
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	 

	 


А. Буйлов

	 

	БОЛЬШОЕ КОЧЕВЬЕ

	 

	Орчуулсан Ц. Гомбосүрэн

	 

	 

	 

	 

	 

	
МОНГОЛ УНШИГЧ ТАНАА

	Миний бичсэн номууд, түүний дотор ах дүү Монголын уншигч авгай нарт толилуулан буй энэхүү «Их нүүдэл» нь Зөвлөлтийн хамгийн сайхан, хамгийн догшин нутгийн нэг Алс Дорнодод зориулагдсан болой. Би захидлын баатруудынхаа нутгийг зориуд ингэж сонгож авсан бус, харин хувь заяа минь ийм байжээ. Яагаад гэвэл «Их нүүдэл»˗ийг бичихийн өмнө би өөрөө амьдралын замаар их нүүдэл суудал хийсэн билээ. 

	Би 1947 онд Хабаровскийн хязгаарын Амар мөрний Комсомольск хотод төрсөн хүн. Зургаан настайдаа хойд эцэгтэй болсон минь нүүхийн дон нөхөцсөн хүн таарчээ. Манайх түдэлгүй Амар мөрний эргээс Номхон далайн хөвөө рүү нүүсэн боловч Владивосток, Уссурийск хотод төдийгүй Приморскийн хязгаарыг хөндлөн гулд сэлгэн нүүгээд суурьшиж чадалгүй атар газар эзэмших үед Казахстанд хүртэл нүүж ирсэн аж. Гэтэл тун удалгүй хойд эцэг Алс Дорнод руугаа буцахаар шийдэж хувь заяа биднийг Якут руу, эхлээд Алданд, дараа нь Индигиркад алтны артельд хөтлөн иржээ. Би тэр үед нас арав хүрч алт зайлах ажил хийх болсноор амьдралдаа анхныхаа цалинг авч, ээждээ баяр бахархалтай авчирч өгсөн билээ. Ээж минь тэр мөнгөөр надад костюм, зургийн аппарат, буу авч өгсөн юм. Би хожим анчин болсон нь чухам тэр буутай их холбоотой. 

	Дараа нь манайх Индигиркээс Магадан мужид Агнуурын тэнгис рүү нүүж ирлээ. Энэ үеэс гэрийн дотор эв задарч, хойд эцэг бид хоёр хэл амаа олж чадахаа больсон учир би хэдийгээр насанд хүрээгүй ч гэсэн гэрээ орхин одож цаа үржүүлэх, загас агнах үйлдвэрлэл эрхэлдэг «Лениний туг» хамтралд ажилд орсон юм. Долоон жил цаа маллах, ан гөрөө хийх, загасчлах ажил хийхийн хамт шүлэг, өгүүллэг бичиж «Рассвет Севера» (Умрын гэгээ) хэмээх орон нутгийн сонинд нийтлүүлдэг байлаа. Анхны минь өгүүллэг тэр сонинд нийтлэгдэхэд би арван долоон настай байжээ. 

	Хугацаат цэргийн алба хаасны дараа Магадан мужид ажилд орж барилгын хэд хэдэн мэргэжил эзэмшлээ. Энэ зуур бичих зохиох ажлаа үргэлжлүүлэхийн хамт бие даан боловсрол мэдлэгээ дээшлүүлсээр байлаа. Хожим Приморскийн хязгаарын Уссурийск хотод шилжин ирж, төмөр замд ачигч хийж байгаад Их Уссурка голын хөвөөнөө орших Вострецово хэмээх тайгын гацаанд суурьшиж анчин боллоо. Ингэж явахдаа амьтны хүрээлэнд зориулан араатан барьж явсан удаатай. Түдэлгүй Алс Дорнодын нэртэй барчин Игнат Трофимовт шавиар орох нь тэр. Трофимов багшийг тэтгэвэрт гарсны дараа би өөрөө бригад зохион байгуулж манайхан арван найман бар барьсан билээ. Амьдралын үндэс гэгдэх домогт хүн орхоодой өвсийг эрж түүж, мэргэжлийн анчин болж явлаа. Чухам энэ үеэс цаатнуудын тухай «Их нүүдэл» номоо бичсэн бөгөөд түүнийг 1982 онд «Современник» хэвлэлийн газар хэвлэн гаргасан юм. Энэ ном маань Хабаровскийн комсомолын шагнал, Бүх Холбоотын уран зохиолын М. Горькийн нэрэмжит уралдааны нэгдүгээр зэргийн шагнал, ЗСБНХУ˗ын Зохиолчдын эвлэлийн К. Фединий нэрэмжит шагналыг тус тус хүртсэн болой. 

	1985 онд «Современник» хэвлэлийн газар «Барчид» хэмээх миний хоёр дахь номыг хэвлэсэн. Би одоо гурав дахь номоо дуусгаж байна. Үүнийгээ одоогоор «Онгон шугуй» гэж нэрлээд байна. Миний уран бүтээлийн сэдэв бол Хүн Байгалийн харьцаа, Хүн Хүнтэйгээ харьцах асуудал юм. Манай гараг дээр Энх тайвныг сахин хамгаалах, Байгаль дэлхийгээ хайрлан хямгадах эгзэгтэй хурц чухал хоёр асуудал өнөөдөр бидний өмнө тулгараад байна. Энэ хоёр асуудлыг оюун билгээс урьдаар Нинжин сэтгэлийн хүчээр шийдэх ёстой болжээ гэдэгт би хувьдаа итгэл төгс байнам. Хүмүүс албархах, ухаархахаа өмнөө барьж Нинжин сэтгэлээ илт нуун ичингүйрдэг болсон нь хачирхалтай. Чухамхүү Нинжин сэтгэл л биднийг зэвсэглэлээр хөөцөлдөхөөс ч аварна, эх болсон дэлхийгээ мунхгаар цөлмөн сүйтгэхээс ч аварна. Нинжин сэтгэлтэй байна гэдэг бол орчин тойрондоо юу болж байгааг хий харж уяран уймрахын нэр биш, энэ бол эх болсон дэлхий дээр хүн ардын энх амгалан, аз жаргалтай, ашдын сайхан амьдралд саад тотгор болж байгаа бүхний эсрэг эвлэршгүй махран тэмцэхийн нэр. Миний үзэл бодол энэ. Энэ үзэл бодлоо би хэзээ ч хамгаалсаар байсан, хамгаалсаар ч байх болно. 

	Зохиол бүтээл нь гадаад хэлнээ нийтлэгдэнэ гэдэг зохиолчийн хувьд баяртай хэр нь хариуцлагатай хэрэг. Үнэнийг хэлэхэд ах дүү Монголын уншигчид «Их нүүдэл»˗ийг минь хэрхэн таашаах бол, хэлэх гэсэн санаа маань өнөөгийн монгол түмний ухаан бодол, зүрх сэтгэлийн нандин чавхдасыг хэр хөндөх бол хэмээн сэтгэл догдлон байна. 

	Монгол уншигчдын сэтгэлийн чавхдасыг өчүүхнээ боловч хөндвөөс би бээр нэгэн жаргал эдлэх билээ. 

	А. Буйлов

	 

	
Анд нөхөр Андрей Николаевич Лебедевтээ зориулсуу

	 

	 

	Николка онгоцны цонхонд наалдан доошоо хүчлэн харваас цасанд хучаастай байшингийн дөрвөлжин цагаан дээврүүд далавчны доогуур жирэлзэн өнгөрч байна. Мотор чих дөжрөм нүргэлж хөнгөхөн онгоц үл мэдэг чичирхийлэн, Николкаг энэ л номин хөх тэнгэр мэт уудам бөгөөд үл таних ертөнц рүү төрсөн гэрээс нь салган одох бүлгээ. 

	Бараан далавч тосгоноос улам улам өндөрлөн алсалж, юу юугүй байшингууд чүдэнзний хайрцаг, цэнгэлдэх хүрээлэн цар таваг, сангийн аж ахуйн муруй саруй замаар эмжүүлсэн тариалангийн талбай үрчгэр захтай цагаан даавуу лугаа болон жижгэрээд ирлээ. 

	Тариалангийн талбай дэвтрийн хуудас мэт жижигхэн болж тэртээ ард цайран хоцроход Николка өөрийнхөө байшинг ялгах битгий хэл бүхэл тосгоноо арай ядан олж харав. Хэсэгхэн зуурын дараа тэрхүү бараа ч цэнхэр униарт уусан хараанаас алдрахуйяа мань хүн ганцаараа, ор ганцаараа үлдэнэ дээ... 

	Николка бүрхээд ирсэн нулимсаа тэвчин баривч сэтгэлд нь гуниг, түгшүүр хослон, өөрийгөө ч өрөвдмөөр болж ирснээ ээжийгээ бодоод элэг нь эмтэрч төрөлх дотно дүр нь нүднээ илхэн, уйлагнаж үглэсэн дуу нь чихнээ тодхон сонсогдоод явчхав. 

	«Хүү минь дээ, тэр цаатнууд руу явж яах нь вэ дээ, тэнд очоод архичин тамхичин л болно шүү дээ. Замарч гүйцнэ дээ... Эхийгээ өрөвдөж үзээч дээ...»

	«Архичин ч болохгүй, замаа алдаж замрах ч үгүй. Ээж минь, битгий уйл... Би захиа дандаа бичнэ. Баавгайн донти явуулна. Баавгайн донтийг Монголд хоёр үхрээр сольдог гэж ярьцгаадаг. Ходоодны хамгийн сайн эм тэр шүү дээ. Ээжээ, битгий уйл л даа. Би ямар жаахан хүүхэд биш...»

	«Хүү минь, чи эцэгтэйгээ эвлэрэх сэн дээ? Одоохондоо балчир байна, дахиад жаахан тэсээч дээ!»

	«Ээж минь, тэр чинь надад эцэг биш! Тэр чинь гүзээлсэн нударган! Таны түүнтэй ингэж лайгаа эдэлж байгаа чинь шал дэмий хэрэг, цаадах чинь таны нүүрэн дээр л янз бүрийн авгай нарт сүй тавих гэж яваад байсан шүү дээ. Гэтэл та тийм амьтантай толгой холбож, унтах гэж хурхирах, идэх гэж шал шал хийхийг нь чагнаж, өөдгүй царайг нь ширтэж, юм болгон дээр ая тал засаж, өөрийгөө доромжилж байх юм...»

	«Би дасчихсан юм, хүү минь. Бид чинь титэм дор гэрлэсэн улс. Түүнээс тасална гэдэг нүгэл...»

	«Эхнэр нь амьд байхад өөр юмтай сүй тавих гэж харайлгах нүгэл биш үү! Нүгэл биш юм биз дээ?!» 

	«Түүнийг бурхан мэдэг, эрлэгийн шүүх дээр тэр өөрийнхөө нүглийг хариуцах болно, харин би бол бурхны хилэнг яавч хүргэхгүй, хүү минь... Би тэснэ... За чи минь л архи битгий уугаарай, тамхи битгий татаарай, хөзөр битгий тоглоорой, ээ бурхан минь... Энэ чинь нүгэл шүү, санаж яваарай! Чи бурханд сүсэглэх биш, гэхдээ дотроо бодож болгоож явдаг юм шүү... Би чиний төлөө мөргөдгөө мөргөнө... Тэр газар салхи савирт авхуулчих вий, ядарч зүдрэх вий, болох болохгүй хүнээс хол яваарай... Бурхан тэнгэр аварч өршөөх болтугай!..»

	Мотор гоморхон улина. Тэртээ доор гүн их тайга хар нэхий дээл эргүүлэн дэлгэсэн мэт харагдах агаад энд тэнд нь байгаа жижиг балчиг нуур усыг туг туг цагаан үс гэлтэй. 

	Хойд эцгийнх нь духан дээрээ үнсэн саарал үүтэй цатгалан хүйтэн царай Николкагийн нүдэнд харагдах шиг болов. 

	«Миний үгэнд орохгүй гэж байгаа бол яв л даа яв. Би чамайг сайн үйлст л сургаж байсан! Таван жил хооллож, хувцаслалаа! Гэтэл чи миний ачийн хариуд ингэж талархаж байх шив дээ?»

	«Тав биш дөнгөж хоёр шүү дээ, би биеэ даагаад нэг жил ажиллачхаад байна. Аргалж чаргалж байгаад өгчихсөн өнчин хүүхдийн чинь газар би хоёр жил болсон шүү дээ, мартчихаа юу? Би харин мартаагүй шүү! Би бүх юмыг санаж байна! Намайг өөчлөхийн хэрэггүй, би чамд өрөө төлнө, ажил хийж мөнгө олоод сохор улаан мөнгө дутаахгүй төлнө!..»

	Николка онгоцны цонхны хүйтэн шилэнд духаа наасанд гунигийн сэтгэл нь дургүйцлээр солигдон «Ажил хийж мөнгө олоод түүнд гуйвуулж, за май! гэж өгчхөөд ээжийгээ татаж авна даа...» гэж бодогдов. 

	«Хүнд битгий итгэж бай, чи миний төрсөн хүү биш ч гэсэн би чамайг төрсөн үр шигээ хайрладаг, миний үгэнд ор л доо, ор! Би чамд сайныг л хүсэж байна. Хүн гэдэг цөмөөрөө хулгайч нар, хуурч мэхлээд л мулзалчихна шүү дээ. Чи итгэмтгий хүн — тэр чинь муу, чи бас хэдэр ˗ тэр ч бас муу. Чимээгүйхэн, байгаа байхгүй нь мэдэгдэхгүй амьдрах хэрэгтэй. Улааны газар улаан, шарын газар шар болж аргадах цагтаа аргадаж, агсрах цагтаа агсарч явах хэрэгтэй гэдэг үгийг мэдэх үү? Ухаантай улс үеийн үеэс гагцхүү ингэж л амьдарч ирсэн. Гагцхүү ингэж... Ээжийгээ харахгүй юу, бүх насаараа хүний төлөө шогшоод байсан, одоо хар, өвчин эмгэгт баригдаж хатаж хагшсан нэгэн болж шүү дээ...»

	— Хөөе, залуу! хэмээн хэн нэгэн хүн мөрнөөс нь аяархан татав. 

	Тугалан малгайтай, хар нэхий дээлтэй, өлбөн шигтгэн хээлсэн сөөхий гуталтай өндөр эр өөриймсөг инээмсэглэн, 

	— Чи минь манайд мужаан хийх гэж яваа юм биш биз? гэж хашхирав. 

	Николка өөрийг нь том хүн гэж андуурдагт дасчихсан болохоор сайх асуултад гайхширсангүй. Насандаа баймгүй чацтай, сэргэлэн хөнхөр хүрэн нүдтэй, хуучирсан хүрэм духаж, хөлдөө том модон хайрцаг тавьсан бие чийрэг энэ залууг мужаан биш гэхийн газаргүй. 

	— Үгүй ээ, би мужаан биш! хэмээн толгой сэгсрээд, 

	— Буга маллах санаатай! гэж Николкаг хариулахад үл таних хүн хөмсөг зангидан, 

	— Буга ий? Чи чинь тэр амьтныг үгүйдээн үзсэн юм уу? гэлээ. 

	— Үзсээн! гэж Николка нотлон дохив. 

	Үл таних хүн урамшин сэргэж, 

	— Эр хүн! Энэ их сайн хэрэг! Бидэнд цаачин ёстой нэг ийм хэрэгтэй гэж хашхираад улаан ороолт чанга ороосон хоолойнхоо дээгүүр гараараа занган үзүүлэв. 

	Тэр хүн цааш нь ярьсаар байсан боловч Николка үгийг нь үл сонсон уруул амных нь хөдөлгөөнийг алмайрсхийн харж дэмий л толгой дохин суулаа. 

	Түдэлгүй цаадах нь зүүрмэглэхэд Николка сая нэг амарч санаа алдаад дахин онгоцны цонхоор юм харав. Ола гол тэртээ зүүн дор хоцорчээ. Онгоц армаг тармаг модтой намхан толгодын дээгүүр нисэж явах бөгөөд урд нь шовх шовх цагаан оргилтой уулс харагдана. 

	«Тэнд, энэ уулсын чанадад юу байгаа бол? Газар нутаг нь ямар бол? Хүн ард нь ямар бол?..»

	Николка гал ус, зовлон, гарцаагүй үхэл рүүгээ явж байгаа юм биш биз, хүмүүс гэдэг чинь үнэхээр хорон санаатнууд байж, толгойг минь эргэтэл хуурч мэхлээд тонож мулзалчих юм биш биз?.. 

	Цайвалзах шовх уулсын цаанаас хараа алдаж нүд гялбам уудам цагаан цөл мэлтийн гарч ирлээ. Тундр, жинхэнэ тундр ч лав энэ мөн гэж Николка таамаглав. Тэр бээр энэ цаст хөндийгөөс бугын сүрэг, нохойн хөсөг эсвэл үгүй ядахдаа мал амьтны ямар нэг мөр олж үзэх санаатай сэтгэл догдлон сониучирхаж, орчныг эргүүлж тойруулж харсан боловч цэлгэр уудам тундр цэвэрхэн цагаан цаас шиг гялалзан цайраад мань хүн хурц хараагаа дэмий хүчлэн ядрааснаас цаашгүй. 

	Хориод минутын дараа ганц нэг өнчин мод арзайн үзэгдэж эхэлснээ цаашлаад хэсэг бусаг, төгөл төглөөрөө нэмэгдэн тодорсоор түдэлгүй цагааран туузрах голоор хоёр хуваагдсан өтгөн ойн өргөн зурвас онгоцны далбаан доогуур бараантан тодорлоо. 

	Хүчирхэг мотор жигдхэн нүргэлж, онгоцны сүүдэр жижигхэн цэнхэр царцаа мэт тэртээ дор жирэлзэн гулсана. Тэгтэл ч газар тэнгэрийн савсалганд тэнгисийн ус бараантан гялалзлаа. Онгоц алгуурхнаа доошлоход зорчигчид суудал дээрээ яаран өндөлзөв. Николкагийн зүрх догдлон дэлсэж эхэллээ. Онгоц улам улам доошилсоор. Цана чарганы мөр сүлжилдсэн урт эгц дэнжийн дээгүүр өнгөртөл онгоцны далавч дороос сүрэг бор шувуу дэрхийн нисэв үү гэлтэй бяцхан суурин гараад ирэх нь тэр. Онгоцны далавч далбилзан нэг огцом эргээд газардахаар шулуудлаа. 

	Жижигхэн талбайн захад төмөр торхнуудын ойролцоо хүмүүс бужигналдах агаад тэднээс холгүйхэн чарга хөллөсөн хул морь зогсоно. Цаахнатай нь нарийхан урт чарга, хөллөгөөний сахлаг ноход цасан дээр хэвтэнэ. 

	Зорчигчид ачаа юмаа санд мэнд эмхэлж гарахыг яаравчлав. Гаднаас хүмүүсийн дуу алдах, инээх, нохдын боорлон хуцах, хөдөлгүүрийн пад пидхийх чимээ холилдон сүлэлдэн сонстоно. 

	Николка онгоцноос хамгийн сүүлд гарлаа. 

	Хүмүүсийн нэг хэсэг нь угтах хүнээ угтчихаад тосгоны зүг хэдийн хөдөлсөн байхад олонх нь Николкаг сониучирхан харж тэндээ зогссон хэвээр ажээ. Мань хүн ичингүйрэн зогтусаж, тэднийг яахаа мэдэхгүй тойруулан харахдаа «Хүмүүс цөм хулгайчид. Залилна ч, мулзална ч...» гэсэн үг санаанд нь оржээ. 

	Николкаг мужаан гэж андуурсан нөгөө эр өөр нэг хар малгайтай дөмөгхөн нэхий дээлтэй өндөр бор камчадал хүнтэй ярилцаж харагдана. Тэд Николка руу байн байн харах ажээ. 

	«Миний тухай л ярьцгааж байгаа биз» гэж бодсон нь үнэн болов. 

	Камчадал эр түүн рүү дөхөж ирээд нэг их ёсорхолгүй гар барьж, 

	— За сайн уу, хөвүүн! Манайд мал маллахаар ирэв үү? Ёстой сайн эр байна! гэснээ асуух, ятгах хоёрын завсар, 

	— Ээ дээ, эргээд л зугтчих байх даа! хэмээн үнэн цагаан сэтгэлээр инээд алдаж, 

	— Намайг Иннокентий Степанович гэдэг, хамтралын аж ахуйн эрхлэгч гэж өөрийгөө танилцуулаад, 

	— За тэгээд нэр алдар хэн билээ? гэж асуув. 

	Николка овгоо хэллээ. Иннокентий Степанович түүнийг өөриймсгөөр сугадан жим дээр гарцгаав. 

	Родников гэнэ ээ, Булагт гэсэн сайхан овог байна. Манай сууринд Малахитов ˗ Ногоолин гэж бий, Серебров ˗ Мөнгөн гэж бий, одоо Родников бий боллоо. Тэгэхлээр, сайхан залуу минь, чи өнөө шөнөдөө манайд хоно, маргааш чамайг манай дарга авгайтай уулзуулъя, тэгээд хэрхэхийг шийднэ биз. Бидэнд малчин ёстой хэчнээн хэрэгтэй гээч! Маллая хариулъя гэх хүн байхгүй мөртөө мах гэхээр цөм л аль вэ, аль вэ гэх юм. 

	Иннокентий Степановичийн араас Николка гүйцэж ядан алхлав. Том хүнд хайрцаг нь сав л хийвэл доод булангаараа цас гударч, жимийн хажуугаар гүнзгий шан татна. Николка энэ сайхан зантай эрийнд хонохгүй гэх юмгүй боловч юунаас урьд Дарья Степановна Беляевагийнд очиж түүнд захиа дамжуулах ёстой билээ. 

	Иннокентий Степанович «П» маягийн нэг давхар байшин руу зааж, 

	— За хөвүүн, энэ манай тосгоны эмнэлэг гэж бахархан өгүүлээд, 

	— Тэр улаан тугтай багашаархан байшин бол тосгоны Зөвлөл. Түүний цаана хүүхдийн цэцэрлэгийн дээвэр харагдаж байна. Клуб тэр байна, клубийн цаана дотуур байртай сургууль... Манай энд ч аж төрж болно шүү, хөвүүн минь, хаашаа л харвал цэлийгээд. Мөөг, жимс, ан ав, цаа буга гээд манайд бүх юм байна, гагцхүү гараа хумхиад суугаад байхгүй л бол болох нь тэр. 

	Тосгон гэж ердөө л ганцхан гудамж ажээ. Зүсмэл дүнзэн байшингуудынх нь хэмжээ дамжаа ч адилхан, цөмөөрөө шавардлагагүй, цөмөөрөө занар чулуун дээвэртэй, салхи бороонд хагшиж гөлийсөн шоо шиг ажээ. Хашлагагүй гүүр нь харагдаж байгаа нарийвтар голын цаана тосгоноос зайдуухан аж ахуйн гэлтэй хэдэн байшин сав байх ажээ. Шулуухан өргөн гудамжны цаад зах нэвт шувт харагдана. Бараг л байшин болгоны гадаа арваад арваад нохой уяатай, нохдын дэргэд урт нарийхан чарга алба шиг байна. 

	— Өө, бид хоёр ч хүрээд ирлээ. 

	Иннокентий Степанович үүдний өндөр довжоонд тулж ирээд Николкаг эхэлж ор хэмээн гар сунган урив. Николка хайрцгаа газар тавиад бишүүрхэн ханиалгав. 

	— Ор, ор. Ичиж зовохын хэрэггүй. 

	— Ичиж зовсон юм алга аа. Харин би эхлээд Беляевынхыг олж захиаг нь өгөх хэрэгтэй байна. 

	Иннокентий Степанович гайхширан, 

	— Чамд чинь ямар Беляевынх хэрэгтэй байдаг билээ? Энэ тосгон ерөөсөө л Беляевынх, Даниловынх, Фроловынхноор дүүрэн шүү дээ, би гэхэд л бас Беляев шүү дээ гэв. 

	— Дарья Степановна Беляеваг олох сон. 

	— Тэр чинь миний эгч шүү дээ хэмээн Иннокентий Степанович бүр ч гайхширан өгүүлээд, 

	— Чи түүнд ямар захиа авчраа вэ, арай Лешкагаас биш биз дээ? гэлээ. 

	Николка баярлан, 

	— Лешкагаас, Лешкагаас гэж толгой дохиж гарав. 

	— Дарья эгчийнх хажуугийн байшин, тэр байна. Аль вэ явъя, би чамайг хүргэж өгье, тэднийх жигтэйхэн зуудаг ноходтой... Манай зээ гэж мөн золиг шүү! Ямар ч байсан захиа биччихжээ. Үгүй ер! Өөрөө ирнэ гэхгүй байна уу? Тийм л лазан даа!.. За тэр ч яах вэ. Захиа өгүүлсэн нь яамай даа, эхийгээ баярлуулдаг. 

	Дарья Степановна гэж хав хар үстэй, мөн тийм хар нүдтэй, дугариг царайтай намбагар авгай зочдыг сайхан зантай инээмсэглэн угтаж, гэртээ урьж оруулаад тэр даруй идээ будаа зэхэх гэснээ Николка тун саяхан хүүтэй нь цуг ажиллаж байсан, тэгээд түүнээс захиа авчирсныг сонсонгуут гараа алдлан дэлгэж, 

	— Ээ, бурхан төр минь! Аль вэ захиагаа, аль вэ аль вэ аль вэ.. гэж уулгалав. 

	Авгай тасалгааныхаа голд зогссон хэвээрээ захидлыг уншиж эхлэв. Тэр бээр сайхан угааж индүүдсэн хар ногоон өнгөтэй үстэй даавуу халаад өмсөж туулайн арьсаар хажсан зөөлхөн илгэн шаахай хөлдөө углажээ. 

	Николка тасалгааг сэмхэн тойруулж харав. Зүүн буланд угаагуур, түүнээс баруун тийшээ цагаан хөшигтэй цонх, цонхны урд цэвэрхэн цэнхэр хулдаасаар бүтээсэн хоолны ширээ байв. Ширээний баруун гар талд нөгөө өрөө рүү орох цэнхэр хилэн хөшиг татсан хаалга байна. Мөлчийж шаргалттал нь угаасан шалан дээр гар хийцийн хивсэн дэвсгэр дэвсжээ. Бүх юм цэвэрхэн, нүдэнд дулаахан. 

	Захидал ч гэж дээ хуудасны тал хүрэхтэй үгүйтэй богинохон ажээ. Дарья Степановна дорхноо уншчихаад дуусчихлаа гэж үл итгэх мэт хуудасны хов хоосон ар талыг эргүүлж нэг хараад хуудсыг сохор хүн шиг алгаараа илж, 

	— Ийм л залхуу даа, бүтэн жил захиа хүлээлээ, гэтэл дөнгөж хэдхэн үг бичдэг байна шүү хэмээн харамсан өгүүлснээ, 

	— За бурхны аврал, амьд яваа нь их юм гэв. 

	Николка оройжингоо Дарья Степановнад хүүгийнх нь тухай ярив. Хүү нь юу өмсөж зүүж яваа, хэн хэнтэй нийлж, хаана хооллож ундалдаг, хэдий хэрийн цалин авдаг барьдаг гэхчлэн авгайд сонирхохгүй юм гэж чухамдаа байсангүй. Николка яагаад ч юм бэ, нэг л мэдэхэд Алексейг өргөн магтаж, түүнд огт байхгүй хувцас хунар тоочиж, бас архи уудаггүй, цалин их авна, хоол унд сайн идэж, өлсөж цангахгүй яваа, зав чөлөөгөөрөө биеийн тамирын танхимд очиж эсвэл ном уншиж өнгөрөөдөг хэмээн ярьж энэ бүхэн авгайн сэтгэлд нийцтэй байгааг үзмэгц бүр даварч гэгээнтэн хүртэл атаархмаар сайхан ач буяныг Алексей л үйлдэж байгаа мэт ярьжээ. 

	Дараа нь өөрийнхөө тухай, хойд эцгийнхээ тухай, ээжийнхээ тухай ярьжээ. 

	— Үгүй ер! Ийм нялхаараа байж бараг орчлонгийн хагасыг хэрж бэдэрчихсэн байдаг! хэмээн Дарья Степановна гайхна. 

	— Тэгэхээр Алма˗Атад байсан хэрэг үү? Бас Фрунзед? Тэр байтугай бүр Якутскт очжээ?! Үгүй ер! Чи чинь ингэхэд яваагүй үзээгүй газаргүй хүү юм аа! Ээ, бурхан минь! Хойд эцэг чинь яахаараа ингэж нэг газар тогтож сууж чаддаггүй хүн бэ?

	— Биеийн амар, мөнгөний ихийг хөөгөөд л тэр байхгүй юу! гэж Николка тоомжиргүй өчив. 

	— Ээ, тэнэг толгой! Ээ, тэнэг толгой! Амар олдох их мөнгө гэж байх уу даа? Байдаг юм бол өөрөө л түүнийхээ мөрийг хөөвөл барав шүү дээ, гэрийнхнийгээ тэгж зовоохын хэрэг юу байна? Байрандаа байсан чулуу хүртэл хагтана гэж ярьдаг ч талаар биш шүү. Харин хорвоогоор тэнээд эхэлбэл эцсийнхээ хэдийг л үрэн таран хийгээд дуусна. Чиний хойд эцэг ч үнэхээр тэнэг хүн юм аа. Бас нэмэрт нь хэрцгий! Нялх хүүхдийг сургуулиас нь гаргаж, туйпуу шавар зөөлгөнө гэнэ ээ. Шөнө болохоор заваарна... Хэрцгий этгээд биш гэх үү! Бас тэгээд цахилгаан гамна гээд ном уншуулахгүй гэж байгаа... Ээ, бурхан тэнгэр минь! Ямар хүн гэж ийм амьтан байдаг байна аа? Чи түүнээс холдсон чинь зөв байна. Харин муу ээж чинь л одоо санаа нь зовж байгаа даа... Ээжийгээ өрөвдөхгүй юм уу?

	Өрөвдөлгүй яах вэ гэж Николка үнэнээ хэлээд доошоо харав. 

	За яах вэ, гайгүй хэрэг. Том болж авгай авчхаад ээжийгээ өөр лүүгээ авахгүй юу... гэж авгай Николкаг тайвшруулаад, 

	— Ээжийгээ мартаж болохгүй... Чи харваас сайн хүү бололтой, үгүй тэр, манай Лешкагийн тухай сая худлаа хэлж байгааг нь. Тун бэлэн зэлэн ярьсан шүү, золтой л үнэмшчихсэнгүй. Никифоров хэдхэн хоногийн өмнө түүнийг Олад харсан байна билээ, надад ярьсан... Манай тэр замаа алдсан амьтан, хар архичин. Долоодугаар ангиас сургуулиа хаячихсан. Дэггүйтнэ, тамхи татна, архи ууна. Тэгэхээр чинь яаж ном үзэх вэ дээ? Эцэг нь л архи гудруулж сургасан хэрэг. Өөрөө ноднин өвөл архинд түлэгдэж үхсэн. Одоо хүүгээ өөрийнхөө зам руу л чангаагаад байна, хорин настай хархүү гэхэд хорголын чинээхэн ухаантай. Улсын хүүхэд, хүүхэд шиг л хүүхэд байх юм, намайг ч бурхан тэнгэр залхааж дээ... 

	Чийдэн гурвантаа анивалзлаа. Дарья Степановна Николкад ор засаж эхлэв. 

	— Арван таван минутын дараа гэрэл унтарна, манай эндхийн цахилгаан станц дөнгөж арван хоёр хүртэл ажилладаг юм, хагас сайнд бол нэг цаг хүргэнэ. Гадагш гарах хэрэг болбол ноход руу бүү ойртоорой, чоно л гэсэн үг шүү. Эзэнгүйдээд бүр галзуурцгаагаад байгаа юм, Иннокентийд л өгөхөөс биш. 

	Шөнө. Тунгалаг тэргэл сар цонхоор гунигтайхан шагайж Николкагийн орны урд шалан дээр дөрвөн мөнгөлөг дөрвөлжин үүсгэжээ. Тасалгааны доторх юм болгон тодхон харагдана. Нам гүм. Ханын хуучин годилт цаг үл мэдэг хяхтнан чаг чиг цохилно. Орчинд өөр ямар ч анир чимээ алга. Дүлий саран цонхоор шагайсан хэвээр. Тэгтэл суурины зах руу бололтой нэг нохой гуньхран улин хуцаж эхлэхүйеэ хоёр дахь нь түүнд дуу өгч, гурав дахь, дөрөв дэх нь залган авч хоромхноо олон нохдын аймаар муухай дуу анир чимээгүйг түйвээн бусниулах нь тэр. 

	Николка хөнжил дотроо атиран хэвтэж байхдаа сарны энэ туяа шиг хүйтэн цийлгэр орчлонд хүчин чадал дорой ор ганцаар, хөөрхийлөлт нэгэн болохоо гэнэт хүчтэй мэдрэв. Зүүрмэглэх зуур нүдний нь өмнө нэг жижигхэн хар цэг харагдсаар харагдсаар аажмаар томрон нүсэр том араатны нүд болон хувирав. Үл цавчлах тэр нүд цээжнийх нь хөндий рүү сүвлэн голд нь ортол нэвт ширтэн хамаг л хүч тэнхээг нь агдлан хөлдөөж байлаа. Николка айсандаа энэ аймшигт хүйтэн нүднээс зугтаан босон харайх гэсэн боловч саа өвчин туссан мэт өчүүхэн төдий ч хөдөлж чадсангүй. Гэтэл сайх нүдний хүүхэн хараа улам томрон эргэлдэж, хурд нь нэмэгдсээр гэр хуйларсан эргүүлэгтээ од, сар, Николкагийн хөшиж агдсан биеийг хуу татан орууллаа. Энэ хар дарсан муухай зүүдний завсраар нохдын гаслантайгаар улин хуцах, чаг чиг хийх цагийн цохилт, «Миний үгэнд л ор л доо, чи ор. Хүмүүс — хулгайч нар, хүмүүс — хулгайч нар. Залилна ч, мулзална ч... чи ч залилна даа, залилна...» гэх хойд эцгийн ёозгүй дуу холилдон сонстоно. Аяархан шижигнэх чимээгээр Николка сэрлээ. Нүдээ нээгээд чимээ чагнав. Гал тогооны өрөөнд нэг юм шарж байгаа бололтой, пийшинд мод чад чад дуугараад урамтай ноцно. 

	Дарья Степановна унтлагын өрөө рүү шагайгаад, 

	— Өөрөө сэрчихлээ, эр хүн! Би уул нь чамайг сэрээх гэж байсан юм. Нүүр гараа бушуухан угаагаад өглөөнийхөө ундыг уу. Би чамд шинэхэн сагамхай загас баахныг шарчихлаа. Контор луу хүний цөөн дээр эртхэн оч. Манай дарга Наталья Петровна Иванова гэдэг камчадал хүүхэн бий. Хуучин нягтлан бодогч байсан юм. Таван жил даргалж байна. Сайн хүүхэн, гэхдээ хүн хамаандлах гэдэг яггүй ажил шүү дээ! Эндхийн ардууд хэцүү шүү, сахилга журамд дасаагүй улс. Дамаа нь зун их ярвигтай. Өвс хадлан авах, загас агнахаас авхуулаад аж ахуйн түмэн ажил бий, цөмийг нь амжуулах шаардлагатай. Гэтэл харчуулд тэр болгон ямар пад байх билээ? Яг ид ажлын үеэр л архиа гударчихна, тэгээд л нөгөөдүүлтэй чинь дарга л тулалдана даа. Уул нь ч тэр хүүхэн шаггүй шүү, хэнийг яаж номхруулахаа мэднэ чиг, чадна чиг, даан ч хүүхэн хүн юм даа, хөөрхий. 

	Тэр бээр Өчигдөр гуравдугаар суурийн бригадын дарга Василий Шумков тосгонд ирсэн гэж би дуулсан. Түүнтэй ажиллана л гэж хэл, тэгээд хамт яваад өгөхгүй юу. 

	Дарья Степановна Николкаг хамтралын захиргаа хүргэж өгөв. Ар руу нь зөөлхөн нудраад зоригжуулан, 

	— За ор ор, бурхан өршөөг. Зоригтойхон байгаарай! Ямар чоно руу очиж байгаа биш. Би чамайг Наталья руу оруулаад өгөх сөн, даан ч ажлаасаа хоцроод байна гэв. 

	Захиргааны байшингийн жижигхэн давчуу хонгилд тамхины хөхөмдөг утаа дүүрэн суунаглана. Урт сандал дээр таван намхан эвен хүн цонх халхлан суужээ. Цөмөөрөө том малгайтай, бугын арьсан бойтогтой, хүн бүрийн өвөр дээр нохойн арьсан том бээлий байна. Харин буланд явган сууж байгаа, хүүхэд шиг давжаагүй нэг өвгөн л европ маягаар хувцаслажээ. Хар эсгийгээр тоноглосон бор эсгий гуталтай, дагтаршиж гүйцсэн саарал хөвөнтэй хүрэмтэй, савхин оройтой уранхай орос малгайтай, түүний өмнөх шалан дээр брезент хоёр бээлий байна. Өвгөн оготор хар гаанс хөхөх ажээ. Тамхины утаанд суунаглах бор царай нь дутуу хайрсан гамбир шиг агаад нүд нь тэр гамбир дээр эсгээд ором гаргачихсан мэт. 

	— Сайн байцгаана уу! гэж Николка чанга мэндлэв. 

	— Сайн, сайн байна уу! гэж сандал дээгүүр зэрэгцэн суусан улс нэгэн дуугаар найрсаг хариу мэндэлцгээгээд орж ирсэн хүнийг юун хүн, яах гэж явааг нь хувцсаар нь таах гэсэн мэт хөлөөс нь толгой хүртэл илт сониучирхан сонжин харцгаав. 

	Тэгтэл нөгөө буланд суугаа атигар өвгөн Николкагаас эвенээр нэг товчхон юм асуулаа. Николка гайхширан дал мөрөө хавчив. 

	— Та районы намын хорооноос яваа юм биш биз гэж асууж байна хэмээн нэг өргөн шанаатай залуухан эвен инээмсэглэн орчуулж өглөө. 

	— Яагаад районы намын хорооноос байх билээ? гэж Николка гайхан асуугаад, 

	— Би районы намын хорооны хүн биш ээ. Танай энд ажилд орох гэж ирсэн. Дарга дээр орох хэрэг байна гэв. 

	Өргөн шанаатай залуу эвен Николкагийн ярьсныг өвгөнд орчуулав. Өвгөн ямар нэг зүйлийг зөвшөөрөх мэт хэдэнтэй толгой дохисноо хажуудаа байгаа хаалга руу зааж, дахиад бас нэг юм хэлэв. 

	— Наташка энэ өрөөнд суудаг юм, харин одоо бол түүн рүү ороогүй нь дээр гэж байна. 

	— За яагаад тэр билээ? гэж Николка сэрдхийв. 

	Өвгөн хүүхдийнх шиг бяцхан хатанги гараа занган нэг зүйлийг ууртай гэгч нь удаан тайлбарлахад бусад нь түүнийг сонсон инээцгээнэ. 

	— Мань хүн Наташка муу эм! гэж ярьж байна. Түүнийг жаахан байхад нь мань эр завиар зугаацуулж, загас, аньсаар дайлж байсан гэнэ. Одоо том болж дарга болчхоод, ерөөсөө амьтан хүнд амар заяа үзүүлэхгүй, юм болгонд самарч шаазгай шиг хошуу дүрээд, оролцохгүй юм байхгүй. Бас тэгээд нохой зээх шиг харамч амьтан болсон. Агуулах дүүрэн янз бүрийн сайхан юм байхад энэ хүүхэн чамлаад л цаашлаад байна. Мөнгө сард хоёрхон удаа өгнө. Энэ бол маш буруу! Мөнгийг өдөр болгон тавьж өгөх хэрэгтэй. Одоо гэхэд л архи уумаар байна, толгой өвдөж байгаа гэж жигтэйхэн, гэтэл Наташка мөнгө өгдөггүй. Сарын сүүлчээр ир гээд байх юм. Ийм л муухай эм дээ!

	Эвенүүд инээд алдсанаа тэр даруй чимээгүй болцгоов. Хаалга нээгдэн цэнхэр ноосон цамц, хар банзалтай залуухан өндөр хүүхэн босгон дээр гарч ирлээ. Бугын цагаан шилбэний арьсаар хийсэн цэвэрхэн дэгжин сөөхий чийрэг хөлд нь чамбай таарчээ. Тэр бээр дуугаа хураасан харчуулыг зандрах гэснээ Николкаг хармагц биеэ барьж, түүнийг хэзээний танил хүний янзаар өрөөндөө орохыг урьж дохив. 

	Цэлгэр тасалгаанд цэвэрхэн, дулаахан ажээ. Цонхны зэрэгцээ тулгаж тавьсан хоёр ширээ байна. Битүү ханын дагуу зөөлөвчтэй сандлууд цувуулан эгнүүлж, баруун талын буланд нь нүсэр төмөр шүүгээ тавьжээ. 

	Николка хулчийсхийн сандал ирмэгдэн суумар болов. 

	Дарга хүүхэн түүнийг сонжин ажиглах зуураа яриагаа эхэллээ. 

	— Манай нөхөр өчигдөр чиний тухай надад ярьсан. Та хоёр нэг онгоцоор ирсэн байна билээ. Чамайг цаачин болох хүсэлтэй гэж ярьсан. Тэр үнэн үү?

	Николка бушуухан толгой дохилоо. 

	— Чи үгүйдээн урьд хожид буга үзсэн хүн үү?

	— Үзэлгүй яах вэ. Тэр ч байтугай унаж үзсэн гэж Николка додигор өчив. 

	— Өө, бүр тийм үү? За сайн байна. Тэгвэл чамд ямар бичиг баримт байна, түүнийгээ үзүүл дээ. Паспорт бий юу, гэрчилгээтэй юу?

	Николка энгэрийнхээ халааснаас сонинд боодолтой юм гаргаж яаралгүй задлаад үнгэгдэж гүйцсэн төрөгсдийн гэрчилгээгээ дарга хүүхэнд хэвлүүхэн барив. 

	— Хараач, та минь! хэмээн дарга үнэнээсээ гайхаж, 

	— Чамайг дөнгөж арван тавтай гэхэд ерөөсөө үнэмшмээргүй байна шүү. За, Коля Родников, ямар боловсролтой билээ, хэл дээ? Дөнгөж дөрөв төгссөн гэнэ ээ? Яагаад цааш нь сургуулиар явахгүй, ажил хийж эхэлсэн билээ? Чи чинь эцэг, эхгүй юм уу?

	Николка барайсхийн дуугүй суув. 

	— За яах вэ. Би чамаас даргархаж асууж байгаа юм биш, зүгээр хүний ёсоор асуусан юм. Чи надад өөрийнхөө тухай товчхон ч болтугай ярьж өгөхгүй юм биз дээ?

	Ингэсний дараа Николка хойд эцэгтэйгээ зөрдөг тухай, сүсэгтэй хүлцэнгүй эхийнхээ тухай, мөр шинжээч анчин болох чин хүслийнхээ тухай түгдрэн байж ярив. 

	Дарга хүүхэн дуустал нь сонсоод, 

	— За тийм байж, байдал тодорхой байна хэмээн бодлогошронгуй өгүүлж, 

	— Чамайг хоёр хоногоос суурь руу явуулна. Гэвч тэнд тэсэхгүй байх гэж би айж байна. Манайд орос малчин байгаагүй. Нутгийн улс өөрсдөө цаа маллахаас дургүйлхэнэ шүү дээ. Мал дээр хэцүү, баргийн хүн тэсэхгүй гэхэд, 

	— Би зугтахгүй ээ гэж Николка итгэл төгс өгүүлэв. 

	— Тэнд чинь кино ч байхгүй, мөхөөлдөс ч байхгүй, амтат боов ч байхгүй гэдгийг чи бодоорой. Өвөл майханд сууна, зун нь утаатай урцанд сууна. Идэшний ногоо энэ тэр огт байхгүй, мах загас хоёр л бий. 

	— Тэр яах вэ, би дасчихна. 

	— Бас халуун ус байхгүй. Өвөл нь тасхийм хүйтэн, зун нь үүл шиг их шумуултай, за тэгээд эрт босож байх шаардлагатай... гэв. Николка аанай л, 

	— Яах вэ, яах вэ гэнэ. 

	— За тийм бол яая гэх вэ? Бидэнд малчид үнэхээр их хэрэгтэй. Яваад үз! Чи сайн цаачин болох ч юм билүү, хэн мэдэх билээ! Сэтгэлд таарахгүй бол буцаад ирээрэй, тосгонд ажил олж өгөмз.

	Николка хоёр хоногийн дараа Иннокентий Степановичийн агуулахаас бугын арьсан хөнжил, урт, богино түрийтэй хоёр хос сөөхий, үстэй оймс, мөн бугын арьсаар хийсэн том бээлий хүлээн авлаа. Энэ сайхан юмсыг авсан гэж бүртгэлд нь гарын үсэг зурчхаад, тэр даруй хүйтэн агуулахад эсгий гутлаа тайлж, зөөлөн дулаахан оймс өмсөж, хатаж хорчийсон сөөхийг чихэж углав. Тэгээд шагайн тус буй суран олмыг оломлох л үлдлээ. Иннокентий Степанович инээмсэглэн толгой сэгсэрч, 

	— Үгүй, чи чинь яасан тэвчээргүй хөвүүн бэ. Сөөхийнд чинь эхлээд усны тусгай өвс дэвсэх хэрэгтэй байдаг юм. Манай гэрт тийм өвс бий, би орой чамд авчирч өгье эв. 

	Сөөхийний хөнгөхөн дулаахан гэдэг нь ер бусын ажээ. Николка хөнжил, хоёр дахь хос сөөхий сэлтээ шүүрч аваад яаравчлан гарав. 

	Тэр бээр санхүүгээс урьдчилгаа мөнгөө аваад бригадын дарга нь болох Василий Шумковоор туслуулан дэлгүүрээс таван сар хэрэглэхээр багцаа бодож нэг шуудай гурил, тавин боодол цай, гучин кило нарийн гоймон, хорин кило ёотон, мөн төдий чинээ цагаан будаа, арван кило цөцгийн тос, гурван боодол соод, нэг боодол лаврын навч, хоёр боодол давс тэргүүтнийг худалдаж авав. Харин хэдэн лааз компот, жимсний чанамал, хуурай сүү авахыг санал болгоход Шумков том цагаан шүдээ яралзуулан инээд алдах нь тэр. 

	— Хуурай сүүнээс гэдэс өвдөнө, гэтэл тундрт өмдөө байн байн шувтлах ч горьгүй шүү дээ. Компотоор яах нь вэ, авч явахад дараа. Өвгөн минь, чи манай хоолонд дасах л болж дээ... 

	Шумков Николка хоёрт тусалж байгаа хөтөч нар худалдаж авсан хүнсний зүйлийг нь хоёр чарганд ачааллаа. 

	Шумков нохой лоовуузтай, буган дахтай тамиргүй өвгөн рүү зааж, 

	— За энэнтэй явна шүү гэж Николкад хэлэв. 

	Өвгөн сав л хийвэл ханиалгаж, ид хав болгох мэт харсан зүгтээ цэрээ хаялан, нүднээс гартал гуринхалсан нохдоо таталж угзачна. Өвгөний царай өлсөж үрчийсэн алим мэт бөгөөд шингэхэн сахал, хууз нь яг халтар хөгц лүгээ адил ажээ. 

	Өвгөний нэр Гэрбэча гэнэ. Ханиалгахынхаа чөлөөнд гэмшингүй гүвтнэж, хөгцөрсөн дээд доод хэдэн шүдээ арзайлган учир шалтгаангүй инээмсэглэнэ. 

	Сайх хөтөч Николкад юм хумаа гэрт нь авч очоорой гэж тайлбарлахдаа, 

	— Манай гэр тэр гэж товчхон өгүүлж шилбүүрээрээ тэнгэр өөд дохичхоод нохдоо турхиран хашхирч чарга дээрээ унаад өгчээ. 

	Ноход нь босон харайж зүтгэлэн давхих нь тэр. Николка чаргыг дагуулан харж хаа зогссоныг нь төвөггүй тогтоож аваад буусан айлаасаа юм хумаа авахаар явлаа. 

	Хөтөч дээр буцаж ирэхэд цаадах нь цайгаа уугаад дуусаж байв. Тэр бээр хайрцгийг нь чарганд ачихгүй гэж тас зөрлөө. 

	— Ийм том хайрцгаар юу хийнэ ээ? Гэвч хэсэг бодолхийлснээ, 

	— За яах вэ, аччих. Тундрт түлээ ховор, наадахаар чинь гал асаана аа... гэв. 

	— Үгүй үгүй, надад хэрэг болно! Тэгвэл танай гэрийн энд орхичихсон нь дээр, би хожим Дарья Степановнагийнд аваачаад тавьчихна гэж Николка болгоомжлон өгүүлэв. 

	Өвгөн чимээгүй нуг нуг инээсээр өрөөнөөсөө гарч, пин дотроо юм эрж тэмтчин баахан удав. Эцэст нь дан тос болсон хоёр тааран тампуутай эргэж ирээд, 

	— Юмаа ийш нь хий! гэлээ. 

	Николка хайрцгаа онгойлгоод дотуур, гадуур хувцсаа шуудай руу хийлээ. Тэгээд номоо шуудайлах гэтэл Гэрбэча нэг зузаан ном руу зааж, 

	— Энэ том номыг хэн бичнэ ээ? гэж асуув. 

	— Үүнийг Горький бичсэн юм. Максим Горький. 

	Гэрбэча номыг авч тэмтэрч үзэхийн хамт үнэт металлын гулдмай байгаа мэт гар дээрээ дэнсэлж үзээд, 

	— Өө яасан хүнд эд вэ. Энд юу гэж бичсэн байна аа? гэв. 

	Николка чухам юу гэж хариулах учраа олохгүй хэсэг зуур бодол болов. 

	— Юу гэж хэлмээр юм бэ дээ? Хүмүүсийн тухай л бичигдсэн... 

	— Ямар хүмүүсийн тухай? хэмээн хөтөч мойног хуруугаараа номыг чичлээд салж өгдөггүй. 

	— Яах вэ, янз янзын л хүний тухай, баян ядуу, сайн муугийн тухай... гээд Николка өвгөнөөс номоо авч хэдэн хуудас эргүүлээд шатаж байгаа зүрхээ толгой дээрээ барьсан Данкогийн зургийг харуулж, 

	— Харж байна уу? Энэ хүн дайсанд хөөгдөж харанхуй ойд хашигдсан нэг бүтэн омгийн улсыг тэндээс гаргасан юм. цээжнээсээ зүрхээ суга татаж гаргаад толгой дээрээ өргөн барихад нь бамбар шиг дүрэлзэн ассан юм. Энэ харж байна уу? Гарт байгаа зүрх нь асаад эргэн тойрон гэрэлтэй байна. Энэ хүн тэгж асаасан зүрхээрээ замыг гийгүүлэн олон хүнийг харанхуй ойгоос гаргасан юм. Ойлгов уу?

	Хөтөч Николка руу айсан байдалтай харж, 

	— Ай˗яй˗яй! Өөрөө яаж амьд үлддэг байна аа? гэв. 

	— Тэр хүмүүсийг гаргачхаад өөрөө тэр даруй өөд болж, нөгөө улс нь зүрхийг нь унтраах гэж дэвслэхэд тэр нь жижигхэн очис болон бутарсан гэдэг. 

	— Уй˗ю˗юй! Яасан муухай юм бэ!

	Өвгөн ухасхийн босож, явахаар зэхэх зуураа асаасан зүрхний тухай үлгэрийг Горький биш Николка зохиосон мэт түүнийг байн байн бишрэн харж байлаа. 

	Улайрч хүрэнтэх хүйтэн нар алсын уулсын хөхөмдөг нуруун дээр шилэн бөмбөлөг мэт тогтжээ. 

	Николка хөтчийн нуруунд байдгаараа наалдчихаад нарыг харж явав. Гайхмаар бүдэгхэн энэ нар ээнэ гэж ер байхгүй, тэр ч байтугай хөлийн хуруу мод болж, шүлсээ хаяхад агаартаа хөлдөөд байгаа тэсхийм хүйтэн жаврыг чухам энэ нар л газар луу тургиад байх шиг үе үе бодогдох бүлгээ. 

	— Поть˗поть! Поть˗поть! Хэй˗хэй! хэмээн хөтөч өвгөн цуцсан нохдоо байн байн ергөөнө. 

	Николка хариугүй бээрээд ирмэгцээ чарганаас буун харайж, нэг гараар дэлбэгчийн суудлаас барин бүх биеэ бүлээцтэл хөсөгтэй зэрэгцэн гүйнэ. Хөтөч даарахаараа мөнхүү гүйх боловч удаан гүйж чадахгүй, тэгсхийгээд л чарга дээр унаж, урагдаж цоорсон баян хуур шиг сөөнгөтөн бахардан амьсгаадна. 

	Тундрийн дагтаршсан цас чарганы улан дор нэгэн хэмээр бүүвэйлэн шаргина. Мушгиа хар мод, одой хусны бутас, армаг тармаг шар өвс хаа нэгтээ жирэлзэн өнгөрнө. 

	Николка алсын цэнхэр уулсыг харахдаа Гэрбэча тэр хоёр өдөржингөө тэр зүг яваад байхад энэ чарга, ноход, энэ мушгиа хар моднууд энэхүү анир чимээгүй цагаан цайдамд үүрд царцан зоогдсон мэт уулс ер ойртохгүй байгаад гайхширан явах бүлгээ. 

	Гэтэл энэ санааг нь үгүйсгэх мэт гэнэт гууглах дуу хадаж, ноход огцом хурдлан тундрийн сүрэг цагаан ятууны араас давхиж гарав. 

	Сэтгэл нь хөдөлсөн хөтөч шилбүүрээр чаргаа нудран шавдуулж, 

	— Таурак! Таураак!!! Кабив! гэж хашхираад цантсан нүүрээрээ Николка руу эргэн харж, 

	— Энэ шувуу чи мэднэ ээ? Манай ортонгууд кабив гэдэг юм гээд дахин, 

	— Таурак! Кабив! гэж хашхирсан боловч түрүүчийн омог хэдийн дарагджээ. 

	Гэтэл ятууны сүрэг ч аль хэдийн далд орж, ноход ч толгой нь гудайн, хэлээ унжуулан дахиад зөөлөн давхиулж эхэллээ. 

	Тэгтэл ч нар жаргав. Уул нурууд бараантаад явчихлаа. Цагаан тундрийг ч цийлгэн цэнхэр усан будгаар будчихсан юм шиг болов. Тэртээд ой сарнисан бараан зурвас болон харагдана. Нэгэн хэрээ бараантах ойн зүг чарга дээгүүр ойрхон нисэж өнгөрөхдөө хоолойд нь нэг юм тээглээд орчих мэт нэгэнтээ хачин гуаглав. 

	Хөтөч шилбүүрээрээ хэрээний зүг зааж, 

	— Тураки нисэж явна. Ой руу яарч яваа хэрэг. Ойд ороод модон дээр суучихна, тэгээд хононо. Бид нар ч гэсэн яарах хэрэгтэй байна. Удахгүй харанхуй болчихно гээд шилбүүрээ огцом огцом даллан гуаглаж гарав. 

	Ноход амрах цаг ойртсоныг мэдсэн мэт сүүлээ маасгануулцгаасан боловч хурдаа нэмсэнгүй. 

	Бүрий болсон хойно ойд хүрч ирцгээв. Хөтөч өвгөн чарганыхаа татлагыг түргэн тайлж, эвхсэн майхан, төмөр зуух хоёроо цасан дээр хаяад, сүхээ авч майхны тулгуур хийх зулзаган хар мод огтолж гарав. Николка хоёр дахь сүхийг авч мөн мод огтолж эхэлтэл өвгөн өтгөн мөчиртэй нэг бүдүүн хар модыг зааж унага гэв. Николка түүнийг дор нь цавчсанд бүдүүн мод гаслан хяхраад сэвсгэр цасан дээр уналаа. «Өвгөн энэ нойтон модоор яана бол? Түлэхийн арга байхгүй, бас тулгуур гэхэд дэндүү бүдүүднэ» гэж Николка бодосхийж байлаа?

	Өвгөн тулгуур хийх шургаагуудаа хэдийн бэлдчихээд Николкаг зүгээр зогсож байгааг анзаармагц унагасан мод руу нь гүйж хүрч ирээд мөчрийг нь цавчилж цасан дээр хураав. Тэгээд, 

	— Яг ингээд хий, тийш нь зөөгөөрэй! гэж уцаарлан хэлээд майхнаа босгохоор харайлгалаа. 

	Николка «Яасан ууртай эд вэ!» гэж гоморхонгуй бодов. Николка хоноглох газар луугаа тэвэр дүүрэн мөчиртэй иртэл өвгөн майхнаа хэзээний босгочихсон зуухаа суурилуулж байв. Тэр бээр Николкагийн авчирсан мөчрүүдийг харснаа толгой сэгсэрч, майхан дотор гишгэлж дагтаршуулсан цасан дээр нарийн зөөлнөөс нь шилж дэвсэх зуур зарим мөчрийн бүдүүн угийг тас тас хугалан хол шиднэ. Николка дахиад зүгээр зогсож байгааг хармагц өвгөн арга барагдах мэт газар нулимж, 

	— За, яагаад бас зогсчхов? Ийм хоёр нойтон мод огтлох хэрэгтэй гэж модны уртыг гараараа дэлэмлэж үзүүлэв. 

	Цаадах нь өвгөнд ямар «хоёр мод» хэрэгтэйг тааж ядсаар унагасан мод руугаа сажлав. «Өвгөний дэлэмлэн үзүүлснээр бол метр хэртэй хоёр тайрдас баймаар. Гэтэл тайрдас нь бүдүүн байх юм болов уу, нарийн байх юм болов уу? Ер нь тайрдсаар яах юм бол?»

	Николка унагасан модныхоо бөгсөн талаас дэлэм хэртэй хоёр хэрчим цавчиж тайраад, өвгөний санаанд таарсан эсэхийг огт мэдэхгүй ч майхандаа авчрав. Гэтэл болсон бололтой өвгөн амандаа нэг юм гүвтнээд хоёр хэрчим дээр нэг нэг ухлаадас цавчиж, тэр даруй хоёр тайрдсаа зуухан доогуур шургуулж, нөгөө ухсан хонхор дээрээ зуухны ёроолыг тааруулж тавилаа. 

	Николка энэ бүхнийг харж байснаа гайхаж, өөрийгөө дотроо зүхэв. «Ёстой тэнэг байна шүү! Энэ мөчир, сургааг, тайрдас чинь цөм ойлгомжтой, цөм хялбархан ухаан зарсан ажил юм. Хэн ч бодвоос төмөр зуухыг чинь цасан дээр тэр чигээр нь яаж тавих вэ дээ. Тайрдас хэрэгтэй нь мэдээж байна... За, байз! Зуухан дотор юу хийх хэрэгтэй билээ? Мэдээж түлээ л шүү дээ!»

	— Би явж түлш базаая гэж Николка хэвлүүхэн өгүүлээд хуурай мод, гишүү хайхаар явав. 

	Хөх тэнгэрт одод загасны хайрс шиг гялтганан байвч одоо хэр гэгээ тасраагүй байлаа. 

	Тэдний буусан газраас холгүйхэн Николка нэг хатсан хар мод байхыг оллоо. Ихэнх мөчир нь салхинд хугарч, холтос нь хөндийрч, энд тэндгүй хуурч ойчсон ажээ. Унагасан хуурай модоо бүтэн чигээр нь майхныхаа гадаа авчраад, өвгөнийг хөнжил, бугын арьсан хучлага дэвсгэр бусад юм хумаа майханд оруулж байх хооронд түүнийхээ талыг хагалж орхив. Николка өвгөнд ингэж ч болох нь ээ ая тал засах гэж хамаг байдаг хүчээрээ хагалж байлаа. Тэр бээр хатуу хар мод руу сүхээ буулгах зуур «Таны бодож байгаа шиг адгийн хожуул ч би биш шүү» гэж бодно. Гэтэл гэнэтхэн дотор нь харанхуйлах шиг болох нь тэр. 

	Өвгөн оросоор хараал зүхэл тавин Николкагийн хагалсан модыг майхнаас гаргаж шидэлчхээд гарч ирэн үг дуугүй сүхээ шүүрч аван ойн гүн рүү одлоо. Жаварлаг нам гүмд өвгөний хөлийн чимээ тодхон сонстоно. Сүхнийхээ тархиар нэг хуурай модыг лүгхийтэл түншиж байна. Минут хэртэйн дараа дахиад тийм чимээ өөр нэг газраас сонстов. Гурав дахиа түншлээ. Тэгтэл ч цавчаад эхлэх нь тэр. Битүү нүргэлэн лүгхийх чимээ анирыг эвдэн, цавчсан мод унаж байна. 

	Николка гомдох, хорсох зэрэгцэн уйлах шахан нөгөө л газраа зогссоор. Өвгөн хуурай модоо мөрдөн чирсээр арайхийн авчрахыг сонссон боловч туслах гэж хөдөлсөнгүй. Тэр ч байтугай аахилан уухилан модоо хагалахыг Николка гараа унжуулан чимээгүйхэн харж зогсов. Тэгсээр өвгөн бүр амьсгаадан тамирдаж, явган суугаад бүгшин ханиалгаж гарахад сая мань хүн сүхийг нь авч хуурай модыг хар хүчээрээ цавчиллаа. Энэ модыг цавчихад түрүүчийн өөрийнх нь авчирч хагалснаас хамаагүй амархан байв. 

	Өвгөн ханиалгаад Николкаг занган болиулж, 

	— Чи юунд ингэж уурлаа вэ? Чи түрүүн шал нойтон мод хагалсан. Одоо болохоор дэндүү уртдуулаад байна, яаж зууханд чихэх вэ? Ямар урт байгааг харж байна уу? Эсвэл бодож сэтгэхээ байсан хүн үү?! гэв. 

	Николка дараа нь өвгөн лааны тавиур яаж сурмаг хийхийг харлаа. Тохой хэртэй шургаагийн тайрдас авч мөчрийг цэвэрлээд нарийн үзүүрийг шовхолж, бүдүүн талаас нь тоонолжлон яльгүй цуулав. Тэгээд цуулсан завсрынхаа хоёр талаас нь зомгол хавчуулж, дунд нь дөрвөлжин нүх үүсэхэд түүнд лаагаа лав суулгаж, тавиураа дэвссэн арьснуудын завсраар дүрж тогтоолоо. Чүдэнз зурж лаагаа асааваас майханд гэрэлтэй, тохилог болоод ирэх нь тэр. Энэ бүхнийг минут хүрэхгүй хугацаанд амжуулжээ. Дараа нь өвгөн нэг яргүй тэгшхэн хагадас шилж аваад түүнийгээ хурууны дайтай жиргэж цуулав. Нэг тийм цуулдсаа тонгорог шиг хурц хутгаар нэг үзүүрээс нь дутуу дутуу зороход зоргодос нь нэг бол пүрш шиг мушгиран, нэг бол хумс шиг матийн цуулдас дээр үлдэх аж. Өвгөн хэд хэдэн тийм шүүр шиг юм хийчхээд түүнийгээ зууханд хийж, дээрээс нь хэдэн нарийхан хагадас тавиад ноцоолоо. Түдэлгүй зуух ч дориун хүнгэнэж, майхан дотор амьдралыг тэтгэх дулаан илч түглээ. 

	Николкагийн гайхан байгааг үзээд хөтөч өвгөн цайлган сэтгэлээр инээмсэглэж, 

	— Энэ цуулдсыг тураки будул гэдэг юм. Хэрээний хөл гэсэн үг. Чи бас ингэж сурах хэрэгтэй хэмээснээ Николкад данх савандаа цас авчирч хайлуул гээд өөрөө нохдоо хооллохоор явав. 

	Майхан хэдийн бүлээсэж давирхайтай шүлмүүс, түлэгдсэн талхны зах үнэртэнэ. Зуухны хажууд чулуу шиг хөлдсөн талх гэсэж байгаа нь энэ. 

	Николка бугын арьсан дээр тарайн хэвтэхэд жавар нь гараагүй арьс нэг л сэтгэлд таатай хяхтнан дуугарна. 

	Тэгтэл ч Гэрбэча доор гэгч тонгойн майханд орж ирээд саванд хайлж байгаа цасны дээрээс тонголзон харж байснаа тэрийн хэвтэх Николка руу өлсхийн, ээ чааваас даа гэсэн маягтай нүүрээ үрчийлгэн, 

	— Яах гэж ийм муухай цас хийгээ вэ? Мод шод, зомгол мөчир, бөөн өвс. Гараад л хамгийн дээрээс нь хутгаад ирсэн үү?

	Николка гэмшингүйгээр толгой дохив. 

	— Ай˗яа˗яа! Би ч яг ингэнэ гэж бодож байсан юмаа! Тэгээд одоо ийм балиар ус чинь муухай цай болно. Асгахаас! гээд өвгөн саваа шүүрч аван майхнаас гарав. 

	Хөллөгөөний ноход хөлдүү хулд загас мэрцгээн шүд амаа тачигнуулан, бие бие рүүгээ архиралдана. 

	Николка «Яасан өөлөх дуртай яншаа өвгөн бэ!» гэж гоморхон бодовч сэтгэлийнхээ гүнд өөрийгөө бас чамлана. 

	Өвгөн саваа барин орж ирэхэд үзвээс яг л элсэн чихэр шиг ширхэг бүр нь гялалзсан сэвсгэр цагаан цас байлаа. Гэрбэча савтай цасаа зуухан дээр тавиад сөөхийнийхөө цасыг модоор нямбай гэгч нь гүвэх зуураа Николка руу нэг л учиртай хараад байв. 

	«Бас л өөлөх нь дээ». 

	Өвгөн хувцасныхаа цасыг гүвчхээд Николкагийн хөл рүү модоо шидэн, 

	— Яагаад бас хэвтээд өгөв! Наад сөөхийнийхөө цасыг сайн гүвэх хэрэгтэй. Гүвэхгүй хайлуулчихвал шал норчхоод хатаах гэж их удна. Гутлаа бүр хатаахгүй юм бол арьсных нь үс ялзраад уначихна, тэгээд хөл чинь хөлдөнө. Сөөхийг шууд л өлгөөд хатаах хэрэгтэй, тэгж байж арьсан дээр хэвтэж амарна шүү. 

	Николка үстэй оймс, сөөхий гутлаа тайлж, түргэн хатаах санаатай зуухны дээр өлгөтөл өвгөн тэр даруй нөгөөдүүлийг нь шүүрэн авч зуухнаас зайдуу газар өлгөв. 

	— Индэ өлгөжи яах нь вэ?! Толгой байхгүй юм уу? Гутал чинь дэндүү хатаад мод болчихно! Өглөө яаж өмсөх вэ? Халуун газар өлгөж болохгүй, арьс нь түлэгдчихээд дорхноо урагдана. Ай˗яа˗яа! Чиний толгой ч тун барагтай ажиллаж байна шүү... 

	Дараа нь тэр хоёр хулд загасны давсалсан борц хав загасны тосонд дүрж идэцгээв. Борцны дараа хан хийсэн үнэртэй, исгэлэндүү амттай халуун цай ууж жижиглэсэн хөлдүү цөцгийн тостой түлэгдсэн талх идэв. Энэ бүхэн ямар ер бусын сайхан амттай байсан гэж санана! Цай хоолныхоо дараа Николка ахархан боловч сонин амьдралынхаа тухай өвгөнд ярьж өгсөнд цаадах нь талимааран инээмсэглэж, амтархан сонсох зуур байн байн «Ааг, аан аа! Ай˗яа˗яа!» хэмээн дуу алдан гайхна. Заримдаа байж ядан өвдгөө алгадаж, нүдээ бүлтийлгэх юм уу хөгжилтэйеэ инээд алдана. 

	Юмыг ийм үнэн санаанаасаа анхааралтай сонсдог хүнийг Николка анх үзэж байгаа нь энэ. Өвгөний царай Николкад өлсөж үлхэрсэн алим шиг санагдахаа больчихсон байв. Одоо харахад өвгөн хүний ердийн л буянтай сайхан царай байх ажээ. Тэр ч байтугай дэргэд нь буурал тэргүүнтэй өвгөн бус үе тэнгийн ухаантан эр сууж байх шиг зарим үе бодогдсон нь бий. 

	Шөнө дөл болтол ярилцацгаагаад унтахаар зэхэцгээв. Өвгөн өглөө хэрэглэх «тураки будул» базааж зорлоо. 

	Николка майхнаас гарангуутаа ойролцоох хар модны орой дээр тув тунгалаг тэргэл сар нүд гялбам гэрэлтэн буйг хараад гайхширан зогтусав. Тэртээ алсад сарны мөнгөлөг манан дундаас гэрэлтэх фосфороор хайчилсан мэт суварган оройтой уулс торлосон гишүү мөчрийн завсраар нэвт гэрэлтэнэ. Ёотон шиг цагаан цас бүдэгхэн гялбалзах талстаар пүргэжээ. Моддын цэнхэр сүүдэр цасан дээр тодхон дурайж, модод ч сарны гэрэлд цэнхэр шилэн дээр зурсан гайхам сонин хөхөлбөр хээ шиг хөвсийн сэвсийн сэрийлдэнэ. 

	Чарганы хажууд нэг нохой гийнахад Николка тийш харвал ноход цөм цагариглан хэвтээд нам унтжээ. Тэдний сэгсгэр хар үсэн дээр цагаан хярууны талстууд од мэт анивалзан гялалзана. 

	Хоцорсон чарга үдийн үед майханд хүрч ирлээ. Хөвсгөр их цасан дундуур түүчээлэн явж зальтай муу Шумковт зам мөр гаргаж өгөх дургүй байсан учир өвгөн хоцорсон чаргыг тэсэж ядан хүлээж байжээ. 

	Цай ханатал ууцгаагаад майхнаа буулгаж ачаагаа түргэн зуур татацгаав. Одоо Шумковын чарга түрүүллээ. Энэ чарганы ноход зориуд шилж сонгосон мэт цөм чацархаг том агаад хөтөч нь гэх дуу цөөнтэй, бор царайтай камчадал эр басхүү намхан биш ажээ. 

	Хөсөг чарга тахирласан гүнзгий мөр үлдээн тайгын гүн рүү зугуухан ахина. Чарга байсхийгээд л мод шүргэх аж. Тэгэхэд нь Николка хөтөч нарыг дуурайн хөлөө чарганы нөгөө тал руу бушуухан тавина. Бүтэн хагас цаг тутамд л өмнөх чарга нь хойдохдоо зам тавьж өгнө. Гэрбэча нохдоо хааяа хааяа зогсоон, шилбүүрээрээ хөшүүрэг шиг залж байгаад чаргаа улаар нь дээш нь харуулаад хөмөрчихнө. Тэгээд өврөөсөө хөнгөн цагаан дашмагаа гаргаж, суудал дороосоо баавгайн арьсны өөдөс авч усаар шүршээд, тэр чийгтэй арьсаараа чарганыхаа улыг хурдхан нэг шудраад авахад чарганы улыг маш нимгэхэн мөс бүрээд ирнэ. Ингэсний дараа чарга хамаагүй хөнгөхөн гулсах аж. 

	Чарга дээр хөдөлгөөнгүй суухад тэсэмгүй хүйтэн ажээ. Николка талд явж байсан шигээ чаргатай зэрэгцээд гүйх гэж хэд хэд үзсэн боловч тэр болгондоо гүнзгий цас руу шигдчихээд болдоггүй. 

	Орой болохын үес түүчээ ноход сульдаж гүйцээд, хуугчин амьсгаадаж, хөлөө арай ядан зөөж явснаа тэг тэгсээр бүр зогслоо. Хөтөч нарын харааж хашхирахыг эс тоон ноход цасан дээр хэвтээд ул тавхайдаа наалдан хөлдсөн дөшийг мэрж эхлэв. 

	Николка ч мөн их цуцжээ. 

	Гэрбэча түрүүчийн чарга руу очив. Хоёр хөтөч нэг юман дээр маргаад байгааг Николка харлаа. Камчадал эр баруун тийш гараараа зангаж байхад Гэрбэча явж байгаа зүг рүүгээ дохиж харагдана. Шумков бугын арьсаар улласан өргөн цанаа гаргаж хөлдөө бэхлээд хөвсгөр зөөлөн цасыг чахруулан урагш гулгалаа. Тэр бээр хөнгөхөн түргэн явах бөгөөд ноход араас нь гүйцэхгүй хоцорсхийхэд байсхийгээд л түүчээ нохойг аргадангуй гичлэн дуудна. 

	«Эд нар хаашаа ингээд яваад байна аа? Ноход зовоож гүйцлээ, өөрснөө ч зовж гүйцлээ, энд л хоновол барав биз» хэмээн Николка дургүйцэн бодож явав. 

	Бүр харуй бүрий буусан хойно хөтөч нар сая нэг юм буудаллахаар зогслоо. Эгц мөргөцөгтэй намхан толгойн ёроол дахь өтгөн шигүү залуухан шинэсэн төгөл дотор хэн нэгний хуучин буурин дээр майхнаа босгоцгоолоо. 

	«Яасан сайхан юм бэ! Баганын сургааг огтлох хэрэг алга, тэр ч атугай зуухан дор тавих тайрдас хүртэл бэлэн байна» гэж Николка дотроо баярлана. 

	Тэгээд Шумков цас ухаад хэсэг хагалсан түлээ гаргаад ирсэнд Николка «Энэ их тайгын дундаас ийм жижигхэн буурийг эд нар яаж олдог байна аа?» хэмээн бүр ч их баярлан олзуурхав. 

	Николка унтахын өмнө Шумковоос, 

	— Василий, эвен хэлээр «сайн байна уу?» гэхийг юу гэх вэ? гэж асуув. 

	— «Сайн байна уу» гэхийг үү? Сайн байна уу гэхэд... манай хэлээр: би хатра бый гэнэ. 

	Николка энэ үгсийг тогтоон авч, цаачдын хотонд очихоороо малчидтай ингэж мэндлэхээр шийджээ. 

	Өглөө нь нөгөөдүүлийн хөсөг бугын дагтаршиж хөлдсөн мөр дээр гараад ирлээ. Энэ бол өргөөшөө арваад метр, аргагүй л бугын зам мөн дөө. Бугын хэдэн мянган хөлд цас гишгэгдэн дагтаршиж хүйтэн жаварт царцаад тийнхүү нягтран дангинажээ. Бугын зам дээгүүр хоёр цанын мөр байхыг Николка ажиглаад «Энэ бол малчид сүргээ тууж явжээ» гэж мэдлээ. 

	Ноход хатуу цасан дээр гарч ирмэгцээ яаран гангиналдаж хурдлан давхицгаав. Ийм хурдтай явахад мод мөргөн үхэх нь төвөггүй гэлтэй. Гэрбэча шилбүүрээ чарганы банзны завсраар доош нь шургуулж арайхийн хурдыг нь сааж явна. Гэвч ноход Түдэлгүй цуцаад хатирч эхэллээ. Гэрбэча шилбүүрээ сугалж аваад, бугын зам руу дохиж, 

	— Энэ цааны мөр. Энэ хавьд малчид хоноглосон байна. Малчдыг удахгүй гүйцээд очно оо гэв. 

	Гэвч малчдыг мөддөө гүйцсэнгүй. Цааны мөр нэг өргөсөн, нэг нарийсан хөврөх нь эцэс төгсгөлгүй мэт. 

	Гагцхүү маргааш нь бүр сар гарсан хойно цааны зам чарганы уланд цөмрөн, цас шүжгэнээд ирсэн нь сүрэг тун саяхан өнгөрөөд хүйтэн жаварт мөр нь хөлдөж амжаагүй байгаа хэрэг ажээ. 

	Бууц ойртсоныг ноход хамгийн түрүүнд мэдрээд гэнэт ухасхийж, хөтөч нарын сэрэмжлэн хашхирахыг үл тоон хар хурдаараа давхицгаалаа. Николка хажуугаар жирэлзэн өнгөрөх модноос хөлөө арай чүү зайлуулж амжиж байв. Гэрбэча хаширлан хоёр хөлөө чарга дээр гаргачхаад шилбүүрээрээ хар хүчээрээ хурдаа сааж явна. 

	Николка малчдын хотыг хэд хэдэн шовгор гэр байх юм гэж санаж явсан нь ердийн брезент хоёр майхан байхыг үзээд гайхаж урам нь хугарчээ. 

	Цаа хариулдаг сэгсгэр анч ноход хөллөгөөний зуудаг нохдоос займсхийн зочдыг өөриймсөг маягтай ганц нэг хуцаж угтлаа. Хоёр майхнаас бараг нэгэн зэрэг гурван эр гарч ирэв. Хөтөч нар сөөхийнийхөө цасыг сайтар гүвээд майханд орж хүн болгонтой гар барин мэндэлсний дараа бугын арьсан дэвсгэр дээр зайчлан сууцгаав. 

	Майханд лаа асаатай агаад хаа сайгүй бугын арьс хэвтэнэ. Майхны адарт богинохон сөөхий, үстэй оймс, бээлийнүүд өлгөөстэй, үүдний зүүхэнтэй зууханд гал дүрэлзэж, дээр нь том саванд мах чанаж байх ажээ. 

	Николка хамгийн наад талын малчинд гараа өгч, 

	— Би хатра бый! гэж додигор өгүүлэв. 

	Малчин гайхасхийн өтгөн хөмсгөө сэрвэсхийтэл өргөөд Шумковт нэг юм хэлэхэд цаадах нь инээмсэглэн хариулав. 

	«Бодвол эдэнд аятайхан байгаа байх, намайг өөрсдийнх нь хэлээр мэндлэхээр гайхацгааж байна» гэж Николка бодоод үлдсэн хүмүүстэй нь мэндлэв. 

	Майханд гурван малчнаас гадна нэг хүүхэн зуухны хажууд сууж байгааг Николка үзэв. Түүний өмнө бөөн сав суулга, янз бүрийн уут, бугын арьсны годын тасархай, сарьсанд боодолтой юмнууд хөглөрнө. Хүүхэн өнгө зүс нь мэдэгдэхээ байсан эрээн даавуун дан дээлтэй аж. Тэр бээр нэг гартаа асаалттай папирос барьж байсан тул урт хатанги алгатай сул гараа Николка руу сунгахад мань хүн дахиад л, 

	— Би хатра бый! гэж мэндлэв. 

	Хүүхэн гийнах мэт инээд алдахад малчид мөн хөхрөлдөн яриа хөөрөө болцгоов. 

	Николка өөрийг нь дооглон инээж байгааг мэдсэн боловч гомдсонгүй. Тэр бээр «Би л буруу дуудаж, инээдэмтэй мэндэлж байгаа байх» гэж таажээ. 

	Хүмүүс хувцсаа тайлж сөөхий гутлаа сольж өмсөхөд хүүхэн онигор хар нүдээ жирвэгэнүүлэн байж, майхны голд шовх хөлтэй намхан авсаархан ширээ тавиад алгаараа тал талд нь ээлжлэн дарж тэгшлэн суурилуулж дээр нь аяга шаазан өрлөө. Дараа нь савтай махнаас махир төмөр шороор болгоомжтой шорлон хоёр модон царан дээр гаргав. Махаа гаргаж дуусаад мах ханхалсан амттай шөлнөөс тавгуудаа дүүргэлээ. 

	Малчид, хөтөч цөм ширээг хагас дугуйран тойрч завилан суугаад, урцны эзэгтэй ер бусын чухаг ажил хийж байгаа мэт хөдөлгөөн бүрийг нь дагуулан харж чимээгүй сууцгаана. Цөм ямар нэгэн юм хүлээзнэсхийн маханд эс хүрнэ. Николка тэсэж ядан шүлсээ залгин суув. Цартай махнаас уур савсана. Мань хүн бусдын адил завилан сууж байлаа. Ийнхүү суухад эхлээд сонин ч юм шиг байснаа Түдэлгүй хөл нь өвдөгнийхөө үеэр өвдөөд, эвтэйхэн суух сан гэхээс байж ядан байвч нэгд, хөл жийх газар ч байхгүй, нөгөөтээгүүр, Николка нэгэнт хашир догь малчны шинжтэй байх гэж үнэнхүү бодсон учраас тийнхүү жийж яаж болох сон билээ. 

	Лааны туниагүй гэрэл малчдын царайг бүдэгхэн гэрэлтүүлнэ. Эвенүүд цөмөөрөө адилхан харагдаад Николка алин дээр нь ч анхаарлаа төвлөрүүлж эс чадах бөгөөд харин ганцхан малчин нь л гойд өтгөн хөмсгөөрөө ялгарч байв. Түүний хар үнэгэн хорхой шиг өтгөн хөмсөг үрчлээтэй хүрэл духан дээр нь гүрвэлзэн байна. 

	Майхны алс буланд цөөвтөр сонин сэтгүүл хураалттай, хажууд нь «Спидола» хүлээн авагч хэвтэнэ. Николка энэ бүхнийг ажиглан майхны доторхыг сонжиж байх хооронд хүүхэн өөрийнхөө хаяанаас таван литрийн цагаан бидон гаргаж тагийг нээвээс исгэсэн ундаа ханхийгээд явчхав. Харчуулын царай сэргээд ирлээ. Хүүхэн шаазан, шилэн аягануудад, ундаа дүүргэхэд Николка тэднийг тоолж үзвээс өөрт нь, мөн хувь оногдож байх ажээ. Тэр бээр «За хүү минь, архи л битгий уугаарай...» гэж ээжийнхээ захисныг санав,. 

	Николка эмэгтэйд хандан, 

	— Надад битгий аягалаарай, би уухгүй гэж хэлтэл даруй сүвээ рүү нь нэгэнтээ нудрахыг мэдэв. 

	Шумков чих рүү нь ойртон бараг айсан мэт бачимдан, 

	— Чи яаж байна! Юу гэсэн үг вэ! Үгүй гэж болдоггүй юм! Аягалсан нь л бол заавал уух хэрэгтэй. Уухгүй бол эзэгтэйг мах цусанд нь шингэтэл гомдооно. Уух хэрэгтэй. Ийм заншилтай, ийм хуультай юм, ойлгов уу? гэж шивгэнэх нь тэр. 

	Малчид ундаагаа үг дуугүй, тулгах ч үгүй ууцгаачхаад Николкаг хүлгэлзэн харах зуур яриа хөөрөө эхэлцгээлээ. 

	Николка аягатай ундааг авав. «Ийм заншилтай юм бол... Заншлыг хүндэтгэх хэрэгтэй» гэж бодонгуут нүдээ тас аньж байгаад булингартай муухай шингэнийг бушуухан залгилчихлаа. Нүдээ ч нээж чадалгүй аягаа бушуухан эргээж тавьчхаад гараа савчин баахан ханиалгав. Эвенүүд цайлган сэтгэлээр инээлдэцгээн ялз чанасан бугын мах үмхэлж шөлнөөсөө амтархан оочно. 

	— Николка, чи мах ид, сайн ид, тэгвэл зүгээр болно гэж Шумков санаа тавьж зөвлөлөө. 

	Мань эр хэрчим мах авч идлээ. Ходоод хорсон түлэгдэж байсан нь аажмаар зүгээр болж бүх бие бүлээсэн тавирч, толгой нь хийлсэн бөмбөлөг шиг хөнгөхөн, өөрийнх биш мэт эргэлдэн аятайхан оргиод ирэх нь тэр... 

	Урцны эзэгтэй аягануудыг дахиад дүүргэлээ. Николка толгойгоо шийдвэртэй сэгсрэн, 

	— Хэрэггүй! Би болсон... Би сая уучихлаа... гэв. 

	Гэтэл дахиад л Шумковын шовх тохой нударлаа. Энэ удаа цаадах нь жигтэйхэн айсан дүртэй байв. Мань эвен, 

	— Чи юу хийж байна аа?! Үгүй гэж болохгүй! Чи нэг уучихсан бол хоёр дахиа заавал уух ёстой. Гурав хүргэх ёстой! Заавал! Манайх тийм хуультай гэж дахин шивгэнэв. 

	«Мөн хачин хуулиа. Ийм хууль би л лав уншаагүй, сонсоогүй юм байна» гэж Николка дотроо гайхсан боловч «Одоо яая гэхэв, ёстой юмыг ёсоор нь л болгоё» гэж бодоод ярвайн байж хоёр дахь аягаа уучихлаа. Дараа нь гурав дахь, дөрөв дэхийгээ уулаа. Цантсан шилтэй нэг архи хаанаас ч юм бэ, гараад ирж. 

	Малчид, хөтөч, урцны эзэгтэй цөм ухаан алдталаа ууцгаагаад, шөнө дөл хол өнгөрсөн хойно бугын арьс нөмрөх нь нөмөрч, зарим нь хүний хөнжилд бүхлээрээ шургаж, зарим нь унтаж байгаа хүмүүсийн дундуур орж тэрийн хэвтээд нам унтацгаажээ. 

	Николка дааран, толгой нь байж ядтал ангалзан өвдөхөд цочин сэрлээ. Хөнжил нь голдоо хүртэл урагджээ. Хэвтэж байсан арьсан дээр нь бөөлжчихсөн, тэр бөөлжиснөөс исгэлэн муухай үнэр хамрыг нь цоргин ханх тавихад Николкагийн бөөлжис хүрэн хөнжлөөсөө суга үсрэн, унтаж байгаа улсууд дээгүүр алхлан майхнаас ухасхийн гарав. 

	Дараа нь урцны эзэгтэйд галаа асаахад нь тусаллаа. Майханд бүлээн ормогц ундуй сундуй хэвтсэн малчид, хөтөч сая нэг юм хөдөлж хөрвөөн аах өөх болцгоон майхнаас уван цуван гарцгаалаа. Тэдний нүүр нүд нь бөлцийж хавдаад, үрчийж үнгэгдсэн хамаг хувцас нь бугын үс ноос болжээ. 

	Эзэгтэй бөөлжистэй арьсыг дуу шуугүйхэн гаргаж цасан дээр хаяад оронд нь өөрийг авчрав. Дараа нь тэвэр дүүрэн шинэсний шинэ сахал авчирч, хуучин бохирын дээгүүр дэлгэж дэвсээд, сав суулгаа урт зөөлөн зоргодсоор зүлгэн угааж гарлаа. 

	Харчуул нүүр гараа угаачхаад ирсэн шууданг ялгаж янзалж дуусаад мах чанаж байгаа сав руу харан хүлээж ядан сууцгаана. Хэн нэг нь хааяахан юм асуухчаа аядахад нөгөөдүүл нь мөн хариулсан төдий болно. Шумков «Спидола»˗г залгаснаа тэр дор нь унтраав. Ядарч шаналсан царайтай ярвайхыг нь хараад толгой нь бас л өвдөж байгааг Николка ойлгов. Гэвч тэглээ гээд Николкагийн бие хөнгөрсөнгүй. Дэмий л «Эд нар дасчихсан улс, би бол энэ муухай усыг анх удаа уучихлаа, гэхдээ энэ бол бас эцсийнх. Би юунд ингэж уув аа? Фу!» гэж боджээ. 

	Николкагийн жигшин ярвайж байхыг нөгөө талд суусан пагдгар хүн хараад, 

	— Залуу минь, яагаа вэ, толгой өвдөж байна уу? гэж аргадангуй асуув. 

	— Жигтэйхэн өвдөж байна, толгой дундуур модоор татаад авсан юм шиг л!

	Николка даваадуулсан хэрэг биш, толгой нь үнэхээр насандаа өвдөж үзээгүйгээр өвдөнө. Дотор нь муухайрч, хамаг бие нь сульдаад хөдлөхүйеэ бэрх. Сэрүүхэн харанхуй газар толгойгоо шургаад, хөндлөнгийн дуу чимээнээс хол хөдлөхгүй хэвтээд өгмөөр санагдана. Гагцхүү сэтгэлийн тэвчээрээр өөрийгөө албадан сууж байлаа. 

	— Чи яах гэж уусан юм бэ? гэж нөгөө пагдгар малчин гэнэтхэн асуув. Тэр бээр мянган үрчлээстэй дугуй царайтай, дориун хурц харцтай, парвигар ч гэсэн чамбай уруултай эр ажээ. 

	Николка юу гэж хариулахаа мэдэхгүй мэгдэв. Шумков руу эргэж хартал цаадах нь маасалзан хараа буруулах аж. Николка бүдэг бадагхан таамаг төрөх зуур Шумков руу дохиж, 

	— Гурван аяга уухгүй бол урцны эзэгтэй гомдчихоод ерөөсөө нүүр өгөхгүй... танай ёсонд тийм хуультай гэж энэ надад хэлсэн гэв. 

	Малчин Шумков руу зэмлэнгүй харав. Цаадах нь инээддээ болоод чичиргэнэн сууна. Малчин буруушаан толгой сэгсэрч, 

	— Залуу минь, энэ чамайг хуурчхаж. Чи зүгээр л аягаа хөмрөөд тавьчих ёстой байсан юм, тэгвэл чамд Улита аягалахгүй байх сан... хэмээв. 

	Малчид инээмсэглэн Шумковоос нэг юм асуухад цаадах нь инээд алдан хариулах ажээ. 

	— Чи хэл дээ. Яаж мэндлэхийг чамд бас Шумков зааж өгсөн үү? гэж нөгөө малчин Николкагаас асуув. 

	Николка бас нэг чадуулснаа ойлгож, 

	— Тийм, тийм! Шумков! гэж толгой дохив. 

	— Ийм учиртай байх нь ээ! Би чамайг өчигдөр мэндэлж эхлэхээр чинь чиний толгойг нэг л биш гэж бодсон юм хэмээн малчин эр мушилзаж, 

	— Чиний тэр мэндчилгээг танай хэлээр орчуулбал юу болохыг мэдэх үү? гэж асуув. 

	Николка инээмсэглэн байгаа хүмүүсийн царайг хараад арга буюу инээмсэглэв. 

	— «Би бүдүүлэг, тэнэг хүн!» Чи өчигдөр бидэнтэй ингэж л мэндэлсэн шүү дээ... 

	Өөр нэг цагт бол Николка өөрийгөө гарцаагүй дооглох байсан, гэтэл одоо бол юун дооглохтой мантай. Хүнд өвчин туссан мэт л байлаа. Мах идэх гээд үзсэн чинь гашуун оргиод болдоггүй. Ёотон хүртэл шаваг шиг гашуун санагдана. Хүчлэн байж аяга цай уучхаад духныхаа хүйтэн хөлсийг ханцуйгаараа нэг шудраад, хэнийг ч эс хайхран майхны хаяа руу дөхөж, арьсан дээр хэвтэн нүдээ аниваас нэг ёроолгүй харанхуй нүх рүү унаж, нэг халуун улаан үүлэн дээр гарах шиг дайвалзан хөвөх нь тэр. Заримдаа яг өөр орчлонгоос сонстох мэт хүний дуу дэргэд нь гарна. «Нялх хүүхдийг шахчхаж. Юунд тэгнэ ээ?» — «Ийм арчаагүй амьтан гэж би яаж мэдэх вэ, харахад том л эр шиг байсан». — «Цай сайн уулгах хэрэгтэй, ходоод нь угаагдаг». — «За яах вэ, битгий сэрээ, сайн хэвтээд амраадхаг». Дараа нь хүмүүсийн яриа нэгэн бөөн гүнгэнээн болон гол горхи шоржигнох адил шужганаад явчихлаа. 

	Тэр бээр харуй бүрийгээр сэрэв. Толгой нь өвдсөн хэвээрээ, даахын аргагүй хүнд болсон мэт санагдана. Малчид арьсан дээр сууцгаагаад гутлаа сольж байх нь хаанаас ч юм бэ, саяхан орж ирцгээсэн биз ээ. Хөтөч нар алга байна. 

	— За бие чинь ямар байна? гэж Шумков үнэнээсээ санаа зовж байгаа янзтай асуув. 

	— Барагтайхан байна. Юм идмээр, гэтэл гашуун оргиж заваараад, бас хамаг бие үлхийчихжээ гэж Николка үнэнээ хэлэв. 

	— За дүү минь, энэ гайгүй, ингэсхийгээд зүгээр болно, чи дасна аа гэж Шумков итгэлтэй өгүүлэв. 

	Пагдгар малчин Шумковын үгийг эрсхэн тастаж, 

	— Дасахын хэрэг байхгүй гэснээ Николкад хандаж, 

	— Аль вэ танилцацгаая, намайг Фока Степанович гэдэг, энэ хүүхнийг Улита гэнэ. Энэ бол манай ахлах малчин Аханя хэмээн нүүрээрээ дүүрэн үрчлээтэй өвгөнийг нүдээрээ зааж өгүүлээд, ясархаг нүүртэй эцэнхий хүүхэн гэмээр туранхай эвен залуу рүү дохиж, 

	— Тэр бол Костя гэв. 

	Николка нэгэн майханд өдөр, сар төдийгүй, магадгүй хэдэн он жилээр ч цуг аж төрөх ёстой болсон энэ хүмүүсийн царайг толгойнхоо өвдөхийг тэвчин байж шимтэн харлаа. 

	Николка арайхийж гурав хоногийн дараа л малчидтай сүрэг рүү зүглэв. Гэвч хүнд томуу тусаад өнгөрсөн мэт бие нь зөндөө удаан үлбэгэр явжээ. 

	Урцны эзэгтэй Улита түүнд таван хурууны илгэн болон бугын арьсан том бээлий хийж өгчээ. 

	Улита Аханягийн авгай юм санжээ. Тайгад төрөөд түүнээс хойш тайгаасаа хагацаагүй хүүхэн. Гонзгойдуу нүүртэй, сэргэлэн хурц хэр нь эсгэсэн мэт онигор нүдтэй. Оросоор тун барагтайхан ярьдаг учир Николкад голдуу л өөрийнхөө хэлээр юм хэлнэ. Харахад дөчин тав хэдийн хэтэрсэн гэмээр боловч гуч ч хүрээгүй ажээ. 

	Аханя авгайгаасаа бараг нэг дахин ах. Мөн л тайгад төрсөн хүн. Үе залгамжилсан цаатан, өөр ажил байдгийг мэдэх ч үгүй, мэдэхийг хүсдэг ч үгүй. Уушгины сүрьеэ тусаад удаж байгаа, байн байн ярвайн үрчгэнэж байгаад удтал бүгшиж ханиана. Ханиалгаа намдахад гэмшиж ичингүйрсэн маягтай инээмсэглэн, яльгүй нахиу сартгар хамрынх нь самсаа сарталзаад, нүдэнд нь гайхам сайхан сэтгэлийн туяа гэрэлтэнэ. 

	Тэр бээр Николкад илүү цанаа бариулахаар өгөхдөө, 

	— Николка! За манай танайд цана өгөв өө, харин бүрмөсөн өгөөгүй шүү. Танай хүн цанаа өөрөө хийсэн хэрэгтэй гэв. 

	— Би хэзээ ч цана хийж үзээгүй шүү дээ!

	— Жүгээр, манай танай тусалсан болно. Чамайг сургасан болно. 

	Тэгээд мань хүн хэлсэн амандаа хүрчээ. Нэг удаа хоёр сүх аван Николкаг гол руу дагуулаад явав. Утасны шонгоос бүдүүхэн нэг тэгшхэн улиангар сонгож заан Николкаг цавчиж унага хэмээжээ. Дараа нь хоёул модныхоо үндэс талаас алд хэртэй тас цавчиж, тэр тайрдсаа шаантаглан байж голоор нь хоёр хуваав. 

	Өвгөн нэг хагадсыг өөрөө цавчихаар болж, нөгөөг нь Николкад өгчээ. Түдэлгүй өвгөн хоёр хуруу зузаан банзтай болов. Николка байдгаараа мэрийсэн боловч парвайж сэнсэрсэн нэг далиу юм болчихжээ. Өвгөн тэр ажлыг нь сонжин үзээд инээмсэглэн толгой сэгсэрч, 

	— Окси! Ямар далиу банз вэ гээд түүнийг нэг ч илүү хөдөлгөөнгүйгээр түргэн чадмаг засчихлаа. 

	«Жинхэнэ нарийн мужаан шиг!» хэмээн Николка бахархан бодов. 

	Цана хийхээр зэхсэн банз хэд хоног зуухны дээр өлгөөтэй байлаа. Хатаж гүйцмэгц нь Аханя тэр банзаа урт иштэй ойл шиг махир хутгаар нэг хуруу зузаан болтол нь зорж тэгшлэв. Ингэснийхээ дараа их л болгоомжтой ахиулан нимгэллээ. Байсхийгээд л банзныхаа нэг үзүүрээс барьж гараа сунгана. Тэгэхэд нь банзны нөгөө үзүүр яльгүй ч гэсэн доошоо дарж байвал дахиад л цавчина. Тэг тэгсээр хоёр банзны аль аль нь нэг үзүүрээс нь бариад сунгахад гарт хөнгөхөн тогтдог болмогц Аханя сая сэтгэл ханаж ажлаа дуусгах нь тэр. 

	Маргааш нь Аханя цанынхаа толгой талыг буцалж байгаа усанд зад чанаад хөшүүрэг, хөндөлтэй модон залуураар махийлган залж бэхлээд дахиад хатаахаар өлгөв. Тэгээд Николкаг хулд загасны борцноос арьсыг нь хуулж сайн гэгч хуйлж жижигхэн жижигхэн ороомог хий гэлээ. Энэ завсар Улита бугын шилбэний арьснууд зүйгээд цанын банзны хэмжээтэй хоёр ул бэлтгэчихлээ. 

	Нөгөөдөр нь цана хатаж гүйцсэнийг үзээд Аханя, 

	— Микулай, одоо зуухандаа гал зад өрдсөн хэрэгтэй, тэгээд загасны арьсыг удаан чанасан хэрэгтэй гэжээ. 

	Улита буцалж байгаа хувинтай ус руу загасны арьсан ороомгуудыг үйчихлээ. Николка зуухыг улайстал нь гал өрдөв. Ороомгууд хагас цаг гэхэд болтол чанагджээ. Улита тэдгээрийг хувингаас гаргаж хөргөв. 

	Аханя дээл хувцсаа бэлхүүсээ хүртэл эгэлдрэглэж байгаад нэг цаныг зуухан дээр халааснаа нөгөө загасны ороомгуудаараа хүчлэн үрж гарав. Шөрмөс нь ирвийж гүрийсэн өвгөний бор бие хөлс дааварлан чийхарч, булчин нь арьсан дор нь оготно гүйх мэт гүрвэгэнэнэ. Тэр бээр ийнхүү загасны зунгаг цавуугаар цанаа нялгадчихаад, арьсан улны хөрсийг түргэн норгож, түүнийгээ зуухан дээр ээж сайн халаагаад, цанын толгойноос ар үзүүрийг нь хүртэл сунгаж нөмөргөн углаад зангидсан гарынхаа байдаг хүчээр арьсыг банзтай наалдуулан жилэмдэж дарлаа. Улита хамжилцан, арьсыг үрчийсэн газар нь тэнийлгэж, модноос илүү гарсныг нь дотогш нь давуулан наана. Арьсыг хий авхуулалгүй бүхий л энгээр нь цанын уланд наасан хойноо өвгөн амьсгаадан хөлстэй нүүрээ даавуугаар шударч, цанаа хатаахаар өлгөөд сая нэг сэтгэл ханаж инээмсэглэн тамхиа нэрэв. 

	Хоёр дахь цаныг Николка өөрөө наав. Аханя хаа нэг түүнийг залруулах зуур учрыг тайлбарлана. Цавуу хийхэд гагцхүү давслаагүй загасны арьс л хэрэгтэй. Цавууг бас цааны эврээр хийж болно, гэхдээ маш удаан чанах шаардлагатай. Заримдаа цанын бөхийг бодож банз арьс хоёрын завсраар бугын шөрмөс наах нь бий. Цанын урт эрүүнээс дээш гарах ёсгүй. Анчин хүний цанын ар үзүүрт баавгайн шинэхэн арьсны өөдөс хадна. Николка цаачин учраас түүний цанын ар үзүүрт юу ч хадахгүй ажээ. 

	Цаныг эвэрч гүйцсэний дараа Аханя хажуугаар илүү гарсан арьсны захыг нямбай өөлж хаяв. Тэгээд цоргин нүх гаргаж, оосроор бэхэлгээ хийсэн нь тамирчдынхтай огтхон ч төсгүй ажээ. Өвгөн ийнхүү өөрийг нь харж хандаж халамжилж буйд Николка үнэхээр сэтгэл хөдлөн баярлах тул юм болгоныг түүний аяд нийцүүлэхийг хичээнэ. Аханя ч үүнийг анзаарч Түдэлгүй тэр хоёрын хооронд үнэхээр нөхөрсөг харьцаа тогтжээ. 

	Малчид орой нь сүргээ хурааж орхисон газар луугаа өглөө бүр үүр цүүрээр явцгаана. Гэтэл бугын сүрэг шөнөдөө олон километр газар таран бэлччих нь олон. Ийм үед малчид хуваагдаж, хоёр нь бугын мөрийн зүүн талаар, хоёр нь баруун талаар, нэг нь дундуур нь орж чанга чанга хашхичсаар, тарж сарнисан хэсэг бусаг цаануудыг нэг дор хөөж цуглуулна. Мөрийн захаар явж байгаа малчид гол сүргийн байгаа газраас хажуу тийш гарсан ганц ч бугын мөрийг орхилгүй мөшгөх үүрэгтэй. Хэрвээ мөр үзэж харж гэмээ нь малчид тарж гүйсэн сүргийг хөөж олтлоо мөрдөх ёстой. Энэ нь өвөл хийхэд ч хялбар биш, заримдаа бугын мөр цасанд баларчихна, заримдаа халцгай мөсөн дээгүүр явчихсан байх агаад тэр нь шөнөдөө тошин гүйчихсэн байна. Цас орох нь элбэг. Бас тэгээд бугын сүрэг гурав юм уу долоо хоногийн өмнө явсан мөрөөрөө орчихсон байвал бүх юм холилдож хутгалдчихаад аль нь шинэ мөр, аль нь хуучин мөр гэдгийг ялгахад бэрх болно. 

	Цаа буга ганц нэгээрээ хэзээ ч тасардаггүй, дандаа хэсэг сүргээрээ бэлчдэгийг Николка удалгүй анзаарчээ. Голдуу л арав, арван нэгэн цагийн алдад сүргээ эмхэлж амжина. Тэгээд малчид маань хашхирч исгэрсээр сүргээ майхны зүг тууна. Николка бусдаас чанга хашхирч исгэрч, бүхнээс илүү гүйж харайлгана. Түүнд бугын сүрэг дэндүү удаан явж байх шиг санагдаад болдоггүй. Хашхирч гуаглаж, үр ашиггүй гүйж харайлгаснаасаа болоод Николка үйлгүй цуцаж, үдийн хоол идэхийн үед шөл халбагадсан гар нь салгалдаг байлаа. 

	Үдийн хоолоо цадтал идсэний дараа арьсан дээр хажуулж, амсхиймээр санагдавч ахиад л сүрэг рүүгээ явах хэрэгтэй болно. Хөгшин мянжиг, унааны цаанууд майхан тойроод давс хужир амталж байх зуур бусад нь тал тал тийшээ тараад бэлччих юм уу хуучин замаараа цувраад бэлчээрийн зүг гүйнэ. 

	Николка салж сарнисан бугыг олж ирэх, тархсан сүргийг бөөгнүүлж байх үүрэгтэй. Дараа нь малчид сүргийн дундуур явж имнээгүй залуу цаануудыг цаламдан барьж авна. Николка сүргийг тойроод хураагаад байх ёстой. Тэр бээр малчид бугуйлаа цааны эвэрт хавтай чадмаг углаж байхыг атаархан харна. Бугуйлдсан хүн цаагаа тогтоон цас руу хүчлэн улдаж зогсоно. Малчны нэг нь хөвч шиг чивчирсэн цалмаас шүүрэн авч аажуухнаар дагуулан барьсаар бугын толгойд ойрхон очмогцоо нэг гараараа эвэрдэн авч, нөгөө гараараа цалмыг тавингуут бугыг эрүүдээд огцомхон дугтрахад хөөрхий тэр амьтан хэдийн бөөрдөн унасан байна. Тэгэнгүүт бусад нь дээрээс нь дараад авна. Хэдхэн хувийн дараа суларсан буга толгой сэгсчин сүргийн зүг давхиж байх бөгөөд баруун чихэн дээр нь хоёр сэтэрхий тодхон харагдана. Баруун чихний хоёр онь бол гуравдугаар сүргийн им. Нэг, хоёрдугаар сүрэг өөр өөр имтэй. Имнэсэн бугынхаа тоог алдахгүйн тулд Аханя чихний хайчилбарыг өвөртлөөд байна. Орой нь энэ хайчилбаруудыг тоолоод тоо бүртгэгч Фока Степанович нийт имнэсэн бугын тоог дансандаа тэмдэглэж авна. 

	Бугын бөөн сүрэг дотроос имнээгүйг нь олж харна гэдэг амаргүй ажээ. Имнээгүй бугыг нэг хэсэг цаатай сүргээс нь тастаад, малчид ангаалан гүйж хагас дугуйран дор дороо зогсоцгооно. Сүргээсээ тасарсан цаанууд малчдын хоорондуур тогтоохын аргагүй хуйлран садгадна. Агаарт салхи хүнгэнэн исгэрч зуу зуун туурай цасан тоос манаргаж, зуу зуун эвэр бут бургас шиг сэрэлзэн ирэлзэнэ. 

	— Таураак!! Таурак!! хэмээн малчид тал талаас гуугчин хэн нэгний нь цалам эрчлэн хуйларна. 

	Николка ийм бугуйлтай болох сон, хурдан цаануудыг ингэж гарамгай барих сан гэж үнэнээсээ хүснэ. Гэвч сүргийг тойрон гүйж хашин тогтоох нь түүний ажил. Энэ нь нэг их хэцүү биш ч даан ч сонирхолгүй ажил. Николка малчдад атаархахдаа «Өөрснөө барьцгаагаад л байх юм, би юугаараа дутуу юм бэ? Нэг нь миний оронд зогсоод би бугуйлдах сан» гэж гоморхон бодно. 

	Мань эр маргааш нь сүрэг тойрч гүйсээр бүрмөсөн залхаж гүйцлээ, би бусдаас юугаараа ч дутахгүй ерөөсөө цаламтай болж цаа баримаар байна гэж шулуухан хэлээд тавьчихжээ. 

	Малчид Николкаг анхааралтай сонссон төдийгүй өрөвдөн толгой дохицгоов. Костя Фролов бугуйлаа Николкад үг дуугүй өгчхөөд өөрөө сүргийн захад очлоо. Аханя бугуйл эвхэхийг зааж өгөв. Николка үүнийг дор нь сурчихлаа. Аханя урамшуулан толгой дохисон боловч басхүү егөөтэй инээвхийлэх шиг Николкад санагджээ. 

	Тэр бээр малчдын араас даган алхах зуур «За гайгүй ээ, та нараас доргүй гэдгээ одоо батлаад өгөмз...» гэж додигор бодож явав. 

	Шумков сүрэг рүү зааж, 

	— За тэр нэгийг барьцгаая. Харж байна уу? гэв. 

	— Хаана байна?

	— Тэр л зогсож байна шүү дээ, мянжгийн цаана, далиу эвэртэй. 

	Николка Шумковын заасан зүг рүү харсан боловч цаанууд бүгдээрээ далиу эвэртэй агаад нүд нь эрээлжлэх шиг болжээ. 

	— Үгүй ээ, би харахгүй байна гэж тэр бээр үнэнээ хэлэв. 

	— Дүү хүү, юу болж байна? Тас сохорчихоо юу? Үгүй, тэр л зогсож байна шүү дээ, бөөрөө бидэн рүү харуулаад цас шиншилж зогсоно. Харж байна уу?

	— Үгүй, харахгүй байна. 

	Малчид нууцгайхан жуумалзана. Шумков уцаарлан бухимдаж, 

	— Нээрэнгээсээ үзэхгүй байна гэж үү дээ? Модны хажууд зогсож байна, за одоо яг бидэн рүү харлаа, тэр мянжгийг өшиглөчихлөө. Харав уу?

	Николка, 

	— Харлаа! Харлаа! гэж баярлан дуу алдав. 

	— За яамай даа, арайхийж л... Одоо түүнийгээ алдчихав аа. Дагуулаад хараад бай, тэгээд барина шүү. 

	Малчид саяын товлосонтой хамт хэсэг цааг түргэн бүчиж аваад Николка Шумков хоёрын хоорондуур туув. Булингартай гол шиг бугын зэгэл саарал урсгал Николкагийн дэргэдүүр галзуу мэт хуйлран садгадаж тэр урсгал дотор нөгөө далиу эвэрт уусан алга болох нь тэр. Николка бугуйлаа саглагар бут шиг сагсалзан сэрвэлзсэн эврүүд рүү таамгаар шидсэн боловч бугуйлынх нь үзүүрт гогцоо гарахын оронд ороолдсон түүдэг харагджээ. Яг энэ хоромд Шумков нөгөө цаагаа барьчихсан байв. Николка бугуйлаа дахиад нэг таамгаар шидсэнд аанай л гогцоо үүссэнгүй, харин бөөн орооцолдсон уяа мянжгийн бөөрийг гуядах нь тэр. 

	— За дүү минь, чи бугуйлаар цаа цохиод алчхав! гэж Шумков дооглонгуй өгүүлэв. 

	Харин гурав дахь удаагаа шидэхэд нь Николкагийн бугуйлд яасныг бүү мэд, гурван цаа зэрэг орчихдог байгаа даа. Хоёр нь ч тэр дорхноо мултарчхаж, гурав дахиас нь бугуйлаа салгаж авах гэж бөөн ажил болжээ. Николка ичихдээ Костяд бугуйлыг нь буцааж өгөөд хуучин байрандаа очив. 

	Тэр бээр шинэ амьдралдаа бага багаар дассаар малчдын дадал заншлыг ажиглан мэдэж, улмаар тэдний дамыг авсаар бүлгээ. Аханя бригаддаа гойд нэр хүндтэйг Николка даруй анзаарчээ. Аливаа чухал хэрэг дээр Аханя л эцсийн шийд хэлнэ. Бригадын дарга туршлагатай цаачин боловч Аханяд хүрэх яагаа ч үгүй. Шумков ихэнх насаа суурин газар өнгөрөөсөн хүн. Долоодугаар анги төгсөөд Благовещенскийн хөдөө аж ахуйн сургуульд суралцаж, дараа нь хамтралд мал маллаж байжээ. 

	Шумковоос дөрөв тав ах Фока Степанович хамтралын төвд тоо бүртгэгчээр нэлээд удаан ажиллаад хожим нь цаачдын бригадын дарга хийж явсан боловч зөөлөн зантай учир өөрөө тэр албанаасаа гарч, сүүлийн арав шахам жил буга маллаж байгаа ажээ. 

	Костя Фролов гуч эргэм настай. Тэр бээр тайгад төрсөн, удам угсаагаараа цаачин. Долоотой байхад нь дотуур байртай сургуульд өгсөн боловч гуравхан жил сурчхаад тайга руугаа оргон эргэж ирээд тэр үеэс хойш цаа маллаж яваа аж. Ах дүүстэйгээ уулзах буюу хулд агнах үеэр мөнгө олох гэж хааяа төв орно. 

	Тэр бээр чац багатай, бие хаа тэгшхэн, явдал хөнгөхөн, дуу зөөлөн, ясархаг бүсгүй царайд нь ямагт цайлган инээмсэглэл тодорно. Костя бүх юмыг хийж чадна, ачлагын эмээл, өргөн цана, тэрэг чарганы янз бүрийн тоног, хутга шөвөг хийх, загасны тор сүлжих, хав загасны арьсаар бугуйл зүсэхээс авхуулаад цаачин хүний хийж чадах ёстой ажлыг ямар тоочиж барах биш. Энэ бүгдийг Костя зүдрэлгүй хийх бөгөөд тэр ч байтугай үйлэнд уран, оёсон юмаа өнгөтэй өлбөнгөөр гоёж чимэхдээ чадамгай. Бүсгүй хүний ажилд ийнхүү дурладаг болохоор нь малчид түүнийг Костя˗охин хэмээн цаашлуулдаг боловч уран үйлийн үлгэр болгоод ямар ч үзэсгэлэнд зоригтой тавьж болох бүтээлээсээ Костя охин тэдэнд бэлэглэв гэмээж нь нөгөө тохуурхдаг улс маань хэн нь ч гэсэн үнэн голоосоо баярладаг авай. Костя Фока Степановичийн зээ дүү, Фока Степанович өөрөө Аханягийн зээ дүү ажээ. 

	— Бид ч цөмөөрөө төрөл улс даа хэмээн Фока Степанович инээмсэглээд, 

	— Ямскт ерөөсөө л арваадхан овогтон бий, түүнээс хамгийн гол нь Фроловынхон. Чи харж л байгаарай, гурав дөрөвхөн жилийн дараа чамайг Машка Фроловатай юм уу Дунька Фроловатай гэрлүүлээд манайхны хамаатан болгочихно гэснээ хэсэг зуур бодолхийлээд, 

	— Хэрэвзээ чи биднээс нэг жилийн дараа зугтчихгүй бол шүү дээ гэж эргэлзэн өгүүлэв. 

	Николка малчдыг ажиглах тусам тэд түүнд улам сайхан сэтгэгдэл төрүүлнэ. Бригад нь нэгэн эвсэг гэр бүл, Николка энэ гэр бүлийн тэгш эрхт гишүүн мэт түүнд бодогдоно. Хэн нь ч хэндээ тушааж захирахгүй, хэн ч хэнийгээ аашилж омогдохгүй, цөм нэг л ажил үйлстэй, ганц санаж сарвайдаг юм нь бугын сүрэг, энэ сүргээ хамгаалж, өсгөж үржүүлэхийн төлөө л зүтгэцгээнэ. 

	Николка Аханягийн зааж сургахыг даган аяндаа л түүний шавь шиг болжээ. Өвгөн таяг шиг урт мод ардаа хэдэрчхээд яльгүй бөгтийсхийн, арьсан ултай палигар цанаараа хөнгөхөн хөнгөхөн гулсаад тайга дундуур итгэлтэй додигор алхална. Энэ таягийг малчид, яагаад ч юм бэ, саваа гэнэ. Гараас мултрахгүй, тулахад эвтэйхэн бариултай, эрүүгээр татах дайны нэлээд урт таяг билээ. 

	Малчин хүн энэ саваанаас өвөл, зуны хэдийд ч салахгүй. Хусыг засаж янзлан хийдэг боловч хамгийн сайн нь моносон саваа байдаг. Малчин хүн өвөл саваагаараа цасны зузааныг хэмжинэ, цасан дор хөвд байгаа эсэхийг мэднэ, эсвэл уулын уруу руу цанаар буухын цагт хурд саагч нь болно. Зуны цагт саваагаа тулж цаандаа үсэрч мордоно, намгийг хатгаж баримжаална, бууны хөл болгоно, ер нь савааны хэрэг мундахгүй, малчин хүн саваагүй бол гаргүй л гэсэн үг. Алганы аяар мөлчийчихсөн зарим савааг олон он жилээр хэрэглэнэ. Тийм нэг, олон жил хүний гарт зүтгэсэн, бөх уяхан савааг Аханя Николкад нэг өдөр бэлэглэжээ. 

	Николка өвгөний араас уяатай гөлөг мэт дагана. Өвгөн түүнд ямар нэг мөр заагаад тэр нь ямар амьтан, шувууных, яваад удсан эсэх, өлөн байж үү, цатгалан байж үү, ямар зан төрхтэй болохыг хүртэл тайлбарлаж таниулж өгнө. Мөр танихын ухааныг Николка гайгүй амархан сурч байлаа. Аханя үе үе түүнийг шалгангаа сайшаан толгой дохино. Харин тайгын дотор зүг чигээ олохыг Николка яагаад ч сурч чадсангүй. Тэр бээр анд яваад буцах тоолондоо өөрийн явсан замыг дагаж ирнэ. Гэтэл өвгөн майхнаас гараад л сүрэг нь тав, арван километрийн цаана ч байсан яг л түүн дээр буучихна. Тайгын хаанаас ч гэсэн майхандаа мөн л яг ороод ирнэ. Цаачдын ийнхүү тайгад зүг чигээ амархан олдог чадвар байгалиас заяасан ер бусын авьяас мэт түүнд бодогдоно. 

	Николкад буга үнэхээр сайхан санагдана. Том хар нүд нь хэчнээн гунигтай, хэчнээн дөлгөөхөн гээч!

	Тэр бээр «Буга гэдэг орчлонгийн хамгийн номхон амьтан байх» гэж сэтгэл гэгэлзэн бодож, энэ хоёр мянган бугын сүргийг цөмийг нь давс түрхсэн хар талхаар цадтал нь тэжээх сэн гэж бодно. 

	Гэвч нэгэн явдлаас хойш бугын тухай бодол нь арай өөр болжээ. Тэр нэгэн өдөр мань хүн цаанууд урд өргөн туурайгаараа гүнзгий цасыг малтаж, цасан нүхэн дотроос хөвд олж идэж байхыг бэлчээрийн захад ажиглан зогсож байв. Нэг туранхай цаа Николкагийн анхаарлыг татжээ. Тэр цаа цас түргэн түргэн цавчилж харагдана. Ухан ухсаар хөвдөд хүрээд юу юугүй үмхэхээр завдах хоромд олон салаа хурц эвэртэй нэг том этэр хажуугаас нь дайрч хөөрхий туранхай цааг хөөчхөөд бэлэн нүхнээс хөвдийг нь хүртэж гардаг байгаа даа. Дорой цаа шинээр цас ухаж байх хооронд танхай этэр бэлэн хөвдөө идэж дуусаад түүнийг дахин өшиглөж хөөв. 

	— Ээ муу хувалз! хэмээн Николка бухимдан хашхираад дээрэлхүү этэр лүү саваагаа шидлээ. 

	Гэтэл энэ үес нөгөө туранхай цаа нэг жижигхэн дасванг ухсан нүхнээс нь хөөж айлгаж байгаа харагдав. Николка сайтар ажиглавал бүх цаа ингэж бие биеэ хөөх ажээ. Хүчтэй нь хүчгүйгээ өшиглөнө, сул нь доройгоо хөөнө. Дорой нь хожим Аханягийн тайлбарласнаар, 

	— Хэрэвзээ цас маш их гүнзгий бол түүнд идсэн ч юм байхгүй, өлөн хоцроо, бүрмөшин үхэж үрэгдээ! болдог ажээ. 

	Малчид зарим цааг хөллөгөөнд сургана. Үүний тулд том зарь эсвэл этэр барьж аваад эврийг нь хөрөөдөж танана. Тэгээд хурц ясан шивүүр өргөстэй, гүйлгээ сагалдаргатай ногтоор ногтолж, туяхан ургаа хар модноос тойроод байхад уяа нь богиносож ороолдохооргүй уяна. 

	Малчдыг холдмогц буга хар хүчээрээ цамнаж зулран зугтахыг оролдон уяагаа угз угз татна. Хар мод нахийж ирснээ тэнийн босож бугыг өөр лүүгээ эргэж татна. Ингэхэд гүйлгээ сагалдарга хоолойг нь боож, ясан шивүүрүүд ухархай руу нь чичлэн шигдэнэ. Тэр даруй буга ихэд өвдсөн, цочсондоо болоод хөлөө хяргуулсан мэт өеөсөн ойчно. Гэвч дахин босоод улам хүчтэй цамнан урд хоёр хөлөөрөө агаар самарч цовхчино. Тийнхүү унаж тусан, босон босон харайхад сагалдаргадаа хоолой нь боогдон шуухитнан багтарч, хамар нь сартганан, бөмбөлөг хоёр нүд нь ухаангүй эргэлдэнэ. Тийнхүү хагас цаг орчим алдуурах гэж ядсаны эцэст буга сая цуцаж толгойгоо сэгсрэн, амаа ангайн хамаг бие нь чичрэн татганаж номхорно. 

	Сургаж байгаа хүн үүнийг үзмэгц чанга чанга ханиалган хашхирч, гараа огцом огцом даллан буга руу очиж дахин үргээн нэг хэсэг цовхчуулна. Тэг тэгсээр буга маань урт бүдүүн хэлээ унжуулан, хар хур уухилж, цулбууртаа татагдан, хүний хашхирах ханиалгахыг тоохоо больж, гар далайхад далдирах төдийхөн зогсоно. Ингээд бугыг нэгмөсөн сургачихлаа гэж бодмоор авч энэ нь дөнгөж эхлэл төдий ажээ. 

	Малчин нэгэн хэмээр бүүвэйлэн исгэрсээр бугыг дээшээ цоройн цамнах битгий хэл, хажуу тийш бусгаж шарвахын аргагүй болтол нь модонд тулган чанга гэгч уяна. Тэгээд бугын толгой руу зөв талаас нь очиж, эхлээд болгоомжтой зөөлөн, дараа нь ширүүн ширүүнээр нэг бол чихнээс нь таталж чангааж эсвэл гараараа нуруу, гэдсээр нь шудран илж, ногтыг нь засах зэргээр энд тэнд нь хүрч цочроог гаргах бөгөөд чингэхдээ «Фи˗вить! Фи˗вить!» хэмээн зогсоо зайгүй сугайлан аргадна. 

	Буга хүний гар хүрэхэд бие нь чичивгэнэн, хамар нь хуугчиж, нүд нь дүрлэгэнэх бөгөөд сав л хийвэл өшиглөх хайрахыг завдан, заримдаа зорьсондоо хүрнэ. Малчин өшиглөх өвдөхийг тэвчин ажлаа махран үргэлжлүүлээд л байна. Буга Түдэлгүй аргадах дуунд бүүвэйлэгдэн далдичиж тийчгэнэхээ болино. Тэгмэгц малчин дахиад л чанга чанга гуугчин хашхичиж, хоёр гараа савчин далайж, биед нь дахин ширүүн ширүүн хүрнэ. 

	Буга энэ бүхнийг тоохоо больж дөжирлөө гэж итгэснийхээ дараа малчин хөллөгөөнд сургах хамгийн нарийн ажилд орно. Энэ нь хөтөлж сургах ажил. Сайн сургасан буга малчны араас бараг өсгий дээр нь гишгэчих шахам ямар ч шахалт туултгүй дагана, малчин цулбуураа л барьж явахаас өөр ажил байхгүй. Тийм бугаар нүүхэд амархан. Муу сургасан буга сав л хийвэл улдаж чангаагаад ер олигтой явж өгөхгүй, эзнээ ядрааж махыг нь иднэ. Ханиалгах буюу гар далаймагц цанхалж цамнаад юм уу хажуу тийшээ бусгаж зулраад ачаагаа хөглүүлж, уяа хөллөгөөндөө орооцолдоно. Буруу сургасан буга өтөлтлөө муу зангаа орхихгүй, ёстой эзнийхээ наждыг эдэлж өгнө! Чухам иймээс малчид цаа бугаа эхнээс нь л зөв сайн сургахыг чухалчилдаг авай. 

	Эцэст нь малчин сургасан бугаа модноос тайлж исгэрэн сугайлсаар цулбуураа баруун гартаа ороож бугыг өөр лүүгээ зөөлхөн татна. Буга дөрвөн хөлөөрөө улдаад зогсчихно. Одоо түүнийг хөдөлгөх арга байхгүй, малчин ч татаж чангаахгүй. Харин хажуу талаас нь очиж цулбуураа хоёр удаа татасхийснээ өөр лүүгээ хар хүчээрээ дугтарна. Буга тэнцвэр алдан өөрийн эрхгүй хүний зүг хоёр гурав алхана. Малчин зайлсхийн тэр даруй цулбуураа суллана. Цулбуур сулрангуут хоолой боож байсан сагалдарга суларч, ухархай руу шигдсэн хурц ясан шивүүрээс өвчин намдана. Гэвч буга улласан хэвээр, явах царайгүй зогсоно. Малчин нөгөө талаас нь очиж түрүүчийнхийгээ давтана. Чухамхүү явахын цагт л цулбуур суларч, тэгснээр л боомилсон гогцоо хоолой боох нь багасаж, хурц шивүүр ухархайд шигдэхээ больж байгааг буга ойлгож автал нэлээд хугацаа өнгөрнө. 

	Тэг тэгсээр хүн ч сансандаа хүрнэ, буга ч өөрийнхөөрөө зүтгэвэл өвдөх, боогдож үхэхийн зовлон амсах агаад хүний араас дуулгавартай дагавал амар заяа үзнэ гэдгээ ухаарна. Гэвч энэ мөчийг хүртэл буга мөн ч олон удаа зуларч, цамнаж, эзнээ урд хөлөөрөө самарч, хоолой нь боочихсон мэт худлаа архиран гасалж, нүд нь гөлийн унаж, дахин босон харайж зовно. Малчин хүн энэ дуулгаваргүй амьтныг гэдэс рүү зад өшиглөмөөр буюу бүлтгэр нүдэлсэн мунаг толгой дундуур нь тас татаад авмаар санагдавч биеэ тэвчин барьж, аанай л аргадан исгэрсээр байна. Бугыг одоо цохиод авах юм бол хамаг ажил нь талаар болж, энэ амьтан өтлөн өтөлтлөө хүн ширүүхэн хөдлөх буюу гар далайх төдийхнөөс бусгаж далдичаад байдаг болчихно гэдгийг малчин хүн мэднэ. Тэгээд л арга буюу уураа төдийгүй уцаараа барьж байгаа нь тэр. Сургасан бугаас орой болохын үес л сая нэг юм ногтыг нь мулталж авна. 

	Харин буга маань аль хэдийн эрх чөлөөтэй болсноо үл ухааран барзгар улаан хэлээ унжуулан хоёр бөөр нь түнхэлзэн уухилаад, нөгөө газраа зөндөө удаан зогсоно. Туурайн аяар хөлд нь энд тэнд хөх няц хурж, цулбуурын сурд алга нь улаан эрээн болчихсон малчин сургасан бугаа нүд баясан харчхаад, ядарч даагдахаа больсон хоёр хөлөө арай ядан зөөсөөр майхны зүг сажлахдаа шинэ унаандаа тохирох нэр бодож явна. Унааны бугад ёстой санаанд оромгүй нэр өгнө. Сүргийн дотор Лонх, Түрийвч, Нус, Костя, Фока, Хөл бөмбөгч, Сансрын нисэгч гэдэг нэртэй буга ч бий. 

	Николка өөрөө сургасан бугатай болох сон гэж үнэхээр хүсэвч одоо хэр түүгээр энэ ажлыг итгэж хийлгэхгүй байв. Шумков түүнийг тайвшруулан, 

	— Дүү хүүд сургах цаг ирнэ. Хойтон жаран толгой сургах хэрэгтэй болно, тэгэхэд л сураарай гайгүй. Харин одоохондоо сайн л харж авч бай гэжээ. 

	Николка ч харж ажигласаар билээ. Тэгэх тусам цаачин хүн хэчнээн их юм мэдэх, чадах хэрэгтэйг гайхаж барахгүй, өөрийнхөө арчаагүйг улам бүр ухаарна. Гурван жил дагалдны цалин авч, дагалднаар явах ёстой. Николка цалингийн тухайд ер бодсон юмгүй. Жинхэнэ цаачин болох л гол зорилго нь байлаа! Тэр бээр бугуйлаар өдөр болгон дасгал хийж хожуул, модны мөчир, нохой хүртэл цаламдаж үзнэ. Нэг дэвтэр нээж Аханя болон бусад малчнаас сонссон амьтан шувуудын авир төрхийн тухай ярьсан зүйлийг бичиж авдаг болов. Мөн түүндээ элбэг хэрэглэгдэх эвен үгсийг тэмдэглэнэ. Ядрах нь гайгүй бол оройн цагаар Горький, Жек Лондоны номоос амтархан уншина. Николка аж төрөлдөө сэтгэл хангалуун байв. Гагцхүү дагалдан сурагч гэдэгтээ жаахан гутарч, бушуухан бусад малчидтай эн тэнцэх хүслэн оргилно. Ямар ч даалгаврыг түргэн, сайн биелүүлэх гэж байдаг чинээгээрээ мэрийж малчид өөрийг нь магтвал туйлаас их баярлана. Тэр дундаа өвгөний амнаас «Окси! Хокан ай» гэдэг урамтай цагтаа хэлдэг магтаалыг сонсвол бүр ч гойд баярлана. 

	Николка хэдий хичээн мэрийвч ёсоор нь хийж чадахгүй юм зөндөө, тэгээд ч яах учраа олохгүй сандрахад цаадуул нь түүнийг цайлган сэтгэлээр цаашлуулж инээдэм болцгооно. Малчид хажууд нь эвен хэлээрээ ярилцахад Николка ойлгохгүйдээ тун их харамсана. Тэд аль нэг юмыг зөвлөлдөх буюу шүүн хэлэлцэнэ. Заримдаа царай нь санаа зовсон байдалтай эсвээс хөгжилтэй инээлдэнэ. 

	Юуны тухай ярьж, юунаас болж инээлдэж байгааг Николка тааварлан суухаас өөр аргагүй. Гагцхүү өөртэй нь ярих үед л орос хэлээ сонсоно. Малчид өөрсдөд нь хэцүү орос хэлээр дэргэд нь заавал ярьж байх албагүй, харин мань хүн өөрөө л эвен хэлийг сурах ёстой гэдгийг Николка ойлгоно. Ийнхүү ойлгон байвч малчдад дотроо жаахан гоморхоно. Тэд өөрийг нь далдуур дооглоод байх шиг үе үе санагдана. Ялангуяа Шумков түүнийг цаашлуулах дуртай, тэгэхдээ бүр ил дооглоно. Харин нэг удаа тэр бээр өөрийнхөө тоглоомоос өөрөө хохирчээ... 

	Энэ нь нүүдлийн үеэр болсон хэрэг. Шумков Николка хоёр сүргээ тууж, бусад нь тэдний гаргасан мөрөөр ачаа хөсөгтэйгөө явжээ. Цааны олон сүрэг тайга дундуур дайрч байгаа их цэрэг шиг сүр бараатай, дуу шуутай хөвөрнө. 

	— Баруун тийш нь! Баруун тийш нь эргүүлээрэй! хэмээн Шумков байсхийгээд л хашхирна. 

	Николка даруйхнаа сүргээ захлан харайлгаж, баруун тийш эргүүлэхэд заримдаа овоо зөв эргэвч битүү цасан дээгүүр зам гаргаж яваа түрүүчийн цаанууд нь хэт цаашилж, бүх сүрэг тэднийг дагаад буруу тийш эргэх тохиолдол ч гарна. Ийм үед сүргээ буцаан эргүүлж зөв зүгт нь чиглүүлэх гэж хоолой мэдэн хашхирч, хөл мэдэн гүйнэ. Гурван цаг хэртэй яваад нэг буга гэдсээрээ ойчоод өгөв. Николка бугыг өндийлгөж ядаад бригадын даргаа туслаач гэж дуудав. Шумков сүүлнээс нь дугтарч үзсэн боловч хөөрхий буга улаан судал татсан цагаан нүдээ бүлтэлзүүлэн уухилан хэвтэнэ. 

	— Өвчин туссан юм болов уу? гэж Николка бодсоноо хэлэхэд Шумков, 

	— Өвчин туссанаас зайлаагүй. Би одоо эмнээд орхиё гээд хутгаа хуйнаас нь гаргалаа. 

	Тэгээд бугыг бөөрөөр нь өеөдүүлэн унагаад толгойг нь духайлгаж байгаад хутгаа сурмаг гэгч нь нугас руу нь шаачхав. Буга нэг хүчтэй таталдсанаа хөл нь ганц хоёр тийчлээд хөдөлгөөнгүй боллоо. 

	— За дүү минь, ингэж л эмнэдэг юм даа! Сурна шүү! гэж Шумков мэл гайхаж цэл хөхөрсөн Николкад зааварджээ. 

	Николка орой болохын үед хашхирснаас хоолой нь сөөж, харайлгаснаас хөл нь цуцчихаад явж байтал бас нэг буга цасан дээр ойчсоныг үзэв. Хошуу, шилбэ нь цагаан, ёстой ховор хөөрхөн буга байлаа. Малчид ийм бугыг их үнэлнэ, тэгээд ч цагаан шилбэт Уныпа гэж өхөөрдөн нэрлэнэ. 

	Николка Шумковыг харвал бригадын дарга нь сүргээ эргүүлэн модны цаагуур сүүтэлзэх ажээ. Бугын сүүлнээс таталж, бөөр рүү нь хөлөөрөө хэд нударсан боловч цаадах нь хамар нь сарталзан ягаахан хошуу нь пумпалзан хэвтсээр байв. Хайран буга, гэвч алахаас яах вэ. Николка хүйтэн ус руу шумбах гэж байгаа мэт цээж дүүрэн амьсгаа аваад бугын толгойг духайлган дарж хутгаа нугас руу нь хүчтэй дүрлээ. Тэгээд хутгаа бушуухан арчиж хуйлаад, холдсон сүргийн хойноос эргэж харалгүй гүйж одов. 

	Николка анх удаа буга алж байгаа нь энэ. Сэтгэл нь нэг л хачин оргивч эрт орой хэзээ нэгэн цагт ингэж хутганыхаа ирийг бугын цусаар мялаах ёстой байсан гэж өөртөө итгүүлэхийг хичээнэ. Тэр бээр «Цөмөөрөө бэлэн мах идэгчид байж яаж таарах вэ, алж төхөөрөх хүн байх ёстой биз дээ. Тэр тусмаа малчин хүн» хэмээн эргэцүүлэн боджээ. 

	Эхлээд ая нь таарахгүй байсаар сүүлдээ мартчихсан тул Николка Шумковт алсан бугынхаа тухай хэлээгүй ажээ. 

	Нар жаргахын үес хоёр тууварчин сүргээ нэгэн толгой дээр тогтоон бэлчээчхээд буудаллахад эвтэйхэн газар сонгон олж ачаа хөсгөө хүлээв. 

	Нөхөд нь удаан хүлээлгэсэнгүй. Хөсгийн цувааны эхэнд Аханя, хойно нь чарга дээр суусан Улита, түүний араас Костя Фока Степанович хоёр явж байв. Малчин бүр тэвхийтэл ачсан зургаан чарга бүхий өөр өөрийн хөсгийг хөтөлж явна. Аханя түүчээ цааныхаа цулбуурыг модноос уянгуут Шумков руу очиж гараараа хурдан ширүүн занган нэг юм хэлэн уурлан загнаж гарав. 

	Шумков өвгөний үгийг гайхсан байртай таслалгүй сонсож байснаа гэнэтхэн Николка руу эргэж, 

	— Чи яах гэж буга алчхав?! гэж хашхирлаа. 

	— Юу яах гэж гэж? Тэр буга чинь ойчсон... эмгэг туссан... Хэрвээ ойчвол ингэж эмнээрэй гэж чи өөрөө хэлсэн шүү дээ. Би тэгээд л алчихсан. Тийм биз дээ?

	— Үгүй ээ, энэ чинь миний амины цаа! Миний аминых, ойлгож байна уу, чи?! Өвчтэй цаа биш, зүгээр л ядарсан цаа! Жаахан амарчхаад л босоод явчих байсан юм. Ойлгож байна уу? Нөгөө буга чинь бол эмгэгтэй байсан. Бид аль хэзээнээс нядлах гээд байсан юм. Энэ чинь бол зүгээр л цуцсан хэрэг! Цуцсан! Ойлгож байна уу, чи?! Тьфу! — Шумков арга барагдан газар нулимж гараа сэгсэрчхээд Уныпаг ачсан чарга руу явав. 

	Аханя араас нь, 

	— Васька, чи тэнэг толгой! Яах гэж хүн хуурсан юм бэ? гэж хашхирав. 

	Малчид үдэш нь Уныпагийн шүүслэг шүүрхий элгийг идэхдээ зориуд чанга чанга тамшаалцгаан Шумковыг жаал егцгөөлөө. Фока Степанович гойд чармайж байв. 

	— Василий, чи яагаад ийм гунигтай байна? Элэг идэхгүй яагаа вэ? Ээ, мөн амттай байна шүү!.. Залуу, гуниад яах вэ! Улита цагаан шилбэнийх нь арьсаар чамд сайхан сөөхий хийгээд өгнө. Костя өлбөнгөөр гоёод өгнө. Сууринд очоод гангалахгүй юу. 

	Нэгдүгээр сарын сүүлчээс байн байн цас орж эхэллээ. Бугын сүрэг урьдын адил хэдэн километр тархан бэлчдэгээ больж, нэг дор бөөгнөрөлдөн зогсоо чөлөөгүй цас малтаж, гол зогоох хөвдөд арай ядан хүрцгээнэ. Цасны зузаан зарим газраа бүтэн хагас метр хүрнэ. Цааны тэвээрэг дорхноо шуугдлаа. Малчдын санаа зовж эхлэв. Тэгтэл ч Фока Степанович сүргээ эргэж яваад өлсөж үхсэн эхний цааг үзжээ. Тэр үхсэн цааны үзэх ч өөхгүй улцан цэхэр зовлогыг идэх нохой ч олдсонгүй. 

	Оройн хоолны дараа малчид шөнө дөл болтол ярилцаж маргалдлаа. Өглөө нь Николка Костя хоёрыг сүргээ майхан руу хурааж ир гэж явуулжээ. Костя сүрэг рүү очих замдаа малчид уул руу түргэвчлэн нүүх санаатай байгааг Николкад хэлэв. 

	— Бригадын дарга сүргээ Малкачаны тундр лүү тууя гэснийг өвгөн тас зөрж дийллээ. Тундрт хөвд ховор, цас хатуурчихсан, харин ууланд бол тэнгисийн талаас салхи цасыг нь хуу алгадчихсан газраар хөвд элбэг байгаа. Өвгөн хаана хэр цастай, ямар хөвдтэйг толгод нэг бүрээр нь андахгүй, манай хүн ч профессор л доо. Уулаар явахад бэрх, гэвч гол нь цаа л цатгалан байвал гүйцэх нь тэр. 

	Бас тэгээд аргаль угалзаар нүд хужирлана, тэндхийн уул толгодоор нэг аргалийн жим! Аргалийн нэхийгээр хийсэн хөнжил маш дулаахан, бугынхаас ч дулаахан гэж Костя ярив. 

	Малчид сүрэг рүүгээ дөхөж очоод ойн дээгүүр хэрээ нисэлдэхийг харав. 

	— Бас нэг цаа үрэгдсэн байх аа гэж Костя таамаглан хэлсэн нь үнэн болжээ. Хэрээнүүд үхсэн цааны нүдийг хэдийн ухаж, хавирганых нь завсраар гэдэс дотрыг нь цувуулжээ. Үхсэн цааны хажууд мэдрэл цочрол ч үгүй болсон нэг хариугүй туранхай дасван цас малтахчаа аядаж, цасан нүхэн дотроос байн байн цухалзан орчин тойрныг гунигтайяа харах аядан сүүтэлзэх нь хөөрхий амьтны хоногийн тоо гүйцэж байгаа нь илт. 

	Арван цагийн орчимд сүргээ майхан руу тууж ирцгээв. Майханд үлдсэн малчид цагийг ашиглан чаргануудаа хөсөглөн залгаж, ачаа бараагаа боож баглачихсан, гагцхүү майхнаа буулгаж эвхээд, цаагаа барьж аваад хөллөх л үлджээ. Хөллөх цааг, ялангуяа залуухныг барина гэдэг яггүй ажил. Сүрэг тогтонгуут Аханя унааны хөгшин цаануудаа нэг дор аятайхан бөөгнүүлж эхэллээ. Тэр бээр ширүүн хөдлөхгүйг хичээхийн хамт чанга чанга шовшрон нэг газар луу хөөнө. Бөөн пижигнээн болж бөөгнүүлсэн хэдээ тарааж алдчих вий гэсэндээ эргэж зугтсан ганц нэгийн хойноос үл хөөцөлдөн гагцхүү хураасан хэдээ л нэг зүг тууна. 

	Өвгөн тийнхүү гучаад буга тастаж хураагаад болно гэж үзсэн бололтой зайдуу хүлээж байгаа малчид руугаа дохимогц цаадуул нь цаануудыг тойрон айлгаж үргээх вий гэж болгоомжлон ойртоцгоов. Малчдыг ойртох тусам цаанууд улам шавааралдан бөөгнөрч, догшин ширүүн нь гол руу нь орох гэж зүтгэлэн дайрах ажээ. Малчид гурван метр хэртэй ойртоод бугуйлаа бүсэлхийн тус барьж, тастсан сүргийг тойруулан бугуйлын хоёр үзүүрийг нийлүүлж модонд уяваас нэг янзын хашаархуу юм болох нь тэр. Аль нэг нь хоригоос гарч сүрэг рүүгээ зугтах санаатай эргэвэл малчид тэр даруй чээглэн исгэрч, бугуйлаа зөөлхөн хөдөлгөнө. Нэг л цаа бугуйл даваад зугтчихвал бүгд араас нь дайраад тогтоохын аргагүй юм болно. 

	Тэгтэл ч цаанууд номхорцгоолоо. Аханя хориг дотор орж захаас нь эхлэн цаануудыг болгоомжтой хазаарлаж хооронд нь холбож эхлэв. Холбосон цаа нь давхар хориг болж, түүний дотор хамгийн догшин цаанууд үлдэнэ. Захын цаануудыг холбож дуусмагц Улита нөхөртөө туслахаар очив. Тэр бээр цаануудын дундуур чихэж ороод, догшин адгууснууд цамнаж, хурц эврүүд нь нүүрийнх нь өмнүүр сэрвэлзэн байхыг эс тоон хазаараа сурамгай углаж байна. 

	Улита өнгө өнгийн өлбөн, өнгө өнгийн үстэй арьсны өөдсөөр хээлж чимэглэсэн үндэсний гоёлын хувцсаа өмсжээ. Нарийхан урт савхин ууж нь гойд гоё. Өлбөн хээнээс гадна товойлгож сийлсэн олон чимэг, мөнгөн зооснууд тэр уужиндаа зүүсэн нь хөдлөх бүрийд нь жингэнэн харшилдана. Улита энэ гоёлоо гагцхүү нүүдлээр өмсөж бусад үед хир даг болсон эрээн даавуун дан дээл, дээр нь бугын шөрмөс ээрэх юм уу гутал бээлий эсгэх нарийхан банзаа тавьдаг халцарч зулгарсан арьсан түрүүтэй сөөхийтэйгөө майхандаа сууж байдгийг Николка мэдэх билээ. Улита өглөөнөөс аваад орой болтол юм оёх, эсгэх, арьс хусах гээд элдэв ажилтай, гаднаас идэх мах оруулах гэж юм уу дэргэд нь ус байхгүй бол саванд хайлах цас дүүргэх гэж хаа нэгхэн гадагш гарна. Чухам үүний учир нүүдэл гэдэг урцны эзэгтэйн хувьд хамаг гоёлоо гангалан өмсөж гайхуулах ганц баяр ёслол болдог ажгуу. 

	Хөллөгөөний бүх цаагаа холбоод гүйцлээ. 

	Малчид ундаа ууж, майхнаа буулгаж боогоод замдаа гарцгаав. Аханя хосоор нь холбосон дөрвөн бугыг хөтлөн нүүдлийн цувааг түүчээлэн хөдлөв. Аханягийн араас Шумков цуваатайгаа дагалаа. Шумковын хамгийн эхний чарганд зөвхөн хөнжил, арьс ачсан тул хоёр дахь нь нэгдэхээсээ арай хүнд. Гурав дахь нь хоёр дахиасаа хүнд, хамгийн сүүлчийнх нь ачаандаа дарагдаж хяхтнан байна. Шумковын араас Фока Степановичийн ачаа хөсөг дагаж, нийт цувааг Улита отголно. Улита хамгийн номхон цаанууд хөллөсөн өндөр хөнгөхөн чарга дээр суужээ. Нүүдлийн үеэр гагцхүү урцны эзэгтэй л чарга дээр суух эрхтэй. Ийм эрхийг мөн хүүхдүүд, дорой буурайчууд эдлэх бөгөөд эрчүүл зөвхөн онцгой тохиолдолд эдэлж болно. Ердийн үед малчин хүн ачаагаа хөтлөөд чарга нь хөмөрч хожуул булдруунд тээглэчих вий, буга нь хударгадаа ороолдож эмээл нь холбирчхоогүй байгаа хэмээн байн байн эргэн харж явна. Эмээлээ засах буюу ачааныхаа татлагыг чангалах гэхчлэн хөсгөө зогсоох нь олонтоо. Ялангуяа хамгийн түрүүнд яваа хүнд ярвигтай. Тэр бүх цуваанд зам гаргаж яваа учир нэг мухарт очоод зоогдчихгүйн тулд газрын байдлыг сайн мэдэх ёстой. Цана нь битүү цасан дээр анх мөр гаргаж яваагийн хажууд гүнзгий цасан дундуур хойргошин сажилж буй түүчээ цаануудыг байн байн угзарч чангаах үүрэгтэй. 

	Аханя нас өндөр боловч энэ ажлыг дориухан амжуулсаар байгаа билээ. Хөсгийн цуваа моддын хоорондуур мушгиран, цасан дээр чарганы гүнзгий мөр үлдээж удаан боловч итгэлтэй урагшлан ахина. Энэ мөрөөр Николка Костя хоёрын тууж яваа бугын сүрэг цувран хөвөрнө. Хөсөг зогсвол сүрэг ч зогсоно. Николкагийн арьсан ултай хөнгөхөн цана нь Түдэлгүй хүнд царсан дөнгө шиг санагдах боллоо. Гүнзгий цасан дундуур гүйж харайлгах, сүргээ хашхирч гуаглахын аль алинаас эцэж гүйцэв. Гэтэл нар хэвийгээ ч үгүй, замын зах хязгаар хаа байгаа нь бүү мэд. Юм уумаар байдаг. Николка явдал дундаа цас шүүрэн олзуурхан иднэ. 

	— Цас идэж болохгүй! Бүр сульдчихна. Тэсэх хэрэгтэй! гэж Костя сануулав. 

	Николка тэслээ. Бушуухан л жинхэнэ малчин болж байвал мань хүн юуг ч тэснэ л дээ. 

	Орой болохын үес хоёр буга зэрэг ойчлоо. 

	— Тэгээд хэвтэж байг, сэхэх ч юм билүү хэмээн Костя итгэлгүй өгүүлээд, 

	— Тэртэй тэргүй эднээс ашиг гарахгүй, аллаа гэхэд мах нь зовлого, арьс нь турсага гэв. 

	Зам дээр унасан хоёр цаа тийнхүү хэвтээд үлдэх нь тэр. Удахгүй хэрээнд тоншуулж, цагаан үен, хар булганы хоол болно доо. 

	Юу юугүй харуй бүрий бүрхээд ирлээ. Нэг гүнзгий жалганд майхнаа барьцгаав. 

	Хөллөгөөний цаануудаа сүрэгтэй нийлүүлэхгүй гэж Фока Степанович тэднийг жалганы эх өөд хөөж гаргав. Найдвар муутай, омголон зантай заримынх нь хүзүүнд хүнд модон дөнгө зүүжээ. Буга гүйлээ гэхэд тэр дөнгө савлаж, урд хоёр хөлийг нь балбаад эхэлдэг тул буга хол гүйж чадахгүй учиртай. 

	Аханя сүргийг хоёр километр хэртэй урагш нь тууж хоёр булгийн зааг дээр аваачихыг зөвлөв. 

	— Тэнд, зүүн талд хөвд их байдаг юм. 

	Хоёр тууварчин сар гийсэн хойно отог дээрээ хүрч ирэв. 

	Николка майхан руу мөлхөн орж, үхтэл ядарснаа тэвчин байж гутлаа тайлахад Улита тэр дор нь шүүрэн авч хатаахаар өлгөлөө. Николка өөрийнхөө дэвсгэр дээр тааваараа тарайн хэвтэж булчин шөрмөсөө суллав. 

	Шинэсний шилмүүс, бугын арьс, шинэ цайны аагтай үнэр холилдон үнэртэнэ. Зууханд давирхайтай мод чад чадхийн урамтай ноцно. Лааны галыг яг цэцгийн цагаан дэлбээ гэлтэй. Николкагийн хажууд Шумков толгойгоо салаавчлаад, өвдгөөрөө гэрлээс халхлан зүүрмэглэж байна. Фока Степанович уруулаа унжуулан жимийчхээд дахин дахин уншсаар үнгэгдсэн «Огонёк» сэтгүүлээ эргүүлж сууна. 

	Костя яагаад ч юм бэ, инээмсэглэн гутлаа яаралгүй сольж байх нь огт ядраагүй юм шиг. Эсвэл тийм царай гаргаж байгаа юм уу?

	Аханя Костягийн хажууд завилж суугаад лаа руу тонгойн соруулаа чүдэнзээр ухаж, үе үе зөөлөн санаа алдана. 

	Улита малчид руу цааны толгойн арьсан дэвс дөхүүлж, түүн дээрээ тавагтай шөлнүүд тавьж байна. Бингээс хүнд нэг нэг хэрчим оногдож байхад мах бол хэчнээн л бол хэчнээнийг идэж болох байлаа. Малчид ч махнаас цадталаа идэв. Тэгээд Улитаг цайны ширээ тавихыг хүлээзнэж арьсан дээр шүдээ чигчийлэн хажуулан хэвтэж, цай бэлэн болмогц аагтай халуун цайг усан хулгана болтлоо ууцгаана. Тэгсэн цагт маргааш ажлын өдрийг ч хэлэх үү, унтсан ч буруутахгүй ажээ. 

	Малчид аврал хайрлах Маяканы нуруунд ес хоног явж хүрлээ. Николка туйлдан ядарч майхан руугаа мөлхөн орж, арьсан дээр гараа алдлан тарайн хэвтэж, дараа нь мах цадталаа идэж, цай ханатлаа ууж, хөнжилдөө орж, ёроолгүй орчлонд унах мэт дуг нойрт автах нь есөн удаа давтагдсан бөлгөө. Малчид замын уртад гучин долоон бугаа орхисон боловч Маяканы нуруунд ямар ч байсан хүрсэн дээ!

	Нурууны ар бие Аханягийн тааварласан ёсоор бараг цасгүй, умардын хүчтэй салхи зарим газар газрыг нь ил гартал цасыг нь хуу алгадсан байв. Харин энгэр талын салаа салбараар ялангуяа гуу жалгаар маш их цастай, ингэхлээр аль нэг хад мөргөн хүзүүгээ хугалчихна гэж айх юмгүй уулын уруу цанаар зоригтой бууж болох тул харин ч малчдад сайн юм болжээ. 

	Уулс маш өндөр, эгц цавчим. Малчид өглөө бүр уулын халцгай руу авирах зовлонтой ажлаар өдрийг эхэлнэ. Эхлээд хар модон тайга дундуур цанаар явцгаана, дараа нь тайга дуусаж, уулын өгсүүр нь улам эгцрэн цас нь нимгэрээд ирнэ. Тэгэхлээр цана нь арагшаа халтирч гулсаад, цанаар явахын аргагүй. Малчид цанаа сугавчлаад хаа нэгтээ тохиолдох агчгар хар мод, ил хад чулуунаас чангаан түрүүчийнхээ хүний гаргасан мөрийг алдахгүй гишгэж авирцгаана. Дангинасан жавартай салхи нүүр тас хайрч нүднээс нулимс асгарна. Дээшлэх тусам өгсүүр нь улам эгцэрнэ. 

	Нөгөө агчгар хар моднууд тэртээ дор хоцорсон атал уулын хяр хүртэл бас замын хагас үлдсэн байна. Нуруу руу халуун хөлс урсаж гижиг хүргэнэ. Амьсгаа давхцан зүрх гэдэг чинь атгад орсон шувуу шиг цээж дотор оволзоно. Малчид хаа нэгтээ түр зуурхан зогсож амсхийгээд нэгэн хэмээр цувран мацацгаана. 

	Николка бахь байдгаараа сүүл барин мацаж явна. Тэр бээр түрүүчийн улсын гаргасан мөрийг алдалгүй гишгэж тэднээс хоцрохгүйг байдгаараа хичээнэ. Гэвч яаж ч мэрийлээ гэсэн улам л холдон хоцроод байлаа. Өөрийнхөө арчаагүйд уйлмаар хор нь хөдөлж, тэгснээсээ болж улам ядарна. Үе үе дотор нь огиулмаар муухай оргиж чичрэн салгалах өвдгөө гагцхүү сэтгэлийн зоригоор арай ядан өргөж явав. Биеэ зөнгөөр нь сул тавиад унаад өгвөл малчдын доог болно, тэгэх л юм биш, та минь. 

	Тэгсэнд орвол үхсэн нь дээр. Тэгнэ гэж гонж!

	Явж сурсан малчид амсхийх зуураа Николка хүүг өрөвдөн харж байвч ажил бол ажил хойно яая гэх вэ, араасаа гүйцээд ирэнгүүт дахиад л дээшээ авирцгаана. Тэгээд байхаар нь мань хүн нэг хөөрхөн арга олж, малчид амсхийхээр зогсонгуут өөрөө мөн суучхаад, тэднийг хөдлөнгүүт босоод араас нь явдаг болов. 

	Шумков түүний аргыг мэдчихээд, 

	— Чи юу гэж тэнд ганцаараа суугаад байгаа юм бэ? Нааш ир, эндээс алсын бараа сайхан байна гэж хашхирна. 

	— Надад энд ч муугүй байна хэмээн Николка өвдгөө хашигнан нухлах зуур зориуд цовоо дуугаар хариулна. 

	Уулын халцгайд гарахад зовж байгаа нь ганц өөрөө биш гэдгийг Николка Түдэлгүй анзаарчээ. Аханя амсхийхээр суузнахдаа жигтэйхэн цаанаас хингэнэтэл амьсгалан, заримдаа ярвайн байж «Эны˗ы˗ый!» гэж дуу алдана. Энэ нь ёолж байгаа хэрэг. Фока Степанович ч мөн ягдаж явна. Тэр бээр ёстой цэнгэх гэж буй мэт явган суух хооронд тоглоом болгон, 

	— У˗ююй! Жаахан замрахгүй бол горьгүй нь хэмээнэ. 

	«Амрах» гэхийн оронд «замрах» гэж хэлэхэд нь Николкагийн инээд хүрдэг ажээ. 

	Шумков уулаар нэг их зовлонгүй явна. Харин Костя л бүр гайхмаар. Тэр бээр уул өөд гүйгээд гарчихсан ч чадна. Тэгээд амсхийх юм сан гэх ч үгүй, бахардаж барих ч үгүй буга руу уушги мэдэн хашхирч гуаглана. 

	Николка нэг удаа унтахынхаа өмнө Костягийн нүцгэн шилбийг анзаарч айх, гайхах зэрэгцэх шиг болжээ. Булчингууд нь бие биеэ дэрлэн товойлцож, хөдлөх тоолон гүрвэлзэн гүдгэнэнэ. Хаа л бол гурайсан гурайсан шөрмөс. Ёстой л явган явдаг хүний хөл дөө!

	Николка «Костя шиг болно» гэж шийдээд маргаашаас нь дасгал хийж эхэлжээ. Фока Степановичаас жижигхэн үүргэвчийг нь гуйж аван, түүндээ таван кило хэртэй чулуу даавуунд ороож хийгээд (долоо хоног тутам нэг кило чулуу нэмэх бодолтой байв) үүрэн хамар гүвээгээр алхалдаг боллоо. Малчид Николкаг солиороогүй байгаа хэмээн дооглож тохуурхацгаажээ. Николка хариуд нь өглөө бүр мөрөн дээрээ нэг тугал өргөөд явдаг байсан эртний грекийн тамирчны тухай ярьж өгчээ. Тугал торнихын хэрээр тамирчны бяр чадал нэмэгдэж тэг тэгсээр сүүлдээ бух өргөөд явдаг болсон гэнэ. Хүүхэд чулуу чирвэл чирч л байг, бидэнд ямар хамаатай билээ! хэмээн малчид Николкаг зөнд нь орхив. Харин Шумков басамжлан мушилзаж, 

	— Элдэв дэмий юм уншаад л ингэж дампуурч байгаа юм. Чи энэ номоо боливол таарна хө! Ажлынхаа заваар бугуйлаар дасгал хийж бай, тэр нь дээр. Шуудай дүүрэн бөөн ном овоолчхоод л, энэ чинь илүү хар ачаа, бас лаа барчих юм... гэж үглэхэд Фока Степанович бригадын даргын үгийг тастан, 

	— Васька, чи харин өөрөө боливол таарна! гэж эрс өгүүлж, бусад малчид ч Шумковыг буруушаан харцгаав. 

	Шумков шал худлаа гайхширч, 

	— Та нар чинь юу болцгоочхов? Надад лаа хайран гэж үү? Үүний нүдийг л хайрласан юм. Хэчнээн л бол хэчнээн уншиж л байг надад ямар хамаа байх вэ! Харин нүдгүй л болно доо... гэв. 

	Николка гоморхон чимээгүй болж, майхны хаяа руу шигдэн суухад хойд эцэг нь санаанд оров... Николка нэг бус удаа чулуугаа бүрмөсөн хаямаар байсан боловч тэр бүрийд Костягийн хөл бодогдож мань хүн шүдээ зуун хар хөлсөө цувуулан нөгөө утга учиргүй ачаагаа үүрэн махран зүтгэнэ. Малчид ийнхүү улайж байгааг нь хараад түүнийг эрхбиш ойлгож, 

	— Зантай хүү байна шүү! Шаргуу эр чинь санасандаа хүрч мэдэх л юм гэцгээн зөвшөөнө. 

	Цааны сүрэг шинэ бэлчээрт түргэн тэнхэрч, анхны хэдэн өдөр шиг нэг газар удаан тогтохоо больж, хэсэг бусгаараа тасран ганцхан шөнийн хооронд хавийн хамар жалгаар тарчихдаг болов. 

	— Долоо хоног эдний араас явахгүй байгаад үзэх сэн, дараа нь бүтэн жил хөөцөлдөөд эмхлүүлж авахааргүй тарж сарнина даа. Цас зузаан байвал цөмөөрөө нэг дор шавцгаагаад, жаахан нимгэрээд ирвэл тараад тэнээд явчихна. Тийм л чөтгөрүүд дээ гэж Костя Николкад ярихдаа сүүлчийнхээ үгийг өхөөрдөх маягтай өгүүлжээ. 

	Малчид өдөр болгон энэ уул толгодоор хэдэрч их хүч зарж байвч сэтгэл урамтай. Аханя цаан сүргээ ажиглахдаа «Окси! Ямар тарган цаанууд вэ! Хокан ая!» гэж сэтгэл өег дуу алдан, арзгар шар шүдээ ярзайлган инээхэд наранд мөнгөрөн байх бурзгар хөлстэй царай нь гэрэлтэн талимаарна. 

	Малчид борцолсон загас, хөлдөөсөн загас идэж долоо хоног гаруй махгүй сууцгаалаа. Загас хөнгөхөн хоол болохоор ходоодонд хөнгөхөн боловч хөлд хүнд ажээ. Уул өөд хөлөө зөөхөд хүнддээд урагшаа гишгэж өгөхгүй байв. Гэвч Аханя буга нядлахыг зөвшөөрөхгүй байлаа. 

	— Цааг нядлахад одоо эртэднэ, сайн өөхлөөгүй байгаа. Өөхгүй бол ямархан мах байх билээ? Харин аргаль угалз авлацгаая. 

	Аргалийн мөр хавийн толгодоор нэг байлаа. Малчид тэр амьтны барааг нэг бус удаа харсан хэдий ч ажилдаа шамдаад агная намная ч гэцгээсэнгүй. Тийм учраас Николка ан хийх тухай малчдаас сонсмогц ихэд баярлаж, оройжингоо өөрт нь оньсого шиг санагдах энэ амьтны тухай нөхдөөсөө сониучирхан асуув. Энэ амьтан холын юмыг тун сайн хардаг, харсан үзсэн юмаа буулгаад авчихсан юм шиг тогтоодог харааны ой сайтай ажээ. Хаа нэг газар хэвтээ бээлийг хагас километрийн цаанаас олж харж чадна гэнэ. Аргаль байдаг газар нэг шинэ чулуу тавьчих буюу гадас хатгачихвал түүнийг дор нь ялгаж таниад зөндөө удаан харж зогсоно. Аргалийн мах бугынхаас амттай. Нэхий нь бугынхаас дулаахан, бас хөнгөхөн. Аргалийн эврээр бугуйлын бариул хийнэ. Харин сураагүй хүнд аргаль агнах тун хэцүү ажээ. Тэр амьтад аюулыг мэдмэгц чулуу шиг хөшчихөөд, тэдэн рүү ойртох гэж хөдлөх юм уу хараанаас нь гарах хүртэл чигээрээ хагас цаг, цаг ч хамаагүй зогсчихно. Тэгээд аль ч тохиолдолд аргаль тэр даруй ороолон, өөрсдийнхөө жимээр зугтан арилна. 

	Анчид үүр цайхад уулын хярд гарчихсан байхаар бодож харанхуйгаар хөдлөхөөр шийджээ. Аргаль яг тэр үеэр хадан хавцлуудаас идээшлэхээр гарцгаадаг тул тэднийг олж илрүүлэхэд хялбар. Өдрийн цагаар уулын халцгай дээр юм уу, эсвэл хадан дотор ороод хөдлөхгүй хэвтээд өгдөг тул тэр амьтанд мэдэгдэхгүй ойртоход бэрхшээлтэй ажээ. 

	Николка байн байн хөнжлөөсөө толгойгоо гаргаж бараг шөнөжингөө нүд хамхилгүй хонов. Сар дээр хөөрсөн үе тул бүдэг цийлгэр туяа нь нимгэн брезентийг нэвтлээд Николкад аль хэдийн үүрийн гэгээ ороод босох цаг болчихсон мэт санагдахад Аханяг яаруулна. Өвгөн арьсан хөнжил дотроосоо гараа гаргаж, чүдэнз зурж цагаа хараад, 

	— Чиний унтахгүй юу хийнэ! Дөнгөж гурван цаг. Унт! гэж дургүйцэн бувтнав. 

	Гурав дахь удаагаа сэрээхэд нь Аханя тэсэлгүй цагаа тайлаад түүний хөнжил рүү шиджээ. Цаг гурав хагас болж байв. Николка зургаан цагт зууханд гал асаалаа. 

	Анчид уулын халцгайд үүрийг угтав. 

	Тэд гол өндөрлөг дээр гарч хавийн салбар уулс, хавцал жалгыг удаан дурандлаа. Аргалийн сүргийг Фока Степанович эхэлж үзээд өөрөө ханатал харж аваад дэргэд нь тэсэж ядан зогсоо Николкад дурангаа өгч, 

	— Май, аргалийг хар! хэмээгээд гараараа зүгийг нь заав. 

	Николка хэчнээн дурандсан боловч хавцлын хярд байгаа гонзгойвтор чулуунуудаас өөр юу ч олж харсангүй. 

	— Тэнд аргаль ер алга, баахан чулуу л байна. 

	Малчид инээмсэглэцгээв. 

	— Чи арай анхааралтай хар. Дурангаа тэр чулуун дээрээ тааруулаад хараад бай, аягүй бол чулуунд чинь эвэр ургаад ирж ч магадгүй гэж Костя зөвлөв. 

	Николка чулууг сайн хараад тэр даруй эвэр олж үзлээ. Тэгтэл ч нэг чулуу хөдөлж байна. Үгүй, эд нар чинь чулуу биш, аргалийн сүрэг байна шүү дээ! Тэр овгор дээр сондгой зогсож байгаа нь сүргийн манлай угалз байх. Яг чулуун хөшөө шиг торойж, том данхар эвэр нь мушгиралджээ. Аргалийн сүрэг ихээ хол байгаа боловч Николка энүүхэн зэрэгцээ байгаа мэт сэтгэл нь догдлов. 

	Анчид товчхон зөвлөлдөөд Аханя, Костя, Шумков гурав сүргийн цаагуур тойрч явах замыг нь отох, Николка, Фока Степанович хоёр нэг хэсэг хүлээзнэж байгаад сүрэг рүү гэтэж, хэрвээ буудахаар ойртож чадахгүй бол ямар ч атугай отож суусан анчид руу үргээнэ гэж тохиролцов. Николка отож суух санаа их байвч тэр хүслээ хэлж зүрхэлсэнгүй. 

	Цаг гаруй хүлээсний эцэст Фока Степанович, 

	— За, одоо явах цаг ч боллоо гэж өгүүлээд дурангаа гэрт нь хийгээд аргаль байгаагийн эсрэг зүгт чиглэн алхав. 

	Николка үүнд гайхсан боловч дуугүй өнгөрөв. 

	Тэр хоёр эгц хавцлыг уруудан нэлээд удаан явж явж баахан асга, цохион дундуур бэдэрсээр бартаагүй хажуу өөд өгсөж дээгүүр нь бөгтийн түргэн гүйж гүйж эцэст нь нэг хамар дээр гарч ирэв. Тэнд Фока Степанович Николка руу эргэж хараад, 

	— Намайг дохихоос нааш буудаж болохгүй шүү. Бууд гэсэн цагт буудаарай, гэхдээ дух руу нь буудаж болохгүй, чиний жижигхэн сум даахгүй. Далны нь доохон нь буудаарай. Аргаль энэ доор л байх шиг байна. Хөлөөрөө чулуу харшуулав аа, мэдээтэй яваарай... гэж шивгэнэн зааварлав. 

	Анчин хоёр байн байн зогтусаж чих тавин, ийш тийш харсаар зуугаад метр газар өлмий дээрээ гэтэв. Тэгтэл ч Фока Степанович нэг хадны араас өнгийснөө гараа өргөн дохиж өөрөө суун тусав. Энгэрийнхээ халааснаас дугуй шилээ яаралгүй гаргаж зүүгээд, карабиныхаа амыг чулуун дээгүүр аятайхан гаргаж тавиад шагайж эхэллээ. Николка чулуу руу бушуухан ухасхийтэл буун дуу тасхийж, тэр даруй гурвантаа угсарсан дуу хадлаа. Фока Степанович түргэн боловч тайван буудна. Гурван аргаль цасан дээр тийчилж харагдлаа. Зарим сум ангаа онохгүй цас манасхийлгэх юм уу чулуунд тусан үл мэдэгдэх нэгэн зүгт улин арилна. Харин аргалийн сүрэг байсан газраа зогссон хэвээр. Нэг хэсэг нь толгойлогчоо гайхширан харцгааж, зарим нь юу ч болоогүй мэт хөвд зулгаан цас түншилсээр байна. 

	Николка бага гарын буугаа ор тас мартчихаад, аргалиас илбэдүүлсэн мэт нүд салгаж чадахгүй, буудах тоолон өөрийн эрхгүй цочин навталзаж сууна. 

	— Яагаад алмайрчхав. Шархтсаныг нь буудаж алаач! гэж Фока Степанович зандрав. 

	Хүний дуу сонсоод тэр юм байлгүй, дөнгөж сая л аргалийн сүрэг хоромхон зуур бөөгнөрөн цугласнаа өөдөө жирийтэл цувран давхилдаж, Түдэлгүй нуруун дээгүүр далд орцгоолоо. Нэг шархтсан аргаль уруугаа давхих гэсэн боловч Николка түүн рүү бачимдан буудаж өөрөө ч мэдэлгүй нам унагав. 

	— Николка, эр хүн! Сайн буудаж байна... гэж Фока Степанович магттал нурууны цаанаас буун дуу хоёр удаа битүүхэн панхийж хэлсэн юмыг нь дуулдахгүй болгосонд, 

	— За тэр, тав дахийг нь алчихлаа гэж нэмж өгүүлэв. 

	— Оноогүй биш биз? гэж Николка эргэлзэв. 

	— Алсаан алсан. Алсан гэдэг нь дуугаараа андашгүй байна. Зуурсан гурилд тусаж байгаа юм шиг битүү дуу гарсан хэмээн Фока Степанович нотлов. 

	Нөгөө гурван анчин хориод минутын дараа нэг аргалийг бугуйлаар чирсээр хүрч ирэв. 

	— Окси! Хэчнээн аргаль алчихаа вэ? гэж Аханя гайхан өгүүлснээ Николка руу эргэж, 

	— Чиний бас буудсан, тийм үү? гэж инээмсэглэн асуув. 

	— Шархтсаныг гүйцээсэн гэж Николка ичингүйрсхийн бувтнасанд өвгөн, 

	— Окси! Эр хүн! гэж түүнийг магтав. 

	— Есөн сум тавьчихлаа. Би овоогоо дөнгөж цухуйлгаад л буудаад байсан юм даа, тэгэхэд л ерөөсөө давчхаад болдоггүй хэмээн Фока Степанович тайлбарлав. 

	— Энэ ч ерөөсөө буун дуу сонсож үзээгүй, бүрмөшин зэрлэг аргаль таарчээ гэж өвгөн дүгнэлээ. 

	Тэртэй тэргүй богинохон хоёрдугаар сар ерөөсөө сар биш олон сонин үйл явдал дүүрсэн нэгэн урт өдөр мэт нүд ирмэхийн зуургүй харван өнгөрөв. 

	Шөнөдөө урьдын адил осгом жавар тачигнан байвч цас хөл дор хяхран цэвдэгтэхээ хэдийн больж, нарны гэрэл нэмэгдэн, голын улаан бургасны мөчир үдийн алдад гэсээд газар дэлхийдээ хөнгөн шингэнээр нахилзан мэхийн хүслэнт хавар ойртож байгаагийн амьсгал эрхбиш үл ялим ч атугай мэдэгдэж байлаа. 

	Малчид цаагаа бараг өдөр бүр майхныхаа дэргэд хотлуулж, үдшийн бүрийгээр бэлчээрт гаргана. Тэд цаагаа имнэх, зохих тооны бугыг эдэлгээнд сургах ажлыг дуусаад, агтлах ажилдаа орцгоожээ. Төлөвлөгөө ёсоор дасван, этэр нийлээд дөрвөн зуун цаа агтлах учиртай. Николка энэ ажлыг хийхээр малын эмч ирнэ гэж бодож байсан болохоор малчин болгон цаа засаж чаддагийг мэдээд гайхаж хоцорчээ. 

	Барьж явсан цаагаа гэдрэг нь харуулж унагамагц нэг малчин эвэр хүзүү хоёр дээр нь гишгэж, нөгөөдөх нь урд хойд талын нэг нэг хөлийг хумин бөөр дээр нь дарахад гурав дахь хүн хойд талын үлдсэн хөлөөс шүүрэн авч өөр лүүгээ чангаангуут дөрөв дэх хүн тэр нь голдуу Фока Степанович Шумков хоёрын аль нэг нь байна хуйнаас хутгаа суга татан цааг засах агаад энэ нь гурав дөрөвхөн минутаас хэтрэхгүй. Засуулсан цаа хойд хоёр хөлөө алцганан сүрэг рүүгээ яаравчлан одно. Ийм мэс заслын дараа цаа үхэх нь өдрийн од мэт ховор. 

	— Этрийг идшинд зориулж нядалж болдоггүй юм уу? гэж Николка шалгаана. 

	— Болохгүй нь юу байх вэ, гэхдээ түүний махыг хэн идэх билээ? Этэр намаржингаа мянжиг хөөгөөд цаа нядлахын үед банз шиг хатчихна. Харин зарь бол хөвд хөөхөөс өөр юм мэдэхгүй тул намар гэхэд сайхан таргалдаг юм. 

	Цааг нян тараах ялаа байхгүй сэрүүн улиралд хөнгөлөх нь зүйтэй байдгийг Николка тэр орой мөн мэдэж авав. Дулаан цагт бол шарх нь идээлж эдгэхгүй удна. 

	Шинэ өдөр бүр Николкад аль нэг шинийг мэдүүлнэ. 

	Малчдын отгыг тойроод булга, хэрэм, үен нутаглах бөгөөд нохой зээхийн мөр зөндөө, ялангуяа ятуу, туулай гойд элбэг. Николка ажлын зав л гарвал ан хийнэ. Майхандаа хэдэн ятуутай ч юм уу, ганц хэрэмтэй ч юм уу, олзтой ирэх нь олшроод байлаа. Харин туулайг л яагаад ч мөрдөж гүйцдэггүй. Энэ тухайгаа Костяд хэлэхэд цаадах нь гайхан дуу алдаж, 

	— Энэ чинь тун амархан шүү дээ. Маргааш надтай яваарай, би чамайг туулайд гурван метр ойртуулаад өгөмз гэжээ. 

	Тэр хоёр маргааш нь цааныхаа ажлыг эртхэн дуусгаад гол руу явжээ. Костя туулайн гүйдэлтэй бургасан дундуур мөрийг нь саваагаар хатгаж үзлэн зөндөө явсны эцэст нэг мөрийн дэргэд зогтусаж, 

	— Энэ өглөөний мөр байна. Бараг хөлдөөгүй, дээд талаасаа нимгэхэн царцсан байгааг үзэж байгаа биз дээ? За хар, энэ туулай жимээр гүйж явснаа энд хажуу тийшээ огло үсэрсэн байна. Тэгээд цааш нь харж байна уу, нөгөөдөх чинь хол хол харайж, нааш цааш сүлжсэн байна, тэхлээр тэр урдхан нэг газар хэвтэж байгаа. Яг мөрөөр нь ороод явбал үргээчихнэ. Нэг томхон тойрог гаргах хэрэгтэй. Хоёулаа ингээд явъя, чи харин тойргийн гол рүү сайн харж явна шүү гэв. 

	Костя яльгүй зүүн талаа барьсхийн туулайн мөрөөс бүр холдоод яваад өгөв. «Энэ Костя чинь туулайгаа мартчихав уу?» хэмээн Николка мэгдэв. Тэгтэл Костя алсуур явж анх туулайн мөрийг шинжиж байсан газраа хүрч ирж, тойргоо тийнхүү дугуйлж авлаа. Тэгээд, 

	— Туулай тойрогт орчихсон. Одоо анхааралтай харна шүү, туулай харагдвал зогсож болохгүй, миний дохиогоор буудна шүү гэв. 

	Цанын бэхэлгээ үл мэдэг хяхран, улан дор нь арзгар цас шажигнана. Хоёр анчин бургасны хаа нэгтээ хярсан туулай руу тойргоо багасган дотогшилж, хоёр, гурав, дөрөв дэх тойргоо эргэлээ. Тав дахь тойрог дээрээ цанын мөр нөгөө талд харагдаж, туулайн мөр ч бас үзэгдлээ. Тэр мөр мод, бутнуудын дундуур сүлжсээр улаан бургасны зураа руу орж алга болжээ. 

	— Туулайг үзэж байна уу? гэж Костя аяархан асуув. 

	— Үзэхгүй байна. 

	— Чи буруу зүгт хараад байна. Тэр бургасны тэнд бут байна, түүний дор... 

	— Харлаа! Харлаа! гэж Николка догдлон дуу алдав. 

	— Юу гэж орилоо вэ? хэмээн Костя дургүйцэн шивнээд, 

	— Үргээчихнэ шүү. Зогсолгүй яв, буугаа явуут мултал... гэв. 

	— Энэ чинь одоо зугтчихна... зугтчихна шүү дээ, аль вэ буудъя, Костя! гэж Николка бага гарын винтовынхоо хуйг базан байж ядан шивгэнэв. 

	— Чамайг чимээгүй гэж байна! Миний араас яваад бай, бүр ойртъё. Битгий туулай руу хар, толгойгоо эргүүл. 

	Костя туулайг, ер үзээгүй мэт түүнийг аажуухан тойрлоо. 

	Николкагийн хоолой нь эвэрч, гар нь салганана. Туулайг дахиад тойроод явна гэдэг мунхаг хэрэг шиг бодогдоно. Туулай одоо босон харайгаад зугтчихна. Бушуухан буудах хэрэгтэй! Туулай одоохон зугтлаа. Зугтана даа!

	Гэтэл Костя тойргоо зугуухан багасгаж тайван алхалсан хэвээр. Анчин тойрох тусам туулай хар омогтой цагаан чихээ хулмайлган цасанд улам хярж, бүлтгэр хар нүд нь тэднийг болгоомжлон ширтэнэ. Туулайд хүртэл арав хүрэхгүй алхам үлдлээ. 

	— Одоо сүүлчийн удаа тойрно. Бэлдэж байгаарай, намайг хэлэнгүүт л буудна шүү гэж Костя шивнэв. 

	Анчид сүүлчийн тойргоо хийлээ. Туулай тавхан алхмын цаана байна. Яг л тас зангидсан гар шиг болчхож, хэдхэн хувийн дараа хөөрхий амьтан пүрш шиг огло үсрэн зугтан арилах буй заа... 

	— Бууд! гэж Костя чанга шивнэв. 

	Николка зогтусангуут буугаа чиглүүлтэл гэнэтхэн нүд нь бүрэлзээд, овоо хараа нь дайвалзаад ирэв. «За, онохгүй ээ!» хэмээн цөхрөн бодонгуут буудаад тавьчихлаа. Хөлөө хуга буудуулсан туулай арваад метр гүйснээ зогсосхийн дэлдэн чихээ солбилзуулан учраа олохгүй самгардав. Николка дахин буудаж яг оносноо үзмэгц олз руугаа адтай харайлгалаа. 

	Тэр бээр үүнээс хойш майхандаа туулай авчирдаг болжээ. Гэтэл удалгүй хорхой нь дарагджээ. Туулай юу сан билээ? Тун шалихгүй эд! Харин булга барьчихдаг бол ч!.. Николка булганы урхи хийж эхэлсэн боловч нүүх цаг болчихсон учир хоёр гуравхан хоног тавихаар урхи хийх нь ямар ч утгагүй болов. Ийм тохиолдолд хавх шиг сайн юм байхгүй. Дор нь хаа сайгүй тарааж тавилчхаад, мөн тийм хялбархан буцааж цуглуулаад дахин өөр газар тавьчихна. Гэтэл малчдад хавх байсангүй. Эвенүүд эрт дээр үеэс үслэг анг буу, ханги, урхиар л гөрөөлдөг билээ. Түдэлгүй цаг агаар муухайрч булганы мөр цасанд дарагдаж тэгээд ч амьтан бөглүү дулаахан нүхэндээ ороод мөд гарахгүйгээр хэвтээд өгсөн учир Николка булганы тухай бодохоо ч больжээ. 

	Малчид шуурга тавьсан цагт түлээ бэлтгэж, чарга тэргээ засаж тоногоо сэлбэж орой нь хуучин сонин сэтгүүлээ дахин дахин унших, жаал зүүрмэглээд авах эсвэл «Спидола» сонсох агаад харин оройн хоолноос хойш шөнө дөл болтол хөзөрдөнө. Николка ээжийнхээ захиасыг санагалзан хөзөрт ерөөсөө хавьтахгүй. Харин авчирсан номоо амтархан уншихын хамт хулдаасан хавтастай дэвтэрт элдэв амьтан, шувууны төрх байдлыг тэмдэглэж, мөрийнх нь ормыг зурж буулгасаар тийнхүү санаандгүй өдрийн тэмдэглэл бичиж эхэлжээ. 

	Гуравдугаар сарын 19. Аханя хэлсэн нь «Шамарга цас орж байвал удаан үргэлжлэх цасан шуурга болно гэсэн үг. Өглөө нар мандахдаа улаан байвал бас тэнгэр муухайрна». 

	Гуравдугаар сарын 20. Манайхан өчигдөр хөзөр тоглоцгоов. Костя Шумковт бага гарын буу, сумтай дайзаа мөрийнд алдсан. Гэтэл Костя өнөө өглөө өчигдөр юу ч болоогүй юм шиг буугаа мөрөвчлөөд л цаандаа яваад өгсөн, эд нар чинь худлаа л мөрийцдөг юм байна. 

	Гуравдугаар сарын 21. Өглөөгүүр шуурга гэв гэнэтхэн намдав. Шуурганы өмнө сүргээ орхисон толгой руу очицгоов. Очоод хартал цэмбийсэн цастай цэвэрхэн толгой байна. Гэтэл гэнэтхэн цасан дороос нэг буга өндийж ирээд шилгээлээ. Тэгтэл ч хажууд нь бас нэг цаа, дахиад бас нэг, дахиад бас нэг өндийж гэнэтхэн бүх толгой тэр чигээрээ амилж, хоёр мянган цаа цасан дороос нэгэн зэрэг гарч шилгээж эхлэх нь тэр... 

	Дөрөвдүгээр сард тэнгэр ёстой сайхан байлаа. Ээвэр газар хаа нэг мөсөн хөхүүл үүсэж, модны үндэс хавиар наран талдаа хайлмагтан, урьд өмнө дуу нь сонсогдоогүй хөх цэцгий, тоншголжин, ятга шаазгай, хулан жороо шувууд хөгжилтэй жиргэлдэн шулганалдаж, мод модны хооронд харван нисэлдэнэ. Тайгын гүнээс тоншуулын угсраа тогшоон цуурайтан сонстоно. Хар модны гөлөг хамарт үл мэдэг өртөж байх нь араатан, жигүүртэн төдийгүй мод хүртэл өвлийн хөшүүн хуягаа таягдан хаяж, долоон уулын чанад бус энүүхэн зэргэмцээ ирсэн хаврыг тэсгэлгүй хүлээж буйг гэрчилнэ. Дулааны урь сэрүүн агаарт юу юугүй мэдэгдэн, хавар маань өөрөө магадгүй тэр шовх толгойн цаанах удахгүй нөмрөн ирэхээр зогсож байж ч мэдмээр. 

	Тэгтэл ч хавар гэнэт нөмрөөд ирлээ! Юм үзэхээрээ нэг болсон Аханя хүртэл энэ жил хавар ингэж эртлэн шуурхайлж ирсэнд гайхлаа. 

	Мань өвгөн нэгэн өглөө майхнаас гартал чихний гэдэснээс чимхээд авах шиг болдог дассан жавар нь алга. Майхнаас хөндийрч цасан дундуур хэд алхтал хөл доорх цас нь өвлийнх шиг хяхран шажигнахгүй, харин ч бутархай шил шиг нуран хужигнаж байжээ. Цас өвгөнийг хар зам шиг дааж байна. Цариг цас! Хаврын цариг цас!

	Аханя өглөөнийхөө ундыг ууж суухдаа, 

	— Варганчик руу бушуухан нүүлгүй горьгүй. Хавар дэндүү эрт ирж байна. Тэнгисийн тохойн мөс эрт хайлна, тэгвэл бугаа яаж гол гаргах билээ? Яаралгүй болохгүй! гэж түгшин өгүүлжээ. 

	Малчид тэр өдрөө л хөллөх цаануудаа барьж авлаа. Өдөр бүр нүүдэг зовлон эхлэх нь тэр. Малчид хэчнээн яарлаа ч гэсэн сүрэг нь өдөрт арван тав, хорин километрээс илүү явж чадахгүй байлаа. Зузаан цас халуун наранд төөнүүлж үд гэхэд зуурмаг шиг юм болох нь Николкад хайлсан мөхөөлдсийг санагдуулах ажээ. Бугын сүрэг явах биш сэлж байх шиг санагдана. Цанынх нь уланд том том товх бөөгнөрөөд малчдад ч яггүй байлаа. Байсхийгээд л зогсож улныхаа товхыг таягаар цохиж унагавч тэр нь олигтой тус болохгүй, арьсан ултай хөнгөхөн цанууд чинь өдөр хэвийхийн үес даагдахгүй хар дөнгө болж хувирна. Цас нүд гялбам гялалзана. 

	Малчид цөм нарны хар саравч шилтэй. Николка өөрийнхийгөө гээчихсэн, одоо зовлонг нь эдэлж явна. Чарга дээр суугаад ийш тийшээ харахгүйг хичээн нүдээ хагас таглан байвч хоёр нүднээс нь нулимс асгаж, байн байн гарынхаа араар арчиж явав. 

	Николкагийн чарганы араас хөсгөө хөтөлж яваа Шумков, 

	— Эй, эй! Нүдээ битгий арч! Нухалж болохгүй, бүр дордоно! Орой болтол тэс, дүү минь гэж ширүүн анхааруулав. 

	Орой нь Аханя нарийхан нарийхан завсар гаргасан модон саравч Николкад хийж өгөв. Түүнийг тээнэгэлзэн байхыг хараад, 

	— Муухай байна уу? гэж инээмсэглэв. 

	— Хачин л эд байна. Ийм нарийхан завсраар ямар нэг юм харагдах уу?

	— Хачин гэнэ ээ? Окси! Харин ч бөх шүү дээ, харахгүй юу гээд өвгөн модон саравчаараа зуух тогшин, Хуучин манай орочууд ганцхан ийм л саравч хийдэг байсан, өөр юм байгаагүй гэв. 

	Шөнө нь түүний нүдийг цайны өтгөн ханд шингээсэн боолтоор боож хонуулжээ. 

	Өглөө гэхэд өвчин нь намдаж, нулимс гоожихоо больсон тул Николка дассан сурсан цаа туух ажилдаа оржээ. Тэр бээр энэ өдөр болхи модон саравчны ачийг зүй ёсоор ухаарч түүнээс хойш салахаа байв. 

	Николка өдөр болгон тоо томшгүй олон ятуу харна. Өвлийн цагт сэрэмжтэй энэ шувууд одоо тэжээвэр мэт байж, хүнийг бүр хоёр гуравхан алхмын зайд ойртуулах нь сонин. «Хурц гэрлээс эд нар бас харалган болчихдог юм болов уу?» гэж Николка гайхан бодолхийлнэ. 

	Ятууны хавдсан хөмсөг нь час улайжээ. 

	Дөрөвдүгээр сарын дундуур цааны сүрэг Зузаан хэмээх нэг их өндөр уулын бэлд хүрч ирэв. Энд сүргээ хоёр өдөр амраахаар шийджээ. Энэ уул хоёр толгойтой, хооронд нь намхан урт оньтой. Хоёр толгойн дунд хүртэл хус, нүргэс ургасан олон сархиагтай, тэр төглийн дундуур туулайн гүйдэл элбэг харагдана. 

	Нэг тийм сархиаг өгсөж Николка Шумков хоёр тун сая уулын оройд гарчээ. Өндрөөс харахад сэтгэл алдам ажээ. Тэртээ доор майхнууд нь хар толбо шиг үзэгдэнэ. Зуухны яндангаас утаа мушгиран суунаглаагүй бол майхныг анзаарахгүй ч байж мэдэхээр. Майхнаас тайгын зүг бугын зам цайран зурайна. Хөвхөртөн цэнхэртэх тайга тэртээ доор энгүй далай шиг зай мэдэн тэлээд, алс тэнгэрийн хаяанд мөсөн уул цайрах мэт Маяканы уул сүмбэрлэнэ. 

	Николка маргааш нүүх зүг рүүгээ эргэн хараад тундрийг үзлээ. Тэнгэр шиг энгүй тундр. Түүний зүүн биеэр газар тэнгэрийн савсалганаа тэнгис бараантан гялалзаж, баруунтаа нь огт ой модгүй цагаан уулс харагдана. Цагаан тундр, тэнгисийн бараан зурвас, уулс энэ бүхэн цөм мөнгөлөг сааны цаана буй мэт ажээ. 

	Шумков Николкад дурангаа өгч, 

	— Май, дүү хүү, сууринаа нэг хараадах. Санаж байгаа байлгүй дээ? гэв. 

	— Ямар суурин? Хаана? хэмээн Николка бүр гайхчхав. 

	— За дүү минь, чи ч бүр зэрлэгшиж гүйцжээ. Уулын баруунтайгаар, тийшээ хар гэж Шумков нигүүлсэнгүй өгүүлэв. 

	Николка Шумковын заасан зүгт дурангаа чиглүүлбээс сэтгэл нь хачин догдлоод зүрх нь булгилж ирэв. Ялгах төдий байшингууд тундр тэнгэр хоёрын хооронд бүрэлзэн, хөвхөр униар дотор зэрэглээ мэт нэг тодрон, нэг бүдгэрэн байна. 

	— За дүү хүү, харав уу?

	— Харлаа. Тэр хүртэл жигтэйхэн хол байх даа?

	— Яг шулуунаар бодвол бүтэн хагас өртөө ч лав бий. Дүү хүү, сонирхлоо, одоо болох нь тэр. Одоо тээр тийшээ хар гээд Шумков доош нь зүүн тийш зааж, 

	— Тэнд Малкачан гол тэнгист цутгадаг юм. Маргааш бид түүнийг гаталж нүүнэ гэж өгүүлэв.

	Николка эрэг дагасан ховор ойгоос өөр ер сонин гэхээр юм голын адгаас олж үзсэнгүй. Нэлээд уйтгартай газар гэлтэй. Тэгтэл Шумков тэр санааг нь нотлох мэт, 

	— Муу гол доо, цаанд хоол болох юм тэнд тун бага. Харин одоо сойр тоо томшгүй байгаа! Сойр ч ёстой элбэг дээ... Нэг газар байшин харагдана уу? гэв. 

	
— Үгүй, харагдахгүй байна... Юун газар байшин бэ, анчных юм уу? гэж Николка Шумковт дуранг нь өгөнгөө сониучирхан асуув. 

	— Нэг хийтэй өвгөн амьдарч байсан юм гэж Шумков тоомжиргүй өгүүлсэнд Николкагийн сониуч зан улам шатаж, 

	— Ямар өвгөн? Юу хийдэг юм бэ? хэмээн шалгаалаа. 

	— Өвгөнийг Россинский гэдэг байсан юм. Тэр өвгөн энэ газар байшинд баахан нохойтой амьдардаг байсан юм. Хав загас барьж, үслэг ан агнаж, загас борцолно. Уржнан жил живчихсэн. Хав загас руу гэтэж яваад өрх рүү орчихсон. Буу бээлий хоёр нь л мөсөн дээр үлдсэн юм. Хүн гэдэг байж байснаа гэнэтхэн л алга болчих нь тэр гэж Шумков баргар өгүүлэв. 

	Николка эмээх, сэжиглэх хосолсон харцаар бригадын даргаа харж хэсэг дуугүй азнаснаа, 

	— Өвгөн яагаад тийшээ очсон хэрэг вэ? Сууринд байхгүй, ганцаараа сууж байсны учир юу билээ? гэж урамгүй асуув. 

	— За дүү минь, үүнийг чинь ч би чамд яг хэлж чадахгүй шүү. Тэр Россинский хүн амьтанд айхавтар гомдсон байж мэдэх юм. Мань хүн тэр газар байшинд арван таван жил аж төрсөн, өмнө нь Колымд мөн төчнөөн жил ял эдэлсэн гэдэг. Хэрэг нь цагаадаж, түүнд томоохон эмнэлгийн ерөнхий эмч хийхийг тэр үед нь санал болгож л дээ. Туршлагатай мэс засалч байсан гэлцдэг. Гэтэл мань эр энэ нутагт хүрэлцэн ирж газар байшин барьж авсан. Хэрэв манайхны хөтөч нараас хэн нэг нь санаандгүй тэднийд буувал тэр бээр зочныг хүний ёсоор угтан авч, цай хоолоор дайлж хонуулж өнжүүлэх боловч бараг юм ярихгүй, чимээгүй л юмаа хийгээд байна. Жилд нэг удаа Брохово орж ирэхдээ ангийн үсээ тушааж, чаргандаа хүнсний зүйл базааж аваад буцна. Тэгж л амьдардаг байсан. Булиа чийрэг биетэй, чадалтай хүн байсан. Хав загасыг эрэг дээр чирээд л гаргана, гэтэл шал дэмий юмнаас болж өнгөрсөн. 

	— Тэр Россинский тэнэг толгой! Сууринд хүн амьтан анагаагаад сууж байсан бол дээр шүү дээ гэж Николка дургүйцэн өгүүлэхэд Шумков дурангаа гэрт нь хийх зуур, 

	— За ийм л байна даа, дүү хүү... гэж тодорхойгүй өчив. 

	Николка өдөржин Россинскийн тухай бодож уруу царайлан гутрав. 

	Шөнө нь харласан харз зүүдэнд орж, тэр харзанд битүү хуузтай нэг хүн чимээгүй тийчгэнэн байх ажээ. Шал нойтон хуузнаас мөсөн хөхүүл санжганаж, нэг юм хашхирах гэж оролдон, царайчилсан том нүдээр Николкаг харж, мөсний гөлчгөр ирмэг дээрээс улайсан хуруугаараа таталдан самардана. Николка живж байгаа хүн рүү мөлхөж очих гэж оролдовч айдастаа тас хүлэгджээ. Хөл гараа алиныг нь ч хөдөлгөх тамир байдаггүй. Тэгтэл ч сайх хүний улаан алга нь нэгэнтээ сарвалзаад, усны гүн рүү үг дуугүй далд орох нь тэр. Хав хар ус зэвүүн зөөлөн шуугьж, мөсөө түргэн хайлуулан идсээр Николка руу дөхөж, улам ойртон ойртон айсуй... 

	Мань эр тусламж эрэн хашхичиж, тэр даруй сүвээ рүү нь нударснаас болж сэрэв. Нүдээ нээтэл Костя дээр нь инээмсэглэн зогсож байна. 

	— Чи юу болоод бахираад байна? Баавгайд нухуулсан болж байна уу?

	Майханд харанхуй шахуу бас дулаахан, зуухан дээр гадна нь цас наалдсан данх байна. Хайлах цасны дусал зуухны улайссан таг дээр унамагц чихэнд чийртэй чанга шажигнана. 

	Нүүдэлчид үд дунд тайгын бүсээс тундрийн уудам руу гарцгаалаа. Цаачид чухам юуны учир тундртэй золгохыг тэсэн ядан хүлээж байсныг Николка сая л ухаарав. 

	Бугын сүрэг тундрийн цагаан газар гармагц явдлаа нэмж, тууварчид араас нь шогшиход хүрлээ. Эндхийн цас гялтгануур нунтаг цацчихсан эвэрлэг гөлөм шиг нимгэхэн нягт ажээ. 

	Костя цанаараа цас руу дэвсэлж үзээд, 

	— Одоо ч хаашаа л бол хаашаа харайлгаж болно гэж баярлан дуу алдаж, 

	— Бугаа хааш нь туухыг мэдэж байна уу? Тэр хар даа хэмээн гэдрэг нь харуулчихсан хонх шиг нэг толгой руу зааж, 

	— Тэр толгойн жаахан зүүнтээхнүүр чиглүүлээд туугаарай. Ер нь ч буга өөрсдөө л тийшээ гүйлдчихнэ, тогтоох арга байхгүй, гэхдээ юмыг яаж мэдэх вэ, тэр толгойг тогтоогоод ав. Тэр хавьд төлөө хүлээж авна гэв. 

	Алсаас харахад үрчлээт цагаан бүтээлэг гэлтэй цайдам тундрийн дээр бугын сүрэг индүү мэт торойно. Индүү урагшаа түргэн гулсаж, цас үелэн хунгарласан үрчлээг толийтол индүүдэн ардаа өргөн жигд зам цайруулан үлдээх авай. Сүргийн замд хаа нэгтээ яг хар нүх шиг цасгүй цоохор газар ч тааралдана. Цаанууд бие биеэ өшиглөн тийрэн хар газрыг нөмрөн авч тачир ховор хөвдийг хомхойрон хазална. 

	Нар шингэхийн үед Малкачаны цаад талд шинэсний зулзаган ой дотор майхнаа босгов. Хөллөгөөний цаануудаа цөмийнх нь хүзүүнд модон дөнгө зүүгээд буцааж Малкачан давуулан туулаа. Сүргээ энэ талд нь үлдээгээд шөнөжин манахаар шийдэцгээв. 

	Николка, Костя хоёр оройн хоолоо цадтал идээд жижүүрлэхээр явцгаав. Буга их тогтвор муутай, сав л хийвэл Варганчикийн зүг эргэж зугтчих гээд болдоггүй. Хоёр малчин царцанги цасан дээгүүр цанагүй гүйцгээнэ. Хөнгөхөн Костя цасан дээгүүр ятуу шиг шооргононо. Арай нүсэр Николка байсхийгээд л цөмөрчих тул бүр их ядарна. Сүргээ ойгоос хөөж, тундрийн нягт цас руу гаргаж болох авч тундрт хөвд ховор билээ. 

	Бүр шөнө болгож байж бугууд сая тайвширч хэвтэцгээлээ. Костя нэг булгарсан хуурай үндэс олж, түүний дор сайхан түүдэг асааж, үндэс галд авалцан ноцож эхлэхэд хоёр өмхөрсөн хожуул чирч авчраад нэгэн дээр нь ядарч цуцсан Николкаг суулгасныхаа дараа л сая нэг өөрөө суув. 

	Хуурай үндэс алтлаг очсоор тас няс буудан, орчны цасыг хөө тортгоор харлуулж, жигдхэн бөгөөд илчтэй ноцно. Николка өөрийнх нь унуул мод налаад хажуулж байгаа газар, Костягийн сууж байгаа газраас хавьгүй эвтэйхнийг тэр даруй анзаарав. Тэр бээр энэ тухай хэлэх санаатай нөхөр лүүгээ талархан хартал цаадах нь хоёр өвдгөө тэвэрч, толгойгоо гилжийлгээд хэдийн зүүрмэглэж байв. Нармигар сартан хамартай, дорвогор уруул дээр нь хүн нь хонхойсон, өргөн шанаатай хүрлэгэр царай нь түүдгийн гэрэлд Николкад хамгийн сайхан, элгэмсэг санагдана. Тэр бээр «Костя сайн залуу. Тосгонд очдог юм бол түүнд алаг жинжүү, хуван соруул авч өгнө дөө» гэж бодсоор нойрт автжээ. 

	Умрын хаврын шөнө богинохон. Нар жаргаад үдшийн бүрийн хөвхөртөж гүйцээгүй байхад л дорно зүгээс бүдэгхэн гэгээ ичингүйрэх мэт мярааж, сойрын тагнайдсан дуу модон хуур шиг тожгонон, шинэ өдөр айсуйг газар дэлхийд зарлахуйд тэр даруй ойролцоохоос түүнийг алга ташин түрэх мэт ятуу чих дэлдэм дэрхийн нисэж, баярлан чарлах дуу нь орчны нам гүмийг түйвээн шинэ өдөр эхэлснийг эцэслэн тунхаглах авай. 

	— Николка, босоорой! Хөөе, сэр л дээ! Үүр аль хэзээ цайчхаад байна. Бос хэмээн хэн нэгний дуу алсаас сонстоно. 

	Тэр бээр хүнд зовхио арайхийн нээж, улаан аалз гэмээр шатаж байгаа үндэс рүү гайхширан харвал гэнэтхэн гэртээ, ээжийндээ цэвэрхэн зөөлөн хөнжил дэвсгэр дунд унтаж байх шиг санагдав. Харин энэ шатаж байгаа үндэс, үс нь халцарсан малгайтай, өргөн шанаатай хүн, хөл доорх сарзгар цас энэ бүхэн зөвхөн зүүд бөгөөд одоохон жинхэнэ, жинхэнэ байдалд эргэн орж мань хүн ч жинхэнэ ёсоор сэрж, угаагуураас гар нүүрээ угаагаад цэвэрхэн хөвсгөр алчуураар арччихаад ширээ рүүгээ суун шажигнан буй ширмэн хайруулаас сайхан үнэртэй улайрч шаргалтах төмс идэж гарна... 

	— Николка! Николка! Сэрээч дээ, чамд хэлж байна шүү! Бугууд маань зугтаах санаатай байх шиг байна. 

	«Энэ ч зүүд биш юм аа!» хэмээн Николка босон харайв. 

	Үүрийн цэлгэр ягаан туяанд хар мод тод бараантан, зөөлөн жаварт нүүр таатай сэнгэнээд, энэ ч зүүд биш ээ. Николка мөрөө хэд сэгсэрвээс нойр нь сэргэв. 

	— Сонсож байна уу? Наашаа явцгааж байх шиг байна. 

	Костя алгаараа чихэндээ нөмөрлөн чимээ чагнаж, ойн төгөл рүү хүчлэн харна. Николка ч мөн чагналаа. Ойн зүгээс бугын хөлийн төвөргөөн улам бүр тодрон байна. 

	— Яг наашаа явцгааж байна гэж Николка нотлон өгүүлэв. 

	— Ээ чөтгөрүүд! хэмээн Костя зүхээд цариг цасан дээгүүр ойрхон гишгэлж чанга гэгч нь «Ать!! Ать!! Ать!! Ааа!! Ааа!!» гэж хашхирсаар бугын зүг шооргонож одов. 

	Туурайн төвөргөөн тэр даруй намдлаа. Тэгснээ дахиад ширжигнэж эхлэв. Бугууд Костягийн зүүн талаар даялж байгаа нь хөлийн чимээгээр тодорхой. Костя амдан харайлгаж, нэгэн минутын дараа бараа нь үүрийн бүрийд уусан арилж, Түдэлгүй голын хавьцаа дуу нь хадлаа. 

	Николка дууны зүгт шулуудан харайлгав. 

	«Сүрэг маань хөллөгөөний цаануудтай л нийлчихгүй байгаасай, нийлчихвэл ч Костя бид хоёр хатуухан юм хүртэнэ дээ». 

	Николка яг хэрэгтэй үед амжиж очив. Тал тал тийшээ харайлгаж байгаа Костягийн хоёр талаар сүрэг нь тасран гүйлдэж хөллөгөөний цаанууд бэлчээсэн Малкачаны тэр лүү зугтах гэж хошуурцгааж байв. Николка мөсөн дээр үсрэн гарч, малгайгаараа савчин жигтэйхэн муухай ульж хуцаад буга руу босоо ороолон шиг дайрлаа. Бугын сүрэг үл үзэгдэх хана мөргөсөн мэт дорхноо эргэж ойн зүг буухиа галт тэрэг шиг шуугин давхилдав. Ажил ийнхүү бүтсэнд сэтгэл ханасан Николка Костя руу магтуулах горьдлоготой очив. Гэтэл Костя, 

	— Чи яах гэж буга айлгачхав? гэж ууртай асуудаг байна. 

	Николка санаанд оромгүй юм болсонд бүр мэгдэж, 

	— Үгүй, би чинь... тэр бугууд чинь... Хөллөгөөний цаанууд руу яваад өгөх байлаа шүү дээ! гэж түгдчив. 

	— Одоо бугыг ширүүн цочоож айлгаж болохгүй. Бас их хурдан хөөж болохгүй. Арав хоногийн дараа цаа төллөж эхэлнэ. Хэрвээ жигтэйхэн айлгачихвал хээл хаяж ч мэднэ. Ойлгов уу?

	— Ойлголоо. Би энэ тухай мэдээгүй шүү дээ гэж Николка гэмшин толгой дохив. 

	Нар мандахын үед Шумков, Фока Степанович хоёр ирж жижүүрийн халаа авав. Тэр хоёр Костятай энэ тэрийг хөөрч, нэг нэг тамхи татчихаад сүргээ эмхэлж тундр лүү тууцгаалаа. 

	Нүүдлийнхэн Костя, Николка хоёрыг яаран хүлээж байв. Майхнаас данх, хоёр сияан аяга, бугын чанасан махтай савнаас бусад бүх юмыг хэдийн гаргажээ. Цаануудаа хөллөчихсөн, гагцхүү майхнаа буулгах л үлджээ. Өглөөний хоолоо түргэхэн идчихээд майхнаа буулгаж ачаалаад замдаа гарлаа. 

	Аханя маргашгүй хууль ёсны байраа эзэлж, цувааны эхэнд хөсгөө хөтөлж явна. Араас нь Улита чарга дээр суужээ. Костя Николкагийн хөсгийг өөрийнхөө хөсгийн араас залгаж, цаадах нь хэчнээн зөрсөн боловч нэмэр байдаггүй, түүнийг чарганд суулгаж зорчигч болгожээ. 

	Бугын туурай жигдхэн нургилж, чарганы уланд цас нэгэн хэмээр шужигнана. Николка ядарч, басхүү наранд ээгдэн үүрэглэж явав. Хаа нэг толгойгоо өргөн нойрмоглон харваас эргэн тойрон нөгөө л тэнгэрийн хаяа хүртэл цайвалзан гялалзах цас, нөгөө л энгүй хөх тэнгэр, нөгөө л ойртож дөхдөггүй хонх шиг цагаан уул үзэгдэнэ. 

	Дөнгөж хоёр дахь хоног дээрээ бугын сүрэг тохойн эрэгт тулж ирэв. Зүүн талд тав орчим километрийн зайтай өндөрлөг нүцгэн хүйлс дээр бага шиг суурин харагдана. 

	— Энэ бол Брохово, загасны комбинат хэмээн Костя тайлбарлаад, 

	— Энэ тохойн цаад талд суурины баруунтаахнуур, тэнгисийн дээр хадан хясаа байхыг харж байна уу? Варганчик тэнд бий. Варганчик хүртэл арван найман километр. Цааг мөсөн дээгүүр битгий хамаагүй ширүүн туугаарай, тэд замаа өөрснөө сонгож явна, шахаад байх юм бол мөсний ангал руу уначихна шүү. Тосгоны хажуугаар гарахдаа нүдээ олигтойхон нээж яваарай, тэндээс ноход давхиад ирвэл ихээхэн гай тарина гэж мэд! Нохой л үзэгдвэл тэр дор нь үг дуугүй буудаарай... гэж зааварлав. 

	Цаанууд тэнгисийн шаваас элбэгтэй мөс рүү зоригтой гарч, сайхан цувраад тохойн цаана бүрэлзэн байгаа хясааны зүг цойволзон шогшицгоов. Энэ амьтад эндхийн замаар нэг бус удаа явж байгаа нь илт. 

	Тосгоныг хал балгүй өнгөрцгөөлөө. Николкад байшингийн цонх, зуухны яндан, хүмүүсийн бараа тодхон ялгарч ямар нэг машин хүнгэнэх сонстон утааны үнэр мэдэгдэж байв. 

	— Одоо ингээд шангаар амьд мэнд гаталчихвал учир байна санж гэж Костя мөс рүү сэтгэл түгшин харж өгүүлэв. 

	— Шан гэдэг чинь юу вэ? гэж Николка асуугаад хар шороон шан санагдахад өөрийн эрхгүй инээмсэглэв. 

	— Шан гэж хамгийн ширүүн урсгалтай газар. Ийм газар дараа нь мөс их овоорч хөлдөнө, хөндий хандай мөс, бас ангал хонгил бий болно, ёстой чөтгөр ч хөлөө хугална гээч. Бид нар ноднин шан гарах гэж мөсний хонгил руу хоёр цаагаа алдаж, бас чарга хөсгөө чамгүй хэмхэлсэн. 

	Энэ удаа хоёр малчин маань шангаа ч бас эсэн мэнд гэтэлцгээв. Өдөр дуусахын алдад түрүүчийн цаа Варганчикийн сайртай намхан эрэг дээр гарлаа. Удалгүй цаан сүрэг нь нэлэнхий их тохой тэнгис хоёрыг заагласан тэгш өргөн хүйлсний дээгүүр тархан бэлчих нь тэр. 

	Тэнгис хэдийн мөсөн хучлагаасаа салжээ. Гагцхүү наранд нүд гялбам гялалзсан багашаархан мөснүүд харлах давлагаан дээр хаа нэгтээ намуухан дайвалзах төдий ажээ. Гэхдээ тэнгис талын эрэг нэлдээ нарийвтар ч гэсэн дориун зузаан мөсөн эмжээртэй байв. 

	Хоёр малчин хоцорсон нүүдэлчдээ хүлээгээд зогсож байгаа энэ Варганчик гэгдэх хүйлс уртаашаа тав, өргөөшөө нэг километр хэртэй хошуу булан юм. Хүйлс тэр чигээрээ шаргал хөвд, аньсаар хучаатай, босоо хүний дайтай одой хушны явган ширэнгэ хаа сайгүй. Хүйлсний захаар хаа нэгтээ хараахан хайлж гүйцээгүй цасны зурвас цайрч, овор дорви муутай хадархаг толгодын бэлээр хэдэн жижгэвтэр гонзгой нуурын мөс гялтганана. 

	Костя Варганчикийг тойруулан хараад, 

	— За, энд л ингээд төлөө авна даа. Сайхан газар, тийм байгаа биз? хэмээн сэтгэл хөдөлж баярласан байртай өгүүлэв. 

	Николка дал мөрөө хавчин, 

	— Харин зүгээр ч юм шиг, даанч эл хуль юм даа. Энд ав шувуутай юу? гэв. 

	— Ээ˗ээ, Николка минь! Чи юу ярина вэ? гээд Костя сэтгэл хөдлөн түүний мөр рүү алгадаж, 

	— Эргэлзэхийн хэрэггүй. Ангийн шувуу энд ёстой элбэг. За хүлээзнэж бай, удахгүй нисээд нисээд ирнэ... 

	Овоорсон мөсний цаанаас хөсгийн цуваа харагдлаа. 

	— За нөгөөдүүл маань ч гараад ирчхэж хэмээн Костя уужирч санаа алдав. 

	Майхнаа удаан суухаар бодож яаралгүй нямбайлан босгоцгоов. 

	Өглөө болохын үес цаг агаар эрс өөрчлөгдлөө. Үд хүртэл нойтон цас малгайлан орж, дараа нь салхи хөдлөн, улам улам хүчээ аван хөөрөгдөв. Тэгтэл ч өчигдөр Аханягийн хаширлаж мөчир, брезентээр тэнгисийн талаас нь хагас дугуйруулан барьсан нөмөрт, бамбайн цаана буй мэт хоргодсон сайн татаатай майхан үлээсэн гүзээ шиг түмбэлзэн даржигнаж, яндан дээр сул холхин буй төмөр тогтуурга нь муухай хяхарна. 

	Аханя салхи хүүгэх тоолонгоор ялангуяа хүчтэй үлээхэд, 

	— Окси! Ямар мундаг хунгэ (шуурга) вэ! Шуур, шуур! Улам хүчтэй үлээ! хэмээн баярлан дуу алдана. 

	Николка хүүхэд харсан хүн шиг өвгөн рүү инээмсэглэн харна. Тэр бээр өвгөн юунд ингэтлээ баярлаад байгааг ер ойлгосонгүй. Гэтэл Шумков үүнийг тайлбарлах мэт тэртээ хаяанаас товлож харсан хүнгүй, 

	— Ээ˗дээ, мөн ч сайхан амжууллаа шүү. Нэг л өдрөөр оройтсон бол бид ч хөөрхий болох байж. Тэртээ талд түлээ ч байхгүй, тэжээл ч байхгүй гэж чанга өгүүлэв. 

	«Нээрэн, тохойн цаад тал чинь чармай нүцгэн газар байсан шүү» хэмээн Николка эргэн саналаа. 

	Шуурга гурав дахь хоног дээрээ намдаж, тэгмэгц тэр даруй дулаараад явчих нь тэр. 

	Дөрөвдүгээр сарын хорин зургаанд сүргийн ууган төл гарлаа. Шуурганы үеэр төрөөгүй азтай аж. Өглөө болохын үес гарч, сайн хатаж гүйцээгүй хүрэн халиун үс нь зарим газраа наалдан гозойж байхад нугар тусаад байгаа жишиггүй урт хөлөө тэнчгэнэн солбиж, томоогүй хошуугаа далбагануулан бут руу нудчиж, биедээ баймгүй чанга дуугаар «Ав! Ав! Ав!» гэж урамдлаа. Инээмсэглэн байгаа малчид руу усархаг хар нүдээрээ итгэл дүүрэн талимаарч нарт ертөнцөд хандан «Ав! Ав! Ав!» гэж чанга чанга ориллоо. «Ав! Ав! Ав!» Энэ хугаш «Сайн байцгаана уу? Би төрлөө! Би төрлөө!» гэж нарт даяар зарлах гэсэн мэт ажээ. 

	Эх нь сөөнгөтөн уйлах мэт хахаж цацан зөөлхөн урамдаж малчид ч хугашийг тойрон нааш цааш сандран шогшино. Хүмүүсээс болгоомжлон томоогүй үрээ дуудан байвч цаадах нь хошуугаараа бут руу нудчин тэнчгэнэн зогссон хэвээр. 

	Николка хугашийг илэх санаатай түүн рүү ойртох гэсэн боловч Шумков гараараа болохгүй гэж дохиж, 

	— Дүү хүү, болохгүй болохгүй! Тугалд нь үнэрээ үлдээчихвэл эх нь голчхож магад. Ховор нь ховор, гэхдээ байдаг зүйл. Одоо хамгийн эмзэг үе. Харин хэд гурав хоносны дараа хүслээ ханатал илж таалж болно гэв. 

	— Хэрвээ гүйцвэл хэмээн Костя хажуугаас нэмээд инээд алдлаа. 

	— Энэ хугаш ч юм үзнэ ээ. Хүйтэн байна, үгүйдээн хавар эрт байгаа нь яамай, амьтан болж ч мэднэ гэж Фока Степанович өгүүлэв. 

	Энэ үеэс эхлэн малчид сүргээ шөнө өдөргүй жижүүрлэхээр тогтоцгоов. Нэг нь шөнө, нөгөө нь өдөр жижүүрлээд дараачийн хоёр хүн хоногийн жижүүрт гарна. 

	Шөнийн жижүүрийн малчин толгойн ёроолд их түүдэг өрдөн сүргээ хүйлс дээр хашин хононо. Бас толгодоос баавгай ирэхийг харуулдаж, хэрвээ нүдэнд харагдвал карабинаараа агаарт хий буудна. Ингэхэд л араатан зугтчихна. Николка өдөр болгон баавгай үздэг боловч малчдын хэлэх нь баавгайн гол сүрэг таван сарын эхээр л ичээнээсээ гарах ажээ. 

	Хүйлс цасгүйн гадна өнгөрсөн оны аньс элбэг учир баавгай ийшээ шохоорхдог хэрэг. Аньс зарим газар битүү улайран хөл дор чахарч бяцран, гутлын улыг цус мэт улаан шүүсээр будаад дээгүүр нь явахаас сэтгэл зовмоор. 

	Шинэ төл олноороо цувж сүргийн тоо толгой хаврын шар усны үеийн нуурын ус шиг нэмэгдэж ирлээ. Малчид сүргээ аль болохоор үргээж сандраахгүйг хичээн зайдуу газраас ажиглан хариулж маллана. 

	Майн баярын дараахан малчдын суурьт тохойн мөсөөр нохойн гурван хөсөг ирэв. Чарга бүрд хөтчөөс гадна нэг нэг зорчигч суужээ. Тэр зорчигчдын дотор дунд хэрийн насны нэг эвен хүүхэн байх бөгөөд түүнийг Фока Степанович ихэд баярлаж догдлон угтахыг Николка үзээд авгай нь гэж мэджээ. Дугуй царайтай, лут шонхор шанаатай нэг эвен Николкагийн анхаарлыг татав. Нүд нь зориуд онийлгоод байгаа мэт ерөөсөө л зурвас төдий, жижигхэн нахиу хамрынх нь дор шингэхэн сөрөмгөн сахал сэрвийнэ. Нөгөө нэг эвен нь гуч хүрээгүй гэмээр. Сахлаа мөлчийтөл хуссан, намхан ч гэсэн чийрэг байрын эр. Бусдын юу хэлэхийг урьдаас яг мэдэж байгаа мэт хонин бор нүдээрээ гүндүүгүй инээмсэглэн ухаалаг, нухацтай харна. Николка тэр залуу эвенийг хараад «Ямар нэг дарга байлгүй» гэж боджээ. Хөтөч нарын нэг тос болсон оготор дээлтэй, үнэгэн лоовуузтай, өндөр чацтай, бор царайтай камчадал чарганы ачаа татсан татлагыг тайлах зуур Николкаг илт сониучирхан сонжин харж, нөгөө нэг хөтөч хар хөх хавар намрын пальтотой, лоовуузын оронд үстэй юүдэн духдуулсан, том толгойтой пагдгар эвенд байсхийгээд л нэг юм хэлнэ. Гурав дахь хөтчийг Николка танина, тэр нь өвгөн Гэрбэча. Өвгөн түүн рүү хээгүй инээмсэглэн, 

	— За сайн уу, Никулай! хэмээн толгой дохин сайхан загнана. 

	Гар барилцаж, инээж баясан, дуу алдаж мэндэлцгээсний эцэст зочид, эзэд цөм майханд орж дах, дээлээ үүдэнд тайлж орхицгоогоод Улита бачимдан шилэн аяга, зууш тавилж байгаа ширээг тойрон шахцалдан сууцгаав. Фока Степановичийн авгай Улитад туслан зуухны хавьд юм хум хийлцэх зуур зогсоо чөлөөгүй дужигнуулах ажээ. Түүнийг нэг их тоосон шинжгүй сонсоцгооно. 

	Николка орой нь нэг бин, гурван ёотон өвөртөлж карабинаа үүрээд жижүүрлэхээр толгодын бэл рүү одов. Эрэг орчмоос хуурай хөвүүл мод баахныг авчирч их түүдэг өрдөөд дэргэд нь саваагаа тулан бодлогоширч удаан зогслоо. 

	Бүрхэг өдөр шиг гэгээтэй шөнө болов. Тэнгисийн зүгээс нойтон хүйтэн салхи үлээж түүдгийг хөгжөөнө. Хараа эс хүрэх тэртээ дээр галуу дуугарна. 

	Нар мандлаа. Тэнгисийн хар гадарга дээр нарны туяа ойж мөнгөлөг чимэг лүгээ адил гялалзан гялтганав. 

	Николка майхан руу ирэхээ жаахан азнасан нь зөв тооцоолсон байжээ. Мань хүнийг ирэхэд малчид бүх юмаа эмхэлж цэгцэлчихсэн, цайгаа ууцгааж суув. Аханя түүнийг дэргэдээ суулгаж өөрийнхөө хувьт ёотонг дөхүүлээд царайчилсан янзтай, 

	— За Колья, буга маань ямар байна? Зүгээр, тийм үү? Окси! Чи Фока Степановичийн оронд харуулд гарсан, тийм үү? Сайн хүү! Дараа Фока чиний оронд харна. Бид нар өчигдөр дэндүү их архи уусан. Бүрмөшин юу ч ойлгох байхгүй, яг тэнэг байцгаасан. Колья, чи юм ид, ид хэмээн махтай таваг, бингийн хугархайг санаа тавин ойртуулав. 

	Тэгээд томчуул дуулгавартай хүүхдийг магтах мэт малчид Николкаг магтаж гарцгаав. 

	Гэтэл хөтөч өндөр камчадал гэнэтхэн, 

	— Николка, чамд дарга авгай мэнд уламжилсан. Төвд ажиллах бодол бий юу, үгүй юу чамаас асуугаарай гэсэн. Жишээ нь ангийн ферм дээр, тэнд цалин их авна... гэв. 

	— Үгүй ээ, бодол байхгүй. Надад энд сайхан байна гэж Николка эрсхэн хариулахад малчид түүнийг сайшаан дэмжицгээв. 

	Цайлж гүйцсэний дараа малчид Николкад зориулж авчирсан тав үсэрдэг бага гарын шинэ винтовоор буудаж үзэцгээх юм болов. Нарийхан тайрдасны буланд модны нүүрсээр тойрог татаж, голд нь цэг зурж бай хийгээд буудацгаажээ. Мөрлөж байгаад ээлжлэн буудацгаалаа. Сум тойрог дотор тусавч буучдын гар нь салгалсан юм уу, нүд нь бүрэлзсэн үү, голын толбыг хэн нь ч онодоггүй. Тэгтэл тэдэн рүү нөгөө том толгойт хөтөч ирж, 

	— Аль вэ, би нэг үзээд орхиё гээд Костягийн гараас винтовыг авч хүхээг нь аажуухан сумлаад замгийг нь түлхсэнээ гэнэтхэн тоглох мэт буугаа гозосхийлгэн чиглүүлээд буудчихлаа. Тэгснээ, 

	— Өө, яльгүй гудруулчихлаа! хэмээгээд дахин замгаа түлхэж, мөн түрүүчийн адил хөндий бариад хоёр удаа буудаж, 

	— За сая онолоо гэж итгэлтэй өгүүлэн бууг Николкад өгөхдөө, 

	— Сайн буу байна. Ганцхан овоо нь том юм, хуурайдаад багасгачих, тэгэхгүй бол овоо гэж даваан дээр байгаа мод гэсэн үг. Яаж хэрмийн нүдээр онох билээ? гэж хэлээд араатан руу гэтэх мэт альгүй бөгтийн майхны зүг алхлав. 

	Николка барааны газар байсан бай руу нүд ирмэхийн зуур гүйж хүрлээ. Байг сайтар ажигласны эцэст нэг сум голчийн доохон, хоёр сум яг нөгөө дугуй хар цэг дотор туссаныг үзэв. 

	Николкаг эргэж ирэхэд Костя, 

	— За, сайн буудаж уу? гэж инээмсэглэн асуув. Николка малчдад байг үзүүлэн, 

	— Дээд зэрэг! Яг аравт зоож! хэмээн бахархан өгүүлэв. 

	— Чи энэ хөтөч хэн гэдгийг мэдэх үү? Энэ чинь Долганов, манай бригадын даргын төрсөн дүү. Үнэгний анд райондоо хамгийн гарамгай хүн. Тундрт үнэгийг гурван хараатай винтовоор намнана. Үнэгээ дурангаар олж харчхаад л далдлах цагаан халаадтай гэтэж очингуут тасхийгээд л гүйцэх нь тэр! Уг нь мань хүн сүргийн бригадын дарга хийж байсан юм. 

	Удалгүй малчдын нэг нь толгойн хажуу дээрээс Варганчик руу нэг баавгай аажуухан бууж явааг үзэв. Сахалтай эвен, өндөр камчадал хөтөч хоёр карабинаа шүүрч аваад толгойн зүг яаравчлан одлоо. Хориод минутын дараа буун дуу панхийж, минут хэртэй болоод дахин сонстов. 

	— Табаков, сайн байна! Анхныхаа сумаар унагачихлаа гэж Долганов нийтийн дунд өгүүлэн дурангаа гэрт нь хийгээд, 

	— Тэдэн рүү очиж эвдэхэд нь тусалъя хэмээн чарга руугаа зүглэв. 

	Николка өдрийн хоолонд гойд сайхан амттай баавгайн тарган махыг анх удаагаа амтархан идлээ. 

	Хөтөч нар оройн сэрүүн болмогц цэргийнх шиг гурвалжлан эвхсэн Николкагийн захидлыг аваад буцацгаав. Тэр бээр ээждээ дулаахан хувцаслаж сайхан хооллож яваа, ажил нь хөнгөхөн, дулаахан арьсан хөнжилд унтдаг, хамт ажилладаг нөхөд нь ёстой сайн хүмүүс гэхчлэн бичжээ. 

	Хөтөч нар буцаж хоёр эвен, Фока Степановичийн авгай гурав үлдэв. Тэр гурвыг хамтралын захиргаанаас төлийн кампанийн үеэр малчдад туслуулахаар ирүүлсэн ажээ. Нэг майханд байцгаахад зай муутай болсон тул бас нэг майхан босгож хоёр хуваагдах хэрэгтэй болов. Фока Степанович авгайтайгаа, Шумков, Худяков хэмээх сахалт малчин дөрөв шинэ майханд орцгоов. Николкагийн дарга гэж санасан нөгөө залуу малчин бас Николай нэртэй. Гэвч түүнийг нэрээр нь нэрлэх хүн огт байхгүй, гагцхүү овгоор нь дуудах бөгөөд тэр нь Хабаров гэж сонсголонтой ч, алдартай ч овог ажгуу. 

	Хабаров багавтар чемодантай ирсэн бөгөөд дотор нь баахан ном, зузаан дэвтэр, харандаа, ээлжийн дотуур хувцаснаас өөр юу ч байсангүй. 

	Хабаров дэргэд нь байгаагүй нэг аясыг тааруулаад Аханя Николкад, 

	— Энэ чинь миний ач дүү! Ёстой лут номтой хүн! Хоёр дээд сургууль суралцсан! Харин малчны хувьд бүр ч сайн. Бугыг бугуйлаар барихдаа лут мастер гэж илт бахархан ярьжээ. 

	Николка үүнийг сонсоод ихэд гайхаж, тэр ч байтугай өвгөн ердийн арван жилийн дунд сургуулийг хоёр дээд сургууль гэж андуурч байна гэж бодоод Аханяд үнэмшсэн ч үгүй. 

	Маргааш нь Хабаровтай тэнгисийн хөвөөгөөр явж байхдаа огт тэсэлгүй, 

	— Би чамайг хоёр институт төгссөн гэж дуулсан, тэр үнэн үү, худал уу? гэж асуув. 

	— Хэн чамд ингэж хэлж амжаа вэ? хэмээн Хабаров инээмсэглэн асууснаа тэр дорхноо царайгаа төв болгоод, 

	— Нэг бодлын үнэн, нөгөө бодлын худлаа. Хоёр дахь сургуулиа би хараахан төгсөөгүй, дөрөвдүгээр курст суралцаж байна. Зоотехникч болохоор шийдсэн юм... гэв. 

	— Эхнийхээ дээд сургуульд ямар мэргэжлээр суралцсан юм бэ?

	— Сурган хүмүүжүүлэгч болох санаатай байлаа. 

	— Тэгээд түүнийгээ хийхгүй яасан юм? Муу хэрэг үү?

	— Тавдугаар курсээс гарчихсан хэмээн Хабаров урамгүй мушилзсанаа, 

	— Тавдугаар курсээс л гарчихсан юм даа гэж давтан өгүүлээд Николкагийн асуухаар завдсан асуултаас өрсөх гэсэн мэт, 

	— Мэдээж, тоогүй л хэрэг болсон л доо. Гэхдээ би ухаалаг шийдсэн. Би ямар сурган хүмүүжүүлэгч байх билээ? Энэ ажилд чинь сэтгэлтэй, заяаны авьяастай хүн орох ёстой, эс тэгвээс багш биш, сурах бичгээс хэний ч мэдээжийн юмыг будаа идэж ярьдаг машин-хүн буюу эсвэл тоть гэх нь илүү зохилтой юм уу, тийм л амьтан болно шүү дээ. Нээрэн, багшилна гэдэг заяаны авьяас, бүр нарийн яривал амь насаа өргөн буян үйлдэнэ гэсэн үг! гэж ярив. 

	— Нээрэн, тоогүй л юм даа... гэж Николка урамгүй өгүүлэхэд Хабаров ойлгохгүй, 

	— Юу нь тоогүй? гэж асуув. 

	— Эхний сургуульд дэмий суралцсан нь тоогүй юм, төчнөөн цаг алдаад. 

	— Яагаад дэмий байх билээ? Сурна гэдэг боловсорно гэсэн үг... 

	— Чи тэгээд энэ суурьт ирдэг нь яаж байгаа хэрэг вэ, тосгонд байвал суралцахад амар биз дээ?

	Хабаров зогсосхийн тэнгисийн ус нарны гэрэл хоёрт хувхай цайрсан бүдүүн гуалин дээр сууя гэлээ. Тэр бээр хэсэг зуур чимээгүй сууснаа тэнэгэр өргөн магнайгаа хүчлэн атируулж, гунигтайхнаар үнэнээ өчив. 

	— Амьдаа минь, тосгонд байхад надад хэцүү байгаа юм. Тэнд миний архины найзууд бий, би тэр хар ус гэхээр сэтгэлээ барьж чаддаггүй юм, нэг үгээр хэлэхэд ногоорсон архичин... Нээрэн... Тийм л байгаа юм. Энд зүдэргээтэй ч гэсэн, уруу татах юмгүй учир сэтгэл санаа бүрэн тавтай байна. Тэнгэр муухай үед юм уншсан ч болно, бичсэн ч болно. Би бүр дөрөв дэх жилээ эндээс аврал олж байна... Ууж согтуурахыг өнгөрсөн нийгмийн хоцрогдол гэцгээдэг хэмээн Хабаров дуулгаваргүй үсээ гэдрэг сэгсэрч тоомсоргүй тамшаалан, 

	— Энэ ч зарим талаар тийм нь ч тийм. Гэхдээ хамгийн гол нь бидний сэтгэлийн хүч доройгоос болж байна. Жишээ нь намайг аваад үзье л дээ. Би эцэг эхгүй, дотуур байртай сургуульд улсын бүрэн хангамжаар өссөн. Амьжиргааны тухай бодох санах ёстой юу ч байхгүй, гагцхүү номоо үзээд л эрдэм сураад бай. Энэ талаасаа ч болоод л байж дээ. Гэтэл аж төрөхийн ухаан заах багш байсангүй. Хүүхдийг эдлэх зүйлээр хангах гол нь биш, хэт хангавал бүр ч хортой гэдгийг бид одоо голдоо ортол ойлгож авсан. Гол нь юу вэ гэхлээр хүүхдийг төрсөн орчноос нь, үндэслэсэн хөрс шорооноос нь салгаж болохгүй. Ер нь тэгж яривал ямар ч хүн хоолоо өөрөө олж идэх ёстой. Асарна гэдэг хүнийг басамжилсан хэрэг. Тэгтэл асруулж байгаа хүн маань өөрөө үүнийг эсэргүүцэхгүй бол тэр хүнд залхуу хойрго, заль мэх зэрэг олон янзын согог үржин төлжинө гэсэн үг. За, би ч бүр хадуураад явчих шиг байна... хэмээн Хабаров гуалингаас босож хэд алхсанаа дахин Николка руу эргэж, 

	— Чи матери гэж юу байдгийг мэдэх үү? гэж санаандгүй асууснаа тэр даруй газраас жижигхэн чулуу авч, 

	— Энэ чулуу л тэр матери чинь дээ, тодруулж хэлбэл материйн хэсэг. Ер нь матери гэдэг бол бидний эргэн тойрондоо үзэж байгаа нар, одод, тэнгис, уулс, үүлс, модод гээд бүх юмыг хэлнэ хэмээн өөрөө өөртөө хариулав. 

	Николка хожим Хабаров ямар ч хамаагүй сэдвээр эцэс төгсгөлгүй эргэцүүлэн ярихыг сонсох бүрийдээ түүний бүх юмыг чөлөөтэй ярих чадварыг нь гайхаж эс барна. Тэр бээр ухаалаг, утга авцаатай зүйл ярих бөгөөд үгэнд нь хуурамч юм байхгүй, гүн итгэл, халуун тэмүүлэл илт мэдэгдэнэ. Николка Хабаровын мэдлэгт бишрэн, түүний яриаг ихэд амтархан чагнана. 

	Хабаров хэчнээн сонирхолтой байлаа ч гэсэн Николка Костятай илүү дотно байна. Тэр бээр Хабаровоос хавьгүй хээгүй, бодсон санаснаа тэр чигээр нь хэлчихнэ, гэнэн цагаан сэтгэлийнх нь хөдөлгөөн бүр толинд тусах мэт нүүрт нь дурайна. Костя уурласан бол царай нь ууртай л байна, аль нэг юманд баярласан бол инээмсэглээд л байна. Костя Николкатай эн тэнцүү байдлаар ярина, асуусан юманд нь сургамжилж заасан аясгүй, уриалагхан энгийн хариулна. Бас хамгийн гол нь тэр бээр өгөөмөр дэлгэр сэтгэлтэй, халамжтай, Николка хүний чухамхүү энэ хоёр чанарыг гойд дээдэлдэг билээ. 

	Тавдугаар сарын хоёр дахь хагаст хөндийн цас бараг гүйцэд хайлж, нуурууд цөм цэвэршин, гагцхүү өргөн тохой мөсөн хуягтайгаа үлдэв. Гэхдээ тэнд ч хаа нэгтээ газрын судаа харлана. Нэг удаа Николка тохойн мөсөн дээр гараад өмнөө саваагаар болгоомжлон тоншилж малчдын инээдийг хүргэжээ. 

	— Битгий тонш оо, дүү хүү, битгий тонш хэмээн Шумков тайвшруулж, 

	— Тэнгисийн тохойн мөс голын мөстэй адилгүй бөх. Дор чинь гулзайгаад байна уу гэхээс биш нураад байхгүй. Наана чинь бол метр хэрийн зузаан байгаа, трактороор дээгүүр нь явсан ч болно гэжээ. 

	Мөсний цэнхэртсэн ховилоор нулимс шиг тунгалаг горхи ус тэнгисийн зүг годгодон урсана. Шүд хага ташим энэ ус ер бусын гойд амттай. 

	Өдөр ирэх тутам тохой дээр газрын хар судаа олширч, горхины дуу улам чангаран, зузаан мөсийг өрөмдөнө. Галуу умрыг зорин нисэлдэж, араас нь нугасны сүрэг шавав. Малчид буга, баавгайн махаа шувууны махаар халлаа. Николка хүртэл хааяа хоёр гурван нугасны олзтой ирнэ. Тэр бээр өвдгөө нойтон хөвдөд нэвт нортол мөлхөн гэтэж байж нууран дээрх нугаснаас буудна. 

	Сүргийн гол нь төллөж гүйцлээ. Хоёр долоо хоногийн өмнө гарсан хугаш тугалууд гоолиг хөөрхөн болцгоогоод, бэлчээр дээр үзэх харахын тухгүй жадгадан давхилдаж, байн байн бөөн сүрэг рүү орж төөрчхөөд, эхийгээ эрж хайн чанга чанга мөөрөлдөнө. Мянжгууд хариуд нь сандран хор хор урамдана. Тун сая төрсөн хатаж амжаагүй хугашууд ч сүргийн дотор байна. 

	Тохойн мөс хагарч гүйцээд тэнгисийн татлагаар хөвж одох цагийг малчид тэсгэлгүй хүлээцгээнэ. Цөн түрж гүйцсэний дараа тулбага, чөрх загасанд тороо тавьж болно. Малчид ойрын найрт загас амтархаагүй. 

	Худяковын жижүүртэй байхад санамсаргүй нэг явдал болов. Мань хүн унтчихсан юм уу, эсвэл ерөөсөө л анзаараагүй юм уу, энэ тухай түүнээс асуусан хүн байх биш, ямар ч атугай сүргээс дөрвөн зуугаад цаа тасарч, тохойн мөсөөр хоолойн цаад талын Өндөр хошуу руу гараад огт зогсолгүй явсаар Гонхон уулыг чиглэн одсон байв. 

	Аханя эсрэг талын эргийг дурандах зуур, 

	— Окси! Ямар муухай цаанууд вэ! Бушуухан гүйцэж олох хэрэгтэй гэж ууртай өгүүлэхэд Фока Степанович дэмжин авч, 

	— Тэр ч зүйтэй шүү. Тэднийг бушуухан хөөж гүйцэх хэрэгтэй. Тохойн мөс юу юугүй нүүх нь. Тэгвэл тэднийг бүр тойруугаар Нохойн тундрээр тууж ирэх хэрэг болно гэв.

	Костя толгой сэгсрэн, 

	— Ой˗ёо˗ёо! Тойруу замаар туувал гурав хоног алдана... гэв.

	Шумков Николка хоёр өглөөний хоолоо сайн идэж аваад нэг хоногийн идэх юм базаан оргосон цаануудын араас одов. Хоолойн өргөн нэг километр орчим боловч тэр хоёр харзанд идүүлсэн мөсийг ойрхон тоншиж болгоомжилсоор зөндөө удаж байж гэтэллээ. Малчид өндөр эрэг дээр гармагц сая уужирч санаа алдаад, тэртээх хаяанд өнчрөн зогсох Гонхон уулын зүг бугын мөр даган яаравчлав.

	Тундрт довын хоорондох цас хайлж хараахан гүйцээгүй боловч тэр нь шингэхэн бантан шиг болжээ. Николкагийн утаанд сайн идүүлээгүй сөөхий гутал дорхноо нэвтэрч, жүлчийж сунаад урд хошуу нь тавхай дор нугарч орчхоод явахад саадтай гэдэг нь учиргүй.

	Эргэн тойрон тайгын галуу тагнайдан гуаглаж нисэлдэн, байн байн сүрэг нугас толгой дээгүүр нисэн одож, улаан хөмсөгтэй, гуужаад эхэлчихсэн ятуунууд хөл дороос дэрхийлдэн, өлөнт намаг болгоны дэргэд цууцаль сүүтгэнэнэ. Дулаахан амьсгаатай гүн тэнгэрт болжмор адлан жиргэж, түүнийг хараалж шувуухай онолдохгүй дэмжин түрж, хэрээнүүд агаарт нэг юм булаацалдан, тэр хар шувуунууд яг шуламс гэлтэй, нэг доош шумбан, нэг дээш дүүлэн эргэлдэж «Хрр! Хрр! Хгу˗хгу! Хгу! Хгух!» гэж муухай сөөнгөтөн гуаглалдана. Өлөнт намгийн цууцалиуд зодолдож байгаа хэрээнүүдийг турхирах мэт хариуд нь час час исгэчнэ. Николка цасан дээр баавгайн мөр байхыг бишгүй харж явав. Зарим мөр нь бугын мөрийг гишгэлсэн байх ажээ.

	— Шив шинэхэн байна. За, бүр бугын мөрөн дээгүүр гарч, харж байна уу? Энүүхэнд байх нь гэж Шумков хээвнэг өгүүлэв.

	Николка дов сондуултай тундрийг болгоомжлон тойруулан харж явавч баавгай үзэгдэхгүйд нэг талаас тайвшравч нөгөөтээгүүр «Энэ нүцгэн газар хаана нь нуугддаг амьтан бэ?» хэмээн гайхна.

	Оройн есөн цагт бараг уулын орой дээр сүргээ гүйцэж очив. Хоёр малчин цаагаа уулын бэл рүү үргээгээд, арай сайн сэвэрсэн хар газрыг сонгон жижигхэн түүдэг асааж сэнжтэй аягандаа цай буцалган юмаа идэцгээлээ.

	Шумков гэнэтхэн Николкагийн тохой руу аяархан нударч нүдээрээ урагш нь заав. Николка тэр зүгт хяламхийв. Шумковоос хоёрхон алхмын зайд чулуу дээр нэг үен зоогдсон мэт бөмбийнө. Холхноос харвал хэсэгхэн цас байна гэж бодмоор энэ цагаан юмыг чичиргэнэн буй сүүлнийх нь торгон хар үзүүр, гялалзсан хар нүдээр л атгасан пүрш мэт биеэ хураасан энэ амьтан амьд амьтан мөн гэдгийг гэрчилнэ.

	Тэр хоёр хөшин огт хөдлөлгүй сууж тэр амьтныг сонирхон ажиглалаа. Үен өөрт нь ямар ч аюул заналхийлээгүйд итгэмэгцээ чулууны хоорондуур нааш цааш хөнгөхөн сүлжиж Шумковын хөл рүү гүйн ирж, гутал дээр нь харайж гарах санаатай оцойход яг тэр хоромд Николка инээд алдаж, сайх амьтан хадан дундуур гялсхийгээд алга болох нь тэр.

	Малчид уулнаас буухын өмнө тэртээ доор цэлийсэн цагаан толботой бараантаж зэгэлтэх тундр, тохойн бэх цацсан мэт цоохортон гялалзах мөс, түүний чанад цавцайн цайрах толгодыг их л удаан дурандав. Доор, бугын сүргээс холгүйхэн хулганачилж яваа нэг үнэг, ганц ганцаараа яваа дөрвөн баавгайг олж харжээ.

	«Насандаа үзээгүй юмаа л өнөөдөр ганц өдөр үзлээ» гэж Николка баярлан бодно.

	Дараа нь мань хоёр цаагаа Варганчик руу буцааж туулаа. Шумков санаа зовсон байртай нэг юм сонжин орчныг халиан харж явах зуур цуцсан Николкаг яаруулна. Цагийн хувьд хэдийн шөнө дөл болсон авч өдөр шиг гэгээтэй байсан тул амьтай болгон бужигнасан хэвээр. Гурван цагийн өмнө цас байсан газар одоо ус шал пал хийнэ. Тэнгисийн хоолой ганцхан хоногт сэг болтлоо цоорсон цагаан ороолт шиг болчихжээ. Усны өрх энд тэндгүй харлах агаад тэр харз руу цөмөрчихгүй шиг мөс дагаад сүрэг цаа битгий хэл хүн, тэр ч байтугай туулайн бөжин хоолойг гэтэлчихнэ гэж итгэхийн аргагүй байлаа.

	Николка сэтгэл түгшин Шумков руу харав.

	— Гарна даа, дүү хүү гэж бригадын дарга итгэлтэй өгүүлээд, 

	— Харин ширүүн тууж л болохгүй шүү, өөрснөө л зоргоороо явцгааг гэж анхааруулав.

	Бугын сүрэг аюулыг ухаарсан мэт үнэртэн чагнан байж ганц ганцаараа мөсөн дээр зөөлхөн гарцгаана. Удалгүй бүх сүрэг мушгиран муриганах амьд гинж мэт цувран хөвөрч, түрүүч нь нөгөө талын эрэгт хүрчхээд байхад сүүлч нь хоёр малчны зогсож байгаа эргээс салж гүйцээгүй байлаа. Варганчикийн нөгөө талд толгодын бэлээр жижүүрийн малчны түүдэг толборон улалзана.

	Николка, Шумков хоёр Варганчикт эсэн мэнд гарч, майхандаа үлгэн салган ирж, нөхдөө ч сэрээлгүй, хувцсаа ч тайлалгүй гагцхүү нэвт норсон сөөхий гутлаа мулталж хаяад арьсан дэвсгэр дээр унангуут нойртоо нам цохиулжээ. Өглөөний дөрвөн цаг болж байжээ.

	Николка арван цагт сэрэв.

	Майханд Улитагаас өөр хэн ч байсангүй. Тэр бээр яагаад ч юм бэ инээмсэглэн, 

	— Тохойг очиж хараач... гэв.

	«Тэнд юун сонин гараад ирээв?»

	Николка майхнаас гармагц дуу алдав. Тохойн мөс ор сураггүй алга болж гагцхүү хаа нэгтээ сүүлчийн жижгэвтэр мөс тэнгис рүү хөвөн одож байв. Аханя Шумков хоёр загасны тороо уургаар усны гүн рүү түлхэж харагдана.

	Далайн амьтан шаваарсан том том мөсөн овоорго хэд хоногийн турш задгай тэнгисийн мандал дээр харагдсаар. Малчид хүлээж ядан, байсхийгээд л тийшээ харах боловч мөс буудалд ирээд зогсчихсон мэт ер наашилдаггүй, анчдын хорхойг гозгонуулна. Тэнгис хүчтэйхэн салхилаад өгөөсэй, гэтэл салхи ер гардаггүй, халуу шатаад, тэнгис дөв дөлгөөхөн гилийнэ.

	Тэгтэл нэг удаа Хабаров шөнийн жижүүрээсээ өглөөний дөрвөн цагт гүйж ирээд, 

	— Тавцанг хөөгөөд айсуй! Тавцанг хөөгөөд айсуй! хэмээн баярласан дуугаар чанга хашхичиж бүгдийг сэрээв.

	Николка «Энэ чинь солиороо юу, яагаа вэ?» хэмээн бодох зуур хөнжлөөсөө дурамжхан сугарав. Харин малчид Хабаровын хашхирсныг өөрөөр хүлээн авчээ. Тэд түймэр гарсан мэт гутлаа яаравчлан углаж, карабиныхаа сумыг авцгааж, дор дороо буугаа шүүрцгээв. Цөмөөрөө баярласан догдолсон царайтай.

	Анчид Түдэлгүй хүйлсийг хөндлөн гарч тэнгисийн эрэг рүү ирцгээлээ. Николка гайхам сонин юм үзэх нь тэр. Өргөөшөө гурав, уртаашаа таван километр хэртэй лужир том мөсөн дээр далайн амьтад шигэн шавжээ. Мянга, мянган амьтан.

	Далайн амьтад мөсөн дээр нарийн дэс дараалалтай байрлажээ. Эрэг талын захаар хоёр гурван пүүний гөлөгнүүд, түүнээс цааш мөсний голоор далайн мөнгөлөг хар цоохор ноход хэвтэцгээнэ. Мөсний цаад захаар олон пүүний хав загаснууд бул хаднууд шиг харлана. Амьтан болгон мөсөн дээрх харзны хөвөөгөөр буюу өөрийнхөө жижигхэн цооногийн ойролцоо хэвтэцгээж аюул болбол ус руу хормын төдийд үсрэн нуугдахад бэлэн байв. Харин одоо бол амьтдад ямар ч аюул алга. Тааваараа наранд ээвэрлэн үүрэглэж, хаа нэгтээ бүлтгэр нүдтэй мууран толгойгоо өндийлгөн эргийн зүг сэрэмжлэн харснаа тэр даруй суниаж байгаа мэт нуруугаа тайван хадуур шиг махийлгаад, сахалтай хоншоороо хаврын сийрхий мөсөн дээр тавьж дахиад түр зүүрмэглэнэ.

	Фока Степанович Николка руу инээмсэглэн харж, 

	— За догь байна уу, аан? гэв.

	Николка шантарсан байртай толгой дохиж, 

	— Хамтралын бүх цааг хураагаад мөсөн дээр хөөж гаргасан ч өчнөөн амьтан цугларахгүй дээ. Мөс хайлахлаар эд нар чинь хаа очдог байна аа? гэж асуув.

	— Өөр өөрсдийнхөө нутаг руу сэлээд явчихна, цоохор нохой нохойнхоо хэвтэр рүү, хав загас хав загасныхаа хэвтэр рүү.

	— Хэрвээ мөс нь тэнгисийн гол руу хөвөөд явчихвал яах вэ?

	— Тэгвэл бүх амьтан живж үхнэ дээ, дүү хүү минь гэж Шумков ярианд оролцов.

	— Яах гэж хүн хуурдаг юм бэ? хэмээн Хабаров түүнийг зэмлээд, 

	— Амьдаа минь, цаадхыгаа бүү сонс. Хав загас живэхгүй, усан дээр унтаж, усан дээр хоолоо иддэг амьтан, харин өтгөн шингэнээ л усан дотор гаргаж чадахгүй, заавал аль нэг хөвж яваа юман дээр гарна гэв.

	Анчид мөс рүү ойртох тусам улам аяархан ярьцгаана. Эцэст нь зөвлөлдөж байгаад гурван хос болж, Хабаров Николкаг дагуулан зүүн гар тийшээ, Фока Степанович Аханя хоёр дундуур нь, Худяков Шумков хоёр баруун гар тийшээ явцгаав. Костя эрэг дээр үлдэв.

	— Костя яагаад бидэнтэй явахгүй байна? гэж Николка нэг эвээр нь аяархан асуув.

	— Түүнийг салхины байдал харуулахаар үлдээсэн юм. Эргийн зүгээс салхилаад эхлэнгүүт Костя агаарт хий буудна. Тэгвэл анчлахаа тэр даруй болиод унагасан олзоо мөснөөс бушуухан чирч салгах хэрэгтэй. Хэрвээ Костя гурвантаа буудвал мөс эргээс хөндийрч байна гэсэн үг, тийм учраас агнахаа ч больж, олзоо ч хаяад эрэг рүү амь зулбан зугтаах хэрэгтэй гэж Хабаров хариулав.

	— Бид нар өөрснөө салхины зүг өөрчлөгдөхийг мэдэхгүй гэж үү?

	— Мэдэж болох л юм, гэхдээ найдвартай сэргийлсэн нь дээр. Ан авдаа улайж байгаад анзаарахгүй өнгөрөх тун амархан. Нэг нь эрэг дээр заавал үлдэх ёстой, хүмүүс мөстэйгөө тэнгис рүү гэнэтхэн хөвчхөж мэдэх шүү дээ, тэгвэл тэр эрэг дээр үлдсэн хүн энэ тухай тосгонд хэл хүргэнэ. За тэр ч яах вэ, одоо чимээгүй байгаарай, ангаа эхэлье гээд Хабаров навтайн бөгтийж шаваарч хөлдсөн намхан овооргонуудын араар нуугдан, байн байн зогтусаж, ийш тийш хүчлэн харсаар урагшлав.

	Тэр хоёр нэг жижигхэн цоохор гөлөг рүү гэтэж явааг Николка удалгүй ойлгов. Гэтсээр гучаад метрийн зай үлдлээ. Нөгөө гөлөг ямар нэг сэжиг авч, сандрангуй оцгонож сэрвэгэнэнгээ цооног руугаа мөлхөж амсар дээр нь очоод шилэн бөмбөлөг шиг том нүдээ хүмүүс рүү бүлтийлгэн биеэ хурааж зогсов.

	Хабаров гөлгийг анзаараагүй мэт явсаар. Мань хүн самуураад энэ амьтныг мартчихсан юм биш биз? Николка сануулах гэтэл гөлөг энэ хоромд цооног руугаа гулсаад орчихлоо. Хабаров хоосон цооногийн зүг гэтсээр.

	— Чи гөлгийг үргээчихлээ шүү дээ! Тийм ойрхон байхад... Чи хаашаа яваад байна аа? Цаадах чинь алга болчихсон, үзэхгүй байгаа юм уу? хэмээн Николка зогсох зуур дургүйцэн чанга шивнэв.

	Хабаров ууртай царай гаргаж хуруугаараа занган, 

	— Дуу, чөтгөр минь! Битгий шуугь! Бидэнд энэ муу гөлөг хэрэг байхгүй, өчүүхэн амьтан. Тээр тэр цоохор нохойг харж байна уу? Түүнийг л шомбодно, яг миний хийснийг дуурайгаад бай гэв.

	Хабаров цоохор нохойд ойртох тусам алхаа нь удаашран зөөлрөөд байв. Цоохор нохой толгойгоо огцом өндийвөл Хабаров зогтусна. Николка түүний хөдөлгөөнийг яг давтана. Тийн явсаар хоёр анчин цоохор нохойд арван тав, хориодхон алхам ойртон очив. Николкагийн зүрх оволзон булгилж, гар нь яльгүй чичгэнэнэ. Хабаров карабинаа гозойж хөлдсөн мөсөөр шийрлүүлж, сайтар шагайж байгаад буудлаа. Цоохор нохой татвасхийгээд мөсөн дээр унав. Тэр хавиар хэвтэж байсан гөлөгнүүд хоромхон зуур харз руугаа шумбаснаа тэр дорхноо сониучирхан уснаас цухуйлдацгаав. Сум чамархайд нь тусжээ.

	— Хавар цагт амьтныг яг нам унагахын тулд заавал толгой руу нь буудах хэрэгтэй, эс тэгвээс харз руугаа шумбаад живчихнэ. Хавар амьтан өөх багатай, туранхай байдаг учраас түргэн живдэг юм гэж Хабаров сургамжлан ярив.

	Хабаров цоохор нохойн зузаан уруулыг цоолж бугуйлынхаа үзүүрийг сүвлээд чанга гэгч нь уяв. Дараа нь урд сэлүүрийн нь сарьсыг цоолж бугуйлынхаа нөгөө үзүүрийг сүвлэв.

	Ингээд хоёр анчин энэ хударгадаа орцгоон олзоо эргийн зүг чирэв. Зүүн талд буун дуу тас тас хийгээд явчихлаа. Николка Хабаров хоёр олзоо эрэг дээр гаргачхаад дахиад мөс рүү явав. Николка Түдэлгүй нэг гөлөг аллаа. Хабаров хоёр дахь цоохор нохойгоо алав. Анчид хоёр цагийн дараа ангаа дуусгаж олзоо нэг газар чирч бөөгнүүлэв. Аханягийн аз таарч нэг мундаг хав загас намнасныг цөмөөрөө нийлж байж эрэг дээр арайхийн чирч гаргажээ.

	Малчид амьтны арьсыг өөхнөөс сурамгай салган өвчицгөөнө. Николка алсан гөлгөө өвчих гэсэн боловч хутга нь нэг бол хөрсийг нь эсгэчхээд, нэг бол бөөн халим үлдээгээд болдоггүй.

	— Чи энэ арьснаас барилцаад өгсөн нь дээр гэж Аханя гонсгор өгүүлэв.

	Түдэлгүй нэг ч эсгээгүй, үзэх төдий ч халимгүй зургаан цоохор арьс гарлаа. Малчид тамхиа нэрсний дараа хав загасыг янзлав. Түүний арьсыг хавтгай хавтгайгаар нь биш том бээлий шиг гогцоо гогцоогоор нь тастаж авчив. Хав загасыг яагаад ингэж хачин өвчиж байгааг Николка асуухад, 

	— Нэг ийм гогцоогоор Фока Степанович чамд бугуйл зүсэж өгнө, бусдаар сур хийнэ. Намар гутал уллахад зориулж дахиад хоёр хав загас ална гэж Хабаров тайлбарлав.

	— Цоохор нохойнх гутал уллахад муудах уу?

	— Арай нимгэн байдаг юм. Гөлөгний арьсаар гутал хийнэ, цана уллана.

	Арьсаа майхандаа авчирцгаав. Маргааш нь Улита Татьяна хоёр арьснуудыг усанд сайтар базаж, халимыг нь сайхан хусаж цэвэрлэв. Тэгээд угаасан арьсаа газар дээр толийтол дэлгэж модон гадас шааж тэлжээ. Хүүхнүүд арьсыг хатахаар нь жимбийтэл хуйлж, зунжингаа оёх шидэх зэрэг гэр орны ажлын хажуугаар түүнийг гараараа нухалж, дахин хянгардаж элдэх гэдэг чимхлүүр бэрх ажилтай.

	Малчид гөлөг, цоохор нохойн махыг хэрээний зоог болгон эрэг дээр хаяад, хав загасны махыг хамаг өөхтэй нь хуу хамж авчирчээ. Урцны эзэгтэй хүүхнүүд өөхийг нь шахаж тусгай арьсан гэртэй хав загасны хоёр ходоод дүүрэн тос болгов. Хав загасны мах хар хүрэн өнгөтэй, идэнгэгүй харагдавч малчид энэ махыг ялангуяа сэлүүрийнх нь мөгөөрсийг их л амтархан идэцгээнэ. Николка ой гутаж байвч тэсэж байгаад нэг хэрчим мах идэж үзлээ. Загасны тос амтагдаж байна. Мань хүн хоёр дахь хэрчим рүүгээ гар сунгав. Цаадуул нь мань хүнийг илт шохоорхон харцгаана.

	— За амьдаа минь, ямар байна, идэж болохоор юм уу? гэж Хабаров тэсэлгүй асуув.

	Николка толгой дохисонд түүнийг хав загасны махнаас сэжиглээгүйд малчдын сэтгэл ханамжтай байгаа бололтой цөмөөрөө урамшин мишээцгээв.

	Нөгөө мөс тэр өдрөө эргийн салхинд туугдан дахиад тэнгисийн мандалд очсон боловч малчдын хэн ч түүнийг тоож анзаарахаа больжээ.

	Маргааш нь Фока Степанович гогцоолж өвчсөн арьснаас бугуйл зүснэ гэж зарлав. Хутгаа сайхан хурцалж, гогцоо барьж аваад арьсны нэг талаас сэжүүр гарган эсгэснээ цааш нь лавлуулан болгоомжтой зүслээ. Костя Фока Степановичид туслан гогцоо, хуруу хэртэй өргөн улам уртсан буй сурын сэжүүр хоёроос чангааж өгнө. Хутга гогцоогоор жишүүхэн ахих тусам гогцоо нарийсан сур уртасна.

	Фока Степанович үе үе амарч ханцуйгаараа духныхаа хөлсийг арчин билүүнд хутгаа түргэн нийлээд, мэрийсэндээ хөмхийгөө хазан гогцоогоо дахиад л хянуур гэгч нь зүсэж гарна. Заримдаа «Залуу минь, тэгшхэн тат! Гараа хааш нь салгаад байна вэ? Бугуйлаа баллачихна шүү» гэж Костяд дургүйцэн үглэнэ.

	Нэг л яльгүй буруу хөдөлчих юм бол тэгшхэн зүсэгдэж байсан сур нэг газраа эвгүй нарийсаж, тийм согогтой сураар хазаар хийдэг нь юу байдаг юм бэ, ямар ч атугай бугуйл хийх аргагүй болно. Гэвч Фока Степанович энэ ажилд уран хүн учраас тэв тэгшхэн зүссэн тууз хөлд нь цагариглан нэмэгдсээр. Тэгтэл ч гогцооны эцэс болж ажил ч дуусах нь тэр. Хориод метр урт сурыг хоёр гадсанд татаж хатаахаар орхино.

	— Энэ чиний бугуйл болно хэмээн Фока Степанович Николкад бахтай хэлээд, 

	— Цааш нь өөрөө гүйцээж хийнэ шүү, чамд Костя заагаад өгнө гэв.

	Хугашууд өсөж торниод ирэхийн үед таван километрийн хүйлс цааны сүрэгт хомсдох боллоо. Цаанууд эргийн мөсөн мөхөөлдөс рүү гарах нь элбэг, тэр мөхөөлдөс тэнгис татах үед усныхаа талаас хугаран газардаж, нөгөө талд нь гүнзгий ангал үүснэ.

	Нэг удаа тийм ангалд нэг хугаш уначихжээ. Костя Николка хоёр түүнийг салгаж авах гэж зөндөө оролдсон боловч нэмэр байдаггүй. Тэр ангал муруй бөгөөд гүнээрээ дөрвөн метр орчим. Николка бугуйлаар оосорлож байгаад доошоо буусан боловч ёроолыг нь хүрч чадалгүй мөсний хортонд хавчуулагдсан учир Костя түүнийг буцааж арайхийн татаж гаргажээ. Хугаш мөсөн ангалын гүнд гоморхолтой орилно. Эх мянжиг нь тугалынхаа дуунаар ангалын ирмэг рүү байн байн шогшин ирж, мөөрөн урамдана.

	— Сүхэнд явдаг юм бил үү? Шатан довжоо цавчиж гаргаад бууцгаая... хэмээн Николка санал болгов.

	— Одоо амжихаасаа өнгөрсөн, түрлэг эхэлчихлээ гэж Костя мянжгийн зүг өрөвдөлтэй харж өгүүлэв.

	Түрлэгийн ус мөсний доод биеийг долоож, тунарсан аюулт ус нүсэр их мөсийг аажуухан өргөж эхэллээ. Хэсэгхэн хугацаа өнгөрмөгц ангал буцаад эвээрээ нийлнэ...

	— Аль вэ, би дахиад нэг буух гээд үзье. Тэрүүхэнд ангал арай өргөн байна.

	— Чи юу донгосож байна вэ? гэж Костя уурлан, 

	— Чи гамбир болно гэж мэд! Чи чинь юу вэ? гэснээ жаахан зөөлөрч ангал руу нүдээрээ заагаад, 

	— Ганц хугашийн төлөө амиа дүйлгэх хэрэг байхгүй. Хараач! Ангал одоо нийлчхэж байна гэв.

	Ангал аажуухан авч эргэлтгүйгээр нийлж байлаа. Хугашийн дуу улам бүдгэрэн байна. Ангал хаагдлаа. Орчинд анир чимээгүй нам болоход давлагааны цалгиа тодхон сонстож байлаа.

	Малчид толгойгоо ганзагалан сүргийн зүг гэлдрэв. Мянжиг нийлсэн ангалын тэндээс холдохгүй, эргэн тойрныг тээнэгэлзэн харж, тугалынх нь үнэр үлдсэн тэр хавийг үнэрлэн үнэрлэн, хугашаа дуудан байх нь үр нь үүрд салан одсоныг ойлгохгүй байгаа хэрэг.

	Малчид тавдугаар сарын сүүлчээр Варганчикийн ойролцоох толгодын энгэрээр цаагаа бэлчээдэг болов. Толгодын ар биеэр одоохондоо цас ихтэй хэвээр. Өвлийн салхинд дагтаршиж, одоо чийг даан нягт чигээрээ байгаа цас хүнийг төдийгүй баавгайг даана. Баавгайн мөр ч энд тэндгүй харагдана.

	Таван сарын сүүлч, зургаадугаар сар бол баавгайн орооны үе. Энэ үеэр эрэгчин баавгайнууд хоорондоо хэрцгий догшин зодолдож, ер нь их хажиг уцаар байдгийг малчид Николкад сэрэмжлэн ярьж өгчээ. Малчид толгодоор явахдаа болгоомжлон карабинаа цэнэглэж, хос хосоороо явахыг хичээнэ. Толгодын дунд муу ёр гэмээр анир чимээгүй байлаа. Николка малчдаас баавгайн тухай нэг нь нэгнээсээ аймшигтай элдэв яриа сонссон тул ийм нам гүм байхад дотор нь аягүйрхэн, орчныг байсхийгээд л түгшин харна. Баавгай алсад ч гэсэн өдөр бүр харагддаг байлаа. Нэг удаа малчид нэг халцгай дээр авирч гараад ойролцоох толгодын энд тэнд арван дөрвөн баавгай байхыг олж үзлээ. Араатнууд цастай толгодоос бараан бөмбөлөг шиг өнхрөлдөн, цасгүй тундр лүү бууцгаана. Гэвч иймэрхүү учралаас дотор хүйтэн оргихгүй, зүрх нь жигдхэн цохилсон хэвээр. Николка малчидтай хамт байхдаа аливаа нэг аюулыг эс мэдэрнэ. Харин баавгайг ойроос харах юм уу яг хоёр биеэрээ өөд өөдөөсөө тулах сан...

	Тэгтэл ч тийм «тулалт» Түдэлгүй болжээ. Худяков, Шумков, Николка гурав тэр өглөө онь дээр хамт гарцгаажээ. Зүүн талд хоёр зуугаад метрийн зайтай тавиад тооны хэсэг цаа идээшилж байв.

	— Николка! Чи энэ хэдийг доош нь үргээчих, сүрэг рүүгээ очиж нийлэг. Худяков бид хоёр энүүхэн толгойн цаад руу өнгийе гэж Шумков хэлэв.

	Тэр хоёр тийнхүү явчхав. Николка жаахан яваад нэг том хар баавгай холгүй байгааг үзэв. Баавгай их л шаргуу хурдан ирж байв. Мань хүн агзасхийж, нуруунаасаа бага гарын винтовоо мултлан авч сумаа асган цутган байж хоолой хүхээгүй цэнэглэлээ. Гэтэл баавгайг бага винтовоор буудахыг малчид тас хориглосныг гэнэт санан сандарч мэгдэн айсандаа болоод үлхийж сулраад явчих шиг болов. Чанга хашхирч тусламж эрье гэсэн боловч амаа нээж ч чадсангүй. Малчдын саяхан давж орсон толгой руу горьдон харвал тэнд хов хоосон. Эргэн тойрон аймаар нам гүм. Мань хүнийг хайхрах юм даан ч алга. Энэ дүлийрсэн хайхрамжгүй байдлыг тэр бээр бүх эд эс, бүх булчин шөрмөсөөрөө мэдэрлээ. Гагцхүү хүмүүс л түүнийг аварч чадна! Бушуухан хүмүүс рүү очъё!

	Николка өөрийнхөө мөрөөр толгой өөд буцаж харайлгав. Баавгай ч бас урд хөл рүүгээ духайхаараа духайгаад хөөв. Тэр араатан амдан гүйж байна. Нэгэнт эрслэн шийдээд чимээгүй харайлгаж яваа энэ аймшигт нүсэр том амьтныг тэр бээр тов тод харж байв. Николка амьсгаадахаа ч мэдэхгүй, хөлөө ч олохгүй, байгаа хар хүчээрээ таварган харайлгахдаа хүмүүс түүнийг аварна гэдэгт хормын төдий ч эргэлзсэнгүй. Гэвч нүдний өмнө хар толбо улам томроод байхад толгойн орой хов хоосон хэвээр, гагцхүү солонгорох туяа эргэлдэх ажээ.

	«Ингээд баларчээ!» гэх бодол цахилгаан мэт зурсхийн түлэх шиг болтол яг тэр агшинд мань хүн буун дуу сонсов. Дахиад нэг! Дахиад!

	Баавгай оцойн босож урд хоёр хөлөө цээжиндээ наалдуулаад хамраа сартгануулан шуухитнан шиншилж толгойгоо салгануулан эргэлдүүлэв. Тэгснээ гэнэтхэн нэг хурц юманд цовдлуулсан мэт хажуу тийш гайхалтай шалмаг огло харайснаа үслэг бөмбөг болон доош өнхрөх нь тэр.

	Яаж жигтэйхэн айснаа Николка сая л ухаарав. Бууныхаа хуйг тас базсан хуруунууд нь мэдээ алдаж, зүрх нь оволзож, хоёр чих нь шуугьж, өвдөг нь салгалан чичирч, хамаг бие нь халуун оргин загатнах мэт.

	Толгойн цаанаас карабин барьсан хоёр малчин Николка руу гүйж явна.

	— За яав, айв уу? гэж Худяковыг асуухад Николка, 

	— Айлаа гэж чин үнэнээ хэлэв.

	— Бид амжиж ирээгүй бол дүү хүү, чи яах байсан бэ? гэж Шумков сонирхов.

	— Баавгайн нүд рүү нь буудах байсан. Хоёр алхмын зайд ойртуулж байгаад л буудчих байсан, би буугаа зэхчхээд байсан шүү.

	— За ер нь зүйтэй. Харин яг нүд рүү нь л буудах хэрэгтэй, толгойн ясыг наад сум чинь даахгүй, өөрөө л нялцчихна. Тэгж араатныг шархтуулчихвал ч ёстой сайхан мэдээрэй болно доо...

	Дараа нь майхандаа дөхөж явахад Шумков, 

	— Чам руу баавгай гүйгээд ирж явахад бидэн рүү хашхирдаггүй нь юу билээ, дүү хүү? Бид холгүй байсан шүү дээ, дор нь л сонсохгүй юу. Хашхирахаасаа ичээ юу, эсвэл айсандаа хэл чинь хөшчихөө юу? гэж оройтсон асуулт тавив.

	— Би та нар дээр гүйгээд хүрчхэж амжина гэж бодсон юм.

	— Ээ тэнэг толгой! Үүнээс хойш тэгж болохгүй. Дараачийн удаа байдаг хоолойгоороо туслаач гэж хашхир, чи ямар зожиг Россинский биш. Хэрвээ хашхираад нэмэргүй байхаар бол ёстой чимээгүй л үзэлцэх хэрэгтэй. Зоригтой хүн хутгаар ч баавгайг алж чадна. Аханяг бод л доо, мань хүн хэчнээхэн хүчтэй байх сан билээ, гэтэл уржнан жил нэг мундаг баавгайг хутгалж алсан.

	— Яаж тэр вэ? Ярьж өгөөч.

	— Тийм нэг явдал болсон л юм даа хэмээн Шумков ичингүйрэн буй Худяков руу харж тодорхойгүй өгүүлээд мушилзан байгаа Костя руу дохиж, 

	— Энэ Костя тэр анд оролцсон, мань хүн чамд ярьж өгнө...

	— За яах вэ дараа ярьж өгөмз хэмээн Костя зөвшөөрөв.

	«Дараа дараа л гэх юм? гэж Николка үл ойлгон гайхсан хэдий ч Худяковын ичингүйрч байхыг хараад шалгаасан ч үгүй... — Худяковыг байхгүй байхад л нэг асууя, ямар нэг учиртай бололтой».

	Николка өдрийн үлдсэн хэсгийг хатсан сурыг хутгаар үсэлж өнгөрөөв. Энэ бол залхуутай, хумслуур ажил. Хуруу хуруухнаар үслэх тул сурд эцэс төгсгөл байхгүй мэт санагдана.

	Маргааш нь Костя эрэг хавиас нэг жижгэвтэр банз олж ирээд, тэр даруй нэгтийн мөнгөний дайтай хоёр нүх хутгаар зорж гаргав. Тэгээд сурын нэг үзүүрийг тэр хоёр нүхээр сүвлээд, банз руу өшиглөн байж сурыг өөр лүүгээ шувтарч татаад сая нэг юм Николкад байраа тавьж өглөө.

	— Яаж хийхийг ойлгов уу? Бүх сураа нөгөө үзүүрийг нь хүртэл энэ хоёр нүхээр татаж сугал, дараа нь буцаагаад тат, тэгээд сураа зөөлөртөл нь дахин дахин нааш цааш нь татаад бай. Энэ чинь чамд биеийн тамирын дасгал болно. Сураа зөөлөрсний дараа түүнийг харандаа шиг бөөрөнхий болгож хоёр захаас нь хутгаар өөлөөрэй. Дараа нь сураа тэгшхэн гогцоолж эвхээд юмаар боож утаанд өлгөх хэрэгтэй.

	— Утаа яаж гаргах вэ, түүдэг асаах хэрэг үү?

	— Түүдгээр яах юм? хэмээн Костя инээд алдаж, 

	— Хугашууд торниж чангартал арваад хоноод бид Нохойн тундр лүү нүүнэ. Тэнд очоод майхныхаа оронд урц барина, урцанд утаа ч ёстой нэг хүрэлцээтэй дээ... гэв.

	Фока Степанович ярианд оролцож, 

	— Залуу минь, энэ ч тэгээд гүйцэхгүй шүү. Бугуйлаа бүтэн хагас сар утаанд идүүлсний дараа уртааш нь сунгаад шигүү явган ширэнгэ дундуур чирч, шилмүүсээр үрж нэг хэсэг болно. Тэгснийхээ дараа аргалийн эврээр гогцоонд нь бариул хийнэ. Утсан бугуйл чийгт алзахгүй, давирхайд хатуурч уяхан болдог юм. Залуу минь, сайн бугуйл хийх амаргүй ажил, ханатлаа хөлөрнө гэж мэд хэмээв.

	Николка банзны нүхээр сурыг татаж эхэлмэгц Фока Степановичийн хэлсэн үнэн болохыг итгэв.

	Жаргаж байгаа нарны туяа цагийн эрхэнд гандан цайсан нимгэхэн брезентийг шаргалтуулж тоосрон нэвтэлнэ. Алсын алсад ахууна сунжруулан ганганана. Цахлайнууд түүнийг дэмжин хэн нэгэнд гомдол мэдүүлэх мэт гоморхолтой чарлалдана.

	— Удахгүй агаар их муудсан болно гэж Аханя хөнжлөөр өөрийгөө ороож, яльгүй ханиалгах зуур Николкад хандан өгүүлж, 

	— Энэ ахуунуудыг манай хэлээр мэнэя гэдэг юм. Эд нар их чарлаж байвал тэнгэр дорхноо муухайрах болно. Энэ шувуунууд яг л бөө гэсэн үг хэмээв.

	Николка нүдээ анин бодохуйд ахууна шувуу давлагаан дээр дайвалзан, могой шиг урт хүзүүгээ сунгаж, ээрүүл шиг хошуугаа дордойтол ангайлгаад, бороо дуудан цөхрөн хашхичиж байгаа нь тов тодхон дүрслэгдэнэ.

	Тэгтэл ч өглөө болохын үес бороо үнэхээр оров. Ширхэг нь нүдэнд үл үзэгдэх бүүдгэр шиврээ бороо орж байгаа эсэх нь үл мэдэгдэвч чийгтсэн навч ногоо ширхэг дараалан гялалзан байна.

	Нэг хоног өнгөрөхөд эрэг дээр хэвтэж байсан хөсрийн цагаан хөвүүл мод харлан памбайж, газар, толгод цөм хөвсийж, тэр ч атугай чулуу хүртэл хөөчихсөн мэт харагдах болов. Малчид майхны брезентэд хүрэхээс болгоомжлон толгойгоо бөхийцгөөнө. Санаандгүй нэг газар хүрчихвэл тэндээс тэр даруй дусаал гоожоод эхэлнэ.

	Борооны дараа толгодын цас бүрэн арилж, гагцхүү уулын араар хаа нэгтээ, бас гүнзгий жалга хавцлын ёроолоор энд тэнд зурвасхан цас үлдэв. Тэнгисийн усны толионд нарны туяа дахиад л нүд сохлом гялбалзаж эхэллээ. Гэссэн ч гэсэн бүлээсээгүй газар дээр хөвд, өнгөт хагуудын завсраар туниа муутай нялх ногоо ногоорон соёолж эхэллээ.

	Улита нүүдлээс өмнө баавгайнхаа тэлээстэй арьсыг сайн эгшээж авах санаатай түүнийг яаравчлан хутгаар хусаж, модны өмхөөр үрнэ. Баавгайн арьсан дээрх нүд байх ёстой цоорхойг улаан даавуугаар таг битүүлж шидсэнийг Николка анзаарав.

	— Баавгай хэн түүнийг алсныг битгий үзэг, тэгээд түүнээс өшөөгөө бүү аваг гэж ингэж оёдог юм. Жинхэнэ нүдийг нь хутгаар сох дүрээд, толгойг нь булж оршуулна. Манай энд тийм заншилтай... хэмээн Фока Степанович огт тоглосон царайгүй тайлбарлав.

	Зургаадугаар сарын арванд цаатнууд чарга юугаа Варганчикт үлдээгээд цаагаа нуруу ачаалж Нохойн тундр лүү хөдлөв. Энэ нүүдэл яггүй хүнд нүүдэл болж, Николкагийн дотор мөд мартагдахааргүй хадгалагдаж үлджээ. Сүргээ толгод дамжуулан туув. Замд бага шиг хэр нь жигтэйхэн ширүүн урсгалтай гол байсхийгээд л тааралдана. Том цаанууд голыг амархан гэтлэх боловч тугалууд ширүүн урсгалаар арайхийж гарна. Олонх тугал бургилж буцалсан урсгал руу барагтай бол орж өгөхгүй, эрэг даган орилолдон гүйцгээж, тууж яваа малчдын завсраар эргэж зугтаачих гээд ер болдоггүй. Заримдаа гарч зугтааж амжих тул малчдын хэн нэг нь удаан хөөж байж гол руу эргүүлж тууж ирнэ. Тугалын орилолдоон, мянжгийн мөөрөлдөөн, хадтай газрын мянга мянган туурайн төвөргөөн нийлэн Чингис хааны цэрэг хэрэм рүү уулгалан довтолж байгаа мэт их чимээ шуугиан дэгдэх ажээ.

	Николка хар хурдаараа Варганчикийн зүг эргэж олгойдсон хэсэг хугашийн араас, 

	— Эй! Эй! Турсагууд чинь, хаачих нь вэ?! хэмээн зүхэж харайлгав. Мань хүн гүйдэлдээ туйлдан ядарч, ойчоод өгөхөд бэлхэн байвч өөрөө өөрийгөө захирч чадахгүй, цэнэглэгдсэн төмөр хүн мэт гүйгээд, хашхираад, туугаад бай! гэх хөндлөнгийн хүний тушаалаар, бусдын эрхээр л хөдөлж явна. Өөрийн зориг, өөрийн хүсэл гэвэл, тэр нь хушга шиг хатуу ясанд тас баригдаад, сэтгэлийн гүнд бүр хол хулчгархан цохилж «Ингэж тарчлахаа боль. Суугаад амсхий. Яавал л яаг! Энэ бүхэн чөтгөр шулам руугаа тонилог! Өөрийгөө бүү зовоо...» хэмээн сонстох төдий царайчлан гуйна.

	Гэтэл нөгөө хугашууд туйлдсан Николка за хө, гүйцэх гээд үз л дээ хэмээн даапаалах мэт дээр дээр цовхчин Варганчикийн зүг зугтаад л байв.

	Николка гүйдэлдээ бахардан шуухитнаж, энэ муусайн цовхчоод байгаа шулмуудыг буудахаас буцахгүй байвч шүдээ зуун тэсэж байснаа гэнэтхэн насандаа дүймгүй муухай хар зүхлээр чулуун мөндөр буулгах мэт билэндэж, түүндээ өөрөө сэтгэл тавирах мэт санагдана. Костя Шумков хоёр бас л уурлан хашхирч, хараал зүхэл тавих боловч Николка шиг тэгтлээ бухимдаж, ойр ойрхон зүхэлдэхгүй. Тэр бээр үүнийг анзааран биеэ барих гэж оролдовч нэг мэдэхэд л мартчихсан байна.

	«Тэд нар сурсан улс, юу байх вэ» гэж Николка өөрийгөө зөвтгөнө.

	Гэтэл эцсийн усан саад болох хамгийн ширүүн урсгалтай, хамгийн өргөн гол өмнө байсан учир малчдыг гол бэрхшээл тэнд хүлээж байжээ. Усны урсгалд тугалууд хөл алдан нөгөө эрэгт тээр доогуур гарах бөгөөд зарим нь бүр тохойн тэр лүү хөвөөд явчихна. Усан хулгана болтлоо сульдсан хөөрхий тугалууд гол гарангуутаа амрах гээд хэвтчихнэ. Сүргийн түрүүч ачаа хөсгийн араас аль хэдийн арилаад өгсөн байдаг. Голын нөгөө эрэгт эх мянжгууд нь урамдан дуудан байвч тавиад тугал ус руу ерөөсөө орж өгдөггүй. Тууварчид тэднийг шахсаар усанд тулаад ирэнгүүт л тал тал тийшээ сад тавьчихна. Малчид тугалаа зовоож гүйцэж, өөрснөө ч зовж гүйцсэний эцэст тэднийг зоргод нь хаяад голоо гаталж сүргийнхээ араас одоцгоов.

	— Энэ тугалууд яах болж байна? гэж Николка сэтгэл зовон асуув.

	— Үрэгдэж тонилохгүй ээ! Эхчүүд нь тэднийг дагуулаад ирнэ, зүгээр ч үгүй сүрэгтээ л дагуулаад ирнэ, эндээ үлдэнэ гэж байхгүй, бүү санаа зов гэж Костя түүртэж өгүүлэв.

	Малчид яв явсаар нар жаргахын өмнөхөн нэг хамар дээр гарч ирэхэд явган ширэнгэтэй намхан ухаа гүвээ эгнэж, жижигхэн голууд таслан хэрчсэн өргөн хөндий хүрэнтэн тослоо. Энэ хөндийн хараа хүрэх л газарт тоо томшгүй олон бяцхан нуур бут цохисон толины хэлтэрхий мэт гялтганана. Хөндийн гурван талаас хайлж гүйцээгүй цасан дуулгатай, явган ширэнгэтэй уулс хүрээлжээ. Дөрөв дэх талаас тохойн ус тойрон хашжээ.

	Костя хөндийг тойруулан харж, 

	— За нөгөө Нохойн тундр чинь энэ дээ! гэж баяртай өгүүлэв.

	— Яагаад Нохойн гэж нэрлэсэн юм бол?

	— Хэн мэдэх вэ, ямар нэг хөтөч энд нохойноосоо хагацсан байж ч болох юм.

	Шумков ч энэ асуултад бас хариулж чадсангүй. Николка түүний байдлыг хараад жигтэйхэн ядарсныг нь ойлгож, одоо чимээгүй явсан нь дээр гэдгийг мэдэв.

	Өлөрхсөн цаанууд хөндийн зүг яах ийхийн зуургүй давхицгаав. Тууварчид нар жаргах завдан, шөнө дөл болж байх үес отог руугаа гэлдэрсээр ирцгээв. Нуурын эрэг дээр битүү явган бутнуудын чөлөөнд зураг мэт хоёр урц бариастай, номин хөх тэнгэр өөд цэнхэр утаа суунаглана.

	Николка саатан зогсож, орчны үнэнхүү үзэсгэлэн төгс байдлыг ажиглан харж, өнөөдөр бас нэг хэцүү сорилтыг даван туулсандаа баярлан инээмсэглэж, одоо ч урц хүртэл үлдээд байгаа зуугаадхан алхмыг ямар ч байсан гэтэлнэ дээ гэж бодов.

	Тэгээд ч тэр зайг гэтэлсэн төдийгүй Аханягийн асуултад эр хүн шиг хэвлүүхэн хариулж суух хүч бас үлджээ. Дараа нь огт ядраагүй царайлж, цайгаа яаралгүй уусан боловч бие нь цуцаж туйлдсандаа болоод саваагаар балбаж, нүсэр хүнд гараар нухаж нухчихсан гурил адил байв.

	Хөнжилдөө ормогц толгой дэрэнд яаж хүрч, нүд нь яаж аньсныг мэдэлгүй дуг нойрт автжээ. Баяр цэнгэлээс өөр санах, зовох юмгүй хүүхэд багачуулын амгалан бөх нойроор нойрсон хонов.

	Түүнийг сэрэхэд нар хэдийн дээр хөөрсөн байв. Арьс мөчир дэвссэн шалан дээр урцны дээвэр дэх өч төчнөөн сиймхийгээр нарны туяа бараг эгц тусаж байхыг үзээд Николка нар хөөрснийг дор нь ойлгожээ. Урцны голд задгай гал ноцож, дээр нь төмөр утаснаас өлгөсөн зэс данхтай юм пор пор буцална. Улита нэг юм махран эсгэнэ. Урцанд өөр хэн ч алга байлаа.

	Бие нь өчигдрийнхөөс илүү өвдөж байх тул Николка арайхийн тохой дээрээ өндийж цагаа харлаа. «О˗гоо! Аль хэзээний арав болчхож. Нөгөөдүүл маань хаачаа вэ? Гадаа гарцгаасан юм байлгүй, нууран дээр нүүр гараа угаацгааж байгаа байх...» Мань хүн хөнжлөөсөө яаралгүй сугарч хөнжлөө мөн яаралгүй эвхээд урцны хаяа руу хаяв.

	— Улита! Нөгөөдүүл чинь хаа байна? Хэн ч үзэгдэхгүй байх чинь...

	Улита юмаа эсгэхээ больж түүн рүү янзгүй харснаа, 

	— Цөмөөрөө сүрэг рүүгээ явцгаасан, чи л ганцаараа үлдсэн... гэв.

	— Юунд явцгаасан бэ? хэмээн Николка үнэн гайхан өгүүлэхдээ нүүр нь улайж байгаагаа мэдрэв.

	— Цөмөөрөө ажлаа хийхээр явцгаасан гэж Улита давтан өгүүлээд үйлээ буцаж оролдох зуур, 

	— Аль хэдийн яваад өгцгөөсөн. Хугашуудаа имнэх ажилтай гэв.

	— Намайг сэрээчихгүй яагаа вэ?

	— Сэрээж яах юм? Унт, унт. Чи бодвол их ядарсан биз... Манай өвгөн ч зөндөө ядарсан байна билээ... Цөмөөрөө ядарцгаасан.

	Николка ичих, зэвүүцэх зэрэгцэн дахиад юу ч асуулгүй урцнаас ухасхийн гарч бугуйлаа шүүрч аваад цааны сүрэг харагдаж байгаа тундр лүү харайлгав. Цааны сүрэг нэг бол хошууран зурайж, эсвэл хэсэг бусгаараа тархаж, хумигдан бутарч харагдана. Малчид тугалаа имнэж байгаа нь энэ ажээ.

	Николка ерөөсөө л тэнд байсан мэт түүнийг ирэхэд хэн ч гайхсангүй, Аханя хуучин янзаараа эцгийн ёсоор мишээж, Костя бахь байдгаараа санаа тавин харж байна. Хэн нь ч хүний урамд зэмлэх үг нэгийг ч хэлсэнгүй. Гэвч нөхдийнхөө харцнаас тэр зэмийг олж үзжээ. Магадгүй, өөнтөгч Николкад тэгж санагдсан ч байж болох юм, ямар ч атугай мань хүн чухамхүү тэр өдрөөс эхлэн өөрийнхөө явдлыг ахмад нөхдийнхтэйгөө жишин, өөрийгөө улам шахах болжээ.

	Тоо томшгүй олон нуурын дээгүүр төрөл бүрийн цууцаль, галуу, тайгын нугас сүрэг сүргээрээ, өдөр шөнөгүй эргэлдээд Нохойн тундр Варганчикаас хавьгүй баян ажээ.

	Урцнаас холгүйхэн байх өнчин мурчгар хар модон дээр бүргэдийн том үүр харагдана. Жил бүр дөрөвдүгээр сарын эхээр энэ үүр лүү усны цагаан сүүлт бүргэдүүд ирж, намар анхны жавар ортол тэнд байдаг билээ. Амьтан, хүн аль нь ч энэ үүрийг хөндөөгүй, улирах цаг түүнийг ивээж ирсэн бөлгөө. Зун цагийн хар салхи, дүн өвлийн цасан шуурганд автаагүй энэ үүр амьдралын нэгэн үе, байгалийн зохицлыг билэгдэн газрын дунд хэний ч нүдэнд илхэн хөдөлбөргүй зогсном.

	— Энэ үүр хэзээний л энд байсан. Манай бүр жаахан байсан, тэгэхэд л энэ үүрийг санаж байсан! Энэ бүргэд лут ухаантай шувуу, эргэн халин ниссэн, юм харсан, тэгээд цөмийг нь ойлгосон! хэмээн Аханя нэг удаа Николкад их л догдлон ярьсан билээ.

	Малчид өглөөнөөс орой болтол хугашуудаа барьж имнэцгээв. Далимд нь өвөл хөнгөлж амжаагүй цөөхөн хэдэн этрээ хөнгөллөө. Этрийг засахын хамтад хилэн зөөлөн хөрстэй булбарай эврийнх нь үзүүрийг тайрна. Цусан эврийн тайрдаснуудыг нэг газар овоолж байгаад урц руугаа аваачин, гал дээр хагалж хуйхлан, цэвэрлэж мөлчийлгөөд мөгөөрсийг нь хавтгай хавтгай хэрчиж, хав загасны тосонд дүрж амтархан идэцгээнэ. Энэ амтат зуушийг немыт гэдэг авай.

	Малчид орой нь сүргээ туучхаад нугасны өндөг хайж тундрээр бэдэрцгээнэ. Чанасан өндгийг нэг жилийн хоолоо өрсөн идэж байгаа мэт ихэд урамтай, ихэд хорхойсон идэцгээдэг болой. Худяков өндгийг гойд хомхойрон иднэ. Тэр бээр нэг суудал дээр зангидсан гарын дайтай арваад өндгийг төвөггүй цааш хийнэ. Идэж байхдаа өндөгний шар наалдсан шингэхэн сахлаа байн байн алгаараа арчиж, тэртээ тэргүй онигор нүдээ онийлгон, жаргалаа эдэлсэн хүн шиг инээмсэглэн байна. Тэр бээр голдуу л, 

	— За жаахан юм гоочилчихлоо, одоо жаахан цай ууна аа хэмээх агаад тэгж хэлснийхээ дараа хагас данх цай ууна. Гэтэл шувууны дарсан өндгийг хүнсэнд хэрэглэж болохоо байдаг үе дөхөөд ирнэ. Малчид үүнээс өрсөн хэдэн өндөг базааж нөөхөөр шийджээ.

	Тохойн дунд хэрд эгц цохион эрэгтэй ширээ шиг тэгшхэн арал товхойж байдаг билээ. Ус бүрэн татсан үеэр малчид ил гарсан шаварлаг ёроолоор явж аралд дөхөж очицгоов. Гэтэл яг арлынхаа дэргэд хэрэм тойруулж ухсан хамгаалалт шиг усан бүслүүр байсан тул малчид гутал, хувцсаа толгой дээрээ барьж түүнийг туулж гарах хэрэг болов. Арал халдаж ойртохын аргагүй мэт харагдавч тэд нар урьд өмнө нэг бус удаа ашиглаж байсан нөрүү налуу байдгийг мэднэ. Арлын дээр нар халхалсан түмэн цахлай шуугин эргэлдэж, ёроолын усан дээгүүр эрээн нугас, шөвөг сүүлт, ахууна, шунгуур нугас харван нисэлдэж, арлын бэл хажуугаар улаан хошуут хаа сайгүй сууцгаана.

	Эрээн нугасны өндөг зөөлөн өд сөд дэвссэн газрын жижигхэн хонхорхойд, мөн цахлайнх зөөлөвчгүй л болохоос биш яг тийм хонхорхойнуудад цулгуй хэвтэнэ. Малчид талбайгаас төмс түүх мэт шувууны өндгийг зовлонгүй түүж хувин, данх, саванд хураана. Хэдхэн минут гэхэд л хамаг сул сав нь дүүрчихлээ.

	— За залуус минь, гэр лүүгээ эргэцгээхийг бодъё. Усны түрлэгт өртчихвөл горьгүй гэж Фока Степанович санаа зовсон байртай өгүүлэв.

	Ачаатай буцаж буй учир тэр нь саад болж арлын ёроолын усыг нэлээд төвөгтэй гатлав.

	Тэнгисийн түрлэг эхэлж, тэр зүгээс урсгал айсуй. Эрэг хоёр километр орчмын зайтай харагдана. Далайн илжирсэн байцаа, замгийн нялуун үнэр ханхалсан усны ёроолын ногоон туяатай хар шавар гутал сорж хөхөөд тийм ч амархан тавихгүй, аль нэгний тухай халаглан гаслах мэт шал пал, чол чол хийнэ...

	Фока Степанович явуут дундаа, 

	— Арваад жилийн өмнө Кузьмичевийг золтой л түрлэг ингээд гүйцээд аваагүй юм. Нэмэрт нь тэр үед ус зайртай байж, зайртай шорвог уснаас хүйтэн юм гэж орчлонд байх биш! Тэгэхэд мань хүн татарсан усны ормоор яваад Броховоос Ямск орохоор шийджээ. Гэтэл замдаа саатан морио шавдахаа больж, эрэг энүүхэнд юундаа яарах билээ, амжина гэж бодож явж. Тэгсэн чинь ямар түрлэг түрсэн гээч! Сая хуурай байсан газар нүд ирмэхийн зуур харахуйд хэзээний ус авчихсан байна. Бушуухан эргээд харвал түрлэг гүйцээд иржээ. Морио давираад л эрэг рүү давхих юм болж, гэтэл лаг шавар дундуур хэчнээхэн хурдлах билээ дээ? Морь нь усан хулгана болж хөөс цацлан зүтгэлэвч нэгэнт цуцсан учир хий дайвалж салгалахаас биш урагш ахих юм байдаггүй. Мань хүн тэгэхээр нь морио орхиж, бас дээлээ тайлж хаячхаад харайлгаж! Гүйгээд л байж, ус ч гүйцээд түрүүлчхэж. Зуугаад метр газар эхлээд бүсэлхийгээрээ, дараа нь хэнхдэгээрээ татуулан зайртай усаар бэдэрч ямар ч атугай эрэг дээр нэг юм гарсан болжээ. Тэгээд л тэндээ хөлдчих байсан л даа, харин аз болоход ойролцоохон хав загас агнаж байсан улс түүнийг харжээ... Хожим нь мань эр зайртай шорвог усаар нүгэлт этгээдэд тамд эрүү шүүлт тулгахад бүрнээ болох эд гэж ярьдаг сан гэснээ» — За тэр ч яах вэ, бид нар өөрснөө усанд булхах хэрэг гарах вий, залуус минь хэмээн тоглоом шоглоомын завсар өгүүлж, 

	— Аль вэ, цөмөөрөө жаахан гүйцгээе гэлээ.

	Малчид зуурсан гурил шиг лагалдсан шавар дундуур шал пал хийлгэн гүйх гэж оролдов. Николка «Энд ч үнэхээр хурдлах аргагүй юм аа» хэмээн боджээ.

	Түрлэг тэднийг аанай гүйцсэн тул гутлынхаа түрийг босгохоос өөр үггүй болж, өвдгөөр татсан усаар эрэг рүү палчуулав. Тэнгисийн тохой тэр чигээрээ аймаар хар усаар нэлийтэл дүүрчээ. Усан дээр хуурай мөчир, зомгол мэтсийн хог новш хөөсрөн байна.

	Шумков эрэг рүү гармагц Николкад хандаж, 

	— За дүү хүү, хараа биз? Алмайрч байгаад оройтчихвол авсанд ороход амархан шүү... хэмээн их намжиртай хэлэв.

	— Оршуулах нүх ухаж явдал суудал ч орохгүй хэмээн Худяков тас тас хөхрөн давс нэмлээ. Хабаров түүний үгийг таслан, 

	— Худяков, чиний инээдэг ч илүү зан байх аа. Николка сэлж чаддаг юм чинь сэлээд гараад ирэх ч юм билүү, харин чи сэлж чаддаггүй шүү дээ, хамгийн түрүүнд чи л усны ёроол руу зүглэх шүү дээ... гэв.

	Маргааш нь Николка дэргэд нь өөр хүн байхгүй мөчийг тааруулан Аханя яаж хутгаар баавгай алсан тухай ярьж өгөхийг Костягаас гуйхад цаадах нь дуртайяа ярьж өгчээ.

	— Уржнан жил болсон явдал. Фока Степанович арван нэгдүгээр сард нэг ичээ олжээ. Тэр ичээ битүүрээгүй байж. Бид нар дөрвүүлээ явцгаалаа. Ичээнд дөнгөж ойртож очоод дор бүрээ байраа ч эзэлж амжаагүй байтал баавгай сэгхийгээд гараад ирэх нь тэр! Аханя ичээнд хамгийн ойрхон зогсож байсан юм. Бид нарыг нүдээ ирмэж ч завдаагүй байтал өвгөн хэдийн баавгайн дор орчихжээ. Бид нар өвгөнийг оночихгүй санаатай баавгай руу буугаа шагайж ядаж байх хооронд мань хашир хэдийнээ баавгайн зүрх рүү хутгалчхаад дороос нь гараад ирдэг байгаа даа. Баавгайн үсэнд хутгаа арчин, орчныг нэгэнтээ эргүүлдэж харснаа гэнэтхэн хутгаа барьсан чигээрээ бидний дэргэдүүр нэг тийш алхаллаа. Айсандаа болоод солиорчхов уу л гэлтэй? Тэгсэн чинь өвгөн Худяков руу явж байгаа юм санж гээд Костя зөөлхөн инээд алдсанаа, 

	— Нөгөө Худяков чинь аль хэзээний нэг багавтар хар мод өөд авираад гарчихсан, карабин нь дор нь газар хэвтэж байдаг байгаа. Тэр бээр нүдээ тас анин хар модыг гар, хөлөөрөө ороогоод бургасан дээр суугаа цорхируу шиг зуурчихсан, тэр нь нарийхан мод учир нааш цааш ганхаж харагдана. Өвгөн Худяков руу очиж гутал руу нь тоншоод «Чи, тэнэг толгой, хаашаа авираа вэ? Баавгай чамайг наанаас чинь амархаан хуу татчихна. Оройтоогүй дээрээ бушуухан тэр нэг бүдүүн мод руу авир, би чамд тусалъя...» гэж хэлдэг байна шүү гээд Костя минжнийх шиг том шүдээ яралзуулан дахиад инээд алдав.

	— Ийм хуншгүй загначхаад одоо яаж та нарын нүүрийг харж явдаг байна аа? хэмээн Николка жигшин дуу алдаж, 

	— Дор хаяхад түүний нармайг нээж орхих хэрэгтэй байж! гэв.

	— Нармайг нь нээж яах юм?

	— Юу яах юм гэж? Тэр чинь хулчгар амьтан! Нөхдөө золионд гаргасан!

	— Тэр нь ч тийм, үнэхээр хулчгар, залхуу бас тэгээд хүн муутай хэмээн Костя дуртайяа ам нийлэв.

	— Тэр харахгүй юу. Тийм улсыг нүдэнд үл үзэгдэх газар хөөж тонилговол таарна.

	— Хааш нь хөөх билээ? гэж Костя янзгүй асуугаад, 

	— Хойд нас руу нь тонилгох хэрэг үү? Бид хөөлөө гэхэд бусад улс бас л хөөнө, тэгэхээр тэр чинь хаана аж төрөх вэ? Цааш нь харуулах болж байна уу? Байгаа янзаараа л аж төрж яваг л дээ. Ялзарсан тороор ч загас барих нь бий... Муу гутал алсын замд тус болохгүй ч майханд өмсөөд суухад алзахгүй гэж өгүүлэв.

	Зургаадугаар сар нарлаг сайхан болов. Гагцхүү өглөөгүүр хаа нэгхэн тэнгисийн зүгээс өтгөн манан нүүнэ. Манан тундрийг аажуухан бүрхэхүйд дов толгод, нуур цөөрөм, бут сөөг тэр ч байтугай өвс ногоо хүртэл томрон дүрс хэлбэр нь танигдамгүй болтлоо бүрэлзэн сэрвийж, өглөө орой, өмнө хойныг ялгахын аргагүй болно. Гэвч малчид тундрт зүгээ найдвартай баримжаалан сүргээ дор нь олж отог руугаа дөхүүлж ирнэ. Бугуйл хуйлран эргэлдэж, тугалын хүзүүнд шавхийнэ. Малчид хугашуудаа имнэж буй нь тэр. Аханя тоогоо алдчихгүйн тулд чихнээс танасан тасархайгаа жижигхэн илгэн уутанд хийнэ. Одоо бол хоёр зуун тасархай тэр уутанд байна.

	Энэ өдөр сүүлчийн дөрвөн дасванг хөнгөлжээ.

	— За залуус минь, ингээд гүйцлээ, төлөвлөгөө биелэх нь энэ, дөрвөн зуун этэр хөнгөлчихлөө! хэмээн Фока Степанович хөнгөлсөн этэр, имнэсэн хугашийн тоо, малчдын идсэн бугын махны хэмжээг бүртгэдэг баримт бичгээ жижигхэн хайрцгаас гаргах зуур өгүүлэв.

	Оройн хоолны дараа Николка хав загасны тосонд нэвчсэн нэг цаасыг гал руу хаяж орхив. Цаас хоромхон зуур дүрсхийн асахад Улита тэр даруй шүүрэн авч алчуураар дараад, 

	— Ингэж яаж болох вэ?! Цааны гарлага гарна! гэж уурлав.

	Николка, Улита эрүүл байдаг байгаа даа? гэсэн шиг малчид руу гайхширан харав.

	Хабаров жуумалзан, 

	— Тун сая агталсан цаа ойрхон явж байхад хав загасны тос галд шатааж болдоггүй юм гэж тайлбарлаад Аханя руу харцаараа дохиж, 

	— Түлэнхий тосны үнэрээр тийм цаа үхэж болно гэж энэ өвөгчүүл нотолдог юм... гэхэд Фока Степанович түүнийг таслан гоморхож мэтгэсэн янзтай, 

	— Залуу, юундаа инээгээ вэ? Нэг удаа манай арван дөрвөн зарь нэг амиар үхсэн. Тос санамсаргүй гал руу асгачихсан чинь муухай хэншүү тарж, түүнээс болоод л цаанууд үхсэн. Өвөгчүүл ч тэгж л ярьдаг юм. Тийм учраас хав загасны тосыг галд шатааж болохгүй... гэв.

	Хабаров толгой сэгсэрсэн боловч маргалдаж зөрсөнгүй. Үдэш нь унтахаар хэвтэхдээ мань эр Николкад, 

	— Зун ид халуун шатаж, ялаа батгана буцалж байх үед ямар ч ариутгал энэ тэр байхгүй агталцгаасан юм... Тэгээд л цаанууд нь цус нь хордож бузардсанаас болж үхэхгүй юү. Тэгтэл одоо хамаг хэргийг тос руу чихээд байдаг гэж аяархан хэлжээ.

	Удтал хүсэн хүлээсэн хөнгөн онгоц долоодугаар сарын нэгэнд Нохойн голын адагт хүрэлцэн ирдэг байна.

	Хар савхин цамцтай, хонгор үстэй өндөр жолооч хүмүүстэй толгой дараалан гар барьж мэндлээд урцанд ёсорхолгүй орж явган ширээний ойролцоо суумагц мах нэхэв. Малчид энэ тэрийг товчхон асуун, зочноо тойрон ёсорхон сууцгаахад цаадах нь асуусан асуугаагүй хөөрөн ярьж, Улитаг махтай цараа тавьж амжаагүй байхад л тосгоны сонин сайхны талыг бурж амжжээ.

	— Михаил, чи чинь тэгэхээр бидэн рүү ганцаараа ирсэн болж байна уу? гэж Фока Степанович асуув.

	— Үгүй ээ, тосгоны Зөвлөлийн даргыг та нарт авчирсан.

	— Түүнийгээ хаа гээчихээ вэ?

	— Шуудан аваад араас ирж яваа. Довон дээгүүр явж чадахгүй бүр төсөөрчихжээ, тэгээд л хоцорсон хэрэг...

	Ноход хуцалдлаа.

	— Энэ ч мань хүн ирэв бололтой. Аль вэ Улитаа, дахиад махнаасаа нэмээрэй.

	Ухаалаг хар нүдтэй намхан камчадал зальжин инээмсэглэн бүрх малгайгаа аваад гал руу жүжиглэн мэхийж, 

	— Ариун галын амрыг айлтгая! Цаатан олон сайн байцгаана уу? хэмээн мэндлээд нойтон үсээ алгаараа арчсанаа, 

	— Танай эндхийн зам харгуй ч мөн лут зам байна даа, довонд хамаг хөлөө булгалж гүйцлээ гэж гоморхов.

	— Иван Павлович, чиний хамаг хөл чинь хэд юм бэ? хэмээн Фока Степанович тоглоом хийж зочныхоо өөдөөс бослоо.

	— Дөнгөж хоёрхон, Фока Степанович минь, тоогүй хэрэг шүү. За ой тайга, алс тундрийн хөдөлмөрчид цөм сайн байцгаана уу! Цаагаа цөмийг нь идэж арай бараагүй байна уу? Михаил эцсийнхийг нь идэж гүйцээж байгаа биз дээ? гээд зочин Фока Степановичтай гар барьж хүчтэй сэгсчсэнээ Николкаг харж, 

	— Өө, манай шинэ малчин маань энэ үү? За залуу халаа тэгээд сайн байна уу, сайн сууж байна уу? хэмээн мэндлэв.

	Николка зочинтой хөндийхөн мэндэлж нарийхан хүйтэн гарыг нь үлбэгэрхэн атгав.

	Малчид маргааш нь өөд өөдөөсөө ойрхон булагнасан хоёр нуур сонгож олоод, хоорондох зайд нь ширэнгээр намхавтар хашаа барьж, хашааныхаа голд метр хэртэй зайг үүд болгон үлдээсэнд чухамдаа хашаа бэлчээр хоёр нийлсэн мэт болов. Тэр хориг руу сүргээ даруй тууж орууллаа. Цаанууд аягүйрхвэл хашааг унагаж цөхөх юмгүй тул малчид нэгэн хэмээр аяархан бүүвэйлэх аястай исгэрцгээнэ. Цааны сүрэг Түдэлгүй номхрон хэвтэцгээж, гагцхүү тугалууд нь чанга чанга мөөрөн үүгээр түүгээр хэрсээр байв.

	Аханя урьдчилан барьсан хөллөгөөний дөрвөн цаатайгаа сүрэг рүү аятайхан орлоо. Тэр бээр сүргийн дундуур өнгөрч, нөгөөдүүлээ хоригийн үүдээр хөтлөн гаргаж, тавиад метрийн цаана аваачиж бутнаас уялаа. Үүний дараа Фока Степанович, Михаил, Иван Павлович, Аханя дөрөв хэвтэж байгаа сүргийг алсуур тойрон хашаа руу нөгөө талаас нь зөөлхөн явж очив. Тэд хашааны энд тэнд нуугдаад, сүрэг өөрснөө босож хөдлөхийг хүлээзнэн нам гүм болцгоов. Сүргийг хариулж байгаа малчид нь тэднийг эс сандаана. Цаануудыг одоо үргээж болохгүй, шахаж тууж бүр хэрхэвч зохихгүй. Нөгөө хашааг нь дайрлаж нураах юм уу нарийхан үүдээр нь тоолохын эцэсгүй шаваараад чихчихнэ.

	Хориод минутын дараа хэдэн мянжиг босож сонин эвшээлгэн суниацгаалаа. Тэгтэл ч нэг нь хашааны цаана уяатай буй хөллөгөөний цаануудыг хараад, байн байн шиншилсээр хашаа руу болгоомжтой очиж, зогсозносноо нарийхан үүд рүү тээнэгэлзэн дөхөв. Үүд нь яг босоо биш, доошоо шувтан завсар билээ. Энэ нь буга харайж гараг гэж зориуд ингэсэн хэрэг. Адгуус харайхын өмнө өөрийн эрхгүй зогтусдаг учир тоолоход хялбар дөхөмтэй. Малчид нөгөө мянжгийг нүд салгахгүй дагуулан харна. Энэ мянжиг л үүдээр харайж гаралгүй буцчихвал сүргийг үүд рүү яльгүй зүглүүлж туух шаардлага гарна, тэгвэл ямар ч хэрэг үүсэж мэдэх билээ.

	Мянжиг үүдээр харайж гарахыг үзсэн Николка, 

	— Яасан сайн амьтан бэ! хэмээн өөрийн эрхгүй дуу алдав.

	Эхийнхээ араас тугал нь харайж, тэгтэл ч үүд рүү цаанууд цуваад эхэллээ. Сүрэг тийнхүү аажуухан шингэрч хашааны нөгөө тал руу бугын цуваа аажуухан зурайн жигдрэв. Энэ нь орой даавууг нэг утсаар нь чангаан хөвж байгаа мэт Николкад санагдана. Хашаа дахь сүрэг цөөрөх тусам үлдсэн цаанууд үргэн сэрвэлзэж үүдний тэнд чихцэлдэн, гарах нүх хайж, хашаа даган гүйлдэх ажээ.

	Костя зогсож байгаа хүмүүст, 

	— Аль вэ сууцгаая, тэгэхгүй бол биднээс айцгаагаад байна гэж хэлэв.

	Сууцгаалаа. Цаанууд ч тайвшрав. Гэтэл хамгийн сүүлд үлдсэн арван цаа хашаа даган ухаан жолоогүй үргэж цойлж давхиад ерөөсөө үүд рүү ойртдоггүй.

	Малчид цахилж байгаа цаануудыг зөнд нь орхиж тоочид руу очицгоов. Аханя Фока Степанович хоёр газар дээр буруу хараад сууцгаачихсан, дор бүрдээ өөр өөрсдийнхөө чүдэнзийг тоолж, малгайнаасаа гаргаж газар тавьж байна. Нэг чүдэнз арван хугашийг орлоно. Иван Павлович Михаил хоёр өөрсдийнхөө дэвтэрт зурсан зураасыг тоолж нийт цааны тоог гаргаж байна.

	Бүгд зургаан зуун дөчин хоёр хугаш болжээ. Нийт цааны тоо хоёр мянга есөн зуун толгой. Иван Павлович цаасан дээр нэг юм түргэн бодож гаргаад, 

	— За нөхөд өө, та нарт баяр хүргэе. Тун сайн үзүүлэлт гарчээ. Зуун мянжиг тутамд наян есөн хугаш оногдож байна. Сайн байна! Бас нийт сүргийнхээ тоо толгойг зуун хувь хадгалж чаджээ. Сайн байна! Сайн байна, залуус минь! гэж ёс төртэй хэлэв.

	Зочид тэр оройноо усны түрлэг эхэлмэгц Ямск руу яваад өглөө.

	«Үгүйдээн ном аваад ирдэг ч болоосой, бас янз янзын сэтгүүл арвихан авчирдаггүй, хагас дутуу ганц «Огонёк»˗той ирж байдаг гэж бодохоос Николка уур нь хүрнэ. Гэрээсээ баярламгүй захидал авсан тул мань хүний сэтгэл нэг л гонсгор байв. Захиа бичсэн хүний бичиг хойд эцгийнх нь биш ажээ. «Хөрш авгай л бичиж өгсөн байх» гэж Николка шийдэв. Ээж нь «Хойд эцэг чинь байн байн агсан согтуу тавьж байна. Би өөрөө ходоод муу, мэс засал хийж хагасыг нь авч хаяна гэсэн. Тэгснээс үйсний хальс, зуун настын цэцэг, бусад ургамлаар эмнэх бодолтой байна. Бас баавгайн донти гэж ходоодонд сайн эм байдаг гэлцэх юм. Миний хүү хамт ажилладаг анчин — ортонгуудаасаа баавгайн донти худалдаж авч чадахгүй юм болов уу? Захиагаа үүгээр дуусгая. Манай энд аль хэдийнээ төмсөө тариалж эхэлсэн, танай тэнд ч хүйтэн хэвээр биз дээ. Хүү минь, салхи савир авчхав. Чи ганц үр минь шүү дээ. Хүнд юм битгий өргөж байгаарай, биеэ барчхав, чи хүүхдээрээ байгаа шүү дээ, бие махбод чинь нялхаараа гэж мэд. Би өвгөнөөс нуугаад чамд хос дотуур өмд цамц, зурагтай зузаан ноосон цамц, бас өвөл өмсөх савхин гадартай малгай авсан. Баяртай, хүү минь. Өвдөж зовохгүй, салхи савир авчхалгүй яваарай» гэж бичжээ.

	Николка усан онгоцны жолоочоор баавгайн донти өгчилгөж, цаадах нь Ола руу ээжид нь хүргүүлэхээр амлажээ.

	Зочдыг явсны дараа малчид нүүдэлдээ бэлтгэж эхлэв. Ийнхүү яаравчлан нүүх болсныг Костя, 

	— Удахгүй энд шумуул гарна, эргэн тойрон намагтай юм чинь. Одоо тэнгис рүү, Пягины хойгийн зүг нүүцгээнэ. Тэнгисийн ойролцоо сэрүүвтэр байдаг учир шумуул нь арай бага. Тэнд оройдоо цастай их өндөр уулс бий гэж тайлбарлажээ.

	— Тэр уулаар чинь аргаль бий юу?

	— Аргаль ховор. Харин гол горхийг дагаад өвдгөөр татахаар гүнзгий баавгайн зөрөг бий, бас хоёр ч газар тарвагатай.

	— Тарвага аа? Тэр чинь ямар амьтан бэ?

	— Тэр үү, нүхэнд цөөхөн цөөхөн сүргээрээ байдаг жижгэвтэр амьтан. Том зурамтай төстэй, гэхдээ түүнээс хамаагүй том. Намар жигтэйхэн таргална, бялуу л гэсэн үг. Өөхөн тос нь анагаах чанартай. Бас буу тослоход сайн байдаг юм. Тун соргог амьтан даа.

	— Яаж түүнийг агнах вэ, яриач...

	— Юуг нь ярих вэ дээ? Цаг нь болохоор чи аяндаа өөрөө үзнэ.

	— Бушуухан л болоосой билээ!

	Николка нүүх өдрийг тэсгэлгүй хүлээх болов. Тэгтэл ч тэр ажил ихтэй, хүслэнт өдөр нь хүрээд ирлээ. Николка нэг газар удаан байх дургүй, үл мэдэх орчлон түүнийг байнга даллан дуудна. Чухам энэ учраас ачаа бараагаа чадмаг шаламгай баглаж байгаа Костяг бахдан харна. Тэнгийн ачаа баглах авьяасаар ганцхан Улита л түүнтэй өрсөлдөж чадах байх.

	Цаануудаа ачаалаад бэлэн болчих нь тэр. Улита өлбөнгөөр эрээлж мариалсан янгирцгаа зүүн хөлөөрөө дөрөөлж, зөв гараараа саваагаа тулан сэвхийтэл мордлоо. Тэгээд хоёр хөлөөрөө зөөлөн давирч ачаа хөсгөө нөхрийнхөө ачаа хөсгийн араас залав.

	Татьянад тийм овсгоо байхгүй, Улитагийн ачаа хөсөг аль хэдийн холдоод явчихсан байхад мань хүн мордож чадаагүй, дүй муутай хөдөлснөөс болж цаа нь үргэн эргэцэн байна.

	— Энэ эмийн байж байгааг! Суурин газар суусаар байгаад бөгсөө газраас ховхолж чадахаа больжээ хэмээн Фока Степанович авгайгаа мордуулж өгөх зуур бухимдаад түүнийг жаахан холдмогц, 

	— За гайгүй ээ, чи мөдхөн самарч шаазгай шиг хөнгөхөн морддог болох вий... Үгүй ер, суурин газар сайхан байна гэнэ гэж араас нь итгэл муутайхан дүрэмдэнэ.

	Нүүдэлчид хоёр хоногийн дараа бургас, нүргэс шигүү ургасан нэг нарийвтархан голд хүрч ирэв. Голын цаад талд өндөр уулын ташгай хар ногоонтон харагдана. Энэ уулын дүрсийг гэтэж байгаа үлэг гүрвэл гэлтэй, салхинд ганхах ширэнгэ ноос нь баймаар, ширэнгийн бяцхан цоорхойнууд үсний халцархай шиг, хормойгоор нь урсах гол нь аймшигт амьтны манаж байгаа мөнгөлөг могой юм уу гэхээр. Голын эрэг дээр нэг урц босголоо.

	— Маргааш энэ гүвээг давж нүүнэ гэж Костя нөгөө уул руу дохиж өгүүлэв.

	— Тэнд чинь битүү ширэнгэтэй, яаж дундуур нь нэвтрэх юм бэ?

	— Яаж ийгээд л нэвтэрнэ дээ хэмээн Костя жуумалзаж, 

	— Тэнд чинь бидний нууц жим бий. Харин бид нар маргааш Аханягүй нүүх гэж байгааг чи мэдэж байна уу?

	— Яагаад? Аханя хаачих юм бэ? гээд Николка Костя руу гайхаж болгоомжилсон харцаар харав. 

	— Энд үлдэнэ. Аханя Худяков хоёр намар болтол энд байж хулд, яргай загас барьж борц хийнэ. Бид чамайг Аханятай үлдээх юм уу гэснээ чи цаа маллаж сурах ёстойг бодолцлоо. Чамд дадлага хэрэгтэй, энэ загасны ажил бол өвгөд хөгшдийнх. Тийм учраас Худяков л загас барина биз, мал дээр тэртэй тэргүй залхуураад олигтой хөдлөх биш. 

	— Бидний гал тогоог хэн барьж, хэн оёх шидэх ажлыг хийх болж байна?

	— Татьяна гал тогоо барина, утас зүү ч нийлүүлнэ гэснээ Костя гэнэтхэн тас тас хөхөрч, 

	— Ээ дээ, мань хүн ч ёстой оёж өгөх вий... хэмээн их л учиртай өгүүлэв. 

	Алсаас халдахын аргагүй харагдсан уул маань ширэнгэ, бутнуудын дундуур сайхан дагтаршсан хайрган жимтэй учир давж болох даваа ажээ. Ширэнгийн өндөр хоёроос дөрвөн метр хүрч, зарим газар жимийн хоёр талын ширэнгэ дээгүүр нийлж, ногоон хонгил үүссэн байна. Энэ замаар нүүдэлчид ганц нэгээр тогтохгүй хэдэн зуун жил явсан байлгүй, ер нь хүн, цаа буга төдийгүй баавгай хүртэл явсаар ирсэн, одоо ч явж байгаа ажээ. Николка замын хажууд нэг газар цааны толгой, нурууны хэдэн мөлжүүргүй яс байхыг үзэв. 

	— Энэ бол баавгай цаа барьчихсан хэрэг гэж Костя хээвнэг өгүүлж, 

	— Энд баавгай явах нь элбэг. Замын хажууханд бутанд ороод отчихно, цаа гараад ирэнгүүт ганцхан хар хур гээд л гүйцээ! Тэгээд л бут руу аваад орчихно. Бутан дотор олзоо нужигнатал зажилсан шиг, гэдсээ илсэн шиг тааваараа хэвтэнэ шүү дээ хэмээснээ царай нь гэнэтхэн барайн хувьсхийж, цагийн эрхэнд харласан гавлын яс руу хэсэг зуур харж зогссоноо Николкаг тас ороолгоод авах мэт, 

	— Гурван жилийн өмнө энэ замд үүнээс арай дээхнээ нэг баавгай манай малчин Протопопов өвгөнийг урчихсан юм гэв. — Тэр бээр яг ингээд л цаагаа тууж явсан. Гэхдээ өгсөх биш, уруудаж явсан юм. Мань хүн дассан сурснаараа бирдаанаа үүрчхээд, хааяа нэг исгэрсэн шиг, хааяа хашхирсан шиг цаагаа туугаад л явж байж. Гэнэтхэн ард нь мөчир хугарах шиг чимээ сонстжээ гээд Костя тонгойн газраас хуурай мөчир авч хугалаад, 

	— Ийм л аяархан дуу гарсан хэрэг. Өвгөн энэ чимээг сонсмогц Громов гүйцэж ирж байна гэж бодоод эргэж харжээ. Гэтэл тэр нь баавгай! Мань эр буугаа ч мулталж амжаагүй байтал баавгай аль хэзээний тэврээд авчээ. Өвгөн Громовыг сонсог гэж байдаг тэнхээгээр хашхирсанд баавгай тэр дуунаас нь айсан юм уу, Громовын салхийг авсан юм уу, ямар ч атугай тэр даруй орхин зайлжээ. Харж байна уу, бас нэг цааны гавлын яс байна гээд Костя хөвдөд дарагдсан том хадны дэргэд сондгойрон хэвтээ нэг ясыг саваагаараа заав. 

	— Тэгээд яасан бэ? гэж Николка тэсэж ядан яриаг нь таслав. 

	— Тэгээд үү? Тэгээд өвгөн гэдсээ хоёр гараараа дараад газар суучхаж. Баавгай савраараа түүний гэдсийг хүүлчихсэн, өвгөн гадагшаа цуваад байгаа гэдсээ хоёр гараараа таглаад байгаа нь тэр. Чимээгүй суугаад Громовыг хүлээж. Громов ч хүрээд ирж. Залуухан малчин байсан юм. Өвгөнийг хартал царай нь цайчихсан, газар суучихсан, гар нь цус болчихсон байж л дээ. Тэгээд айж балмагдаад ойртож ч чаддаггүй гэнэ. Гэтэл өвгөн «Нааш ир, Илья, наашаа ир, айх юмгүй, баавгай зугтчихсан, дахиад ирэхгүй. Намайг цаа гэж санаад л дайрчхаж л дээ» гэж тайван өгүүлж байна гэнэ. Бидэнд нэг хийлдэг завь байсан юм, өвгөнийг түүндээ ачаад гол уруудан тохой хүрч тэндээсээ ус татах урсгалыг ашиглан Брохово руу сэлцгээлээ. Өвгөн завины хошуун дээр суусан чигээрээ, гараа ч гэдэснээсээ салгадаггүй. Үүрэглэж байгаа юм уу, эсвэл аль нэгийг бодож байгаа юм уу, чимээгүй л суугаад байна. Өвдөж л байсан байх л даа, гэхдээ нэг ч ёолоогүй шүү. Тохойгоос гардгийн даваан дээр урсгал тэнгис рүү хөвүүлж эхэлдэг байна. Громовтойгоо хар хүчээр сэлж гарлаа. Тэнгис шуургатай байж, тэнгисийн давлагаа таталтын урсгалтай мөргөлдөөд, тэр давлагаан доогуур хумиад хийчихвэл бид балрах нь тэр! Давлагаа хоёр давхар байшингийн дайтай том, бу˗бух! бу˗бух! гээд сүртэй. Бид арайхийж Броховын зүг нэг юм сэлүүрдэж гарлаа, дахиад нэг арваад метр байсан бол тэгээд өнгөрөх байсан... Ёстой айсан, сандарсан гэдэг тоймгүй! Завь ерөөсөө сэлүүрээ сонсдоггүй, эргэн тойрон ус буцлан оволзоно. Бүтэн хоног ноцолдож байж Брохово орсон юм. Гарын алга сэлүүрт холгоод бөөн цусан цэврүү. Тэгтэл ч тосгоны бараа харагдлаа. Би өвгөнд «За, ах хүү, дахиад жаахан тэснэ шүү, эмнэлэг энүүхэнд байна» гэж хашхирлаа. Гэтэл мань хүн нүдний нь гал унтраад гөлийчхөж байгаа хэр нь гэмшсэн царайтай инээхчээ аядан толгой сэгсэрдэг байгаа даа... Эмнэлэгт хоёр зуун метр хүрч чадаагүй. Хөөрхий, сайн өвгөн байж билээ. Аханя тэр хоёр их дотно андууд байсан юм... Нөгөө Громов түүнээс хойш сүрэг рүү буцаж очоогүй. Тийм явдал болсон юм хэмээн Костя энэ тухай дуусгаад цаа руугаа чанга чанга хашхирав. 

	Николка дотор аягүйцэн дуугаа хураажээ. 

	Ширэнгэ гэнэтхэн задгайрч, малчид хад чулуутай шовх хяр дээр гараад ирэхэд бие биеэ дэрлэсэн сүрлэг уулс дүнхийлцэж тэдгээрээс олон хавцал ангал, гуу жалга сархиаглан ёроолд нь мөнгөн утас лугаа адил гол горхи гялтганана. Хавь орчинд ганц ч мод байхгүй, гагцхүү хөвд, хаг өвс, аньс битүү, бас саарал хавтан хадан дээгүүр мөлхсөн явган ширэнгэ хаа нэгтээ толборон харагдана. Асган дотор энд тэнд хайлж гүйцээгүй зурвас цаснууд цагаарна. 

	«Ээх, өвөл цагт энд мөн ч наргиантай биз дээ. Шуурга тавихад хоргодох газар хүний урамд байхгүй. Эргэн тойрон эл хуль, хон хэрээ ч нисэхгүй юм. Мөн яггүй газар аа!» хэмээн Николка бодов. 

	Гэтэл Николка эндүүрсэн байжээ. Энэ уулархаг нутаг зэрвэсхэн харахад л эл хуль, анир чимээгүй мэт ажээ. Түдэлгүй малчид цаагаа гол гаргаж байхдаа хэдэн бамбарууштай нэг эмэгчин баавгайг үргээчхэв. Хэдхэн минутын дараа уулын хажуу дээр хоёр баавгай явж байх нь бас харагдав. Тэр баавгайнууд айсан ч шинжгүй, дайрах ч царайгүй, цаан сүргийг тайван ажиглана. 

	Нүүдлийнхнийг эгц хавцлаар доошлох тусам голын шуугиан нэмэгдэж, зарим газар нь эгц доошоо боргилон буухдаа чих дөжрөм нүргэлэн, болор талстаар бутран гялалзаж, солонгорон тоосорно. 

	Тэг тэгсээр хад чулуутай хавцал тавиуран задгайрч, Николкагийн өмнө ганц ч туг бутгүй өргөн хөндий цэлийн харагдав. 

	Нүүдлийнхэн нарийхан горхины намхан дэнж дээр урцныхаа яс модыг босгож гүйцэн байв. Николка гайхширан эргэн тойрныг ажигласан боловч хавь орчинд урцны яс мод хийх битгий хэл саваа хийчихмээр мод, бут олж харсангүй. «Эд нар юугаар ингээд урцныхаа яс модыг босгочхов оо?» Тэр бээр отог руу бүр тулж ирж байж малчид өнгөрсөн жилийнхээ материалыг ашиглаж яс мод босгосныг үзэв. Тэртээ уулын халцгайд ширэнгэ харагдахыг бодвол ноднин тэндээс яс мод хийх юм авчирсан байх. 

	— Энэ бол манай ноднингийн дюхча. Майхан юм уу урц бариатай байсан буурийг дюхча гэдэг юм хэмээн Костя тайлбарлаад — Унь, багана энэ тэрийг буурь дээр заавал босоогоор нь орхидог юм. Тэгвээс ялзарч өмхрөхгүй, арван жил ч ашиглаж болно, харин газар хаячихвал хойтон гэхэд л ямар ч хэрэгцээгүй болно. Ямар хуучин унинууд байгааг харж байна уу? Хагарч харласан ч гэсэн дахиад их удаан эдэлнэ ээ. 

	Нүүдэлчид удалгүй тэнгисийн эрэг хүрлээ. Тэгээд Пронькин голын адаг хавьцаа нэг өндөр хамар дээр газарт шигдчихсэн хуучин пингийн дэргэд урцаа босгов. 

	Николка эцэж алжаасан боловч давлагаа нэгэн янзаар чихэнд чийртэй шуугиад анхны шөнө удтал нойр нь хүрсэнгүй. Харин хоёр дахь шөнөөс тэр давлагааны шуугиан мань эрд бүүвэй болж хувирчээ. Шөнө тэнгисийн ойролцоо сэрүү татан, амьсгалахад хөнгөхөн сайхан ажээ. Малчид өглөө эрт сэрэвч нойрны дараа аятайхан амарсан шинжтэй, сэргэг босоцгооно. 

	Нэг удаа Фока Степанович эргээс холгүй усан дээр нэг хав загасыг анаж байгаад алчхав. Эргийн салхи нөгөө олзыг нь зугуухан цааш нь хөөлөө. Костя урц руу гүйж очоод, модон бариултай урт оосортой жалан авчирсанд малчид түүнийг шидэж байж хав загасаа сайран дээр арайхийн чирч гаргажээ. Тэгээд дор нь өвчиж арьсыг нь салгаад, тамхилцгаахаар сууцгаалаа. 

	Тэнгис толигор дөлгөөхөн. Эргийн хадан хясаанууд тэнгисийн усанд тольдон сүүхийлцэнэ. Гэтэл нөгөө алаад өвччихсөн хав загас чинь гэнэтхэн хөдөлж бүлтгэр нүдтэй толгойгоо өндийлгөн, шил шиг хүйтэн харцаар өөрийг нь тойрон суугаа хоёр хөлт амьтдыг тоомжиргүй ширвэн харснаа аажуухан эргээд тэнгис рүү мөлхөх нь тэр... 

	Малчид мэл гайхаж цэл хөхөрчээ. Энд тэндээс нь өөх харвин навсайн унжсан бөөн хар мах хөдлөөд байдаг. Алаад өвччихсөн хав загас амьсгаадан шуухитнан исгэчсээр ус руу мөлхөж байна! Толгой, сэлүүрийнх нь арьсыг өвчилгүй орхисноос энэ бүхэн бүр ч хачин харагдана. Нүцгэн маханд нь наалдсан жижигхэн чулуунууд ховх ховх үсрэхийг үзвээс энэ амьтны хамаг булчин шөрмөс, эд эс болгон нь байдгаараа хүчлэн ажиллаж байгаа нь илт. Тийнхүү цус нөж болсон өвчмөл биеэ цаглашгүй их хүчээр аймшигтай догшин муйхарлан чирч, ядан бэдэн мөлхөх ажээ. Нужигнах сайрыг сэлүүрээрээ татваганан маажилсаар хав загас ус руу дөхнө... Тэгтэл ч ус руу орж жаахан сэлснээ гэнэтхэн ой тойнд орохын аргагүй годолзон тийчилж, үсчиж эргэлдэн, бөөн ус үсчүүлэн улаан хоормог болгосноо мөн тийнхүү гэнэтхэн нам гүм боллоо... 

	Фока Степанович хамгийн түрүүнд сэхээ оров. Тэр бээр ус руу гүйж ороод, урт модоор хав загасыг наашлуулан эрэгт ойртуулж, 

	— Энэ яваа насандаа ийм юм үзсэнгүй гэж толгой сэгсрэн өгүүлэв. 

	Малчид цөм балмагдан дуугаа хураажээ. 

	Николка хожим энэ өвчүүлчхээд мөлхөж яваа хав загасыг хэд хэд зүүдэлжээ. Гэхдээ хав загас нь түрүүчийнх шигээ ус руугаа биш, харин айгаад хөдөлж чадахаа больсон Николка руу мөлхөөд байсан. Өөр лүү нь занасан биш, зэмлэж гоморхсон харцаар ширтээд л мөлхөөд байсан билээ. 

	Долоодугаар сард халуун нар төөнөх боллоо. Халуун, ялаа хоёроос цаа зулбан тэнгисийн сэрхрүүтэй эрэг дээр хоргодох буюу заримдаа гэдсээ хүртэл усанд орж зогсоно. Эсвэл салхигүй байвал уулын царамд цасны тах руу асна. Нэг хэсэг цасан дээр хоёр, гурван зуун цаа багтах бөгөөд бусад нь өөр цас бараадна. Өөр цас жалганы нөгөө хажууд буюу эсвэл бүр усны хагалбар уулын цаад тал руу ч байж магадгүй, гэвч их хол. 

	Малчид үүр хаяармагц босож, хавийн уулыг дурандан явах замаа ярилцацгаагаад, хоёр хэсэг хуваагдах юм уу ганц ганцаараа уул өөд мацах зовлонт ажлаа эхэлнэ. Уул өндөр гэдэг нь жигтэйхэн, бэлээсээ аваад дундаа хүртэл зулзаган хушин ширэнгэ барьчихсан, түүний дундуур баавгайн зөргөөр явахаас өөр арга байхгүй. Тараад явчихсан цаануудыг дөнгөж үдийн хоолны үеэр л эмхэлж урц руугаа, тэнгисийн эрэг рүү тууж авчирна. 

	Малчид үдийн хоолоо идэх үед нэг нь цаагаа тэнгисийн хөвөөний элсэн дээр эргүүлзнэнэ. Тэнд зүүн талаасаа тэнгис хашиж, баруун талаасаа эгц өндөр эрэг хүрээлж, цаашаа эргээ дагаад явж нэвтрэхийн аргагүй хад асгатай тул сүргийг гурван талаас нь хашаад тун эвтэйхэн байдаг билээ. 

	Цаа тамгалах үед Николка сүргээ хураах гэж тойрч гүйх шаардлага байхгүй, элсэрхэг хөвөөний давчуухан уг дээр зогсчхоод, өндөр эрэг тэр хоёрын хоорондуур гарч зугтаах гэсэн цааг малгайгаа даллаж үргээчхээд байж байхад л гүйцээ. Костя Николкагийн оронд харуулд зогсох нь элбэг, тэгвэл Николка өөрийнхөө шинэ бугуйлаар имнээгүй хугаш барихаар сүрэг рүү орно. Хааяа нэг тугал баригдахад мань эр хэлж баршгүй баярлана. 

	— Эр хүн, Николка! Ёстой эр хүн! Наадахыгаа олигтойхон барьж байгаарай! хэмээн малчид худлаа баярлан хашхирцгаана. Өөрсдийнх нь бугуйл алдахыг бараг мэдэхгүй. 

	— За дүү минь, гар өвдөөд байна даа хэмээн Шумков санаандгүй мэт Николкад тунирхаад, 

	— Би тэр хугашийг зөв талынх нь урд хөлөөс бариад авъя, тэгэх үү? гэж сайрхана. 

	Тэгэнгүүт эвийг нь тааруулж байгаад хажууд нь гүйж яваа тугалыг яг баруун талын урд хөлөөс нь бугуйлдан барьж авна. Шумков алдах ховор, нэг алдчихвал халаглан шазруун зүхнэ. Фока Стенанович бусдаас цөөхөн бугуйлдах боловч мэргэн гэдэг нь гайхалтай. Николка бугуйл онч мэргэн шиддэгт нь малчдад атаархана. Тэр бээр энэ бол бурхнаас заяадаггүй, дасгал сургуулиар сурдаг зүйл гэдгийг ухамсарлан ойлгож хөдөлгөөнгүй юм руу, бас нохой руу бугуйлаа шидэж шаргуу сургуулилна. Түдэлгүй түүнийг бугуйл гартаа авмагц ноход зугтан дайждаг болжээ. 

	Малчид гүвээ толгодын дунд баавгай юм уу аргалийн аль нэгийн бараа өдөр бүр үзнэ. Николка тарвага агнахыг тэсгэлгүй хүлээж байлаа. Харин Костя тэр тухай тас мартсан мэт байхад Николка сануулав. Костя түүнийг даруй тайвшруулж, 

	— Би мартаагүй ээ, бодлоо ч өөрчлөөгүй. Бүү санаа зов. Одоо тарвага агнахад эртэднэ, туранхай байгаа гэжээ. 

	Энэ ярианы маргааш нь Шумков Николкад давааны цаад руу Аханягийнд очиж хав загасаар дайлаад, оронд нь загасны мах олж ирээч гэв. 

	— Далимд нь бидний ажил явдлын тухай ярьж өгөөрэй. Хүрч чадах уу? Төөрчихгүй биз?

	— Намайг хэн гэж үзэж байна? Би чинь хүүхэд биш шүү дээ гэж Николка гоморхов. 

	Тэр бээр үүргэвчинд мах хийж карабинаа аваад голоо өгсөн даваа өөд зүглэв. Ийнхүү анх удаа байгальтай ганцаараа нүүр учран золгох нь тэр. Эргэн тойронд гүвээ толгод урамгүй шавааралдан, хавцлын ёроол руу голын ус түгших мэт хүжигнэнэ. Николка отсон баавгайтай төстэй ганц нэг сондгой бараан бутсыг нүдээрээ сэжиглэн тэмтэчсээр түргэн алхана. Тэгтэл ч бургилсан гол асга руу орж алга болоод дууслаа. Николка саваагаараа хад тогшлон ханиалгана. Саарал үхэр огдойнууд урилгагүй ирж хавцлын дээрээс өнгийсөн байц цохионы мөнхийн амгаланд саад болов гэж зэмлэх мэт түүний араас тээршээн чанга чанга исгэчнэ. 

	Хадан хавцалд бүгчим болоод дулаахан, бушуухан даваан дээр гарах сан. Тэгтэл ч даваан дээрээ гарлаа. Николка сэтгэл уужран санаа алдав. Гэвч нөгөө ширэнгийн ногоон хонгил дундуур гарсан жим, жим дээрх баавгай мөлжчихсөн бугын яс, тэр нэгэн эмгэнэлт явдал болсон муу ёрын газар гээд хамаг аймаар юм өмнө нь бий. 

	Николка буугаа цэнэглэн бэлэн атгачхаад ойр ойрхон эргэн харж, замын хаяагаар байгаа бутнуудаас хараа салгахгүй түргэн доошиллоо. Тэр бээр анаад мэрийхээрээ мэрийчихсэн яваа тул бутнаас ятуу дэрхийх буюу туулай ухасхийгээд гарлаа гэхэд мань хүн овосхийтэл цочиж, тэр зүгт буугаа чиглүүлэх нь лав, аягүй бол бүр буудчих байсан ч байж магадгүй. 

	Гэтэл жим эл хуль, амгалан тайван байжээ. Николка голын хөндий рүү эсэн мэнд бууж, өөрийнхөө аймхай хулчгарыг дотроо дооглон жуумалзсаар загасчдын отог руу товолзтол алхаж хүрлээ. 

	Урцны эргэн тойронд борцолсон загас хэлхсэн өлгүүрүүд сэрвийлзэж, гонзгой хавтгай чулуун ачаатай, модон хөвүүрүүдтэй багавтар тор голын хөвөөний сайран дээр эвэрч байна. Хэвкар, Банди гэдэг зоолж гүйцсэн хоёр нохой лазагнан Николкаг хөв хөв гэх төдийхөн хуцаж угтав. 

	Аханя зочин ирсэнд ихэд баярлан, түүнийг ширээний ард арьсан дээр суулгаад, харваас хорхой хүрэм шаргалтсан хальстай хулд загасны шүүслэг шорлогоор дайлж инээд алдан байна. 

	— За Колья, ажил явдал ямар байна? Цаанууд маань ямар байна? Сайн байгаа юу? Окси! Фока Степанович яаж байна? Хав загас алсан уу, тэгсэн үү? Мах авчирсан. Окси! Баярлалаа. Жигтэйхэн халуун байна, мах үүрч ирэх гэж зовж гүйцэв үү? Амар, цай уу. 

	Дараа нь Николка бригадынхаа сониныг удаан бөгөөд дэлгэрэнгүй ярив. Хэчнээн хугаш имнэсэн, хэчнээн этрийн хурц эврийг танаснаас аваад хоёр удаа тэнгисийн шуурга тавьсан, хав загас арьсгүй хэр нь мөлхөөд байсныг хүртэл мэдээлэв. 

	Өвгөн хүүхэд шиг сонирхон баярлан инээд алдан, толгой сэгсрэн байж яриаг нь сонсжээ. Улита час час хөхөрнө. Худяков бурхан багш шиг чигээрээ суучхаад уруул нь шазав татавхийнэ. Николка Худяковт төдий л сайнгүй, цаадах нь өөрт нь мөн тийм билээ. 

	Наймдугаар сарын зургаанд малчид хойгийн гүн рүү, Эткилан хошууны зүг нүүцгээв. Цаагаа сайхан шогшоогоор тууцгаалаа. Тууварчид өөрснөө цаа унацгаажээ. Харин Николкагийн хувьд сүргийн араас өөрийнхөө хоёр зээрдээр шогшсон бол хамаагүй дээрсэн! Тэр бээр морь унаж яваатай адил биеэ сул тавьж ерөөсөө болдоггүй энэ ер бусын чойчгоносон амьтныг анх удаа унаж байгаа нь энэ. 

	Шумков байсхийгээд л, 

	— Шалавлаарай, нөхөд өө! Шалавлаарай! гэж хашхичиж, Костя түүнийг адтай гэгч нь дэмжин, 

	— Хинмач! Хинмач! хэмээнэ. 

	Мянга, мянган цаан сүрэг алсын цэнхэр уулсын зүг тундр дундуур хүрэнтэн хөвнө. Бугын заар хамар сэтлэм хангинаж цааны хөлөөр боссон ургамлын тоос хоолой сэрвэгэнүүлж, толгой дээр ялаа шумуул, бугын хөөвөр эргэлдэнэ. Костя Шумков хоёр хашхичиж исгэчин, саваагаа ширвэн, хөврөн байгаа сүргийн захаас нь зах хүртэл хөнгөхөн сурамгай давхилдана. 

	Николка гэвэл эмээлээсээ уначихгүй, туувраас хоцорчихгүйг л гагцхүү хичээж тэдний араас арай ядан амжиж явна. Арга ядсан цагт тулж тогтдог саваа байгаагүй бол ч мань эр аль хэзээний өнхрөөд өгөх байсан л даа. Костя хаа нэг хар эрчээрээ давхин ирж, инээд алдан, 

	— Николка, чамайг оосорлоод чирэх үү?! Тэснэ ээ хө! Хинмач! Хинмач! хэмээн хоолой мэдэн хашхирна. 

	Николкагийн унаж яваа цаа удалгүй том ягаан хэлээ унжуулан, уухилан амьсгаадаж эхлэв. Костя үүнийг мэдээд, 

	— Чи битгий шуудайтай юм тохчихсон мэт суугаад бай! Тохойвчтой сандал дээр байгаа юм шиг тарайчхаж! Наадах чинь ямар морь биш! Хоёр бөөрнөөс нь хөлөөрөө сайн хавч! Тэгж өөрийгөө дэмнэ! Дэмнээд яв! гэж хашхирав. 

	— Би ч хавчаад л байна даа! Хоёр хөл бүр хөшчихөөд байна, чи ч санаа амар юм аа, хөл чинь майга болохоор! гэж Николка зөрлөө. 

	Тэг тэгсээр нөгөө цаа нь бүдрээд эхэллээ, дахиад жаахан явбал ерөөсөө ойчоод өгөх бололтой. 

	— Ингэж унаатай явснаас байсан нь дээр!

	Николка эрсхэн үсэрч буугаад цаагаа эмээл хазаарыг нь авч тавьснаа эмээлээ нуруундаа бэхэлж үүрээд, хоёр гуя нь янгинан буйд ярвайн үрчийсээр хөшиж цуцсан хөлөө майжгануулан солбиж, сүргээ гүйцэхээр гүйв. 

	Хоёр цаг орчмын дараа дагуудаа бургастай голын татам үзэгдэв. Цаан сүрэг явсан чигээрээ энэ гүехэн голд орж, сайрын чулуунд нь туурай нь тожгонон гатлав. 

	Шумков нэг хуучин дюхча руу зааж, 

	— Энд отоглож бууна аа гэв. 

	Нар хэдийн тэнгэрийн хаяа шүргэж, бургасны орой алтлан харагдана. Сүрэг тундрээр тархан бэлчлээ. Хөллөгөөний цаануудынхаа хүзүүнд модон дөнгө зүүгээд сүрэгт нь нийлүүлжээ. Урц босгохгүйгээр шийдэж, хүн бүр шумуулын хамгаалалт саравчаа бэлдэцгээв. Оройн хоолны үеэр малчид Николкаг баахан цаашлуулцгаав. 

	— Николка, чи унаж явсан цаагаа эмээлтэйгээ хамт үүрчихгүй яагаа вэ? Тэр амьтан чамайг тээгээд л явсан, гэтэл чи өөрийг нь хаячихдаг. Энэ ч муухай шүү дээ, нөхөрсөг биш хэрэг... 

	— Би дахиад цаа унахгүй, явган гүйж явсан минь дээр. 

	— Яагаад тэр вэ?

	— Яагаад гэвэл та нар тавь тавин кило, би бол бараг дал хүрнэ, цаанд хүнддээд байна. 

	— За, санаагаа бүү зовоо. Маргааш цөмөөрөө явган явцгаана. Өнөөдөр нэг амиар энд хүрч ирэх гэж л тэгсэн юм, одоо цаашаа хэвийнхээ байдлаар явцгаана гэж Шумков түүнийг тайвшруулав. 

	Оройн хоолоо идэцгээгээд тэр даруй унтахаар хэвтэцгээлээ. Николка шөнө нойрон дундаа голын ус цалгиж, нохой хуцаж, нэг амьтан аахилж уухилахыг сонсох шиг болжээ. Тэр бээр үүрийн жавраас жиндэн сэрж шумуулын хамгаалалт саравчаа сөхөн харав. 

	Татьяна Фока Степанович хоёр галын дэргэд сууж байх аж. Орчин тойронд шүүдэртэй ногоо бүдэгхэн цайвартана. Эрвээлж, богц дээр мөн шүүдэр буусан байна. Баавгайн арьс лугаа адил хүрэнтэх тундрээр цаан сүрэг ялаа батгана мэт тархан налайж, дээр нь манан бууралтан хөвсийжээ. Мөлхөө манангийн дээгүүр толгодын орой хөх төмөр дуулга мэт дүнхийж, тэдгээрийн шовх оргил дээгүүр үүрийн туяа аажимхан гэгээрч байлаа. 

	Костя Шумков хоёр Николкатай зэрэг л шумуулын хамгаалалт саравчнаасаа гарч ирлээ. Малчид бөгцийлцөн гал руу дөхөж сууцгаав. Фока Степанович, 

	— Шөнө баавгай ирсэн шүү гэв. 

	— Хулд загас бариа биз гээд Шумков том ангайн эвшээлгэлээ. 

	— Нээрэн, хулдны явдал ид эхэлжээ гэж Фока Степанович толгой дохиод Николка руу эргэн, 

	— Удахгүй загасчид шавахыг харна аа гайгүй! гэж жоготойхон өгүүлэв. 

	Хоёр хоногийн дараа малчид цавчим өндөр уулын бэл тус нэг намхан хамар дээр урцаа барилаа. Хамрын ёроолоор горхи урсана. Горхины эх өөд намхан нүцгэн даваа, түүнээс цааш хоёр талаас нь онгон хясаа хашчихсан тах хэлбэртэй тохойд тулж очсон тэгшхэн хөндий бий. Энэ бол давааны цаад руу байгаа бөгөөд Хар ламкин голд цутгадаг энэ горхины адаг руу гэвэл ширэнгэ, бөлжиргөнө, аньс бүрхсэн том том довууд бүхий хөвдөд хучигдсан памбалзсан их намаг бий. Түүгээр явахад зөөлхөн ноосон хөнжил дэвссэн пүрштэй орон дээгүүр явж байгаа мэт намгийн гадарга хөл дор тэр аяараа намалзан хотолздог билээ. 

	— Дээр үед энд том нуур байсан. Гэтэл он жил улирахын аясаар эргээсээ хөвдөд хучигдсаар иржээ. Хэдэн зуун жил, магадгүй хэдэн мянган жил ч өнгөрсөн байж болзошгүй, нуур ийнхүү тэр аяараа хагтаж, одоо бидний өмнө бараг хуурай газар байна шүү дээ. Дахиад мянган жил өнгөрөхөд энд нуур байсан гэдгийг хэн ч сэжиглэхгүй гэж Хабаров нэг удаа яриад хөвдийн хөрсийг амархан цоо хатгаж, 

	— Харж байна уу, үүний цаана лусын хааны харанхуй нутаг байгаа гэсэн сэн. 

	Николка сүргээ хариулж малласны дараа байн байн нөхдөөсөө хоцорч, болж бондойсон бөлжиргөнө ягааран бүрхсэн хүлрийн довон дээр түрүүлгээ харж хэвтээд түүнээс идэж гарна. Эхлээд атга атгаар дараа нь чимх чимхээр идсэнээ, эцэстээ ганц нэг ширхгээр нь арайхийж залгина. Ийнхүү бөлжиргөнийг залхуу хүрч нойрмоглотлоо ханатал иднэ. Гэтэл мань хүний өөр нэг дуртай хоол, загасны борцны үртсээр пүргэж, хав загасны тосоор амталсан бөлжиргөнө урцанд нь бэлэн хүлээж байдаг билээ. 

	Малчид өглөө бүр сүргээ отог руугаа ойртуулан ирж, үлдсэн цөөхөн тугалаа барьж авна. Имнээгүй хугашууд имнэсэн олныхоо дотор ороод сарничихдаг тул тэднийг олж харах нь барьж авахаасаа хэцүү. 

	Үд дунд гэхэд халуун шатаж, сүргийн дээр хаанаас гарсан нь бүү мэд, бөөн бүдүүн нарийн ялаа үүл шиг нүүгэлтээд ирнэ. Имнэх ажлаа арга буюу зогсож, сүргээ тойруулан нойтон хөвд, ялзарсан модоор утаа тавих хэрэг болно. Цаанууд халуун нурам дээр зогсож байгаа мэт зогсоо чөлөөгүй дороо дэвслэн дэв давхийлцэж, хошуугаа хөвд рүү нудчин, дээр нь сууж цус цэрийтлээ сорсон шумуул, хөх түрүүг хөөнө. Гэвч хөх түрүүнүүд дахин ахин цааны уруулд сум шиг харван шигдэж, хамрынх нь хоёр нүх, нүдний ухархайнаас авхуулаад хаа л хаалт саадгүй, хал балгүй хатгаж, цусыг нь дусал дуслаар нь сорж болох газар байна, тэр бүхэн рүү овоорон шавна. 

	«Ямар хөөрхийлөлтэй амьтад вэ! Үгүйдээн байгалиас та нарт адууных шиг сүүл заяах нь яав даа хэмээн Николка тэднийг дотроо өрөвдөж, 

	— Байгалийн бүх юм төгс төгөлдөр гэж Хабаров ярьдаг. Тэгвэл яагаад цаанд сүүл байхгүй байна вэ?» гэж бодно. 

	Сүрэг юу юугүй дэлбэ үсэрч, зад тургиулсан мэт тоосрон сарниж, тэсэхүйеэ бэрх зовлонгоос болж ууршин алга болох нь уу гэмээр санагдаж, дэвхцэх, тургих чимээний дунд шумуулын солиорч болом чихэнд чийртэй шунгинаан тасралтгүй сонстоно. Заримдаа цаанууд бөөгнөрөн хороод, нэг тийшээ дугуйран явж эхэлснээ явдал нь улам улам түргэссээр нэг мэдэхэд үерийн ус мэт хуйлран эргэлдэж, газар битүү дүнгэнэн, агаар сарнин хууринах бөгөөд нөгөө цаанууд чинь аль нэг зүгээс салхи сэвэлзэж эхэлтэл тийнхүү эргэлдээд, тэр үл мэдэг салхийг сөрөн бөөн сүрэг зад олгойдох мэт хошууран давхина. Цаана нь сэрүүхэн тэнгис хорхой хүрэм цайвартан байгаа давааны чанадаас голдуу салхи сэвэлзэж цаанууд ч тийшээ л тэмүүлцгээнэ. Хөөрхий амьтад ихэнхдээ шөнийн цагаар буюу үүрээр идээшилнэ. Шөнөдөө сэрүү унаж, үүрээр шүүдэр бууж манантай байх болж байгаа нь намар дөхөж буй нь тэр буюу. 

	Малчдад нэг муудсан богиновтор тор байжээ. Николка Костя хоёр нэг удаа түүнийг гол дээр аваачиж, жижгэвтэр цүнхээл олж хаяад арав орчим яргай, хулд загас барив. Түүнээс хойш малчид тэр хоёрыг өдөр бүр гол руу явуулна. 

	Голын дагуух сахлаг ногоог газар сайгүй баавгай гишгэлсэн байна. Голын хөвөөний сайр буюу элсэн дээр толгойг нь тастсан, ялзарч байгаа яргай загас энд тэнд хэсэг хэсгээрээ хэвтэж, заримыг нь элс, хайрга буюу даливс навчаар хучсан харагдана. Эрэг дагуу ганц нэгээр нь хаялсан нь хараахан ялзраагүй, наранд утагдах төдийхөн байгаа яргай загас хаа нэгхэн хэвтэнэ. 

	Голын хөвөө дагаад баавгайн гүнзгий жим зурайна. Энэ бүх осол аюулыг Костя ер хайхрахгүй төдийгүй, ихэнхдээ карабинаа хүртэл орхичхоод байгаа нь л Николкагийн хувьд тун гайхалтай хэрэг байв. 

	— Карабинаар яах юм бэ? хэмээн Костя ёстой тоосон шинжгүй өчөөд, 

	— Карабин одоо дараанаас цаашгүй, баавгай цатгалан байгаа, ид загасчилж байгаа болохоор бидэнтэй мантай. Баавгай зүгээр байхад зүг гаргахгүй хэмээжээ. 

	Гэхдээ Костя хэчнээн хайхрамжгүй юм шиг царайлавч цаанаа юманд тун болгоомжтой хандана. Нар тэнгэрийн хаяа руу тонгойж, өдрийн бүгчим намдмагц мань эр барьсан загасаа бушуухан ууталж, голоо гатлан нөгөө талд нь байгаа бургасны зурвасыг түргэн өнгөрч, намаг дундуур зуугаад метр гүйгээд, нэлээн өндөр хүлрийн гүвээн дээр гарахуйд сая тайвшран тамхиа асаагаад голын зүг дохиж, 

	— Хоёрдугаар ээлжийнхэн загасандаа гарлаа хэмээн тоглоом болгож өгүүлнэ. 

	Тэгтэл ч үнэхээр ширэнгэ дотроос баавгайнууд гарч, довтолж яваа танк шиг намаг дундуур хүглийлцэн алхална. Баавгайн сүрэг! Тун олон доо. Николка заримдаа нэг газраас хөдлөх гэж байгаад тэднийг тоолоход гуч хүрсэн удаа ч бий. Энэ тухай хожим яривал үнэмших болов уу? Баавгайнууд голын татам руу ойртмогц нэг хэсэг өндөр өвс, бургасан дотор далд орж, хаа нэг бөгтөр хар сэрвээ нь үзэгдэж байснаа Түдэлгүй энд тэндээс уван цуван гол руу очиж баахан шиншилнэ. 

	Энэ мөчид Костя тамхиа сайтар унтраагаад дахиад яарч эхэлнэ. 

	— За тамхилчихлаа. Одоо энд бидэнд хийх юм байхгүй гэх нь хамгийн сонирхолтой юмыг Николкад зориуд үзүүлэхгүй санаатай байх шиг. Тийнхүү Николка явдал дундаа, 

	— Костя! Хүүе, Костя! Баавгайнууд хоорондоо таарчихвал яах вэ? Зодолдох уу, тийм үү? хэмээн сониучирхана. 

	— Тэд бие биедээ ойртох нь ховор, өөр хоорондоо нэг зай барьдаг, түүнээ барагтай бол алдахгүй. Тэр зай нь зун нэлээд хол, өвөл бүр холдоно, одоо бол бид майхандаа байгаа шиг хамгийн ойртчихоод байгаа нь энэ, хүсэвч эс хүсэвч тэвчихээс өөр замгүй. Ер нь хоорондоо зодолдох явдал ч бий л дээ. 

	— Яаж зодолдох вэ, алалцталаа авалцах уу?

	— Алалцах ч удаа бий. 

	— Чи баавгай зодолдож байхыг үзсэн үү?

	— Үзсэн. 

	— Тэгээд ямар байсан бэ? Ярь л даа. 

	— Юуг нь ярих вэ дээ? Зодолдоод л уралцаад байдаг юм, юу нь сайн байх билээ... Зодолдохоороо бух шиг мөн ч чанга орилолдоно шүү дээ, ёстой гол руу хүйтэн оргих шиг болно. Хоосон торх балбах мэт бие биеийгээ бум! бум! гэтэл алгадна. Шүдээрээ хазна, хөөцөлдөнө, хойд хөл дээрээ босож байгаад барилцаж авна, гэхдээ ихэнхдээ л боксчид шиг урд хоёр савраараа балбалдаад, аль нэг нь зугтахаас нааш зогсоо чөлөөгүй уралцана. Нэг баавгай нөгөөгөө хүү татаад алчхаж байхыг бас нэг харсан. Хоёулаа пин шиг мундаг амьтад байсан, хавийн бут сөөгийг хугачиж нэл улаанаар будчихсан. Тэгж тэгж нэг нь дийлж нөгөөгөө алчхаад, сүвээнийх нь арьсыг тууз туузаар нь хуулан сийчиж, шороогоор булж хаячхаад яваад өгсөн гэж Костя дуртай дургүй ярив. 

	Николка ийм явдлын тухай сонсохоороо зүрх нь балмагдан дэлсэж палхийгээд явчихна. Костя Николка хоёр нэг удаа загасандаа улайж байгаад яльгүй оройтжээ. Костя загасаа ууталж байснаа гэнэтхэн Николкаг ханцуйнаас нь шүүрч аваад усан манан татуулан хормын зуур голын нөгөө эрэгт гарах нь тэр. Николка учрыг дор нь мэдэж, түүнээс алхам ч хоцролгүй араас нь харайлгажээ. Хоёр хашир бут сөөг, намаг дундуур сүрэг нохойд хөөгдсөн залуу цаа шиг хурдалсан аж. Гагцхүү гүвээний сэрвээн дээр дассан газраа бахардаж амьсгаадан ирж байж сая голын зүг эргэж харав. Тэр хоёрын тор дэлгээтэй байгаа, тун сая загасаа ууталж байсан газар нь нэг баавгай ихэмсэг алхалж харагдана. 

	Костя норсон өмдөө мушгих зуур, 

	— Алмайрч байж яльгүй хоцорчхож. Өндийгөөд харсан чинь ногоон дотор яг л бидэн рүү чиглээд сэрвээ сэрвэлзэн явж байна шүү. Ам мөлтөс харсан минь л яамай, тэгээгүй бол ч ёстой инээдэм болох байлаа... гэв. 

	— Тэр ч мэдээж, чи бид хоёр ёстой элгээ хөштөл инээх байсан байлгүй гэж Николка аясыг нь дагуулан өчсөнөө, 

	— Баавгай цатгалан байгаа, хүнийг хөндөхгүй гэж ярьчхаад, өөрөө болохоор загасаа ч авч чадалгүй, ум хумгүй ухаан жолоогүй зугтчих юм гэж нөхрөө улам цаашлуулав.

	— Эзэн хичээвэл заяа хичээнэ гээд Костя хөгжилтэй инээд алдав. 

	Эндхийн баавгай Николкад маллаж байгаа цаанаас нь олон юм шиг заримдаа санагдана. Энэ нутгийг зүгээр нэг баавгайтай газар бус жинхэнэ баавгайн орон гэлтэй. 

	Нэг удаа хоёр баавгай нохой боорлохыг эс тоон, урцанд бүр ойртон ирж, нэг нь Татьянагийн загас дандаа цэвэрлэдэг чулууг шиншлэн, нөгөө нь цааны зүг зугуухан сажилжээ. 

	— Яасан зовохоо байчихсан амьтад вэ! хэмээн Фока Степанович унтууцан карабинаа шүүрэв. 

	Хабаров Шумков хоёр ч мөн буугаа шүүрчээ. Николка тэд нартай нийлэх санаатай буугаа автал Костя толгой сэгсэрч, 

	— Наад төмрөө тавь, чи садаа болохоос цаашгүй гэж шивнэн өгүүлэв. 

	Фока Степанович эргэж хараад Николкаг хуруугаараа зангаж байна. 

	Николка «Үгүй ер, би ямар нялх хүүхэд юм уу!» гэж дотроо гоморхсон боловч өнгөн дээрээ түүнээ харуулсангүй. 

	Нөгөө гол дээр чулуу үнэрлээд байсан баавгайг малчид гурван сумаар унагажээ. Хоёр дахь нь сандрахдаа сүрэг рүү ухасхийж дундуур нь харайлгаж хоёр хэсэг тасалчхаад шугуй руу орж арилав. Үргэж сарнисан сүргээ малчид хоёр хоногийн турш эмхэлж цуглуулжээ. Цуглуулсны дараа Фока Степанович, Шумков, Костя гурав сүргийн дундуур юм хайх мэт зөндөө удаан явцгаав. Гарт нь бугуйл байхгүйг үзвэл хугаш имнэх буюу этрийн эвэр танах гээгүй нь лавтай. 

	— Эд нар юу эрээд байна аа? хэмээн Николка гайхширан Хабаровоос асуув. 

	— Цаа тоолж байна. 

	— Хаалгаар цувуулахгүй тоолж болох юм уу?

	— Цөмийг нь толгой дараалан тоолоогүй, өөрсдийнхөө зүсэлж мэддэг, хамгийн тэмдэгтэй хэдийг л тоолж байгаа юм. Нэг цааны эвэр их сонин матийсан байхад нөгөөх нь бөгтөр хамартай, гурав дахь нь урд хөл шийр цагаан, дөрөв дэх нь хар бөөртэй байх жишээтэй. Фока Степанович. гэхэд л содон тэмдэгтэй зуугаад цааг цээжээр мэднэ. Костя бодвол түүнээс олныг мэдэх байх. Аханя өвгөний тухайд гэвэл мань хүн дөрвөн цаа тутмын нэгийг зүсээр нь мэднэ. Эд нар одоо цаан дундуур явж өөр өөрсдийнхөө тэмдэгтэй цааг таньж тоолж байна? Бөгтөр хамарт байна, махир эвэрт байна, шийр цагаан байна, нөгөө хар бөөрт алга, урт сүүлт бас алга. Цаа бол сүрэгсэг амьтан, ганцаараа тасарна гэж байхгүй, заавал хэсэг хэсгээрээ. Тийм учраас нэг тэмдэгтэй цаа алга байгаа бол дор хаяхад арав гаруй цаа байхгүй гэсэн үг. Ойлгов уу?

	— Ойлголоо хэмээн Николка толгой дохив. 

	Малчид сайтар тоолсны эцэст содон тэмдэгтэй дөрвөн цаа алга байгааг үгүйлэв. 

	Маргааш нь эрэлд гарцгаалаа. Орой болоход Шумковоос бусад нь цөм сүрэг рүүгээ эргэж ирсэн боловч сарнисан цаанаас олсон хүн байдаггүй. 

	— Даваа даваад тэнгисийн тийшээ явчихсан юм болов уу?

	— Магадгүй, буцаад Пронькино руу явчихсан байж ч мэднэ. Шумковыг хүлээцгээе, мань хүн хөөгөөд ирэх ч юм бил үү?

	Тэгтэл ч Шумков үнэхээр хориод цаа хөөж ирсэнд тэр даруй сүрэгтээ нийлж уусан алга болов. 

	Хабаров Николкаг жоготой харж, 

	— За амьдаа минь, арав хорьхон цааны төлөө ингэж ажил удах гэж байдаг аа гэж гайхаж байна уу? Олоод ирлээ гэхэд сүрэг ер нэг их нэмэгдэж сүйд болохгүй байна. Гэхдээ чи бод л доо. Өнөөдөр нэг цааны хойноос явсангүй, маргааш арвыг тоосонгүй, тэгээд байвал сүрэг ялгахын цагт нэг мэдсэн чинь сүргийн тал нь алга байна шүү дээ гэж өгүүлэв. 

	— Тэгж бодсон хүн алга гэж Николка дургүйцэн гүвтнэхэд Хабаров инээмсэглэн, 

	— За, чи битгий уурла. Би чамайг буруушааж хэлсэн юм биш, зүгээр л жишээлж ярьж, тоохгүй байх хорхой хүрэх вий гэж сэрэмжилж байгаа хэрэг гэв. 

	Цаанууд удалгүй хавийн бэлчээрийг талхалж гүйцсэн учир давааны цаад руу нүүцгээв. 

	Шинэ нутагт цаа ялаа шумуулаас дөлөн сэрхрээ сайтай тэнгисийн хөвөөний сайран дээр зогсоцгоох болов. Ялаа шумуул ч өдөр ирэх тусам цөөрсөөр. Мөөг ургаж цааны хувьд хамгийн жаргалтай үе эхэллээ. Тэгснээр малчдын ажил нэмэгдэв. Цаанууд ганц дуртай хоол болох мөөгөө хөөгөөд цөөхөн цөөхнөөрөө тасран, эвэртэй буга битгий хэл хүн явахын аргагүй гэмээр ширэнгэ шугуйтай санаанд оромгүй бөглүү газар луу яваад өгнө. Нөгөө үргэмхий соргог амьтад чинь одоо бүр айх эмээхээ орхисон мэт. Зарим нэг нь мөөгөндөө улайгаад хүн дэргэд нь тавхан алхмын зайд ирчхээд байхад тоохгүй, дуртай дургүй зайлна. Малчны чимээ авмагцаа анзаарахгүй өнгөрч магадгүй хэмээн нуугдчихдаг зальтай цаа хүртэл сүргийн дотор тааралдана. Ер нь тийм явдал гарах нь цөөнгүй, тэр болгонд бут төглийг дахин дахин самнаж, нуугдсан цааг үргээж гаргах хэрэг гарна. 

	Нэргүй голын эх өөд нэг чийглэг хотгорт бөөн зэрлэг сонгинотой газрыг малчид олжээ. Түүгээр явахдаа малчид сонгино түүн хийж болох сав бүхнээ дүүргэжээ. Орой нь Татьяна тэр сонгиныг сайхан хэрчиж тусгай уутанд хийгээд давслав. 

	— Өвөл хэрэглэхэд ёстой витамин! Маргааш шуудайтай очиж арвихан түүнэ ээ гэж Фока Степанович ярьж байжээ. 

	Гэтэл малчид маргааш нь нөгөө газраа иртэл хамаг сонгиныг нь тожийтол идчихээд хуу талхалчихсан байв. 

	— Энэ цаанууд чинь энэ гашуун ногоонд юунд нь дурладаг байна аа? хэмээн урам хугарсан Николка өгүүлэхэд Костя гайхасхийн, 

	— Юуны чинь юунд нь гэж? Чиний л дурлаж байгаа юманд тэр шүү дээ. Витаминд. Ер нь хүн цаа хоёроос өөр зэрлэг сонгино иддэг амьтан байхгүй, баавгай, аргаль аль нь ч түүнийг идэхгүй хэмээжээ. 

	Өдөр бүр дов сондуултай тундр, ширэнгэ шугуй, бут сөөг, уулын халцгай тагтаар бэдрэхэд Николка ядарч цуцдаг боловч түүнээс ер залхаж тээршээдэггүй, харин ч ингэж явахдаа их юм үзэж, их юм сурч байна гэж хаашаа ч байсан дуртайяа явна. Заримдаа мань хүнд ийнхүү ажиллаж амьдарч байгаа бус, харин газар тэнгэрийн завсар өөр төрлийг олоод, од гариг, нар сар, мод ургамал цөмөөрөө өлхөн багтсан утга битүү цаглашгүй том номын нүсэр мундаг хуудаснуудыг арай ядан эргүүлж байх шиг санагдана. Энгүй цэлийсэн тэнгисээс авхуулаад шүүдрийн бичилхэн ширхэг хүртэл бүх орчлон тэр чигээрээ толинд тусах лугаа адил энэ гайхамшигт номд тусжээ. Эргүүлсэн хуудаснууд дотроос Николкад өөрийн ухаанаар ухамсарлан ойлгоогүй юм их бий ч гэсэн тэр бээр сайн сайхан юмыг идэр насны цог хиймориор бахдан, муу муухай юмыг үнэн голоос жигшин дургүйцэж, ойлгоогүй юмаа яаж байгаад ч хамаагүй ойлгохыг хичээн эрмэлзэж, тийнхүү тэр болгоныг сэтгэлдээ буулгаж яваа ажээ. Гэвч байгаль ижий өөрийнхөө нууцыг хүний омгоос хав дарж далдын далд, долоон уулын цаагуур дов шороон доогуур найдвартай нууцалжээ. Зөвхөн хүний омгоос ч юм уу даа? Байгалийн өмнө мод, чулуу, хүн, араатан, жигүүртэн гээд цөм адил зүйл бус уу? Юм болгон бие биеийнхээ тухай юу ч мэдэхгүй буюу бараг юу ч мэдэхгүй, тус тусдаа оршин буй юм шиг хэр нь бие биетэйгээ салшгүй холбоотой, байгалийн өмнө, түүний хуулийн өмнө цөм адилхан, цөм эрх тэгш ажээ. 

	Николка Хабаровоос энэ сэдвээр бүхэл бүтэн лекц сонссоны эцэст иймэрхүү янзаар эргэцүүлэн бодсон хэрэг. Цаадах нь лекцийнхээ төгсгөлд ийн өгүүлсэн билээ. 

	— Хүн сансар огторгуйн уудам, далай тэнгисийн гүн, газар дэлхийн нууц, атомын цөмийн оньсого руу улам гүнзгийрэн нэвтэрч байгаа нь сансар, тэнгис, газар, цөмийг судалж байгаа бус, өөрийгөө л танин мэдэж байгаа хэрэг. Хүн өөрийгөө тал талаас нь харахыг хичээж байна, яг нүүрэлдчихээд харахад нүүр чухамдаа харагдахгүй учраас сансрын уудмаас хүртэл өөрийгөө харахыг хүсэж байна. Хүн өөрийгөө танин мэдэж гүйцвэл бүхнийг мэдчихэж байгаа нь тэр, нэгэнт тэгсэн бол амьдрах шаардлага байхгүй, харин аз болоход бүхнийг танин мэдэх бололцоогүй, чухам үнэн зүйл бол энэ юм. Оюун ухааны боломж асар их, хүний оюун ухаан бол бидний дөнгөж одоогоос судалж эхэлж байгаа сансар гэсэн үг. Агуу их, гайхам сонин нээлтүүд ирээдүйд биднийг угтан тосож байна! Бид өөрсдийгөө танин мэдэх явцад тэнгэрийн од эрхэс хаанаасаа хаашаа харваж байгаа, хэний од мандан гүйж буй, хэн гээч бэртэгчин ямар шулмын тээрмээр нартын хүрдийг эргүүлж байгааг мэдэж авч байна. Мөн ч гайхалтай сонин цаг ирнэ дээ, Николка минь! Гайхалтай!.. Тэгэвч бидний эрин өгүүлж баршгүй дээр. Яагаад тэр вэ? Яагаад гэвэл энэ эрин биднийх, нэг яруу найрагчийн хэлсэнчлэн бид энэ эрин үеэр амьсгалж, амьдарч, тэмцэж байна, Николка. Би л хувьдаа гэхэд өнгөрсөн, ирээдүйн алинд ч байнга аж төрөхөөр арилж одохыг хүсэхгүй сэн. Заавал буцаж ирэх баталгаатайгаар нэг, хоёр сарын томилолтоор явах нь хаашаа байдаг юм. 

	Николка өөрийнхөө ахуйг цаглашгүй том бөгөөд учир битүүлэг номыг судлахтай зүйрлэхдээ малчдыг тэр номыг тайлбарлагчидтай адилтган үзэж, тэдгээрийн дотроос Хабаровыг онцгой байранд тавьж, дээшээ бишрэн сүсэглэх мэт хүндлэн анхаардаг амой. Тэр бээр багш нартаа гомдох үндэс байхгүй, бас амар жаргалаар дүүрсэн бус, эрээн бараан байдаг янзаараа хосолсон энэ амьдралдаа ч гомдох үндэс үгүй билээ. 

	Бугыг сүрэгт нь тогтоож байх нь өдөр ирэх тусам улам төвөгтэй болсоор. Этэр цаанууд мянжгаас болж байнга үзэлцэнэ. Цааны ороо дөхөж байгаа нь энэ. Малчид жаран этрийн сэрээ шиг хурц эврийг тайрч амжсан боловч тануулаагүй эвэртэй цаа бас нэлээд үлджээ. Тэд одоо чухамхүү түүнээ гүйцээх ажил хийж байна. Хавар бол малчдын хэн нь ч гэсэн хүзүүг нь хуга мушгиж дөнгөх байсан этэрнүүд маань одоо ороо нь ойртоод мундаг араатнууд болж хувирсан тул эвэр танана гэдэг тун яггүй ажил. Этрийн хүзүү нь бүдүүрч, осолтой хурц эврээс нь арьс салмаран унжилдаж, нүд нь улаанаар эргэлдэн, хамар нь сарталзан татвалзаад байж байгаа төрх нь цаанаа л нэг айдас төрүүлнэ. Тийм этрийг хоёр хүн бугуйлдан арайхийн тогтоож, мөн хоёр хүн ядаж байж унагаамагц бригадаараа дайрч дарж авцгаана. Эврийг нь тайрахдаа бусдыгаа алчих буюу хага татчихгүй, бас бусдад хариу өгөөд байхаар, бөөн бөөнөөрөө мянжиг бараадан бух зан гаргаад салахгүй байгаа муусайн дасвангуудыг айлгаад байхаар бодож, зөвхөн хурц торгон үзүүрийг нь танана. Дасвангууд этэр давхиад ирж явахыг харангуут бутран зугтаацгаадаг юм. 

	— Костя! Яг ороо нь хэзээ эхлэх вэ? гэж Николка асууна. 

	— Одоо удахгүй ээ, арваад хоногийн дараа Эткиланд нүүж бууна, тэгээд л цаагаа тавина даа. 

	— Тавина гэж юу гэсэн үг вэ? Бүрмөсөн тавьчих гэж үү?

	— Тийм ээ, бүрмөсөн хэмээн Костя толгой дохиход Николка түүнийг тоглоом хийж байгаа юм болов уу гэсэн байртай сонжин харав. Үгүй ээ, Костяд тоглосон шинж алга байв. 

	— Тэгтэл хамаг цаа маань тараад арилна даа. 

	— Мэдээж тараад явчихна.

	— Юу гэсэн үг вэ? Хариулж хариулчхаад гэнэтхэн тавьчихна гэж... Тэд чинь сарничихна шүү дээ. 

	— Николка, чи хачин хүн юм. Бүр юу ч ойлгохгүй шүү. Орооных нь үед цааг хариулж болохгүй, эс тэгвээс хойтон төл байхгүй гэж мэд. Цаа чинь байгалиас зохицуулсан ёсоор хөндлөнгийн гэрчгүй явалддаг юм, ер нь хэчнээн хүсэвч сүргээр нь тогтоож маллаж чадахгүй л дээ. Цас орохын үес цаанууд өөрснөө мод бутнаас гарч сүрэглэж бөөгнөрч эхэлнэ, бид ч тэр үеэс л эмхэлж цуглуулж эхэлнэ дээ. 

	— Цаагаа тавьчихлаар юу хийх болж байна?

	
— Ажил олдоно оо гэж Костя итгэлтэй амлав. 

	«Цааны ороо бушуухан эхлээсэй» гэж Николка дотроо яарна. Мань хүн аанай л цагаас өрсөж байгаа нь тэр. 

	Гэтэл энэ завсар намрын амьсгаа хэдийн орж шөнөдөө хүйтрэх болжээ. Цантаж бууралтсан тундрийн дээгүүр үүр цайхаас нар мандтал цэнхэр манан хөшиглөн суунаглаж, тэр нь нар мандахад бүдэг ягаан туяагаар гийж, хөхөмдөг толгод товойн царцсан мэт алсын бараа гараараа бариад авах юм сан гэмээр гайхам сайхан тодорно. 

	Урцнаас холгүй гүвийлцэх ойрын толгод намрын амьсгалд хараахан автаагүй, гагцхүү мөнх ногоон хушин ширэнгэ, сааралтсан хад асгын дунд хаг хөвдийн завсраар хаа нэгтээ гандсан ногоо шаргалтан толборох нь намрын очис гэлтэй, харин намар авхай өөрөө галуу шувуу сүрэг сүргээрээ гунигтай ганганан гарч ирээд байгаа тэртээ уулын чанадад хүчээ аван гэрэлтэх авай. 

	Тэнгисийн ус тэртээд улам хүйтэн, улам хурц гялалзах болов. 

	Баавгай голын боргионы хад мөргөж муужирсан загасны оронд шүүслэг аньс, хушны сагсайн ургасан самрыг илүүд үзээд гол руу очих нь цөөрөн ховордсоор. Малчид гүвээ толгодоор залхтал хэдрэхдээ мөн л тэр аньс, самраар өл залгуулна. Ширэнгийн нялх хушны бяцхан самрыг малчид баавгай шиг ястай нь идчихнэ. Өдрөө даахаар уул өөд явцгаахдаа үдийн хоол гэж юм эс авна. Эвенүүд ингээд дасчихсан учир тоохгүй, Николка үдээс хойхноос эхлэн жигтэйхэн өлөрхөнө. Харин малчид орой унтахынхаа өмнө мах ханатлаа идэцгээнэ. Хөдөлж ядталаа идэх тул хучлага дэвсгэр лүүгээ мөлхөн дөхөж, эвхээтэй хөнжлөө түшээд, шовхолсон зомголоор шүдээ чигчийлэн, лааны гал руу цохон ширтэж баахан чимээгүй хэвтэцгээнэ. 

	Цаачид удалгүй Эткилан руу нүүх бэлтгэлдээ орцгоолоо. 

	— Костя, Эткилан чинь ямар вэ? Тэнд юу байх вэ? гэж Николка тэсэхгүй асуув. 

	— Эткилан бол энэ хойгийн хамгийн сайхан нутаг. Хясаа нь маш өндөр! Яг тэнгис рүү тулаад орчихно. Хясаа нь гишгүүр шиг дэвсгүүдтэй, түүн дээр нь аргаль бэлчиж байдаг юм, хясаан дундуур явдаг аргалийн жим алсаас харагдана. Тэр жимээр аргаль л явахаас биш, хүн бол нисэж үхнэ. Түүнээс цааш хүн очихын аргагүй Япон хошуу бий, аргаль аюул айсуйг мэдвэл тийшээ л зулбаж арилна. Тэнд бүр хэдэн зуугаараа үржсэн байна билээ. Эткиланд баавгай олон, загас маш элбэг. Хүн ерөөсөө байхгүй, зөвхөн цаачид л гурван жилд нэг удаа очно. Ёстой сайхан газар, амь зууж болно шүү! гээд Костя хэсэг зуур чимээгүй болсноо, 

	— Зун сайхан, өвөл бол ёстой баларна, салхи цас хоёроос өөр юу ч байхгүй. Тэнд бас хав загасны нэг том хэвтэр байдаг юм. Мөн эртний хүмүүсийн зуны буудал олсон гэсэн. Таван жил орчмын өмнө Магаданаас эрдэмтэд ирж, газар ухаж, янз янзын баахан яс цуглуулцгаасан. Зөндөө цахиур зэв, чулуун сүх энэ тэр олсон. Цөмийг нь музейд аваад явчихсан. Дахиад ирцгээнэ гэсэн, яасныг бүү мэд, ирэхгүй л юм байна шүү дээ. Буудлаас холгүй хясаан дотор урт том агуй бий гэж хөгшчүүл ярьдаг юм. 

	Тэр агуйд хүний яс их гэнэ билээ. Биднийх шиг ердийн яс ч бий, бас манийхаас хоёр дахин том яс ч бий. Тэр хойг дээр эрт урьд цагт цагаан арьст аварга хүмүүс аж төрж байсан гэлцдэг... гээд Костя гэнэтхэн урамгүй гар занган яриагаа тасалж, сүргээс тасарсан хэдэн цааг амдан гүйв. 

	Николка хоёр этэр эврээрээ орооцолдчихоод байгаа нөгөө зүгт харайлгав. Тууварчдын анхаарал сарнисныг мэдсэн цаанууд сул асгасан мэт тал тал тийшээ тархаж эхлэв. Эвэр харшилдаж их дуу чимээ хаа сайгүй сонстох нь этэрнүүд явдал дундаа мөргөлдөж байгаа нь тэр болой. 

	Костя сүрэг рүүгээ буцаж ирээд сэрээ шиг хурц эвэртэй нэг том этэр лүү саваагаараа зааж, 

	— Энэ чөтгөрийн эврийг мухарлаагүй нь гай шүү, ганц нэгээр тогтохгүй цаа сүйтгэнэ дээ, дараа л барьж авахаас даа гэв. 

	Сүрэг зүгширч урагшаа олигтой явахгүй, дороо хий бужигналдан тал тал тийшээ тарж давхих гээд амар заяа үзүүлэхгүй тул тогтоох гэж саваагаа даллан харайлгаж, зогсоо чөлөөгүй хашхирцгаана. 

	Костя маргааш нь өөрийнхөө залуухан цаачин нохойг дагуулав. Гэтэл тэр нь цаа хариулж сайн сураагүй учир нэмэр болохоосоо нэрмээс болох нь их байв. Аль нэг цаа тасраад явчихвал тэр нохой чоно шиг чимээгүй мөрдөж байгаад буцаагаад туугаад ирэх боловч хөөсөн эрчдээ тэр чигээрээ сүргийн гүн рүү орж, цаануудыг хэсэг хэсэг болгон тастаж үргээгээд, сүргээ буцааж эмхлэх, тайвшруулах гэж бас нэг бөөн ажил удна. 

	«Хэвкар л одоо ёстой энд баймаар байна» хэмээн Николка мөрөөдөн үгүйлнэ. Гэтэл Хэвкар нь Аханя дээр байгаа билээ. Николка нэг удаа энэ нохойн цаа маллахыг үзээд ихэд гайхан биширсэн ажээ. Тасарсан цааг хаана ч байсан андахгүй олж авчирна, сүргийн дотор орохгүй, чанга чанга хуцаад л захаар нь шогшоод байна, гар зангах төдийд л сүргийг заасан зүгт эргүүлнэ. Гагцхүү эзнийхээ дохиог л хүлээж байдаг мэт заасан болгоныг дор нь хийдэг нохой. 

	Нүүдэлчид хойгийн гүн рүү ахих тусам байгаль улам догшин сүртэй болох ажээ. Одой хус, нүргэсийн бут бургас байхгүй болж, хаа сайгүй байдаг хушин ширэнгэ, өнгө өнгийн хагтай хад асга л уулын энгэрээр үзэгдэнэ. Уулын халцгайн бэлээр аньсны навч ногоорон, аньс маш элбэг учир нар жаргахын үес тэр хавь нь бадмаараг эрдэнэсийн тоосоор пүргэсэн мэт улаанаар тунаран байна. Дээгүүр нь хаа нэгтээ галуун цуваа гунигтай ганганан өнгөрнө. Тэнгэр цэлмэг, дулаахан цаг билээ. Цаа байсхийгээд л галуу үргээчихнэ. Цаадуул нь хяхарч чарлалдан сүргийн дээгүүр хөөрснөө шальтай холдолгүй, нэрс хөхрөн буй тундр дотор тархан бууцгаана. 

	Малчид Эткиланд ганцхан өнжжээ. Тал бүрээс шигүү ширэнгэтэй том хотгорт сүргээ орхиод хойгийн хамгийн нарийхан хүзүү рүү цааны ороо өнгөртөл байхаар бушуухан нүүцгээжээ. 

	Малчид урцаа нэг нөрүүхэн давааны аманд барив. Энэ даваа эл хуль, хадат шовх халцгайн хад цохио сэрвийлцсэн хяраас өөр нүдэнд өртөх юмгүй, урам муутай нутаг. Эткиланд орхисон бугын сүрэг нутаг буцаж гүйхээр болбол хуучин дандаа явдаг энэ даваагаар л явах ёстой. Гэвч эндээс хориод километрийн зайтай бас нэг даваа бий. Чухам түүнээс болж малчид бригадаа хоёр хувааж, хоёр давааг сахих уу, эсвэл нэг урцандаа байцгаагаад нөгөө давааг эндээсээ эргэж байх уу гэж маргалджээ. 

	— Цаа тийшээ барагтай л бол явахгүй гэж Фока Степанович нотолно. 

	— Фока, хэн тэднийг мэдэх билээ! гэж Шумков эргэлзэнэ. 

	Малчид Николкаг өчүүхэн төдий ч тоомсорлохгүй орос, эвен хольж ярина. Мань хүн ч иймэрхүү маргаанд оролцох болоогүй гэдгээ ухамсарлан өөрийгөө тоолгоё гэж эс бодно. Гэхдээ тэдний маргааныг сонсоод байхад Фока Степановичийн талд ормоор санагдана. Хабаров маргаанд оролцолгүй, өвдөг дээрээ жижигхэн чемодан тавьчхаад номоос нэг юм шимтэн хуулж сууна. Дух нь үе үе үрчлээтэн уруул нь чимээгүй хөдлөх ажээ. 

	Николка ч гэсэн дэвтрээ гарган өнгөрсөн өдрийнхөө тухай бичиж эхэлснээ харандаагаа хойш тавив. Өдөр маань дуусаагүй байгаа шүү дээ. Малчид маргалдсаар байв. Эцэст нь Фока Степановичийн санал дийлж Николка бөөн баяр болов. 

	— За тэгвэл хөллөгөөнийхөө цаануудыг тавьцгаа хэмээн Шумков бууж өгөв. 

	Суларсан цаанууд Эткиланы зүг одох нь тэр. 

	— Ингээд бүтэн сар цаагүй аж төрнө дөө гэж Костя гунигтайхан өгүүлэв. 

	— Костя, чи хачин хүн шүү, цаа бугаас залхаж гүйцээгүй байна гэж үү, ядахдаа жаахан амарна шүү дээ. Баярлаж үз... 

	— Ээ зайлуул, чи ч ойлгохгүй л байна даа. Малчин хүний баяр ганцхан шүү. Сүрэгт хэчнээн олон цаа байна, төдий чинээ сайн. Өөр бодолтой хүн ямар малчин байх вэ дээ? гэж Костя зэмлэнгүй толгой сэгсэрсэнд Николка ичингүйрэн гэмшив. 

	Николка Костя хоёр эхний долоо хоногт орчны уулын бараг бүх оргил дээр гарчээ. Ээлжит нэг оргил дээр гараад цаашаа явах цаг байвал Костя голдуу л «За, одоо хаашаа явах вэ?» гэж асууна. Николка хариулахаасаа урьдаар олон ангал хавцал, салбар уул нурууд, байц цохиог удтал дурандсаны эцэст өөртөө сайхан санагдсан нэг оргилыг сонгож «Аль вэ, тэр нэг рүү явъя» гэнэ. Хэрэв тэр оргил нь хол байвал «Тийшээ өнөөдөр амжиж хүрэхгүй, маргааш өглөө тийшээ явъя» хэмээн Костя хаширлан хариулна. Гэхдээ Николкагийн заасан газар өөрийнх нь сэтгэлд бас нийцсэн бол Костя цаг байгаа эсэхийг үл харгалзан тийшээ дуртайяа явна. 

	Уулын халцгайн өндөрт нэг бага шиг нуур үзсэнийг эс дурдвал үнэнийг хэлэхэд тэр хоёрт нээсэн ер бусын зүйл байхгүй. Нуурын эргэн тойронд баргар цохио, хад асга хүрээлэн нарнаас халхлах тул нуур ёроолгүй мэт үзэгдэж, унтарсан галт уулын харанхуй тогоог санагдуулна. Нуурын тал талаас аргалийн мэдэгдэх төдий жимүүд мурийлцан оржээ. Уулын халцгайн заагаар услаг хар жимс маш элбэг. Юм уумаар санагдвал малчид түүнээс атгаж аваад хусны шүүсэрхүү яльгүй амтлаг сэрүүн шүүсийг залгин, амтархан зажилна. 

	Шумков ядарсан хоёрыг орой болгон ганцхан асуултаар угтана. 

	— За, дүү хүү нар, тэгээд алт олов уу?

	— Бид алтаар яах юм бэ? хэмээн Костя инээмсэглэн сөргүүлж асууна. 

	— Тэгвэл юу гэж, уулаар дэмий хэдэрч хөлөө зовоож байдаг юм бэ?

	Костя чимээгүй инээмсэглэнэ. Николка тас зөрмөөр санагдавч дэмий л дотроо «Маний хөл чамд ямар хамаа байна? Явах дуртай болоод л явж байна» хэмээн дургүйцэн бас дуугүй байна. 

	Фока Степанович үнэнээсээ, 

	— Васька, чи юу гээд эднийг оролдоод байна? Дур байгаа бол явцгааж л байг л дээ. Эд чинь залуу улс, их юм мэдье гэж байна хэмээн өгүүлнэ. 

	Хабаров ном, цааснаасаа толгойгоо салгаж Николкаг анхааралтай ширтэн харавч зөвшөөх, буруушаахын алин болох нь эс мэдэгдэнэ. 

	Костя уулаар явахдаа яарахгүйг хичээвч Николка араас нь гүйцэж ядан, эхний өдөр бүр зовлонгоо эдэлж гүйцжээ. Тэгээд дараачийн өдөр нь мань хүн пүүнээс доошгүй чулуу хуримталсан нөгөө шаггүй залхаж яваа үүргэвчээ отог дээрээ орхисон ажээ. Үүргэвчгүй болохоор хөлөөс нь хүнд дөнгө салгаад авчихсан мэт явахад жигтэйхэн хөнгөхөн, эхлээд ч гүйж харайх нь холгүй явлаа. 

	— Энэ муухай чулуунуудыг аль хэзээний хөсөр хаяж байхгүй, өөрийгөө яах гэж ингэж зовооно вэ гэж Костя хэлжээ. 

	— Үгүй ээ, Костя, чи буруу ярьж байна. Сүүлд нь ийм хөнгөхөн байлгах гэж л би өөрийгөө зовоогоод байсан юм. Би тун сулхан хөлтэй байсан, одоо жаахан тордож авлаа. 

	Нөгөө холын давааг эргэх цаг болжээ. 

	Шумков нэг орой Николка руу нухацтай харж, 

	— Даваа руу хэн явах вэ? гэж асуув. Костя тэр даруй тосон авч, 

	— Николка бид хоёр явъя. Чи надтай явах уу, Николка? гэв. 

	— Яриа юу байх вэ! Мэдээжийн хэрэг. 

	— За тэгвэл эртхэн унтахаар хажуулъя, маргааш яггүй замд гарна, хоёр өдөр явахаар бодно шүү дээ. 

	Үүрээр хөдөлцгөөв. 

	— Хол явахад эхлээд хурдлах хэрэггүй, дорхноо эцнэ. Хурдаа аажуухан нэмж, цааш нь нэмэх аргагүй болмогц тэр хурдаа тогтоож барих хэрэгтэй. Малчин хүн их явах ёстой, гол, нуур хаана байна, хаана хөвд ургаж байна, хаана отоглож болох, хаана болохгүй энэ тэрийг ажиглаж мөн орчноо сайн харж явах ёстой. Загас байна уу, антай газар уу, ангүй газар уу энэ бүхнийг малчин хүн заавал мэдэж байх ёстой. Эзэн хүн хашаа доторхоо арван хуруу шигээ мэддэг шиг малчин хүн тайга, тундрийг тэгж мэдэж байх ёстой хэмээн Костя сургамжилна. 

	— Тийм байх, гэхдээ эзэн хүний хашаа арван тавхан зуут, бидний хувьд гэвэл нэг тийшээ л таван зуун километр газар байна шүү дээ хэмээн Николка өчив. 

	— Чухам тийм учраас их явах хэрэгтэй. Урцандаа суугаад байвал хамаг цаагаа тарааж алдаад дуусна. 

	Түдэлгүй эгц өгсүүр эхэлж Костя ч яриагаа татав. Үд гэхэд замынхаа хагасыг авцгаажээ. 

	Николка үүнээс урамгүй байгалийг зүүдэндээ ч үзээгүй билээ. Сонин дүрс хэлбэртэй байц цохио ч байхгүй, ёроолд нь ус бургилсан эгц ангал хавцал ч байхгүй. Хаашаа л харна хад чулуу нь үелсэн зэгэл саарал нуруу басхүү том жижиг бул чулуу замбараагүй овооролдсон гүнзгий гүнзгий хонгил нүх харагдана. Тэр чулууд хөл дор хөндий мэт хонгинон дуугарч заримдаа гэнэт амилах шиг болж хоорондоо муухай хавиран уулын эгц ташгайгаар алгуурхан нуран гулсаж нөгөө авсанд буй мэт анир чимээгүйг эвдэн пулемётын гал мэт түргэн хүчээ авах нүргээн дэгдээснээ түргэн зуур намдан замхарна. Хүний урамд өнчин ганц мод, туг бут өвс байхгүй. Чанга ярихад олон давхар цуурай түүнийг аванхайлан өсгөж, энэ орчлонд байхгүй аймаар муухай шуугиан дэгдэх тул хоёр малчин ихэнхдээ арга барагдан чимээгүй алхаж, ярихаа хүртэл хэн нэгэн чагначих вий гэж болгоомжлох мэт орчин тойрныг эргүүлдэн харж шивгэнэцгээнэ. Гэвч тэднийг сонсох амьтан даан ч байхгүй эл хуль ажээ. Энэ өнө мөнхийн үхмэл чимээгүй орчлонг юунаас ч хожиддоггүй үхэр огдойн час час хийх дуу ч эс сэргээнэ. 

	Бүрий буусан хойно л даваан дээр очлоо. Энэ хавийн газар эрхбиш амь голтой гэмээр, ямар ч атугай тэр хоёрын хоноглохоор шийдсэн жалганд хаа нэгтээ турь муутай бут сөөг ургажээ. 

	Мань хоёр явган ширэнгээс арайхийж хоёр баглаа хуурай мөчир цуглуулаад жижигхэн булгийн дэргэд гал түлэв. 

	Од түгсэн хүйтэн урт шөнө болов. Үүрээр тэр хоёр давааг сайтар шалгаж цааны мөр ололгүй буцах замдаа оров. 

	— Шал дэмий явцгаалаа. Цаа шанг нь өгье ч гэсэн наашаа ирэхгүй хэмээн Костя харамсан өгүүлжээ. 

	Тарваганы нүх рүү очих гэж эгц хавцлаар бараг мөлхөх шахан бууцгаахад тэртээ доор чулуу харлан, тэнгисийн ус цайвалзаад алхам тутамд нисэж үхэх аюул тосно. Хавцлын баруун, зүүн талаар халдашгүй байц хясаа өнгийлцөж, ёроолоор нь тэнгисийн долгион битүү хуугчин байна. 

	Костя газраас ёрдойсон чулуунаас адтай барьж авах зуур, 

	— Тарвага руу бууж болох ганц газар энэ. Тэнгисийнх нь талаас завиар ирж бас болно. Гэвч энд завиар явах хэн байх билээ? Амьд хүн байх биш! гэж тайлбарлав. 

	Өөр хоорондоо арваад метрийн зайтай тарваганы дөрвөн нүх байв. Хоёр нь хясааны ёроолд, хоёр нь хавцлын амны хавьд, сайраас жаахан зайдуу газар байх ажээ. 

	Костя хавцлын амны нэг нүх рүү зааж, 

	— Энэ бол энэ зуны нүх. Хясааны ёроолд байгаа нь өвлийнх, тэнд ичдэг юм гэв. 

	Николка орчныг эргүүлэн хараад, 

	— Нөгөө тарваганууд нь өөрснөө хаана байна? гэж тэвчилгүй асуув. 

	— Зуныхаа нүхэнд орцгоосон. Хошхироод байхыг нь чи дуулсангүй гэж үү? Чи ч бүр таг дүлий амьтан юм аа. Биднийг дөнгөж хавцал руу ирэнгүүт л хошхичоод эхэлсэн, бидний хөлийн чимээг авчихсан хэрэг. Одоо бидний явахыг хүлээгээд нүхэндээ хэвтэцгээж байгаа. Хоёулаа нуугдаад сахина даа. Харин чи хөдөлж болохгүй шүү, хагас цаг ч хүлээх хэрэг гарч магадгүй. 

	Гэтэл зөндөө удаан хүлээлгэлээ. Николка хээвнэг царайлан хөшсөн мэт хөдөлгөөнгүй байгаа Костягийн тэвчээрийг гайхаж, түүнийг атаархан харж, өөрөө байн байн суудлаа өөрчилнө. Түдэлгүй энэ нүхний хавьд хэзээ ч тарвага байгаагүй, бий болох ч үгүй, байсан бол аль дивангарт баавгайн хоол болсон буюу өөрснөө үхэж сөнөж дууссан мэт Николкад санагдах болов. 

	Гэтэл хамгийн наад талын нүхнээс нөгөө амьтны бүлтгэр нүдтэй толгой гэнэтхэн цухуйх нь тэр. Тэгснээ нүхнээсээ гарч зүрхлэхгүй баахан шиншлэв. Николка нэг мэдэх нь биеэ хураачихсан чичирч байв. Тарвага аюул байхгүйг мэдмэгц нэг дов руу ухасхийн гарч гозойгоод тасхийтэл шовшроход гэр даруй сүүлээ тастуулсан жигтэйхэн бүдүүн бор шар муур гэлтэй өөр нэг тарвага дэргэд нь оччихлоо. Тэгээд хоёулаа дошин дээр хөдөлгөөнгүй гозойж, бүлтгэр хар нүдээрээ нарт орчлонг мэлийтэл ширтэн байх ажээ. 

	Костя буугаа зугуухан өргөж, чулууны араас амыг нь цухуйлгаад тэр даруй буудлаа. Бүдүүн тарвага хяргуулсан мэт өндөс хийгээд ойчих нь тэр. Нөгөөдөх нь нүх рүүгээ ухасхийсэн боловч оролгүй, алуулсныгаа гайхширан хараад зогсчхов. 

	— Буудаач! Бушуухан бууд! гэж Николка хорхойтон шивнэв. 

	— Бид хоёр дахиар нь яах билээ! хэмээн Костя чанга хөгжүүн өгүүлэхэд Николка тарваганы сүүл нүхний аман дээр годосхийгээд алга болохыг харлаа. 

	Тэр бээр Костя руу ихэд гайхан харж, 

	— Костя, чи яав аа? Нөгөөдхийг нь буудахгүй яав гэхэд Костя босох зуур, 

	— Николка, бидэнд нэг нь элбэгдэнэ гэснээ, 

	— Чи ер нь нөгөөдхөөр нь яах гэсэн юм бэ? хэмээн дургүйцэн асуув. 

	Николка нөхрийнхөө ингэж уцаарлахыг үзээгүй учир цочирдон сэрдхийгээд явчхав. 

	— Юу яах гэсэн юм гэж? Үгүй, малгай хийхгүй юу, тарваганы арьс сайхан бөх малгай болдог гэж чи өөрөө хэлсэн шүү дээ... 

	— Чамд малгай бий шүү! Тарвага ховордсон. Нэгийг аллаа, ингээд болоо! Үүнийг чинь саваагүйтэж ч алж байгаа юм биш. Өөх нь Аханяд уушгиа эмнэх эм хийхэд хэрэгтэй. Бас буу тосолсон ч болно. Хоёр жил орчмын дараа дахиад нэгийг ална. Ингэж ажиллах хэрэгтэй, гэтэл чи шунаж байна. 

	Николка ичингүйрэн чимээгүй болжээ. 

	— За гайгүй, битгий гоморх. Чулуу үүрч сурсан хүн, наад тарвагаа аваад яв. Дээшээ гараад цайгаа ууцгаая гэж Костя аргадах аястай өгүүлэв. 

	Дээшээ гараад Костя галын хажууд тарвагаа өвчиж өөхлөөд, мах, арьс, өөхөө сайтар давсалж нэг брезент боодолд ороов. 

	Дараа нь сайх хоёр тэнгисийн хөвөөний баавгайн замаар явцгаав. Нар тунгалагхан гийнэ. Тэнгисийн зүгээс сэрүү татаж, цахлайн чийхарсан дуу сонстоно. Костягийн араас тодхон замаар явахад таатай байсан тул Николкад элдэв сонин сайхан юм бодогдоно. Тэр бээр өөрөө гол баатар, гол шүүгчээр оролцсон, санаанд оромгүй түүх элдэв явдлыг зохион бодож мөрөөдөх дуртай билээ. 

	Тэнгисийн хөвөөнд гадаа хонох юутай сайхан бэ! Костя уснаас хаягдсан модоор хясааны ёроолд их түүдэг өрдөн, хясааны хад халмагц түүдгээ түүнээс холдуулан нүүлгэж, ором дээр нь ширэнгийн мөчир дэвсэв. 

	Давирхайн содон үнэр шөнөжин мансууруулж, дулаахан оргиод хөдлөх ч дур эс хүрнэ. Тэнгисийн усны зөөлөн цалгиа, түүдгийн ноцох чимээг Николка нойрон дундаа мэдэрнэ. Сайрын чулуу хүжигнэх, хүн уухилж ханиах, юм түнших чимээ бас сонстоно. Тэр бээр «Костя түүдэг рүү гуалин чирч авчирч байна, хүнд гуалин бололтой, түүнд тусалъя» гэж бодоод босох гэж үзсэн боловч хэн нэгний аргадсан дуу чихэнд «Зүгээр, юу шалих вэ? Костя чамгүй болгочихно, унт, бүү хөдөл...» хэмээн тайвшруулан шивгэнэнэ. 

	Өглөө нь нөхөртөө үнэнээ хэлэв. 

	— Шөнө гуалин чирээд байгааг чинь мэдээд босож туслах гэсэн чинь бүр биеэ даадаггүй шүү... 

	— Яах вэ, санаа зоволтгүй. Хуурай гуалин, хүнд биш. Надад ч бас унтмаар цаг ирж болно, тэгээд би бас залхуурна аа, чи намайг шал дэмий юмаар сэрээхгүй биз дээ? Ер нь манай энд унтаж байгаа хүнийг сэрээдэг ёс байхгүй. Хүн юу ч мэдэхгүй бөх нойрсож байна гэдэг бол ядарсных шүү. 

	Есдүгээр сарын сүүлчээр цаг агаар эрс муудаж, умардын залхам усан бороо савирч эхэллээ. Малчид гадуур удахгүй яваад ирэхдээ л хамаг юм нь шал нойтон орж ирнэ. Хуурай хувцсаа сольж өмсөцгөөгөөд борооны нэг хэмээр шүрших, салхи гунигтайяа үлээхийг чагнан цай ууцгаана. Задгай галын утаа урцанд хоргодож нүд хорсгоно. Урцны дотор хүйтэн ч, уйтгартай ч. 

	Малчид борооны дараа даваан дээр цааны шинэхэн мөрнүүд байхыг олж үзэцгээв. 

	— Ээ чөтгөрүүд, яаж ийж байгаад гарчхаж, Нохойн тундр лүү явчих нь энэ гэж Фока Степанович зүхэв. 

	— Лав л хоёр зуугаас наашгүй цаа явж дээ. Яах болж байна, ахан дүүс нар минь? Араас нь хөөх үү? хэмээн Шумков гасална. 

	— Нэмэргүй! Энэ явсныг олоод ирлээ гэхэд нөгөө нэг хэсэг нь зөрөөд явчихна. Өдөр шөнөгүй бригадаараа манасан ч цааг энд тогтоох нь өнгөрсөн, Эткиланд бүр залхаж гүйцжээ. Тундрээ санаад байгаа хэрэг, тийшээ л нүүх хэрэгтэй гэж Костя өчив. 

	— Тэгтэл Аханя руу нүүцгээе гэж Фока Степанович санал болгов. 

	Тэр саналын дагуу шийджээ. 

	Малчид Эткиланаар тархсан сүргээ долоо хоног цуглуулжээ. Түүдгийн утаанд нүүр нь тортогтож, нойр хассанаас нүд нь улайж, ядарч зүдэрсэн малчид тийнхүү долоо хоногийн дараа цаагаа урц руу тууж ирцгээв. 

	Отог дээр Татьянатай үлдсэн Фока Степанович тэр даруй сүргээ бүртгэж эхлэв. Гэтэл лав л таван зуугаад цаа дутуу байгаа нь Николкад хүртэл илт байжээ. 

	Николка ялз чанасан мах, нарийн гоймонтой шөлөөр даруулан амтархан идэв. Долоо хоног аяны байдлаар хээр түүдгийн дэргэд явж байсантай зүйрлэхэд энэ утаатай хүйтэн урц, дээр нь завилан суусан цааны арьс сэлт ер бусын тохилог сууц мэт санагдана. «Нэмэрт нь жаахан дугхийчих юм сан» гэж Николка мөрөөдөн бодов. 

	Цайгаа чимээгүй шамдан ууцгаалаа. 

	Фока Степанович аягаа хөмөрч тавиад, 

	— Их олон буга дутаж байна гэж чимээ гаргалаа. 

	Гэвч хэн ч хариу дуугарсангүй. Татьяна ширээгээ хураав. Тамхины цэнхэр утаа галын утаатай нийлэн урцны оройн цоорхой руу зугуухан хөөрнө. 

	— Эткиланд орхичихсон юм биш биз дээ? гэж Фока Степанович Шумковоос дахин асуув. 

	— Мэдэхгүй ээ, дүү хүү минь, орхисон ч байж болох юм хэмээн Шумков уутан хөнжил рүүгээ лазагнан мөлхөх зуур хэнэггүй өгүүлж, 

	— Долоохон хоногт бут сөөг бүрийг нэгжиж амжина гэж үү? Бид ч мэрийх шиг л болсон, чи өөрөө харж байна шүү дээ. Костя гэхэд л өмдөө бүр сэглэчихсэн гэж өгүүлэв. 

	— Өмд юу ч биш ээ хэмээн Костя нүцгэн өвдгөө гараараа таглаж ичингүйрэн мушилзаад, 

	— Өмдийг оёчихно, харин бугын тухайд бол базаахгүй явдал. Эткиланд орхичихсон байвал ч гайгүй хэрэг, буга тэнд тогтохгүй, бидний араас Нохойн тундрт хүрээд л ирнэ гэж бодож байна. Үгүй ядахад анхны цас ормогц Эткиланд очоод үзэж болно. Харин алга байгаа цаанууд биднээс түрүүлээд урагшаа явчихсан байвал муу хэрэг. Дресванка голыг гатлаад түүний цаад руу явчихсан байвал... гэхэд, 

	— Тэгвэл Аханя тогтоогоод авна гэж Хабаров сануулав. 

	— Мэдэлгүй өнгөрөөчихсөн байвал яана?

	— Тэгвэл араас нь мөшгөх хэрэг болно доо. Тэд тэртэй тэргүй гол хадаалахаас нааш өвөлжөө рүү явахгүй. 

	Маргааш нь хөллөгөөнөөс төсөөрчихсөн унааны цаануудаа барьж авцгаав. Задгай бэлчээрт түнхийтэл таргалж, бүр зэрлэгшсэн тул нүүдлийн эхний өдөр хараал зүхэл олонтоо сонсогдож, ачаа нурах нь элбэг байв. Гэвч хөөрхий адгууснууд Түдэлгүй ажилдаа автан номхорцгоожээ. 

	Фока Степанович уур нь гарчхаад цааныхаа хялбархан тоногийг засах зуур, 

	— Аль хэзээний л ингэж байх чинь яалаа гэж цайлган гүвтнэнэ. 

	Үүрээс аваад үдэш хүртэл, заримдаа бүр шөнө дөл болсон хойно тэртээ дээр тэнгэрт галуу ганганалдана. Николка гэдийн байж харахад зөөлөн урсгалд хар утас мурилзан хөврөх мэт галуун сүрэг санаанд багтамгүй өндөрт хошууран буюу зэллэн нисэж яваа нь үзэгдэнэ. Нугас хамаагүй доогуур нисэх боловч мөн л ялааны дайтай харагдана. Шавар шалбаагтай хүйтэн хар газар нүүдлийн нэг ч шувуу эс буух ажээ. 

	Нэрсний харласан бутнуудад тод цэнхэр бэх мэт дарс шиг хурц үнэртэй жимс яаран боловсорч унацгаана. Жижгэвтэр нуурууд мөсөн хөнжлөө нөмөрлөө. 

	Костя галуу руу саравчлан хараад, 

	— Өмнө зүгт яарцгааж байна гэж гунигтай өгүүлэв. 

	— Ээ дээ, нисэн одож байна, хүү минь. Зогсохгүй хөврөөд байна, удахгүй цаг агаар муудах бололтой. Ер нь цаг болсон доо, ятуу аль хэдийн цайчихсан юм чинь хэмээн Фока Степанович санаа алдлаа. 

	Удалгүй уулсын халцгай оройд цагаан малгай бий болов. Гол горхины хөвөөгөөр шажигнасан мөс гялалзах болж, орчин тойронд дангинасан хэр нь гунигтай нам гүм ноёрхож, орой дээр хоосон цийлгэр тэнгэр сүүтийнэ. 

	Өчигдрийн савтай шөл царцаж, Татьянагийн гал дээр тавьж буй данханд мөс тожгонож байна. 

	— Явган ширэнгэ газар луу навсайгаад байна, маргааш нөгөөдрөөс цас орох нь дээ, залуус минь гэж Фока Степанович хэлжээ. 

	— Яльгүй эртдэж байна хэмээн Костя дагжсанаа, 

	— Цас их орвол чаргандаа яаж хүрнэ дээ? гэв. 

	— Битгий зов, шууд нэг их орохгүй гэж Фока Степанович өчив. 

	Цаан сүрэг хоёр талаас нь цаасан шовоодой шиг хурц хурц нүцгэн оргил сэрвийлцсэн намхан давааны онь өөд дуулгавартай өгслөө. 

	Костя сүрэг рүү дохин, 

	— Өвөлжөө орох замаа сайн мэдэж байна гэж таашаан өгүүлнэ. 

	— Костя! Фока Степанович өглөө яагаад явган ширэнгэ газардсан гэж ярьсан бэ? Ширэнгэ чинь амьгүй шүү дээ, газар дээр яаж хэвтэх билээ?

	— Николка, чи буруу ярьж байна. Ширэнгэ чинь амьтай, ерөөсөө аль ч мод амьтай, тэр ч байтугай чулуу хүртэл амьтай. Нэг чулуу гал руу хийчихье л дээ, тэгвэл тэр чинь бяц хагараад шажигнаж шуугина. Ширэнгэ цас орохын өмнө заавал газардана, тэгээд хөнжлөөр хучих мэт цас түүнийг бүрхэж, мод өнтэй дулаан өвөлжөөд хавар болоход цасан дороос өндийж ирдэг юм. Гэтэл чи юу хэлнэ гэнэ ээ... хэмээснээ Костя Николкаг зөрөх вий гэж болгоомжилсон мэт яриагаа бушуухан өөрчилж, 

	— Урцанд одоо сэрүүдээд байх боллоо, Аханя руу шалавхан нүүж хүрэх хэрэгтэй, майхан, зуух энэ тэр маань тэнд бий юм чинь. Одоо майханд суухад арай дулаан, урц бол галынх нь утаанд шумуул тогтохгүй, зун л сайхан сууц гэв. 

	— Та нар чинь дээр үед майхан зуухгүй байхдаа яаж аж төрж байсан хэрэг вэ?

	— Өвлийн урц цааны арьсан бүрээстэй, оройнх нь цоорхой жижигхэн байсан юм. Том гал түлнэ, гэхдээ л утаа нь нүд ухчих гээд базаахгүй л дээ!

	Николка хязгааргүй тайгад хаягдсан, цасанд дараастай бяцхан урц, галаа тойрон суугаа бээрчихсэн улаан гартай, цааны арьсан дээлтэй малчдыг төсөөлөн бодоход гэнэтхэн өөрт нь хүйтэн оргиж бие нь агзганав. 

	Аханя дээр очицгоож баяр хөөр болов. Худяков тэр хоёр бүтэн жил идэх загасны борц базаасан төдийгүй хазаар, хударга, ачаа баглах нарийн сур мэтийг зөндөө хийжээ. 

	— За харчуул, сайн байна! Ёстой сайн байна! гэж Шумков мань хоёрыг магтав. 

	Аханя Эткиланаас гүйсэн цаануудыг тосож цуглуулаад хариулж байсанд л малчид юунаас ч илүү баярлажээ. Худяков тэр хоёрын цуглуулсан сүрэгт гурван зуугаад толгой цаа байв. Үүнийг эс харгалзан нийт сүргээс дахиад зуун тавь орчим дутлаа. 

	— Дөрвөн зуу дутууг бодвол ч бас яах вэ! Цаанууд хаачих вэ дээ, олохдоо л олно. Нисчхээгүй нь лав хэмээн малчид бие биеэ тайвшруулна. 

	— Мөр үлдээх нь мэдээжийн хэрэг. Ингээд цас орохоор олдоно оо, та нар гайгүй. 

	Цас шөнө дундаас орж эхлээд сэгхийлгүй хоёр хоног оров. 

	Алдсан цаагаа олж чадахгүй л байцгаав. Николка сүргээ бэлчээрт гаргаж, бөөндүүхэн өдөржин хариулна. Нөгөөдүүл нь эрэлд гараад үдэш орой болсон хойно өлсөж ядарсан, уруу царайтай амьтад урцандаа ирцгээнэ. 

	— Хаа очдог цаанууд байна аа? гэж Шумков алба юм шиг ганц асуултаа тодорхой эзэнгүй тавина. 

	— Ёстой чөтгөр мэдэх хэрэг! хэмээн малчдын хэн нэг нь түүнд хариулахад тэр даруй дор бүрээ шинэ шинэ таамаг хэлж гарна. 

	Ийм маргаанд оролцдоггүй Аханя нэг удаа баахан таамаг сонссоны эцэст Шумковт хандаж, 

	— Маргааш нүүх хэрэгтэй гэж бодож байна. Цаа хамаг хөвдөө талхалчихлаа, одоо турах тийшээ хандана. Туранхай цааг яаж тооллогын хашаа руу туух билээ? Яагаад туранхай цаа тушааж байна? гэж дарга загнана. Удахгүй цас их орно, тэгвэл яаж чаргандаа хүрэх вэ? Яаж түлээтэй болох вэ? Чи бригадын дарга хүн, олигтойхон бодож үз... гэв. 

	Ингэх нь өвгөний зөв билээ. Малчид хэлэлцэн зөвлөлдөөд ерөөсөө маргааш Варганчик руу чаргандаа явж, өвөлжөөндөө нүүхэд бэлтгэхээр шийдэцгээв. 

	— Алдуул цаануудыг тооллогын дараа эрцгээе гэж Шумков шийдвэрлэлээ. 

	Аханя Николка хоёрыг Варганчик руу чарганд явуулав. Хамгийн номхон цаануудаа барьж ачаалжээ. Хөлдсөн нуур, намгийг зоригтой гэтэлж, замдаа зогсолгүй түргэн нүүжээ. Тохой хэдийн мөстсөн боловч Аханя түүнийг чигээр гатлахаас эмээж, хөсгөө эрэг дагуу туув. Замын мөс зузаанаас гадна цас пүргэсэн учир цааны туурай халтирахгүй, тийм мөсөөр явахад таатай ажээ. 

	Маргаашийнх нь үдийн алдад Николка дээр дээрээс нь давхарлан хураасан чарганы тэвхийсэн барааг олж харав. 

	— Маргааш отог руу нүүсэн байна, өнөөдөр цаагаа амраасан хэрэгтэй. Хүзүүнд нь дөнгөө зүүгээд тавьчихъя. Тэр нь дээр, тун зальтай цаанууд шүү! Дөнгө зүүхгүй бол эд чинь сүрэг рүүгээ шууд зугтсан болно. Тэгвэл яаж чирэх вэ? Ингэх үү? хэмээн өвгөн цаагаа алдчихвал чаргаа яаж үүрэхийг дүрслэн үзүүлж инээд алдлаа. 

	Хоёр хүний жижигхэн майхныг дор нь босгов. 

	Үдийн хоолоо идсэний дараа Аханя чаргаа засах юм боллоо. Николка түүнд туслах гэтэл өвгөн болиулж, 

	— Манай өөрөө хийсэн болно. Чи явж орой хоол болгох ятуу алсан хэрэгтэй гэв. 

	Николка буугаа дуртайяа авч хүйлсний зах даган толгодын зүг одов. 

	Ширэнгийн бут цасанд дарагдаж, гагцхүү хаа нэгтэй одой хусны орой шүүр шиг сэрвийлцээд Варганчик танихын аргагүй болжээ. Тэнгис бараантан барайж, зөөлөн хэр нь нэвт жиндүүлэх салхи их усны нүсэр давлагааг эрэгт мөхөөлдсөн мөс рүү цалгитал шавхарна. 

	Николка толгод дээр гарлаа. Энд нам гүм, тайван бөгөөд майхан нь эндээс өчүүхэн ногоон шоо шиг харагдана. Тэр бээр нэг хамар даваад, хавар хажуу биеэр нь ятууны үүр элбэг байсан гүнзгий хавцал руу доошлов. Мэдээтэй буух завсар ямар нэг амьтны мөрөөр яваад байгаагаа Түдэлгүй хөлөөрөө мэдэрчээ. Зогтусаад хавь орчноо хөлөөрөө сайтар тэмтэрч үзэв. Шинэ орсон цасанд дарагдаад ил харагдах юм огт үгүй ч гэсэн ямар нэг мөрөөр явж байна гэдэгт эргэлзэхгүй, мань эр толгойгоороо бэнчин тавихад бэлэн байв. Мөрөөс хажуу тийш гишгэхэд хөл нь гүнзгий сэвсгэр цас руу орчхоод байхад мөр байгаа газар нь хөл дор овон товон хатуу юм мэдэгдэнэ. Заримдаа бөөгнөрч хөлдсөн цас хөлд өртөж хэрхийн бяцарна. Николка нааш цааш мурилзан явсаар нэлээд өргөн газраар тодорхой мөр байгааг Түдэлгүй тогтоолоо. Гэтэл энэ нь аргалийн мөртэй ер төсгүй аж. Тэгээд ч энэ нутагт аргаль байх биш. 

	«Цааны мөртэй л тун адилхан юм... Байз! Үгүй үнэхээр цаа байвал яана? — Сонин бодол толгойд орж ирсэнд Николка баярлан зогтусав. — Бид эрээгүй газаргүй байдаг, гэтэл нөгөөдүүл чинь энд байх нь уу. Ээ, чөтгөр чамайг! Бригадаараа эрээд олж чадахгүй байсан, гэтэл би хөөгөөд очвол гэхээс Николкагийн дотор оволзож, халууцах шиг ч болохуйд хөвөнтэй хүрмийнхээ дээд товчийг тайлаад дахин хөлөөрөө тэмтэрч үзэв. — Үгүй, энэ ч аргагүй л цаа даа, өөр юу байх билээ? Трактор л үүгээр явав гэж дээ...»

	Николка уруудан гүйтэл тэр дорхноо мөрөө алдаж хөвсгөр цас руу орчихлоо. Нимгэхэн мөсөн дээгүүр явж байгаа хүн шиг хөлөөрөө байн байн цасан доогуур тэмтэрч үзэж удаавтар явах хэрэгтэй болов. Хавцлын нөгөө ар дээр цаанууд тархаж бэлчсэн нь илт. Олон цааны өргөн мөр тасарч, Николка ганц нэгээрээ явсан цааны мөртэй тааралдаж, түүнийгээ дорхноо алдчихаад байв. Аз болоход тэр ар нэг их өргөн биш байсан тул цаанууд Түдэлгүй бөөгнөрөөд зам татуулан явжээ. 

	Николка алсын уулсын хөхрөх сэрвээ рүү хэвийж яваа час улаан нарыг сэтгэл түгшин харахдаа «Энэ нурууны цаана ч буга заавал тогтоно доо, тэнд хөвд ихтэй юм чинь» хэмээн өөрийгөө урамшуулж явав. 

	Гэтэл нурууны цаана буга байсангүй, гэхдээ шинэхэн мөр байхыг үзвэл энд цаа удаан бэлчээрлэсэн нь илт, хаа сайгүй цас малтаж хөвдийн тасархай хаялсан байх ажээ. 

	Нар жаргалаа. Шохойн чулуу шиг цайвар тэнгэр дээрээс нь бэх асгаж байгаа юм шиг түргэн зуур бараантаад ирэв. 

	Николка эргэлзэсхийн хэсэгхэн зогссоноо дараачийн хавцлаас цаагаа олох байх гэж горьдоод цааш шогшив. Гэтэл бас тэр хавцалд цааны мөрөөс өөр юм байсангүй. 

	Хүлхэж хүлхчихсэн мөсөн чихэр гэлтэй тув тунгалаг хавирган сар дүнсийн бараантах толгодын дээр хөдөлгөөнгүй ёлтойж, чангахан хашхирах буюу хүчтэйхэн дэвсчихвэл тэртээ өндрөөс энэ хөлдүү газар луу ойчиж бут үсрэх вий гэмээр, тэгж гэмээ нь үүрдийн хүйтэн, мөнхийн харанхуй эхлэх мэт санагдана... 

	Мөр бүдэг бадагхан таамаг төдийхөн мэдэгдэнэ. 

	Николка тэгсхийгээд өлсөж ядарснаа анзаарч ор ганцаар арчаагүй хөөрхий яваагаа мэдрэв... Тэгмэгц муухай айдас эзэмдээд авах нь тэр. Оюун ухаанаараа буцах хэрэгтэйг мэдэвч хөл нь мөр даган алхсаар. Тийнхүү мань эр айх ядрахыг тэвчин, элдэв золгүй юм бодохгүйг хичээн цааш явлаа. Ингэж яваа нь тэнэг хэрэг, отог руугаа буцаж очиж шинэ хүч сэлбээд, нэгэнт мөрийг нь олсон юм чинь маргааш идэх юм энэ тэр авч, эрэлдээ дахин гарсан нь дээр гэдгийг Николка ухаарч байсан нь мэдээж. Гэвч тэгж олох юм бол үнэ цэнэ байхгүй болно. Уул нь мань эр хожим өөрийнхөө тухай байн байн яриулж байх сан гэхээс цаагаа олоод огт санаандгүй байхад нь гэв гэнэтхэн туугаад хүрэх сэн гэж үнэнхүү хүсжээ. 

	«За гайгүй ээ, одоо жаахан яваад тэр нэг гүвээний цаана заавал гүйцнэ... хэмээн Николка өөртөө тулган анана. — Гэтэл гүйцэхгүй бол яана? гэж бодмогц дагжин агзганаснаа орчноо түгшин харж, 

	— Гүйцэхгүй бол гал түлээд л өглөө болтол сууна даа, өглөө Аханя хүрээд ирнэ. Гэтэл түүдэг яаж асаах сан билээ? Энд чинь мод түлээний юм даан ч байхгүй, хад хөвд хоёр л байна. Тэгвэл галгүй аяа олно доо, цааг хөөж олоод нэгийг нь алж, цадталаа элэг иднэ, арьсыг нь өвчөөд нөмөрчихөд дулаахан байхгүй яах вэ» гэж элдвийг эргэцүүлэн бодсоор ядарсандаа гуйван, өлсөж цангахын эрхэнд гашуун шүлсээ залгин цааны мөрөөр гэлдрэхэд цас руу шургаж ороод нам унтмаар санагдана. 

	Чандруутан хөвхөртөх халцгай уулс эргэн тойронд өширхөх мэт сэрвийлцэн дүнсийж, сар хүртэл хэн нэгний өширхсөн гонзгой царай шиг санагдана. Гэнэтхэн дэргэд нь нэг юм тас няс гээд явчихлаа. Николка овосхийтэл цочиж, суун тусахуйд уушги зүрх нь амаар нь гарах холгүй оволзов. Нам гүм. Нэг хоёр минут хэртэйн дараа нэлээд зайтай газар аймаар тавлан хөхрөх шиг болов. 

	— Өө, чөтгөр чамайг! хэмээн Николка тайвшран санаа алдаад босов. Тэр бээр юу ингэж аймаар муухай дуугардгийг мэдэх болсон билээ. Ятуу газар буухдаа ийнхүү чарладаг юм. 

	Николка өөрийгөө дооглон чамласнаа балархай мөрнүүдийг бүлтийтлээ ширтсээр цааш хөдлөв. Саяынхаа айсанд балмагдан нэг хэсэгтээ өлөрхөж, ядарч яваагаа мартазнажээ. Гэвч тэгсхийгээд өлсөж, ядарснаа дахин мэдрэв. Хөл нь бүдэрч эхэллээ. Ард нь газар дор модон дохиураар хэнгэрэг дэлдэх мэт «Бумм! Бумм!» гэх хачин дуу гарахад хэд хэдэн удаа зогтуслаа. Хэдэн минутын дараа дахиад л «Бумм! Бумм!» гэх авиа сонстоно. 

	Николка түүнийг эс хайхран «Юу л байв гэж» хэмээн бодов. Ер нь хөндлөнгийн юм бодох гэхээс залхуу нь хүрэх тул цааны бүдэгхэн сааралтах мөрийг алдчих вий, өөрөө уначих вий гэхээс өөр бусдыг юман чинээ бодохгүй явснаараа л яваад байв. Хөл дор нь одоо бөмбөг тэсэрлээ ч гэсэн мань хүн сэрдхийхээ өнгөрсөн. Юм идэх сэн гэхээ хэдийн больж зүгээр л ходоод дотор нь нэг юм түлж, хөхөөд байх шиг ажээ. Ийнхүү түлээд байгаад дарж намдаах гэж байн байн цас шүүрч жаахан жаахнаар нь залгиж явав. 

	Тэр бээр шөнө дунд цаагаа гүйцлээ. Сүрэг цаа нь түүнээс үргэн хуйларч, ар хажуугаар давхилдсаар бөөгнөрөн хуйларна. Николка зориуд чанга чанга ханиалган, өөртэйгөө ярьж, тайвшруулан исгэрч чимээ өгөв. Цаанууд араатан бус хүн байгааг мэдмэгц номхрон тайвширч дахиад тархан бэлчиж эхлэв. Николка цаад талд нь гараад цаагаа эмхлэн, ирсэн мөрөөр нь майхны зүг буцаан туулаа. Хэл нь мод оргиод, хашхирч, исгэчих тамир ч байсангүй. Гэхдээ цаанууд мөрөөрөө ороод тэнгисийн зүг уриалагхан шогшицгоосон тул хашхираад байхын ч шаардлагагүй ажээ. 

	Харанхуй дотроос гагцхүү цааны хөлийн төвөргөөн л сонстоно. Заримдаа чимээ тасрах нь цаанууд зогсосхийн хүн араас нь явж байна уу, үгүй юү гэдгийг чагнадаг бололтой. Явж байгааг нь мэдмэгц харанхуй руу цаашлан одоцгооно. 

	Николка сар толгодын цаагуур орсныг ч анзаараагүй ажээ. Гэвч сүргийн үнсэн саарал мөр өргөн зурвасаар зурайх тул нүдээ аниад явсан ч одоо энэ мөрөөс төөрөхийн аргагүй юм. Харин цааны хөлд няцарсан цас элс шиг нураад хөл лагалдан явахад тун бэрх аж. Тэр бээр байн байн явган сууж амсхийнэ. Гэтэл тэгсхийгээд сууж, босох ч тамир тасарсанд тэр бээр зогсчих вий хэмээн эмээж, цааныхаа мөрөөр үлгэн салган сажилсаар. Нэг зууралдсан харанхуй юман дотор хөвж яваа мэт бодогдож, хэрэв зогсчихвол тэр даруй аалзны торонд орсон ялаа мэт тэндээ зоогдон, энэ жихүүн анир чимээгүйд, энэ анивчих хүйтэн оддын доор үүрд үлдчих гээд байх шиг. Цаа алж, хэвлийг нь хагалаад, элгийг нь гарган ирж, цасанд өнхрүүлээд идэх хүсэл төрнө. Гэвч цаанууд тээр өмнө, тэнгис рүү давхиж явна, эсвэл бүр нөгөө тийшээ ч давхиж яваа юм билүү, чухамдаа мань хүнд энэ огт падгүй, гагцхүү өглөө болтол хөл дээрээ тэсээд байх сан, тэгвэл өглөө болсон хойно Аханя хайгаад олоод авна. 

	Тэр бээр үүр цайтал тэсэж, үүрээр нэг нуруун дээрээс тэнгис, Варганчикийн цагаан зурвас хоёрыг олж харжээ. Цаанууд нь майхны зүг будаа шиг тархан уруудаж, уулын хажуу өөд Николкагийн мөрөөр тамиргүй давжаа өвгөн дарвайтал инээмсэглэсээр түргэн мацаж явна... 

	Николка хатсан уруулаа долоож, дотор уужран санаа алдав. 

	Майханд ер бусын тухлаг дулаахан ажээ. Николкаг мах идэж, цай уух хооронд өвгөн зэрэгцэж суугаад бахархан ярьж гарав. 

	— Манай өчигдөр шөнө буудсан, хамаг сумаа дуусгасан, танай төөрсөн гэж бодсон. Манай шөнөжин унтаагүй чамайг хүлээсэн. Дөнгөж гэгээ оронгуут, чиний мөрийг олоод гүвээ өгсөн явсан, тэгсэн чинь олон цаа үзсэн. Чамайг ч үзсэн, тэгээд бөөн баяр болсон! Зөндөө цаа! Одоо манай сүрэг бүрэн бүтэн болно. Окси! Колья, чи ёстой эр хүн! Жинхэнэ малчин!.. 

	Николкагийн нүд анилдан, өвгөний үг алсаас сонстох мэт дуулдаж, толгойг таатай мансууруулан бүүвэйлэх амой... 

	— Унт, Колья. Унт. Маргааш нүүцгээнэ, би явж чаргаа янзалъя. Цаагаа харъя. 

	Николка хөнжилдөө орж, тэр дороо нойрсов. 

	Аханя Николкагийн нэвт хөлөрсөн сөөхийг өөриймсөг эргүүлж, дээвэрт сэврээхээр өлгөжээ. Явахынхаа өмнө унтаж байгаа хөвүүнийг бодлогошрон харав. «Шаргуу хүү дээ, мөрийг орхичихсонгүй шүү. Гэхдээ манай энд ч түүнд бэрх байна, хэцүү, Даанч юугаар туслах сан билээ дээ? Тайгад хэнд ч болов хэцүү, дорой нь яваад л өгнө, хүчтэй нь үлдэнэ, тийм л байсан, тийм л байх болно, өөрөөр байж таарахгүй. Хэчнээн залуус манай бригадад орж, гарав даа! Цөмөөрөө л ганц жил болоод яваад өгцгөөсөн. Хөнгөн амьдраад сурчхаж. Хөгшчүүлийг үхээд өгөхөөр хэн энэ сүргийг хариулж маллах вэ? Костя юу? Энэ орос хүү юү? Тэгвэл ч сайн сан. Ухаалаг, шаргуу, тэнхээтэй хүн болно, бас өвгөдийг хүндэлнэ. Сайн малчин болж мэдэх хүү. Гэвч оросыг албадаж цаа маллуулна гэж байх уу? Би нартад өдий жил аж төрөхдөө орос цаачин өнөө хүртэл үзээгүй, энэ ч удахгүй яваад өгөх биз дээ. Үгүй, дасчих ч юм билүү, хэн мэдэх вэ? Одоо цагт чинь хамаг юм холилдож хутгалдаж гүйцжээ, цөмөөрөө номтой, цөмөөрөө тушаана, хаашаа ч юм бэ харайлдаад л, хашхиралдаад л, шуугианаас их юм байхгүй, гэтэл цаа маллах хүн байдаггүй!» Өвгөн урт санаа алдсанаа Николкагийн толгой дээр бөөгнөрсөн дэрийг засаж дахин нэг санаа алдаад майхнаас гарав. 

	Маргааш нь Аханя хорин чаргатай хөсгөө хөтөлж, Николка олсон цаагаа араас нь туулаа. Орой болохын үес цаанууд сүргийн үнэр авч хөсгөө гүйцэж түрүүлээд, Түдэлгүй өндөр цагаан толгодын цаад руу далд орцгоов. Николка өвгөнөөс хөсгийн хагасыг авлаа. Үдшийн бүрийгээр отог руу ирцгээв. Майхнаас гарч ирсэн малчид чарга хөсгийг буулгалцаж, хөллөгөөний залуу цаануудын хүзүүнд урьдаас бэлтгэсэн дөнгөө зүүцгээв. «Тэгвэл маргааш нүүцгээх нь» хэмээн Николка таамаглажээ. 

	Оройжингоо Николкаг магтацгаажээ. Аханя цааг яаж олсон тухай дахин дахин ярихад цаадуул нь анхааралтай чагнан, толгой сэгсрэн гайхацгааж, өвгөний яриаг бахардаж зөвшиж, Николкаг дал мөр, нуруу цээжээр нь алгадан, түүн рүү сав л хийвэл инээмсэглэн харцгаах бүрийд мань хүн огт тоосон шинжгүй байхыг хичээн байвч дотроо магнай хагартал баярлан, хэлж баршгүй бардам, хэрдээ аз жаргалтай байсан бүлгээ. 

	— За, ах дүү нар минь, одоо бид нар махаа нэгдүгээр зэргээр тушаахаар цаагаа олигтойхон бордчих юм сан. Тэглээ бол ч бид нэгдүгээр байр эзэлж, алдар хүндлэлийг хүртэнэ дээ хэмээн Шумков мөрөөсөн өгүүлэв. 

	— Одоо хичээцгээлгүй яах вэ гэж Фока Степанович түүнийг тайвшруулав. Костя, 

	— Цаагаа Исыгчан руу оторлох хэрэгтэй гээд Аханя руу асуусан царайтай харав. 

	Аханя толгой дохилоо. Костя урамшин зоригжиж, 

	— Исыгчаны хөвд өд л гэсэн үг, бас элбэгийг нь яана, цаа арав хоноход л цадталаа идэж, хав загас шиг түхийчихнэ, намуухан байгальтай, түлээ мод олдоно, загас барьж болно, ёстой сайхан нутаг! гэв. 

	— Нинкатанжэд бас муу ч үгүй, гэхдээ тийшлэхэд бидэнд зам мурийх юм, ер нь Костягийн зөв шүү, Исыгчанд дээр гэж Фока Степанович өгүүлэв. 

	Маргааш хэрхэх тухай бүх асуудлыг шийдчихээд Костя, Худяков, Фока Степанович гурав өөрийнхөө майхан руу явцгаалаа. 

	Лаагаа унтрааж, цөм нам тайван болсон хойно Николкатай зэрэгцэн хэвтсэн Хабаров хөнжлөөсөө толгойгоо цухуйлгаж байгаад, 

	— Амьдаа, аан гэж бай! Тооллогын дараа чамайг дагалднаас жинхэнэ малчин болгох асуудлыг хамтралын захиргаанд тавихаар манайхан өнөөдөр шийдсэн, тэгэхлээр эрчээ саалгүй мэрийгээд байж үзээрэй... гэж аяархан шивнэв. 

	Николка чихэндээ итгэсэнгүй, буруу дуулсан эсэхээ мэдэх санаатай хөнжлөөсөө цухуйв. Гэтэл Хабаров хэдийн хөнжилдөө шургажээ. 

	Тэр бээр баярласандаа болоод нойр нь мөд хүрдэггүй, хөрвөөн хэвтэв. Малчны зэрэгт ийм түргэн шилжүүлдэггүй, сар бүрий далан таван рублийн цалин авч дагалднаар гурван жил явах шаардлагатай гэдгийг Николка мэдэх билээ. Чухам иймэрхүү баримжаа тогтоож байсан. Одоо бүр учраа олохоо болив. Малчдын сайх шийдвэр эсвэл алдаа, эсвэл хоосон амлалт шиг санагдана. Гэвч малчид амныхаа зоргоор бурдаггүйг мань хүн мэднэ, тэгэхлээр өөрийг нь ямар ч атугай малчин болгохоор шийдсэн байж таарах нь, чухам энэ л гайхалтай байлаа. «Миний малчин ч гайгүй байна даа? Бугуйл ч олигтойхон хаяж чадахгүй, этэр зарь хоёрыг арайхийж ялгана» гэж бодсоноо Хабаровын «Николка, чи бол одоо малчдын хувьд оосортой нохой л гэсэн үг, хааш нь л явуулна, тийшээ л шогшино. Чи хараахан сэтгэж чадахгүй байна. Ямар ч ажил дээр сэтгэх шаардлагатай, гэхдээ зарим нэг мэргэжилд дадлага илүү үүрэгтэй байх нь бий, харин бидний мэргэжилд түүний үүрэг бага. Жинхэнэ сэтгэдэг малчин болтол чи яагаа ч үгүй байна» гэж хэлснийг санав. 

	«Нээрэн, Хабаровын хэлдэг үнэн. Би малчин болтол их зай байна. Хэдэн цаа олоод хөөж ирсэн төдийд л намайг малчин болгож байна гэж үү? Үгүй ээ, өөр л нэг учир байх шиг байна». 

	Николка өөрийгөө зүхэж нэг үзэж, магтаж нэг үзэж. Тэгсний эцэст ямар ч байсан бай, ухаанаараа биш юм гэхэд хичээл зүтгэлээрээ малчин болох гавьяатай болсон гэж шийджээ. Тэр бээр бусдын адил чадлынхаа хэрээр ажиллаж байгаа, тэгэхлээр бусадтай адилхан л албан тушаалд байх ёстой. Мөнгөний тухайд мань хүн одоо хэр бодсонгүй, түүнд ер нь мөнгө бол юу ч биш, түүгээр яах сан билээ? Харин шинэ карабинтай болох юм бол ёстой догь!

	«Тооллогын дараа шинэ карабин өг гэж шаардъя. Малчинд карабин тавьж өгөх ёстой, тийм учраас ёсоор нь болгог...» гэж дотроо шийдэв. Энэ бодолдоо санаа нь тайвширч, тийнхүү сэтгэл нь амраад унтаад өгчээ. 

	Нүүснийхээ гурав дахь хоног дээр Исыгчанд хүрцгээв. 

	Нэг захаасаа нөгөө зах нь харагдах хар модны жижигхэн төгөлд майхнаа барьцгаажээ. 

	— Исыгчан гэж юу гэсэн үг вэ? гэж Николка Хабаровоос асуув. 

	— Исыгчан гэж бага шиг ой. Ер нь «чан» гэдэг дагавар манай хэлэнд үгийг багасгасан утгатай болгодог юм. 

	Голын хөвөөнд хоёр майхантай зэрэгцээ дөрвөн өндөр хожуул дээр дээврийг нь зодгоор хучсан дүнзэн пин байна. Пингийн шалны голд дөрвөлжин нүх харлана. Пингийн хажуугийн хар модыг түшүүлсэн урт шатаар тэр нүх рүү орж болох ажээ. Шатгүй бол уг нүх рүү баавгай, нохой зээхийн аль нь ч орж чадахгүй. Пин дотор эдэлгээнээс гарсан эрвээлж, сурын тасархайнууд, оготно мэрсэн сэтгүүлүүд, лааны өөдөснүүд, ямар нэгэн хүснэгт маягтууд, чийг авсан үрлэн эм, иодтой жижигхэн шилнүүд, шилтэй навшийн спирт, ашиглаагүй баахан хамууны харандаанууд энэ тэр хөглөрчээ. 

	Энэ пин тавин жилийн өмнө ч ийм л хуучирсан сав байсан гэж Аханя Николкад хэлсэн ажээ. Өнгөрсөн хугацаанд малчид зөвхөн дээврийг нь хоёрхон удаа сольжээ. Ийм пин тайгад арваад бий бөгөөд малчид тэр болгонд илүү эд юмс, хүнсээ хадгалж орхино. Энэ удаа ч малчид пинд илүүдэл давс, ачааны эрвээлж, хуучин сэтгүүл мэтийг орхиж, нэг шуудай гурил оготноос зайдуу хэмээн пингийн дээврээс дүүжилсэн ажээ. 

	Муусайн ширэнгийн модыг хэмнэж, цай буцалгах, хоол болгох хэмжээгээр гал түлж тундрт олон сар болсны дараа энэ ойн төгөл ёстой жаргалын орон шиг санагдана. Зөөхөө л залхуурдаггүй юм бол энд түлээ шиг элбэг юмгүй. 

	Ойн нэг талаас гүнзгий гүнзгий хавцалтай өндөр толгод шахаж, нөгөө талд нь нарийхан боловч гүн устай, жигтэйхэн мушгиралдаж тахиралдсаар тохойд очдог олон жижиг гол хэрчсэн намагтай өргөн хөндий байна. Түрлэгийн үед тэнгисийн ус гол горхийг өгсдөг учир адгийнх нь мөс эрэг рүүгээ нэг огшин овойж, ус татах үед ногоон туяатай саарал лаг шавар дээр нэг доошлон суух ажээ. 

	Энэ голуудыг малчид куйло гэнэ. Куйлод гүнзгий гүнзгий цээл байх бөгөөд тэдгээрт тулбага, чөрх загас ирж өвөлжинө. 

	Малчид бүр анхныхаа орой л загас үнэмшимгүй их барьдаг тухай ярьж Николкагийн хорхойг асаажээ. Костя ярихдаа төдийд тэр газраас барьсан хэмээн байн байн барьсан загасныхаа хэмжээг үзүүлэн гараа алдална. Николка үнэмшихгүй янзтай байвал тэр даруй малчдын дундаас аль нэгийг нь гэрчид татна. 

	Юм тусгах нь амархан Николка энэ үлгэр шиг ярианы дараа шөнөжингөө загасны том сүүл зүүдэлж хоножээ. Тэр сүүлнүүд яг хамар дор нь дайвлан мань хүн гараараа барьж аваад байна. Гэвч нөгөө сүүл нь сүүдэр шиг гарт өртөхгүй гулгаж алга болно. 

	Николка энэ мэт ярианд аль хэдийн ханаад гагцхүү загасчлахаа яаравчлан байвч Костя, 

	— Эрт байна. Мөс цэвэрхэн шил шиг тунгалаг учраас загас хамаг юмыг харж байгаа, халбагыг үмхэхгүй. Цасны дараа л явах хэрэгтэй. Тэр үед л барьж болно, одоо бол ямар ч ашиггүй гэж ятгаад болдоггүй. 

	— Цас бүхэл бүтэн сар орохгүй бол яах вэ? гэж Николка цөхрөнгөө барж асуухад Костя тоосон царайгүй, 

	— Орохгүй бол тэр л биз. Загасчлахгүй аргаа олцгооно доо гэв. 

	Гэтэл тэр орой нь Аханя сэтгэл зовнисон байртай, 

	— Удахгүй шуурга тавина гэж бодож байна. Сүргээ гүн жалга руу тууж оруулах хэрэгтэй гэж Шумковт хэлжээ. 

	Шумков ч зөвшөөрч толгой дохив. 

	Малчид маргааш нь салхины нөөлөгтэй нэг хонхорт сүргээ тууж оруулжээ. Оройжингоо түлээ хөрөөдөж хагалан, зэрэглэж хураалаа. 

	Тод өнгөөр солонгорон титэмлэсэн сар хуучин янзаараа хурц гэрэлтэж, тэнгэр бүртийх ч үүлгүй цэв цэлмэг байв. 

	«Шуурга гэж нэг юм зохиоцгоочихлоо» хэмээн Николка өөрийн эрхгүй бодож гутлынхаа үртсийг гүвэв. 

	Малчид оройн хоолоо хүлээзнэн майхандаа сууцгааж байхад Аханя гадуур тойрон холхиж, энд тэнд хэвтээ зүйлсээс цасанд дарагдчих вий гэж бодсон юмаа эмхэлж чарга дээр хураасаар. 

	Шөнө дунд өнгөрсөн хойно шуурга нүдэж гарлаа. Салхи шуугин, сайтар татаж уясан майхан дэржгэнэн дэрвэж, хаа ч юм бэ, нэг юм пид падхийн хяхтнаж, Аханя бүгшин ханиалгаж байхыг Николка нойрон дундаа сонсжээ. Босгоны цаахна ноход аяархан гийнана. 

	Малчид өдөржингөө шуурга улихыг чагнаж, өөрсдийнхөө нандин бодолд автаж хөнжилдөө хэвтэцгээнэ. Ядарч алжаасан биед амралт хэрэгтэй, тэр амралт нь хүрээд ирэх нь энэ. Майхнаас ганц хоёрхон минутаар л гарвал гарна. Салхи авч шидчих гээд бэрх, бас ширүүн цас нүүр тас ороолгоно, уулга алдмаар. 

	Орой нь Аханя Шумков хоёр Фока Степановичийнд хөзөр тоглохоор явлаа. Хабаров Николка хоёр өөр өөрийнхөө ажлыг оролдохоор үлдэцгээв. 

	Николка өдрийн тэмдэглэлээ бичиж дараа нь эвен үг цээжилж эхлэв. Тэр бээр, 

	— Орлауун хэмээн сунжруулан өгүүлнэ. 

	— «Орлауун» биш ээ, «орлаун» хэмээн Хабаров номоо уншихаа больж түүнд заана, 

	— «А» дээр өргөлт нь байна. «Эр» «эль» хоёр үсгийг хэлээрээ долоож байгаа мэт хэлэх хэрэгтэй, тэгвэл «эр» ч биш, «эль» ч биш, нэг саармаг авиа гарна. За, сонсож бай: «ор лаун». За дуурайгаад хэл дээ. 

	Николка дуурайна. Хабаров болж байна гэх шиг толгой дохиод номоо үргэлжлүүлэн уншина. Цаадах нь нэг үг зөв дуудаж сурчхаад дараачийнхаа үгэнд орно. 

	Хабаров номоо цааш нь тавиад ийн өгүүлэв. 

	— За амьдаа минь, аан гэж бай. Ийм аргаар чи манай хэлийг сурахгүй гэж би бодож байна. Саланги үг цээжлэх төдийгүй, бүхэл бүтэн өгүүлбэрээр нь цээжлэх хэрэгтэй. Тэгвэл сурахад ч сонирхолтой, тогтооход ч баттай болно. Аль вэ, тэгээд үзье. За, чи жишээ нь «Маргааш маш хүчтэй шуурга тавина» гэж хэлэх санаатай байна гэж саная. Тэгвэл манай хэлээр «Тыминах один хокан эгден хунгэ» гэж хэлнэ. Тогтоов уу? За, давтаад хэл дээ. 

	Николка дор нь тогтоож, зөв дуудна. Хабаровт ч багшлах таатай санагджээ. Тэр бээр дуртайяа зааж, Николкагаар бүх шинэ үг, шинэ өгүүлбэрийг бичүүлж, дуудан уншуулна. 

	Хянгараар тугалын арьс халимлаж суугаа Улита тэр хоёрын яриаг чагнан байн байн сонирхон харах бөгөөд Николка аль нэг үгийг буруу дуудвал аяархан инээн байна. 

	— За яах вэ, Николка, өнөөдөр ингээд гүйцье, чамд дөрөв хасах тавилаа. 

	— Медалиар шагнасан нь дээр байлгүй. 

	— Цагаа болохоор медаль ч авна гайгүй, харин урьдаар Тахирын буюу Махирын одон л авах байхаа даа. 

	— Тэр чинь ямар одон билээ? гэж Николка гайхсанаа гэнэтхэн магнай руугаа алгадан, 

	— Чи намайг мөн хөөрхөн дөнгөв өө, хөөрхөн... хэмээн инээд алдав. 

	Гэвч Хабаровт тоглоом тохуу хийлцэх сонирхол огт байсангүй. Тэр бээр номуудаа чемодандаа хийчхээд, эвхсэн хөнжлөө нуруулдан налж, толгойгоо салаавчлан өөрийнхөө бодолд автав. 

	Шуурга тогтдоггүй. 

	Николка майхны хүйтэн брезентэд хацраа наагаад «Гадаа цасан шуурга тавьж, хүйтэн жавар хайрч байхад бид нар энд дан цамцтай сууж байдаг хачин юм шүү, орчлонгоос хана тусгаарлаж байгаа бол ч бас яая гэх вэ, гэтэл нимгэхэн дан даавуу байдаг. Хачин юм. Гэвч нөгөө талаас нь бодвол энэ жаргал дуртай хоромд л сүйрч болно, одоо ингээд л майхан тасарч агаарт хөөрлөө гэхэд тэр даруй бид мөн ч хөөрхий болно доо...» гэхчлэн бодож хэвтэв. 

	Тэгтэл ч майхны хажууд хөлийн чимээ гарсан нь Аханя Шумков хоёр айлаас буцаж ирж буй нь тэр ажээ. Бөөн цас болчихсон, нүүр нь нойтон Аханя эхлээд орж ирэв. 

	Тэгээд алгаараа нойтон нүүрээ арчих зуур, Хокан эгден хунгэ! Аравхан алхаад ирэхэд л хамаг юм шал норчихлоо гэж өгүүлэв. 

	— Аль вэ, юу гэж хэлээд орхив, орчуулчих гэж Хабаров Николкад хэлэв. 

	— Маш хүчтэй шуурга гэж хэллээ. 

	— Тийм, тийм, жүйтэй хэмээн өвгөн сайшаан толгой дохилоо. 

	Улита тавагт шөл аягалах зуур Аханя Шумков хоёрт тэр хоёрын эзгүйд Николка яаж эвенээр ярих гэж оролдсон тухай инээдтэй ярина. Николка тэр хооронд урцны эзэгтэйн яриаг анхааралтай чагнан, зарим нэг хэзээний танил үг тааралдан буйд баясан суух бүлгээ. 

	Шуурга дөрөв дэх өдөр дээрээ намдлаа. 

	Малчид сүргээ эргэхээр явцгаав. Цаа нь нөгөө л хонхортоо байцгааж байна. Цөөхөн буга залхуурсан янзтай хөвд малтан, олонх нь хэвтэцгээнэ. 

	— Цаанууд маань шуургалж байна гэж Костя өгүүлжээ. 

	Маргааш нь салхи бараг тогтож, харин цас малгайлан орж эхэллээ. Костя загасчлах санал гаргав. Николка түүнийг тоглож байна гэж бодсон чинь малчид тэр даруй босоцгоон загасанд явахаар бэлтгэж гарлаа. Аханя нууц цүнхнээсээ хүслэнт хоёр халбага гаргаж Николка руу сарвайв. 

	Тэр нь их хачин халбага ажээ. Ердийн хадаасаар дэгээ хийж, түүнийгээ сумны гуулин хонгионд шургуулан, хонгиогоо хавтгайлж, хадаасны тавнаас нарийхан боодлын утас уясан аж. 

	Николка дооглуулах хэрэг болох вий хэмээн халбагыг итгэлгүйхэн авсан боловч Костя Хабаров хоёрын гарт мөн л тийм хэрэгсэл байхыг үзэв. Хабаров дэгээний үзүүрийг хуурайгаар яаран хурцалж байна. 

	Малчид хувцаслан явахад бэлэн болмогц Улита гурван тааран тампуу босго руу хаяв. Нэгийг нь Костя аваад гарахад Хабаров мөн тэгэв. Николка учраа сайн олохгүй шуудайн дээр зогсозножээ. Энэ бүхэн мань хүнээр л тоглоом хийгээд байх шиг санагдана. Гэтэл малчид хэдийн гарч одсон, Улита мань хүнийг асуух мэт харах ажээ. 

	Төвийн куйло энэ өдрүүдэд дангинатал хадаалж, цасанд хучигджээ. Костя малчдыг дагуулан энэ куйлогийн ой тойнд оромгүй махирлан мушгиралдсан тохойнуудыг огтлон баахан уруудав. Эргэн тойрон харанхуй цас. Николка бүр толгой эргэж гүйцээд отог аль талд байгаагаа ч мэдэхээ больжээ. Гэвч Костя итгэлтэй цаашлан явж буйд мань хүн тайвшрахын хамт «Энэ нүцгэн хөндий, энэ тоо томшгүй олон тохойд Костя яаж баримжаалж байна аа?» хэмээн мэл гайхна. 

	Тэгж тэгж Костя хутгаа хуйнаас нь гаргаж цооног цоолж эхлэв. 

	Хабаров Николка хоёрыг боломжийн газар сонгож, тэгээд нэг нэг цооног оролдож байхад Костя хоёрыг цоолчхоод дэргэд нь явган сууж мөн хоёр дэгээгээр барьж эхэллээ. Гэтэл Хабаров ч нүхээ цоолчхоод халбагаа хийчихлээ, харин Николка албадуулсан мэт мөс рүү дурамжхан тогшилж байна. Тэр бээр энэ болхи дэгээнүүдийн тухайд нэг доогтой юм хэлмээр санагдаж, Костяг харан харан байна. Тэгтэл ч Костя зөв талынхаа дэгээг цочирхон далласнаа зүүн талынхыгаа орхиж, нөгөөхөө түргэн гэгч нь илт хүчлэн татаж гарав. 

	«Энэ юу чангаагаад байна аа?» хэмээн Николка сониучирхан нам боллоо. Нэг хоёр хором өнгөрөхөд цооногийн амсар дээр ус бургилан, дэлэм хэрийн урт том загас амаа ангалзан гулдганаад мөсөн дээр шалхийн ойчих нь тэр. Жинхэнэ загас! Николка гайхсандаа бүр таг хөшчихжээ. Тэгснээ цооногоо бушуухан балбаж гүйцээгээд чичгэнэсэн гараар дэгээгээ ус руу хийж, халбагыг бачимдан гялалзуулах зуур Костяг байн байн харна. 

	Хабаров Костягийнхаас жижгэвтэр ч гэсэн нэг тулбага барьчихав. Костя том багаараа анхныхтайгаа адилхан нэгийг мөсөн дээр гаргаж хаялаа. Минутын дараа гурав дахь загас Костягийн цооногийн хажууд тийчилж байв. 

	Тэр бээр, загасаа өшиглөн зайлуулж, 

	— Өө балиар! Золтой л дэгээ тэнийлгэчихсэнгүй хэмээн зориуд уцаарлаж өгүүлэв. 

	Николка том том цоохор тулбага байн байн мөсөн дээр гаргаж хаялж байгаа нөхдөө атаархан харна. Мань эрийн дэгээ гурван ч удаа нэг юманд тээглэх шиг болсноо тэр дорхноо мултарчхаад байв. 

	— Яав, Николка, алдчихав уу? хэмээн Хабаров дооглонгуй асуухад Николка харамсахдаа, 

	— Ерөөсөө үмхэхгүй байна. Муу газар юм уу, эсвэл найгүй дэгээ таарч гэж уйлах шахан гоморхов. 

	— Тэгвэл байраа сольё. Бас миний дэгээг авсан ч болно, би чинийхээр үзье гэж Костя санал болгов. 

	Дэгээгээ солиод за одоо ч нэг юм болох вий хэмээн Николка сэргээд ирлээ. Тэгээд Костягийн цооног дээр эвлэж тухалж байх хооронд цаадах нь таван зуун грамм хэртэй чөрх дэгээдээд гаргачхав. Минутын дараа бас нэг мундаг тулбага татаж гаргасанд Хабаров хүртэл тэсэлгүй атаархан толгой сэгсэрч, өөрийнхөө халбагыг дэндүү түргэн гялалзуулах нь тэр. 

	— Чиний халбага ч сайхан эд байна шүү хэмээн Костя үнэн санаанаасаа магтахад Хабаров бас нэг загас татаж гаргах зуур, 

	— Мэдээжийн хэрэг, өвгөн муу юм өгөхгүй л дээ гэв. 

	Энэ ч бүр дэндлээ! Николка бухимдаж эхлэв. Түүний дотор гэдэг пор пор буцалж байгаа халуун тогоо л гэсэн үг. Уйлж бахираад, мөс дэвсэлж, дэгээгээ хугалж хаячхаад яваад өгөхөд бэлэн байв. «Дахиад жаахан сууя, тэгээд болохгүй бол ор тас болих минь! Костя зальтай этгээд, энэ хавийн цооногийн бүх загасыг барьчихлаа...»

	Костя марсайтал инээмсэглэсээр түүн дээр хүрч ирэв. 

	— Аль вэ, халбага яаж хөдөлгөж байгаагаа үзүүл дээ. За, тэгнэ ээ тэр! Ийм маягаар чи зуун жил болсон ч ганц загас барихгүй гээд Костя Николкагаас дэгээг нь авч зөөлхөн эргүүлэх аясаар хөдөлгөж, зөвхөн гарынхаа бугуйн хөдөлгөөнөөр өргөж буулгаж үзүүлээд, 

	— Яадгийг ойлгов уу? Хэт өндөр өргөх хэрэггүй, бас битгий татгануул. Зөөлхөн ажилла хэмээв. 

	Николка үзлээ. 

	— Арай зугуухан, бүр зугуухан үз, заримдаа загас хөвөөд гарч ирж байгаа мэт дээш нь өргөж бай. 

	Дэгээ нь нэг юманд тээглэх шиг болохыг Николка мэдрэв. Хормын төдийд нам болсноо дэгээнд нь загас орсныг гэнэт ухаарч хүчтэй угз татсанаа оосроо түргэн гэгч нь хүвж татлаа. «Бушуухан! Бушуухан! Бушуухан!» хэмээн мань хүн чаргуулдан байгаа загасыг хамаг хүчээрээ чангааж байснаа гэнэтхэн гар нь дээшээ даллаад нуруугаараа ойчих нь тэр. Уснаас суга татагдсан хоосон халбага цасанд хол шидэгдэв. 

	— Алдчихлаа!! Алдчихлаа! Костя, чи харав уу?! Алдчихлаа! Ийм том байсан гээд Николка гараа алдлах шахам дэлгэв. 

	— Тийм ээ, яг матар шиг эд байсан хэмээн Костя егөөд инээд алдлаа. 

	Та нар чимээгүй гэм, юу гээд хашхиралдаад байгаа юм бэ? Хамаг загас үргээчихнэ байна гэж Хабаров дургүйлхэн бувтнав. 

	Николка тайвширч чадахгүй, 

	— Костя, чи харсан уу? Яаж үмхсэн гэж санана! Би чангаагаад байдаг, нөгөөдөх чинь гуалин л гэсэн үг. Тийм мундаг загас байсан. Ээ, чөтгөр чамайг! хэмээн үглэлээ. Костя инээмсэглэн, 

	— Наад дэгээгээ матийлгасан чинь дээр байлгүй. Бүр тэнийчихсэн байна. Ер нь тэгж битгий түргэн чангаа. Гарынхаа бугуйгаар хүчтэй биш гэхдээ огцомхон угзарч, түргэн хэр нь зугуухан татах хэрэгтэй, тэгэхгүй бол эсвэл уруул нь сэтэрчихнэ, эсвэл дэгээ чинь тэнийчихнэ. Татаж байхдаа сулруулж болохгүй, дэгээ чинь сөрсөн өргөсгүй учраас сулрууллаа л бол загас чинь дорхноо мултарчихна гэж мэд хэмээн зөвлөв. 

	Николкагийн ажил зүгширлээ. Зүгшрээд ирлээ! Эхлээд нэг тулбага, дараа нь нэг чөрх, тэгснээ дахиад нэг тулбага барилаа. Нэг цагийн дараа гэхэд мань хүний цооногийн хажууд арваад загас хэвтэж байв. Гэтэл загас дэгээ үмхэх нь улам улам цөөрлөө. Костя дахиад хэдэн цооног гаргасан боловч аль нь ч хоосон ажээ. 

	— Гүйцээ, эндээс дахиад юм олдохгүй хэмээн Костя дүгнэж өгүүлэв. 

	— Өөр цээл рүү явцгаая. 

	Загасчид загасаа мөсөн дээр орхиод өөр нэг цээл рүү очлоо. Тэнд нь загас дэгээг нь бүр ч хомхой үмхэж байна... 

	Орой гэхэд загасчид шуудайгаа загасаар дүүргээд отог руугаа сэтгэл хангалуун буцаж ирцгээв. Костя олзныхоо хагасыг нөгөө майханд аваачлаа. 

	Сая хөлдсөн тулбагыг хярж хуурга хийхэд гойд сайхан амттай ажээ. Яльгүй давс түрхсэн загасны хярмал мах шар тос шиг аманд хайлж, тагнай аятайхан сэрүү оргиулна. Өдөржин жаварт байсны дараа цай хүртэл ер бусын унд шиг санагдах ажээ. 

	Маргааш нь малчид бүх бригадаараа загасчлахаар явлаа. Дахиад хүн бүр шуудай загас барьжээ. 

	Харин нөгөөдөр нь шинэ, хуучин аль ч цээлээс загас ерөөсөө дэгээ үмхэхээ больчихов. Дараа нь тэгсхийгээд загастай мантай болох нь тэр. Шуурга намдаж, цаан сүрэг задгай бэлчээрээр тархан сарнихын хамт алсад үзэгдэх төдий буй уулсын зүг, цааны хамгийн дуртай хоол исгэлэн хөвд модны мөчрөөс хөглөрөн унжиж байдаг шуугих тайгын зүг, өвөлжих нутаг руугаа гүйх гээд ер болдоггүй. Хорьж тогтоохын аргагүй өвөлжөөний зүг тэмүүлээд адгуусны зөн гэдэг дийлдэшгүй зүйл ажээ. Үүнээс болж малчид нэг буурь дээр гурав дөрөвхөн хоноод л нүүхээс өөр аргагүй байв. Майхнаа уулын хажуу дээр, хавцлын аманд барина. Цасан дороос олох чийгтэй ширэнгээр зуухаа галлана. Майхны яс мод хийх шонгуудыг авч нүүдэллэнэ. Зэрвэсхэн харахад амьдрал байхгүй, урамгүй бүрхэг тундрийн уудамд салхи бараг зогсоо чөлөөгүй шуугин үлээнэ. Тундр учир мэдэхгүй хүнд л тэгж санагдана. Николка үен, ятуу, туулайн мөр өдөр болгон зөндөө үзэх бөгөөд ялангуяа үнэгний мөр маш элбэг тааралдана. Үдшийн бүрийгээр бол туйлын биерхүү ууль цэнхэр туяатай цасан хунгар дээгүүр байн байн хий үзэгдэл шиг чимээгүй ниснэ. 

	Тэглээ ч гэсэн араатан, жигүүртний мөр, уулийн нислэг, ятууны орилоон, цааны мянга мянган туурайн төвөргөөн энэ бүхэн цөмөөрөө сэтгэл уйсам энгүй уудам цагаан цайдам тундртэй нэгсэн уусах бүлгээ. 

	Тэнгэрийн хаяанд Маяканы уул улам тод цэнхэртэн, цаан сүрэг аажуухан ч гэсэн өдөр ирэх тутам тайгын бүс рүү дөхсөөр билээ. 

	Түдэлгүй өдөр өнжихгүй нүүцгээж эхлэв. 

	Өвлийн бэлчээр хүрэх зам яггүй бартаатай ажээ. Догшин хуй салхи голын цасыг хуу алгадаж, мөс нь толь мэт зүлгэгджээ. Гялалзсан мөснөөс цаа үргээд горьгүй. Заримдаа голын өргөн тавхан алхмаас хэтрэхгүй байлаа ч гэсэн буга нөгөө эрэгт нь ерөөсөө гарч өгөхгүй зовооно. Цаан сүрэг ийм бартаанд тулж ирмэгц дороо эргэлдээд хуйлраад эхэлнэ. Тэднийг мөс рүү оруулах гэж гараараа даллан зөндөө хашхирч, харайлгах хэрэг гарна. Тэгээд мөс рүү оруулж чадахгүй бол замаасаа дөлж, арай эвтэй гарам хүртэл сүргээ туухаас өөр аргагүй. 

	Малчид отог руугаа ирмэгц оройн хоолоо идээд тэр даруй бөх нойрт автана. Өглөө харуй бүрийгээр тууварчид мах цадтал идээд, шөнөдөө тарж бэлчсэн цаагаа цуглуулахаар явцгаана. Тийнхүү тэднийг сүргээ эмхлэх хооронд нүүдлийнхэн тусдаа бэлчиж байсан хөллөгөөний цаануудаа барьж, майхнаа буулгаж ачаад нүүнэ. Аханя Фока Степанович хоёр хүүхнүүдийн хамт майхан бараагаа нүүлгэж, бусад нь цөмөөрөө цаагаа тууна. Малчдын хэдийнээс санаа зовж яриад байгаа хамгийн өргөн, хамгийн том гол урд нь байсан билээ. Тэр гол дээр үд дунд хүрч ирцгээв. 

	Малчид санаа зовоод байсан нь талаар бус ажээ. Эгц эрэгтэй энэ өргөн голын гөлчгөр мөс наранд гялалзана. Тууварчид сүргээ тогтоосхийн тайвшруулж, нүүдлийнхнийгээ хүлээзнэв. Цаадуул нь гүйцэж ирээд сүргээ аажуухан тойрч, хөсгийнхөө цувааг мөсөн дээгүүр голын нөгөө эрэг рүү чиглүүлэн хөтлөөд оров. Чарганд хөллөсөн цаанууд мөсөн дээгүүр туурай нь тожгонон, ямар нэгэн тулах түших юмгүй тул ойрхон ойрхон гишгэлээ ч гэсэн холбигонон халтирч, унаж тусан явна. Хөсгийн цуваа хоромхон зуур зогтусаад эрчээ алдчих юм бол чарганууд нь мөстэй таг барилдаад наалдчихна... 

	Тэгтэл ч түрүүчийн чарга нөгөө эрэгт гарлаа. Аханя сайран дээгүүр нааш цааш гүйж, түрүүчийн цаануудыг хүчээр чангааж гаргаж байна. «Хинмач! Хинмач!» Цувааны тал нь эрэг дээр гарчихсан тул айх юмгүй, мөсөн дээр цөгцгөнөн яваа үлдсэн цаануудыг түрүүчийнх нь татаад гаргачхаж дөнгөнө. 

	Ачаа хөсөг мөсөн саадыг даваад, голоос зуун тавиад метр холдож зогсов. Тууварчид сүргээ зөөлхөн тууж, мөс рүү болгоомжтой шахлаа. Малчид цаагаа зоригжуулан, 

	— Так˗так˗так˗так! Хэй˗хэй, хэй! Так˗так˗так! хэмээн хашхирцгаана. 

	Нэг мянжиг магнайдан мөс рүү гарч явчих нь тэр. Тэгснээ зогтусаж, тээр тэнд довцог дээр зогсож байгаа хөсгийн цаанууд руу тогтож хараад, ямар нэг юм асуух мэт сүрэг рүүгээ эргэж харсны эцэст толгойгоо бүр гудайлган, зугуухан цөгцгөнөн гэлдэрч эхлэв. Сүрэг тэр даруй гол руу аванхайлж хэдэн цаа мянжгийн араас хошууран цувлаа. 

	Малчид баярлан, 

	— Так˗так˗так˗так! Явна шүү! Хэй˗хэй! Хэй˗хэй! хэмээн дуу өгцгөөнө. 

	Гэтэл тэдний баярлах эртэдсэн байжээ. Нөгөө мянжиг арваад метр хэртэй яваад халтирч, түүнээсээ болж хажуу тийш үргэн бусгаад, эрэг рүүгээ түргэн шогшин ирж, саяын араас нь орсон хэдэн цааг бас уруу татан сүргийн захаар буруу тийшээ явлаа. Сүрэг сэрдхийн үелзсэнээ, тэр даруй том сэнсэн дугуй шиг зүүн тийшээ зугуухан хошуураад эхлэв. Одоо сүрэг мөс рүү сайн дураараа орох нь өнгөрсөн. Малчид сүргийн хуйлран эргэлдэхийг тогтоож, мөс рүү албадан түрж оруулах санаатай зүүн жигүүр лүү нь хашхиралдан гүйлдлээ. Гэтэл нэгэнт оройтжээ! Сүрэг аль хэдийн дороо нэг эргэчхээд, одоо улам эрч аван хуйларч байна. 

	Малчид зайгаа авцгаан сүргээ тойрч гол руу шахсаар л байв. Нохой хуцах, хүн хашхирч исгэчих, харааж зүхэх, тугал гунганах, мянга мянган туурайн битүү төвөргөөн цөм нийлж нэгэн түгшүүрт нүргээн болжээ. Цааны туурайд хөлдсөн газар доргиж, сүрэг улам эрчлэн хуйлрахуйд агаар бас доргино!

	Тэгтэл нэг цаа Костя Хабаров хоёрын завсраар гарч зугтаахад тэр хоромд цаан сүрэг тэр чигээрээ, далангаа дэлбэ авсан үерийн булингартай ус мэт тундр лүү сад тавьж, газрын нэг тарж орхих нь тэр. 

	Бүр орой болохын үес сүргээ арайхийж буцааж эмхлэв. Аханя арваад цааг чарганаас нь суллаж, хос хосоор нь холбоод нөгөө эрэг рүүгээ дахиад явлаа. Гэвч нэг ч цаа түүний араас дагасангүй. Сүргийг мөс рүү албадаж оруулах гэсэн хоёр дахь оролдлого бас бүтсэнгүй. 

	Сар тодхон гийнэ. Тэнгэрийн хаяанд уулс сүүтийн харагдана. Сульдаж гүйцсэн малчид хөлөө солбиж ядна. Түлш, хүч хэмнэх үүднээс хоёр дахь майхнаа босгохгүй гэж шийдэв. Оройн хоолоо идэцгээсний дараа цаагаа хэрхэх тухай удаан зөвлөлдлөө. Голын эх рүү өгсөж нарийхан газраа сүргээ тууж гаргах, эсвэл маргааш дахиад албадаж гаргах гэж үзэх ийм хоёр зам байв. Эхнийхээр болбол хоёр өдөр алдана, сүүлчийнхээр нь бол өнөөдрийнх шиг зовлон эдлэхээс гадна яаж дуусах нь бүү мэд. 

	— Ингэхэд Аханя, та юу гэж бодож байна? хэмээн Шумков чимээгүй суугаа өвгөнөөс асуув. 

	Аханя тамхиа чимээгүй гүйцээж татаад, гутлынхаа уланд гаансаа тоншиж үнсийг нь унагасны дараа сая ам нээж, 

	— Хоёр эргийн хооронд мөсийг сүхээр цохиж арзгар болго, түүгээрээ цаагаа гаргах хэрэгтэй гэж бодож байна гэв. 

	Энэ санал малчдад зүгээр санагджээ. Тэд хувцаслаад гол руу одоцгоов. Дөрөв нь сүхээр балбаж, үлдсэн нь хутгаар тогшилжээ. Шөнө дунд гэхэд гурван метр өргөнтэй арзгар зурвас бэлэн боллоо. Маргааш үд дунд болоход сая арайхийж сүргээ гол гаргаж гүйцэв. 

	Үүнээс хойш долоо хоногийн дараа, арван нэгдүгээр сарын арванд нүүдлийнхэн Нүхт голыг амар мэнд гаталж тайгын бүс рүү лавшран оржээ. Тооллогын хашаа хүртэл ерөөсөө л хоёр гуравхан нүүх үлдлээ. 

	Арван нэгдүгээр сарын арванд малчдын отог руу нохойн хөсөг манарган тавьж ирэв. Жигтэйхэн том үнэгэн малгайтай, цааны арьсан хүрэмтэй, годон гуталтай жижигхэн эр чарга дээрээс сэвхийтэл харайж буугаад, баруун хөл дээрээ илт хазганан хөсгийн магнайд буй цээжирхэг хар нохой рүү түргэн очиж, хүзүүвчнээс нь хөтлөн бүх хөсгөө мод руу дөхүүлж, түүнээс уяв. Энэ ажлыг хийчхээд сайх хүн түүнийг тэсгэлгүй хүлээж буй малчдын майхан руу хазганан алхлаа. Тэр бээр, 

	— Сайн уу? хэмээн тэндээс хөгжилтэй хашхирснаа хүрч ирмэгц цайлган инээмсэглэн хүн болгоны гарыг сэгсрэн атгав. 

	Өргөн шанаатай нүүр нь зарим газраа хөлдсөнөөс хар толбо тогтсон байх агаад ухаалаг сэргэлэн нүдтэй, ам дүүрэн бөх шар шүднийхээ дунд хоёр ган шүдтэй ажээ. Байрыг нь харвал тавь орчим настай. 

	— Сайн, Ганя! Сайн уу! хэмээн малчид зочинтойгоо баярлан мэндэлж, ам өрсөн өөр өөрийнхөө майхан руу урьцгаалаа. 

	Зочин майхны ойролцоо хураасан богцнуудыг зэрвэсхэн хараад, 

	— За, Аханягийндаа оръё, бүтэн жил түүнтэй уулзсангүй хэмээгээд яг Аханягийн майхан руу итгэлтэй алхав. 

	Малчид ч цөмөөрөө араас нь хошуурлаа. 

	Аханя Улита хоёр зочноо онцгой баяртай угтаж, халамжлан дундаа суулгав. Улита тэр даруй цай чанаж, майхны голд явган ширээгээ тавилаа. 

	Ганягийн үс цав цайчихсан ажээ. Тэр бээр махнаас яарахгүй үмхэлж, малчид ч түүнийг яаралгүй хүлээж сууцгаана. 

	Майханд орохын өмнө Гавриил Слепцов хэмээх Аханягийн төрсөн дүү энэ зочны тухай Хабаров Николкад товч ярьж өгчээ. Нутгийн улс түүнийг зүгээр л Ганя гэцгээнэ. Тэр бээр цааны аж ахуй эрхлэгч. Бригадуудаар хаа нэг орж, шаардлагатай мэдээ тайланг хамтралын захиргаанд цагт нь гаргаж өгч байх үүрэгтэй. Ганягийн баруун хөл нь зүүнээсээ илт богинохон ч гэсэн тэр бээр хориод жил цаа маллах ажилд үнэнчээр зүтгээд, одоо энэ шинэ албан тушаалдаа мөн үнэнчээр ажиллаж байгаа. 

	Ганя цай ханатал уугаад, гэнэн цайлган сэтгэлээр арзайтал инээж, малчдын асуултад хариулж эхэллээ. Тэр бээр шуугих авиаг хэлж чадахгүй, «чего» (юуны) гэхийн оронд «сиво», «чужой» (бусдын) гэхийн оронд «сюзой» гэхчлэн тултирах бөгөөд ерөөсөө оросоор их хазгай дуудлагатай ярих ажээ. Оросоор ярихад хэцүү байгаа нь илэрхий байвч малчдын асуултад заавал оросоор хариулж, тэр бүрийдээ Николка руу цаанаа л нэг учиртай харах нь сонин сайхныг бусдаас дутахгүй мэдэх хүсэлтэй, өөрийнх нь хэлийг ойлгодоггүй хүн дунд нь байхад тийм хэлээр ярих нь зохимжгүй гэдгийг нөгөөдүүлдээ ойлгуулах гэсэн мэт. Түдэлгүй Ганя малчдыг эрхэндээ оруулж, цаадуул нь орос эвен холилдуулан ярьж эхэлсэн тул Николка юу ярьж байгааг цөмийг нь ойлгож байлаа. 

	Ганя малчдад төрөл төрөгсдийнх нь амар сайн байгаа тухай, хэн нас барсан, хэн гэрлэсэн, хэн тосгоноос явчихсан, хэн суурьшихаар ирсэн тухай мэдээлэв. Магаданд яаж эмчлүүлснээ ярив. Хамтралын ажил явдлын тухай ярихаа мартсангүй. Үхрийн фермд зориулж онгоцоор нэг сайн үүлдрийн шүдлэн бух авчирсан нь хамтралд яггүй гарлага болсон гэнэ. Шинэ «Беларусь» трактор худалдаж авсан, гэтэл жолооч нь согтуурч яваад туйпууны шороо авдаг нүхэнд аль хэдийн ойчиж амжсан гэнэ. Тэгээд тракторын бүхээг ямбий болж, жолооч нь хоёр хөлөө хугалсан ажээ. Ганя ийнхүү хамаг сониноо ярьсны эцэст, 

	— Хонгорууд минь, харин та нарын ажил явдал ямар байна даа? Олон цааны гарлагатай юу? гэж тогтуухан асуув. 

	— Хэчнээний гарлагатай гэж чи бодож байна? хэмээн Фока Степанович өөрсдийнхөн рүүгээ нүд ирмэж сөргүүлж асуулаа. 

	— Би ингэж бодож байна. Василий Иванович зуу орчмыг алдсан. Тарас Слепцов түүнээс ч олныг алдсан, чухам хэд гэдгийг одоогоор тодорхой мэдэхгүй байгаа. Та нар их хөгжүүн байхыг үзвэл тэднийхээс арай дээр байх бололтой. Гэвч яаж ийгээд тавиад толгой хорогдуулаа вий?

	Фока Степанович додигор инээд алдан, 

	— Үгүй ер, яасан яаруу амьтан бэ! Бид ямар ч гарлагагүй байгаа гээч, тэр ч байтугай ноднингийнхоо алдсаныг олсон. Ингэнэ шүү дээ! Үнэмшихгүй байна уу? Тэгвэл Аханягаас асуу л даа гэв. 

	Ганя ах руугаа лавласан царайтай харахад Аханя нотлон толгой дохив. 

	— Николка л биднийг аварсан юм. Цааны бүхэл бүтэн сүрэг олсон. Бид нар тэр цаануудыг өвөлжөө рүү арилж өгсөн гэж бодоод олно гэж горьдохоо больчихсон байтал мань хүн Варганчикийн цаанаас олоод ирдэг байгаа даа гэж Костя тайлбарлав. 

	Аханя алдсан бугаа хаанаас олсноо дүүдээ ярихад Ганя гайхан уулга алдан сонслоо. 

	— Үгүй ер! Ээ бас! Эр хүн! Ёстой эр хүн!

	— Бид түүнийг дагалднаас ахиулж малчин болгохоор шийдэцгээсэн. Би маргааш даргад бичиг бичээд түүн дээр малчид цөмөөрөө гарын үсэг зурна. Бидний энэ хүсэлтийг тоох болов уу, юу гэж бодож байна? гэж Шумков Ганяд хандан өгүүлж тэр зуураа Николкаг сонжих мэт харжээ. 

	— Тоолгүй яах вэ! Зүйтэй байна. Энэ залуу хичээж байхад дэмжих нь зүйн хэрэг. Сайн байна! Маш сайн байна! гэж Ганя дуу алдлаа. 

	Николка энэ тухай гадарлаж байсан боловч саяынхыг сонсоод бүр балмагдаж хоцорчээ. Тэр бээр ичингүйрэн, гараа ч хийх газар олдохгүй мэт дэмий л сонин хуйлж гарлаа. Ашгүй, малчид Түдэлгүй ярианыхаа сэдвийг өөрчилсөн учир манай хүнд нэг их удаан улайх хэрэг гарсангүй. 

	— Василий Ивановичийнд очсон уу? гэж Фока Степанович Ганягаас асуув. 

	— Тун сая тэндээс ирлээ. Тэр сүргээ тооллогын хашаанд туугаад ирсэн учир та нар тав хоног хэртэй хүлээх хэрэгтэй болох нь. Та нарыг тийшээ нүүх вий гэж урьдчилан мэдэгдэх гэж би зориуд ирлээ. 

	— Тарас Слепцовынд очсон уу?

	— Слепцовынд долоо хоногийн өмнө очсон. Тэднийх Халанчикандаа л байзнаж байна. Слепцов зүхэл тавиад л, бригадын даргаасаа гарна гээд л байгаа. 

	— Яачих нь тэр гээч вэ?

	— Слепцовыг эс мэдэх биш дээ? Жил болгон нь гарна гэдэг юм. Хараал тавьж байгаад л больдог юм гэснээ Ганя чимээгүй болж лаанаас тамхиа асааж, улалзтал хэд сороод, 

	— Ер нь бол ч хараал тавьж байгаа нь зүйтэй л дээ. Тэдний бригад хамгийн муу бригад. Захар Иванович бүр зөнөчихсөн, Никита бие нь муу ажил огт хийдэггүй, бусад нь жил болгон солигдоно. Зарим нь далимдуулж баахан галуу намнах гэж цаан дээр ирж байна, зарим нь цааны мах идэх гэж ирнэ, заримыг нь арайхийж гуйж байж хагас жилээр ирүүлж байна. Тийм малчнаас ямар өгөөж байх билээ? Цааны мөр үзлээ гэхэд би түр хүн хойно биеэ зовоож яана гээд түүний араас явна гэж байхгүй. Дараа нь бас дахиад л тэгнэ. Тэгээд жилийн эцэс болоход нэг мэдсэн чинь сүргийнхээ талыг сарниагаад алдчихсан байна... хэмээн Ганя толгой сэгсэрснээ, 

	— Би та нарт нэг сонин дуулгая. Манай хөршийнхний цааных нь тэн хагас тайгаар нэг тарж арилсан гэнэ. Есөн зуун толгой! гээд урамгүй мушилзав. 

	— Окси! Энэ яаж болно оо? гэж Аханя мэл гайхав. Шумков, 

	— Тоглоом хийж байна уу? гэж эргэлзэв. 

	— За боль доо... Юу гэж тоглох билээ? Үнэнийг ярьж байна гэж Ганя гоморхов. 

	— Тэд нар чинь тийм олныг алдаж яаж чадаж байна аа? хэмээн Костя гайхширан дал мөрөө хавчганав. 

	— Тун амархан чадаж байгаа юм! гэж Хабаров цочир өгүүлснээ малчдыг тойруулан хараад, 

	— Тун амархан! гэж нухацтай давтаж, 

	— Мөн тийм гай Слепцовынд ирж яваа бус уу? Өвөгчүүл та нар цаан сүргийнхээ төлөө санаа тавьж, энэ чинь та нарын амьдрал, нэр төр болж байна. Гэтэл та нар цөөрөөд л байдаг, хэн та нарын оронд ирж байна вэ? Ганц нэгхэн хүн ирж байна! Залуучууд мал дээр тун дургүй гарч байна, түр зуурхан гарч байна. Тэр малчны санаа нь ч түр гэж Ганя зүйтэй хэллээ. Залуучууд яагаад дургүй байна?! Энэ бол гол асуудал, үүнийг зөв шийдэх эсэхээс энэ маш их өгөөжтэй цааны аж ахуйн цаашдын хөгжил хамаарна гээд Хабаров арьсан дээр эвлэж суух зуур хүлээн авагч руу тоомсоргүй дохиж, 

	— Нийтийн дэвшлээс бидэнд юу оногдов доо? Энэ «Спидола», бидний жилд гурван удаа авч байгаа сэтгүүлүүд, хөвөн бөсөөр хийсэн хувцас. Гурван жилд нэг удаа рентгений аппараттай нисдэг тэрэг ирж, баахан эм, хамууны харандаа өгчхөөд л нисээд алга болно, үүгээр бүх юм дуусах нь тэр. Магадгүй, зөвхөн манай хамтралд л ийм байдаг байна уу? Чукоткад сангийн аж ахуйн цаачид сард хоёр зуун тавиас гурван зуун рублийн цалин авдаг гэлцэх юм. Бас задалж угсардаг хөнгөхөн урц байдаг, малын бэлчээрт бартаат замын машин ажилладаг гэхчлэн ярилцдаг, гэхдээ энэ ч дэвшил биш л дээ. Магадгүй, энэ чинь цааны аж ахуйд хортой ч байж мэднэ. Бартаат замын машин тундрээр мөлхөөд байвал гинжээрээ хөвд талхалж, бас агаар хордуулна. Тэр машин нь байсхийгээд л хэмхэрч аж ахуйгаас их зарлага гарна. Цаачин хүнийг бартаат замын машины жолооны ард суулгана гэдэг бол дэвшил бус, цааны аж ахуйн дэвшил арай л өөр юманд байх ёстой, энэ тухай сайтар бодох хэрэгтэй юм гэж ярилаа. 

	— Бидэнд радио холбоо байдаг сан бол мөн илүүдэхгүй сэн гэж Костя мөрөөдөх мэт өгүүлэхэд Хабаров уухайн тас тосон авч, 

	— Костя, зүйтэй! Бригад бүрийг радио холбоотой болгох цаг аль хэдийн болсон. Аль хэдийн! Сансарт нисэж байна шүү дээ, бид чинь! гэхэд Аханя буруушаах төдийгүй гоморхох янзтай, 

	— Урьд бидэнд чүдэнз хүртэл байгаагүй. Бид ингэж л гал гаргадаг байлаа гээд хэт цохихыг дүрслэн үзүүлэв. 

	— Тийм ээ, өвгөн минь! гэж Хабаров дуртай зөвшөөрөөд, 

	— Урьд муу амьдарч байсан, хоёр түмэн жилийн өмнө бүр ч муу аж төрж байсан, чулуун сүхтэй, амьтны арьс хэдрээд л явж байсан. Тийм урьдын юмтай нэг их зүйрлэх гээд байх хэрэггүй, ойр зуураа сайтар ажиглаж, аль нэг хөрш чинь чамаас түрүүлчхээгүй байгаа гэдгийг харж байх хэрэгтэй, түрүүлчихсэн байвал түүнээс суралцахаа бод... Хүмүүсийн ярьдгаар эрин үетэйгээ хөл нийлүүлж, байнга урагшаа харж явах хэрэгтэй, эс тэгвэл бүдэрч өөртөө л гай тарина... Өвөгчүүл та нарын хувьд өнөөгийн амьдралын түвшин диваажинархуу байдаг бололтой, энэ чинь л нөгөө урагшлах хөдөлгөөн чинь учраас тэр нь зүйн хэрэг. Гэхдээ цаачдын амьдрал ахуйг цаашид ч сайжруулах хэрэгтэй. Бодоод үз л дээ! Цаанд хашаа барих ч хэрэггүй, хадлан бэлтгэх ч хэрэггүй. Тав зургаахан хүн гурван мянгатай сүргийг маллаж байна, гагцхүү тэдэнд олигтойхон цалин өгч, бүх шаардлагатай юмаар нь хангаад л жилийн эцэст цэвэр ашгаа аваад байх хэрэг. Бас газар нутаг бидэнд хэчнээн байна? Асар уудам! Ганцхан манай Магадан мужийн нутаг дэвсгэрт л гэхэд төлөвлөсөнчлөн ганц сая цаа бус бүтэн хагас сая багтана. Бидэнд газар хүрэлцээтэй байна, хүн хүрэлцээтэй байна, зөвхөн аж ахуйг л олигтойхон эрхлэх хэрэгтэй, олигтойхон эрхлэх! гэчхээд Хабаров гараа савлан бухимдаж дуугүй болов. 

	Нэлээд хэсэг чимээгүй байсны эцэст Ганя унтарсан тамхиа зуух руу хаяад урамгүй дуугаар, 

	— Чи ч хамаагүй мөрөөдөж байх шив, нээрэн дэндүү мөрөөдөж байна. Нядалгааны газрыг тойроод бугын эвэр хэчнээн овоорч байдгийг чи үзсэн, уул шиг шүү дээ! Бас туурай ч овоорч байгаа, гэтэл тэр чинь гойд сайхан цавуу болно. Хэн нэгэнд зарж борлуулах сан гэж даргад хэчнээн удаа санал тавьсан билээ. Манайд үүнийг хэн ч авдаггүй юм, харин Япон мөд эвэр худалдаж авах ч юм шиг дуулдсан гэж хариулдаг. Бушуулж үзээсэй, цөм л хамтралд орлого шүү дээ. Гэхдээ яах вэ, хэзээ нэг цагт манайх ч бүх юмтай болно: угсармал авсаархан байшин, нэг уутыг тогоотой ус руу хийхэд л тогоо дүүрэн тостой, сонгинотой нухсан төмс болчихдог янз бүрийн хөнгөхөн консерв зэрэг бүх юмтай болно гээд Ганя шүлсээ залгисан Николкаг жоготой харснаа, 

	— Эсвэл мөхөөлдөс... Москвад үзэсгэлэнгээр явж байхад би шоколадтай, жимстэй, бас нэг эскимос гэдэг модон иштэй зэрэг янз бүрийн мөхөөлдөс зогсоо чөлөөгүй идэж билээ гэв. 

	— Эскимос биш эскимо! хэмээн Николка инээмсэглэн өгүүлэхэд Ганя баярлан, 

	— Тийм, тийм! Эскимо! Василий Иванович бид хоёр тэнд арваад жилийн өмнө очсон юм. Тэр тэнд нимгэхэн гурилан аягатай мөхөөлдөс амьдралдаа анх удаа идэж үзсэн. Би тийм хоёр аягыг худалдаж аваад нэгийг нь түүнд өгч, нөгөөг нь өөрөө идлээ. Аяга нь хазахад тожгоноод, мөхөөлдөс нь элсэн чихэр асгасан хаврын цас шиг сайхан амттай. Василий Ивановичид тэр мөхөөлдөс сайхан санагджээ. «Бага байна» гэж байна шүү. Тэгээд арван аягыг авлаа, гарт нь багтдаггүй. «Аль вэ, тусалъя, хоёр аягыг нь би идчихье». — «Үгүй ээ, чи өөртөө авахгүй юү, минийх бага байна» гэдэг байна шүү. За яах вэ, тэгээд л явцгааж байлаа. Халуун гэдэг жигтэйхэн! Хүн амьтан гэж тоймгүй, хашаатай цаа шиг л нааш цааш, ийш тийш хөвөрнө! Василий Иванович нэгийгээ идэж байх хооронд нөгөөдүүл нь хайлж хурууных нь завсраар гоожиж эхлэх нь тэр. Мань хүн гар хуруугаа долоож байгаад хамраа аяга руугаа дүрчихлээ. Нөгөө аяганууд нь сэмэрхий даавуу шиг гоожно. Ажил бүтэлгүй болж буйг мэдээд Василий Иванович шуурхайлж гарлаа! Гэтэл хоёрхныг залгиад, хоолой нь өвдөөд цаашаа байдаггүй. Мөхөөлдөс нь бүр ханцуй руу нь гоожлоо, духандаа түрхчхэж, яг л бидний циркт үзсэн нөгөө алиалагч л гэсэн үг. Мань эр дахиад л гараа долоолоо. Костюм дээр нь дусчихлаа, нөгөө үнэтэй хар костюм нь шохой цацчихсан мэт болчих нь тэр. Тэгээд «Туслаач! Бушуухан энэ аягануудаас аваад ид... Би чамд өгч байна!» гэж хашхирч байна. Тэгэхээр нь би «Үгүй, баярлалаа, би болсон» гэж хариулав. Улсууд инээлдэн, түүнээс зайлцгааж, хогийн сав руу заацгаагаад байж билээ... хэмээн нүдээрээ инээн, жишимгүй ярихад цаадуул нь үнэн санаанаасаа хөхрөлдөн байна. 

	— За тийм байж, та нартай ингээд байвал үүр цайтал унтахгүй хэрэг. Явж унтъя гээд Фока Степанович босов. 

	Фока Степановичийн араас Костя Худяков хоёр явлаа. Майхан дорхноо зайтай болов. Николка олзуурхан хажуулж, чилсэн хөлөө жийхэд Шумков Хабаров хоёр мөн дуурайж, харин Аханя Ганя хоёр завилсан чигээрээ суусаар байв. 

	Удалгүй Ганя нохдоо хооллохоор гарлаа. Тэгээд арваад минутын дараа хөнжлөө сугавчилсаар бөөн сонин барьж орж ирэв. 

	— Таг мартчихжээ, Николка, чи уучлаарай, чамд захиа ирсэн. 

	Николка нимгэхэн дугтуйг яаран нээв. Ээж нь баавгайн донтийг авсан, бурхны авралаар амар сайн сууж байна, үнэнийг хэлэхэд тэнгэр муухайрахын өмнө ууц нуруу нь байн байн өвддөг, гэхдээ энэ ч насных гэж бичсэн байв. Хүүгээ салхи савир авахаас болгоомжлохыг захиж, гэртээ ирээсэй гэжээ. «Хүү минь, гэртээ ир л дээ, би байнга санаа зовж, усан нүдэлж сууна. Өвгөн чамайг дахиад ямар ч юм болсон зэмлэхгүй гэж байгаа. Түүний танил нэг мужаан чамайг шавь болгон авахаар байна. Энэ их сайхан мэргэжил, дандаа дулаахан байранд, дандаа цэвэрхэн байна, бас цалин сайн авна. Хүү минь, хүрээд ир, буян бодож Оксён Феофановичтэй эвлэр, идэр залуу насаа битгий сүйтгэ...»

	Тэр бээр шөнө дунд хүртэл ээждээ захиа бичлээ. Бичиг үсэггүй ээж нь захиаг нь хөрш авгайдаа авч очих буюу захиа хойд эцгийн гарт орж болох учир Николка ээжийнхээ сайн сайханд хор хүргэх юм уу, хойд эцэг нь ээжид нь уурлаж болох ямар нэгэн зүйл бичихгүйг хичээв. 

	Өглөө нь Ганя Хабаров хоёр Ямск руу яваад өгцгөөв. Хабаров шалгалтаасаа хоцорч байсан тул ганцаараа шалгалт өгөх хэрэг гарах вий гэж сэтгэл зовсон ажээ. 

	— Чамд ямар ялгаа байна? гэж Николка гэнэн асуулт тавихад Хабаров орчноо эргүүлдэн хараад, 

	— Ихээхэн ялгаа бий. Хэнээсээ хуулж, хэнээсээ «будаа идэх вэ» гэдгээс авхуулаад ганцаараа шалгалт өгөх чинь тун тусгүй, амьдаа минь... Чи юу гэж бодсон хэрэг вэ? Би бол дундаж оюутан. Энэ далимд хэлэхэд дундаж хүмүүс дээр л орчлон тогтож байгаа шүү дээ гэж хулмалзан өгүүлэв. 

	Майханд зайтай болсныг эс тооцвол Хабаровыг явлаа гээд бригадад юу ч өөрчлөгдсөнгүй. Цаачид түүнтэй болгоомжтой, хөндийдүүхэн харьцдаг байсан. Энэ нь мань хүн бригадыг дуртай цагтаа хаяад явчхаж чадах түр хүн байснаас болсон байх, түүнээс гадна тэр бээр дээд боловсролтой, хожмын дарга учир тэдэнтэй эн тэнцэхгүй гэдгийг малчид үргэлж бодолцдог биз. Нэмэрт нь мань эр энэ тухайгаа амаараа ч юм уу, төрхөөрөө ч юм уу байнга цохож байдаг билээ. Үүний хамт малчид түүгээр бахархана, эрдэм номтой гэдгээр нь, өөрсдийнх нь дундаас төрсөн гэдгээр нь бахархана. 

	Ганя тав дахь хоног дээрээ буцаж ирэв. Малчид тун сая хоёр зарь төхөөрөөд, цай ууж, түүхий элэг идэх санаатай байтал хөллөгөөний ноход хуцаж, цааны төвөргөөн сонстсон учир майхнаасаа харайлган гарцгаажээ. 

	— Амар мэнд үү! хэмээн Ганя дахиад л тээр тэндээс малчидтай мэндэллээ. 

	Тэгээд майханд орохын өмнө гутлынхаа цасыг унагах гэж саваагаар тогшлон, энэ зуур огт хаашаа ч яваагүй аястай, 

	— Василий Иванович өнөөдөр цаагаа туугаад явсан. Тэднийхээс наян толгой дутлаа. Та нарыг хүлээж байна, бүх юм бэлэн, түргэн нүүж ирцгээ гэж Иванова хэлүүлж байна. Би түүнд Васька Шумков илүү цаатай байгаа гэж хэлсэн чинь үнэмшдэггүй. Николка яаж цаа олсныг би тэд нарт ярьсан юм. Би Василий Ивановичид «Шумковын ажил явдал одоо зүгширнэ, яагаад гэвэл тэднийд орос малчин байна, харин танайд бол байхгүй» гээд хэлээд тавьчихсан. Тэгсэн чинь мань хүн Ивановагаас «Надад бас орос малчин өгөөч дээ» гэж нэхсэн. Иванов гараа алдлаад «Дахиад байхгүй ээ, хамтрал, районы хэмжээнд цорын ганцхан тийм малчинтай» гэж инээд алдсан хэмээн ярив. 

	Малчид инээмсэглэн, Худяков бүр нуга нуга хөхөрлөө. Николка түүний ингэж хөхрөхөд угаасаа дургүй билээ. Гэтэл одоо малчдын инээмсэглэхийг хүртэл дооглож байгаад тооцож «За, гайгүй, та нар дооглоцгоож л бай, та нараас дутахгүй болохоо ямар ч байсан нотолно» хэмээн гоморхон бодов. 

	Ганя түүхий элэг цадталаа идэж, цай ханатлаа уугаад хонолгүй яваад өгөв. 

	Сүргээ тооллогын хашаанд үд дунд тууж ирцгээжээ. 

	Николка орчин тойрныг сониучирхан ажиглав. Хавийн цас цааны хөлд гишгэлэгдэж дагтаршжээ. Эргэн тойрон ердийн ой байх бөгөөд модны завсраар нэг өндөр шургааган хашааны булан харагдана. Тэр хашаанаас лоовууз, дах, нэхий дээлтэй арав гаруй хүн сүргийн цаагуур даялан малчид руу чиглэн айсуй. Зүүн талд бургасан төгөл дотор гол зурайн цайрч, голын цаана намхан дэнж дээр хоёр майхан харагдана. Тэгээд өөр юу ч байдаггүй. 

	— Нөгөө тооллогын хашаа чинь хаа байна? хэмээн ирж яваа улсыг шимтэн харж байгаа Шумковоос Николка гайхширан асуув. 

	— Үгүй, тэр л байна шүү дээ, үзэхгүй байна гэж үү? хэмээн бригадын дарга шургааган хашааны зүг дохив. 

	Николка ирж яваа улсын дотроос өнгөрсөн жил Ямскт цуг нисэж ирсэн өндөр зоотехникчийг шууд танив. Түүнтэй зэрэгцэн хамтралын дарга Иванова хазгар Ганя хоёр явж байна. Ганя нуруулаг хүүхний дэргэд одой шиг харагдана. Николка бусдыг нь танихгүй ажээ. 

	Харилцан гар барилцаж, дуу шуу болсны дараа Шумков, Иванова, Ганя гурав зайдуухан очоод нэг юм зөвлөлдөж эхлэв. Лоовуузтай, танихгүй эвен, камчадал хүмүүс Николка руу очиж, дал мөр лүү нь нөхөрсгөөр алгадан, түүхий элэг, чөрх загасны хуурга идэж байгаа эсэхийг лавлаж иддэгийг нь сонсоод, 

	— Николка, эр хүн! Энэ бол жинхэнэ малчин! Элэг, хуурга иддэг, хав загасны тос уудаг хүн ёстой сайн малчин! хэмээн шагшин магтацгаав. 

	Цаадуул нь мань хүнийг томчуул анх удаа хэд алхсан, анхныхаа холбоос үгсийг хэлсэн хүүхэд рүү харж байгаа мэт баясан ширтэцгээнэ. Тэд нар өөрийг нь цагаан хэрээ мэт үзэж байгааг тэр бээр мэдрэвч эс гомдон, тоосон шинжгүй, тэр ч байтугай тоглоом болгох санаатай дотроо анан гагцхүү хөмхийгөө чанга зуух бүлгээ. 

	Тэгтэл ч Шумков Ганя хоёр малчид руу ирлээ. 

	— За хонгорууд минь, маргааш өглөөг хүлээлгүй цаагаа шууд л тооллогын хашаа руу тууж оруулах гээд үзэхээр шийдлээ. Бид олуулаа байна, эд нар тусална хэмээн Шумков нядалгааны бригадынхан руу дохиж, 

	— За яах вэ, Костя, үзээд алдах уу? гэв. 

	— Үзээд алдалгүй яах вэ, цаг зөндөө байна шүү дээ хэмээн Костя итгэл муутайхан өчив. 

	— Шууд орохгүй дээ. Маргааш болтол хүлээх хэрэгтэй гэж нэг хүн олны дундаас дурамжхан өгүүлэв. 

	— Одоо үзнэ гээд Шумков Николка руу эргэж, 

	— Дүү хүү, Аханя руу тавиад хүр, хөллөгөөний хонхтой цаануудаа аваад ирэг, сүргээ тооллогын хашаа руу оруулах гэж байна гэж хэл. Түргэн гүйгээрэй! гэв. 

	Гэтэл Николкаг арван метр ч гүйж амжаагүй байхад Аханя цуваа хөсөгтэйгөө модны цаанаа гарч ирэхэд хоёр цаанд нь хонх «Жинн! Жинн! Жинн! Жинн!» жингэнэнэ. 

	Өвгөн үг дуугүй хөсгөө хөтлөн хүмүүсийг тойрч, сүргийн хажуугаар өнгөрөөд, хаа ч сааталгүй ой руу орлоо. «Жинн! Жинн! Жинн! Жинн!»

	— Өвгөн та нарын маргааныг шийдчихлээ гэж Иванова инээгээд тууварчдад саад болохгүйн тулд хажуу тийш зайлав. 

	Тэнд байсан хүмүүс сүргийн нэг талаас тойрон хашхирч исгэчсээр Аханягийн далд орсон зүг рүү цааг тууцгаалаа. 

	Николка тооллогын хашааг хяхтнасан том хаалгатай эртний оросын дүнзэн хэрэмэрхүү юм гэж дотроо төсөөлж байсан учир тэр учиртай хашааг хайгуулдан урагшаа шимтэн харж, орчныг сониучирхана. Гэтэл урд нь нөгөө л ой, харин зүүн, баруун талаар сүрэг тууж буй зүгт зэрэгцээ хоёр намхан хашаа байна. Сургааг нь ургаа модонд хадаж бэхэлсэн ажээ. Хөндлөн сургаагийн завсраар тугал шургаад гарчихмаар, том цаанууд нь бол дээгүүр нь харайгаад гарчихмаар ажээ. 

	Хоёр хашаа ойртон өндөрсөж, сургаагийн хоорондох зай багасаад байгааг Николка удалгүй анзаарав. Сүрэг ч тэр аясаар хошууран цуварч, тууж яваа улс чанга чанга исгэчин, сүүлчийн цаануудыг улам шахна. Хонхнууд дуу дуугаа аван яарах мэт энд тэнд жингэнэнэ. Хоёр хашаа хошуурсаар хоорондоо таван метр хэртэй зай үүсгээд зогсжээ. Түрүүчийн цаанууд тэр хүрээд явдал нь удаашран, чихээ солбин, ийш тийш шиншлэн байна. 

	— Шахаад бай! Шахаад бай! хэмээн Шумков гараараа савчин бачимдан хашхирч, тууж яваа улс ч тэр даруй сүргийг бүчин авч хашхирч гууглан шахацгаалаа. 

	— Түргэн! Түргэн, залуус минь арагш нь эргүүлж л болохгүй шүү! Нэгэн зэрэг шахаарай! Яваарай! Яваарай, хөөрхийс минь!

	Арынхдаа шахуулсан түрүүчийн цаанууд дурамжхан урагшилж, тэг тэгсээр хурдаллаа. Хэсэг зуурын дараа ой тасарч, нэлээн том аглаг чөлөөний цаад талд хашаанаас уяатай хөсгийн цаанууд харагдав. Сүрэг энэ аглаг руу сад тавин орж ирээд, тэр даруй тархахдаа хаа сайгүй хашаанд тулжээ. Сандарсан цаанууд гарах газар хайн эргэж давхилдсан боловч малчид хашааны амыг сургаагаар таглаж амжсан учир нэгэнт оройтжээ. Сүрэг урхинд орох нь тэр!

	— За хонгорууд минь, баригдах чинь энэ! Бид эднийг мөн сэргэлэн дөнгөв өө! Шууд туугаад оруулчихлаа! Тосолчихсон юмаар оруулж байгаа мэт! Бид ч мундаг байна шүү! Орохгүй гэж хэн хэлсэн бэ, яаж орсон гээч! хэмээн хүмүүс дор бүрдээ баярлан дуу алдацгаана. 

	Тооллогын хашааны өндөр гурван метр хэртэй, сургааг нь бүдүүн, модонд дотор талаас нь урт хадаасаар хадчихсан учир ийм хоригийг давах ч аргагүй, нураах ч аргагүй. 

	— Васька, энэ жил чиний аз иржээ гэж би хэлсэн шүү дээ. Хамтралын хэмжээнд ганц ширхэг шинэ карабин ирсэн нь чамд таарчихсан. Василий Иванович сүргээ тооллогын хашаанд хоёр өдөр ноцолдоод оруулж чадаагүй, гэтэл чинийх шууд туувраасаа л орчихлоо хэмээн Ганя Шумковт өгүүлэв. 

	Шөнө орой болтол майханд лаа асаж, хүмүүсийн чанга чанга дуу хадаж, улайссан төмөр зуухан дээр том саванд бугын сайхан мах пур пур буцлав. Дарга хүүхэн малчдын шаргуу хүсэлтийг харгалзан тэдэнд жаахан юм балгахыг зөвшөөрч, өөрөө ч бас хүртсэн учир дугуй царай нь улаа бутран минчийж, борхон нүд нь гялалзан байна. 

	Майханд халуун, зайгүй гэдэг нь жигтэйхэн. Николка буланд шигдчихээд, ам халамцан шуугилдан байгаа бусдыгаа чимээгүй дурамжхан харж сууна. Даргыгаа тойрон суугаа үрчгэр хүрлэгэр нүүр нь энд тэндээ жаварт хайруулсан, өөхөөр тосолсон мэт хөлс нь дааварлан буй саарал хувцастай хөтөч цаачид цөм түүнээс эмээх янзгүй урцны эзэгтэйтэй ярилцаж байгаа мэт хээгүй хөөрөлдөнө. Тэр хүүхэн ч энэ мөчид ширүүн даргаас урьдаар урцны эзэгтэйг илүү санагдуулна. Энэ нь нэг талаас Николкад аятайхан санагдавч нөгөө талаас энэ шийдэмгий хүүхэн ямар ч хамаагүй тушаал буулгаж, дуугаа өргөж, аль ч мөчид урцны эзэгтэйгээс дарга болж хувирч магадгүй тул болгоомжлох хэрэгтэй байлаа. Ер нь даргын царай ч тиймэрхүү харагдана. Тэр бээр хөгжилтэй инээд алдан, малчдын яриаг зөвшин толгой дохиж байвч царай нь дорвитой хэвээр, хэлэх ярих нь итгэлтэй, эрх дархаа илэрхийлэх учир зохих хэмжээнд өөриймсөг хээгүй байж болох ч түүнтэй ёсчлон харьцах учиртай нь илт. 

	Нэлээд халамцсан Фока Степанович, 

	— Наталья мундаг! Наталья бол манай хүн, яриад яах вэ.. Шаггүй хүүхэн! Шагнасан ч чадна, чих мушгисан ч чадна, би үүнийг мэднэ л дээ, сургуульд цуг байсан юм чинь, яриад яах вэ.. хэмээн чанга дуугаар өгүүлснээ аяганы тэг дундуур архи аягалаад зориг муутайхан, 

	— Наталья Петровна! Дахиад бидэнд ганцхан балгачих, хамгийн сүүлчийн балга! Энэ сайн жилийн төлөө уучих! Бид бүх цаагаа туугаад ирсэн! гэв. 

	— Үгүй ээ, Фока Степанович, би болсон, чи ч гэсэн болсон шиг байна, маргааш хэцүү өдөр болно, гэтэл чи шартаад өвдчихнө. 

	— Би шартдаггүй хүн!

	— Тэгвэл шартдаг хүмүүс бий. Түүнээс гадна та нар тооллогын хашаанд жижүүр тавих хэрэгтэй, юмыг яаж мэдэх вэ, хэн нэгнийх нь нохой дайрч ороод гай тарьж болзошгүй. Чи, жишээлэх юм бол, найдвартай харуул болж чадахгүй, харин гадаа унтчихаад хөлдчихнө. 

	Костя талимааран инээмсэглэж ярианд оролцов. 

	— Манайд уудаггүй хүн бий. Николка уудаггүй юм, мань хүн л харуулд гарна даа. Бид нар одоо санаа амар болсон, зодоо хийхийн цагт салгах хүнтэй, мөн жижүүр хийх хүнтэй... 

	— Тийм шүү! Нээрэн тийм! Николка уудаггүй! Тэр харуулд гарна! Николка! Николка! Чи цаа манана биз дээ? Юу гээд тэнд нуугдчихаад байна? Юунаас ичээ вэ? Николка, нааш ир... хэмээн малчид шуугилдав. 

	— Николка эр хүн, ёстой сайн малчин болно! Харин жаахан жаахан сургасан хэрэгтэй... 

	— Тэгвэл өөрөө л сурга л даа, Аханя. Хамаг туршлагаа түүнд эзэмшүүл. Ингэхэд Родников, чи нээрэн яагаад нуугдчихаад байна? Аль вэ, гэрэл рүү ойртоод орхи, ямаршуухан эр болж вэ, би харъя. 

	Николка дурамжхан наашлах зуур «Би ямар зураг юм уу?» гэж дургүйлхэн боджээ. 

	— Хөө, яасан том болоо вэ, бас ууртай байгааг нь! Юунд сэтгэл дундуур байна, Родников? Эсвэл ажлаасаа урам хугараа юу? Ямар том болоо вэ, үгүй ер, тэнгэр минь! Хаашаа зүтгээд байгаа хэрэг вэ, энэ хүн чинь? За, яаж шуухан аж төрж байна? Малчид чамайг гомдоодоггүй биз? Ажил чинь сэтгэлд чинь таарч байна уу? Яг л чин үнэнээ хэлээрэй гэж Иванова Николкаг эгцлэн ширтэж инээмсэглэн шалгаав. 

	Малчид, хөтөч нар чимээгээ намдаж Николка руу ширтэцгээлээ. 

	— Яагаад дуугарахгүй байна?

	— Шаардлагагүй байхад юугаа ярих билээ? гэж Николка хүүхний аясыг дагуулан өгүүлж, 

	— Сэтгэлд таараагүй сэн бол аль хэзээний явчхалгүй яах вэ дээ. Энэ ажил миний санаанд таарч байна гэв. 

	Малчид сайшаан инээмсэглэцгээж, дахиад ам өрсөлдөн Николкаг магтацгааж гарав. 

	Иванова үнэн санаанаасаа гайхаж, 

	— Үгүй ер дөө! Жил болсны эцэст чамайг ийм өөдрөг бодолтой байна гэж даанч бодсонгүй. Ёстой эр хүн! Чиний тухайд би сэтгэл хангалуун байна. Манайд орос малчин ерөөсөө байгаагүй, харин нэг хүн малчин болох гэж оролдсон боловч гурван сарын дараа ид шумуулын үеэр зугтаад алга болсон гэж ярилаа. 

	— Ой! Тийм нэг малчин байсан, байсан хэмээн Аханя толгой дохиж, 

	— Мөн ч ширүүн хурхирна шүү! гээд мань хүн унтаж байгаа хүнийг дүрслэн инээдэмтэй чанга хурхирав. 

	— Ийм чанга хурхирдаг байсан гэж үү? хэмээн Иванова бүр гайхаж хоцров. 

	— Яг ингэж хурхирдаг юм. Тэр нюча (орос хүн) биднийг ерөөсөө унтуулдаггүй байсан. Том нюча байсан, гүзээ нь жигтэйхэн том, яг л жирэмсэн авгай гэсэн үг. Эгцхэн толгод өөд огт гарч чадахгүй шүү дээ. «Пфу! Пфу! Хыр˗хи! Хыр˗хи!» гээд л амьсгаадчихна. Дандаа л хөлс нь асгарч явна. Шумуул жаахан жаахан хазсан, мань эр шумуулыг муухай зүхнэ. Удалгүй тосгон руу явсан. Очиж авгайгаа жаахан жаахан тэмтэрсэн, дахиад буцаж ирсэн гэж яриад явсан. Гэвч эргэж ирээгүй гээд өвгөн ханиалгаснаа малчид руу нүдээ жоготой ирмэж, 

	— Тэр нюча энд бугын мах идсэн байсан хооронд авгайг нь өөр эр тэмтэрсэн... нэг хөнжилд хоёулаа унтсан... хэмээв.

	Хүмүүсийн инээх амьсгаанд лааны гал налан бөхийж голгонон хийсэв.

	— Энэ Аханя, үгүй, энэ Аханягийн байгааг... Таныг ингэж наргидаг эр гэж ер бодсонгүй гэж Иванова толгой сэгсэрнэ. 

	— Мань эр ч бусдыг дооглоход амар л даа, авгай нь өөртэй нь цуг нүүгээд явах юм чинь, бас эхнэрээ ганцаарыг нь хааш нь ч явуулахгүй юм чинь, харин Шумковын хувьд бол тоглоомтой мантай. Биднийг инээлдэж байхад Василий гутарч суусныг та нар анзаараа биз дээ? Залуухан авгай нь төвд байгаа, гэтэл ямар нэг эр гэтэж байдаг бол яана... Василий, дуулж байна уу? хэмээн Ганя түүнийг егөв. 

	Энэ удаа Шумковыг дооглоцгоон дахиад инээлдсэнээ дараа нь Ганяд өөрт нь мөн халджээ. 

	— Та нартай ч инээх нэг хэцүү, уйлах нэг хэцүү юм гээд Иванова босохдоо хөл нь чилсэн байсан учир аягүйрхэн ярвайв. 

	— Яагаа вэ, дараад суучхаж уу? гэж Фока Степанович асууснаа, 

	— Чи албан тасалгаанаасаа зөөлөн сандал авчирдаг байж гээд Ивановаг үүдэнд очсон хойно, 

	— Дасаагүй болоод л тэр, бидэн дээр ховорхон ирж байна, биднийгээ мартчих юм, мартаж байна шүү дээ, Наталья Петровна гэв. 

	— Энэ ч ажил, тэр ч ажил гэсээр ерөөсөө зав болохгүй юм, Фока Степанович минь, тэгээд та нар дээр ирнэ гэдэг ч... За, та нар цаагаа манахаа мартав аа. 

	— Мартахгүй ээ хэмээн Фока. Степанович унтууцаж, 

	— Үгүй ер, зав болдоггүй гэнэ! Гэтэл бугын аж ахуйн цэвэр ашгийг тоолох болохоор цаг олж байна шүү дээ! гэж үглэв. 

	Тайгын дээгүүр үүрийн жихүүн цэнхэр туяа татав уу, үгүй юү л хүмүүс тооллогын хашаа руу ирлээ. Николка дөнгөж үүрээр л жаахан дугхийх ая таарсан тул жаварт бээцийн байн байн эвшээлгэнэ. Малчид даргатайгаа, нядалгааны бригадынхантай ярилцаж байх хооронд Николка тооллогын хашааг бүтэн тойрч үзэв. Тэр нь дугуйруулж барьсан 150 метр голчтой том хашаа бөгөөд дундуураа гурван хамраар хуваагдсан ажээ. Гурван хашаа нь битүү босоо шургааган ханатай жижгэвтэр дугуй хоригт тулжээ. Хоригийн гурван хаалга их хашааны нэг нэг тасархай руу гарсан агаад хоёр тасархай нь хоосон аж. Гурав дахь хамгийн том хаалганд мал хөөхөд зориулагдсан модон мөртэй аж. Том хаалгатай хэсэгт одоо сүрэг байна. Энэ дугуй хориг ямар зориулалттайг Николка эс мэдэх авч бүх цааг энэ хоригоор цувуулж, хоосон байгаа хоёр хэсэг хашаа руу оруулах болов уу гэж бүдэг бадагхан тааварлана. 

	Тэр бээр энэ бүхнийг үзэх сэн гэж яарна. Бусад хүн ч нэг их тайвшрахыг бодсонгүй, ярилцаж дуусаад бушуухан хашаа давж дотор нь орцгоов. Ганя, Шумков, Аханя, Иванова дөрөв хоригийн хана өөд авирч шургааган хашааны орой дээр гарч сууцгаагаад, сурагчийн болон тэмдэглэлийн дэвтэр гаргацгаан, доор зогсоцгоох хүмүүс рүү хүлээх мэт харцгаалаа. 

	— За, эхэлж болох уу? гэж Костя асуугаад хариу хүлээлгүй Николкаг өөр лүүгээ дуудав. 

	Тэр хоёр өргөн хаалганы хажуу талын хэсэгхэн намхан хашаа дээгүүр давж оров. Костя нэг ч үг хэлэлгүй Николкаг буланд зогсоогоод, хаалгыг хашаанд нь тултал нээсэнд мань хүн тэрүүхэн буланд нь хоригдлоо. 

	— Хашхирахтайгаа зэрэг хаалгаа нээгээд ард нь хөдөлгөөнгүй зогсож дахиад хашхирангуут хамаг хүчээрээ хаалгаа хаагаад бушуухан түгжээд авах хэрэгтэй. Ойлгов уу? За тэгж хийнэ шүү. Одоо хаалгаа онгорхой орхи. 

	Нөгөө олон хүн сүрэг рүү цувран орсноо гэнэтхэн хагас дугуйран тарж сүргээс зуу орчмыг тастан муухай хашхиран модон мөр лүү элдлээ. Улангассан цаануудыг модон мөртэй хонгил руу хөөхөд цаанууд хоригийн онгорхой хаалга руу давхилдан хориг руу чихцэлдэн орсноо цааш гарах нүх хайж тийм юм байхгүй учир эргэн зугтах гэж оролдовч ухаан жолоогоо алдсан олон цаа хаалга руу дайрлаж, араас нь хүмүүс муухай хашхиран гар даллан тууж байгаа учир эргээд гарч үл чадна. 

	— Хаагаарай!! хэмээн хэдэн зэрэг хашхирсанд Николка хаалгыг хамаг хүчээрээ мөрлөн түлхэж хамхиад түгжээгээ хийгээд авлаа. 

	Хоригт хориод цаа чихцэлдэн орж бусад нь хүмүүсийн завсраар сүрэг рүүгээ буцаад зугтчихжээ. Нядалгааны бригадын гурван хүн хориг руу орж, малчид тэр даруй хашаа дээр авирч гарсанд Николка ч мөн хожимдсонгүй. 

	Хоригт байгаа цаанууд нүд нь цахилан, бие бие дээрээ овоорч хана өөд мацан цамнавч ханын нүцгэн босоо шургаагаас хөл нь халтиран байна. Хориг дугуй хэлбэртэй учраас цаанууд аль нэг тал руу нь илүү хүчтэй зүтгэнэ гэх зүйлгүй ажээ. 

	Тооллогынхон цааны нийт тоог дэвтэртээ тэмдэглэчхээд, нас хүйсээр нь мянжиг, хугаш, дасван, донгор, зарь, этэр хэмээн ялган бүртгэнэ. Хоригт орсон цаан дотор хоёрхон зарь байв. Аханя тэдэн рүү заамагц нядалгааныхан сэрэлзэн байгаа олон эврээс нүүрээ сурмаг зайлуулж цааны дундуур арайхийн чихсээр нөгөө хоёр зарийг нэг хаалга руу түлхэн оруулав. Нөгөө нэг хаалгыг цэлийтэл нээсэнд хоригт үлдсэн цаанууд ямар ч туулга шахлагагүй тийшээ давхилдан гарлаа. Хориг хоосон болмогц тэр хаалгыг хаав. Зүүн хашаанд хоёр зарь гарах газар хайн нааш цааш давхилдаж, баруун талын зайтай хашаанд нь нийтийн дундаас «азтай» цаанууд эврээ сэжлэн холхино. 

	— Николка! Хаалгаа нээгээрэй!

	Мань эр буун харайв. Тэгээд «Нээгээрэй! Хаагаарай!» гээд дахин давтагдлаа. 

	Хаалганы ард зогсох хялбархан боловч ямар ч сонирхолгүй ажээ. Худяков гүйх дургүйг мэдэх учир Николка нэг аяыг нь тааруулж байгаад түүнийг дуудаж орондоо зогсохыг санал болгосонд цаадах нь баярласнаа нуулгүй тэр даруй зөвшөөрөв. 

	Николка хоолойгоо сөөтөл хашхиран, улайран гүйн харайлгалаа. Тэр бээр гаднын улсад сайн хүн болж харагдах гэсэндээ ингэж мэрийсэн бус, тэгэх бодол ч мань хүнд байгаагүй билээ. Ээжийнхээ биеэ нөөдөггүй занг өвлөн авч тийнхүү ажилд байгаа хүчээрээ зүтгэж заншсан хүн. Хүн магтаж, хүчээ гамна гэвэл тэр бээр улам махран ажиллана. 

	Хүмүүс нэг цаг тутам түр амсхийж, хөлстэй толгойноосоо малгай, лоовуузаа авч, явган сууцгаан тамхилж, энэ тэрхнийг хүүрнэнэ. 

	Үргэсэн сүргийн дээр шингэж буй нарны туяанд хумхисан ягаавтар торон хөшиг шиг харагдах манан суунаглана. Бугын заар хаа сайгүй ханхлан, гишгэлсэн цасан дээр энд тэндгүй туг үс хөглөрнө. Сүрэг хуйлран нүргэлнэ. 

	Эхний өдрийн ажлаа бүрий болж байхад дуусгацгаав. Тоочид харанхуй хориг дотор хаана нь зарь, хаана этэр байгааг ялгаж харахгүй болсны гадна бүүр бээрчхээд тэсэх юм биш! Харандаагаа ч барьж чадахгүй алдчихна, арьсан бээлий ч нэмэр болдоггүй. Харин цаа ялгаж байгаа хүмүүс халууцаж байгаа гэдэг нь жигтэйхэн, хувцсаа хуу тайлаад цасан дээр хэвтэх сэн гэмээр! Николкагийн хорхой аль хэдийн дарагдаж, хэл нь зууралдан, хөл нь сульдаж чичгэнэн, сөгдчих гээд болдоггүй. Бусад нь ч ялгаагүй ядарч, хөлөө цасан дээгүүр шир шир чирсээр майхан руу залхуутайяа сажилцгааж харагдана. Ганцхан Худяков л хөл хөнгөн явж байвч царай нь бас л ядарсан шинжтэй. Николка «Худлаа тэгж байна» хэмээн жуумалзан бодов. 

	Маргааш нь цааг хориг руу тууж оруулахад бүр ч хэцүү болжээ. Ялгаагүй цааны тоо цөөрөх тусам хашаа цэлгэр болж, бугууд хүмүүсийн хоорондуур зугтаад гарчихвал хашааны тэртээ зах руу дайжаад, дахин тэр хүрч сүргээс тасалж авах хэрэг гарна. Одоо хоригт нэг оруулахдаа арав гаруйхнаас илүүг оруулж чадахгүй болов. Тууварчдын муухай зүхэх нь улам бүр нэмэгдэн байна. 

	Гэтэл ялгах цаа зуун тавиадхан үлдсэн гурав дахь өдөр бүр ч хэцүү болов. Цөөхөн цаа том хашаанд ч хамаагүй хуйларч давхиад, цартай эвэрлэг хайрцагт байгаа мөнгөн усны ганц дусал шиг баригдах юм биш. Цаанууд хориг руу ер орж өгөхгүй, шахуу хаацайлж яваа тууварчдын дундуур сүрэг чононд хөөгдсөн мэт улангасан гарч зугтана. 

	Малчид аргаа бараад бугуйлаа авчирцгаалаа. Барьж авсан цаагаа хориг руу хүчээр чирч оруулах цааш нь аль нэг хаалга руу түлхэж гаргана. Хожим хэн нэг нь цааны хойд хөлөөс бугуйлаар оосорлоод хориг руу тууж оруулахыг санал болгосон. Тэгүүлсэн цаа хоёр тийшээ зулран, хашаа руу буцаж зугтахыг оролдовч хүмүүс зайгүй хаацайлан шахах тул Худяковын онгойлгосон хаалгаар хориг руу ухаан зулаггүй цойлон орно. 

	Үдийн хоолны өмнө хоригоор бүх цаагаа цувуулж амжлаа. Ялган тоолох ажил дуусах нь тэр! Тууварчид хашааны орой дээр суусан чигээрээ дэвтрээ сэгсчин шуугилдаж байгаа тоочдыг ядарсан харцаар тэсэж ядан харна. Тэгтэл ч нөгөөдүүл нь бууж ирцгээлээ. Николка, Шумков Аханя хоёрын инээмсэглэсэн царайгаар ажлын дүн сайн байгааг ойлгов. 

	— За бригадын дарга минь, олон цаа алдаж уу? хэмээн нэг өндөр дохигор камчадал Шумковоос асуув. 

	— Тавин толгой илүү байна! гэж Ганя хэн нэг нь өрсөөд үүнийг хэлчих вий гэж эмээсэн мэт яаран баяртай өгүүлэв. 

	— За, ёстой сайн малчид! Сайн, үнэхээр сайн ажилласан байна. Та бүхэнд баярлалаа гэж Иванова ёс төртэй хэллээ. 

	— Наталья Петровна, баярлалаа гэдгээр ч биднийг хуурахгүй шүү, энэ үгээр чинь ямар үстэй дээл хийж болох биш хэмээн Фока Степанович наргиан болгов. 

	— Үстэй дээлтэй ч болцгооно гэж Иванова амлалаа. 

	Нядалгааны бригадынхан мөн өдрөө хашаанаас ялгасан зариудаа гаргаж, эндээс дөчөөд километрийн зайд, тосгоны ойролцоо байгаа нядалгааны талбай руу туун одоцгоов. Нядалгааны цаануудыг сүрэгтэй нь буцааж нийлүүлчихгүйн тулд сүргээ өнөө шөнөдөө хашаанд нь хонуулахаар шийджээ. 

	Орой нь Иванова өөрийнхөө зургаан хүний цэлгэр майханд бүх малчныг цуглуулав. Малчдыг майханд тарж суумагц, 

	— За яаж байна, цөмөөрөө цуглав уу? гэж асуулаа. 

	— Тэгэлгүй дээ, цөмөөрөө гэж Шумков хариулав. 

	— Улита Татьяна хоёрыг мартчихаа юу? Эсвэл тэр хоёрыг бригадын гишүүнд тооцдоггүй юм уу?

	— Яагаад тооцохгүй байх билээ, ирцгээг л дээ. Николка, гүйгээд тэднийг дуудаад ир гэж Шумков дүлгэнэн мушилзав. 

	Хоёр хүүхэн майханд орж ирээд, үүдний тэнд даруухан сууцгаалаа. 

	— За, одоо ингээд цөмөөрөө цугларчээ. Би товчхон зүйл ярих гэж дуудсан юм. Нэгдүгээрт, хамтралын нэрийн өмнөөс мөн хувиасаа та бүхэнд хөдөлмөрийн ялалт байгуулсан явдалд баяр хүргэе. Танай бригад нэгдүгээр байр эзлэх нь тодорхой бололтой. Слепцов ялгах тооллогоо хийгээгүй нь ч хийгээгүй, гэхдээ урьдчилсан байдлаар үзэхэд тэднийх хорогдолтой байгаа. 

	Иванова малчдыг магтсаныхаа дараа хамтралын ажил явдлын тухай, май загас, сагамхай загас хэчнээнийг барьсан, анчид цагаан үнэгний фермд зориулан хэчнээн тонн хав загасны мах бэлтгэсэн, хамтралчдаас хэн нь ажил хөдөлмөрөөрөө шалгарсан зэргийг товч яриад хамтралын төлөвлөгөөний тухай мөн таниулав. 

	— За одоо хамгийн гол юмаа ярья хэмээн Иванова санаа алдаж өгүүлээд, 

	— Талая амралтад амрах эрхийн бичиг гурвыг танай бригадад хуваарилсан. Бид нэг бичгийг нь Аханяд, нөгөөг нь Фока Степановичид өгөхөөр шийдвэрлэсэн, гурав дахийг нь хэнд өгөхөө өөрсдөө шийдэцгээ гэв. 

	Аханя гомдсон царайтай, 

	— Манай амралт явахгүй байна аа! Би амралтын газар яах юм бэ? гэж тас зөрөв. 

	— Юуны чинь яах юм бэ гэж? Амарч эмнүүлэхгүй юу. 

	— Үгүй ээ, манай амралт явахгүй! хэмээн өвгөн юу юугүй уйлах нь уу гэлтэй царай нь бүр барайж дахин зөрөв. 

	— Аханя, юу болоод тэр вэ? Та яагаад дургүйлхэж байна?

	— Манай амралтад аль хэзээний байсан, одоо өөр хүн яваг. 

	— Өнгөрсөн удаа танд дэмий санагдсан хэрэг үү? Тэнд чинь барагтай байсан уу? гэж Иванова гайхаж ядан асуув. 

	— Барагтай, барагтай гэж Аханя баярлах мэт толгой дохиж гарлаа. 

	— Юу нь тэр вэ?

	Өвгөн гаансандаа тамхи чигжиж асаагаад, зориуд нуугдах гэсэн мэт өөрийгөө тойрон утаа суунаглатал хэд сорсноо гоморхсон дуугаар, 

	— Манай их мах идэж заншсан, амралт их жаахан мах өгсөн. Иймхэн л өгсөн гээд өвгөн чигчий хурууныхаа өндгийг үзүүлж, 

	— Харин янз бүрийн ногоо ийм их өгсөн хэмээн гараараа тэвэр дүүрэн зааж, 

	— Манай энэ ногоог ерөөсөө идэж чадахгүй, дандаа гэдэс өвдсөн. Манай уулаар явсан дохтур намайг загнасан. Өвгөн танд ямар ч сахилга алга гэсэн. Ийшээ сууж болохгүй, тийшээ явж болохгүй, бас тэр лүү харж болохгүй гэнэ. Аагтай цай уумаар санагдана, дохтур дахиад л ийм цай ууж болохгүй гээд намайг толгой түрийгүй загнасан. Бөөн хүн амьтан! Элдэв дэмий хоосон юм бурцгаагаад л, наашаа цаашаа холхиод л, ажил хийх хүн гэж ерөөсөө байхгүй. Тийм амралтын газраас чинь миний толгой өвдсөн гэж үглэв. 

	— Аханя минь, энэ чинь хэзээ сэн билээ дээ? Арван жилийн өмнө шүү дээ... Харин одоо Талаяд чинь гуанзанд нь захиалгын журамтай, хүн хүссэнээ л иднэ. 

	Өвгөн чимээгүй тамхиа татна. 

	— Одоо тэнд эмнэлгийн ажилтнууд нь тун сайн. Та эрхбиш явах юм биш үү? Амарна шүү дээ... гэж Иванова ятгалаа. 

	— Амрахын тухайд бол харин болно шүү гэж өвгөн толгой дохив. 

	— Үгүй, тэгэлгүй яах вэ, зүйтэй! хэмээн Иванова баярлан догдолжээ. 

	— Манай тайгад амарна гэж Аханя хэнэггүй тодруулж хэлээд зальжин инээмсэглэж, 

	— Намайг тайга руу явуулчих, хэрэмчлэх хорхой хүрээд байна гэж царайчилсан дуугаар гуйв. 

	— Үгүй, ийм хүнийг чинь ер яах вэ дээ?! Та нар үүнийг хараач! хэмээн Иванова дуу алдан ихэд гайхсанаа илтгэн хоёр гараа дэлгэж, 

	— Би амар гэж байдаг, гэтэл энэ хүн ан гэж байх юм. Одоо ан хийх чинь өдийд цаа маллахаас хэцүү! Түүндээ хүрвэл та энэ сүргийнхээ дэргэд амарч үз гэлээ. 

	— Үгүй ээ, манай жаахан жаахан тайгаар явж, жаахан жаахан хэрэм буудмаар байна. 

	— Үгүй, залуучууд нь анд яваг л дээ, хөл гар чангатай улс. 

	— Юунд тэгж ярьдаг юм бэ? Манай явж чадна, хэрмийн нүдээр буудаж бас чадна! Удахгүй манай үхэх болно, тэгэхлээр л амрах болно, номхон томоотой хэвтэх болно... гэж өвгөн гоморхлоо. 

	Малчид инээмсэглэхээ больцгоож, санаа зовсон байртай бие бие рүүгээ харцгааж чимээгүй суухад гадаа хөллөгөөний нэг тогтворгүй нохой гинжээ харжигнуулан байх нь сонстоно. 

	— За Аханя, тэгвэл яая гэх вэ, та хүсээд байгаа юм бол тэр андаа яв. Гэхдээ таныг ганцаар чинь явуулахгүй, хань олоорой гэж Иванова урам нь хугараад гоморхсон дуугаар хэлэв. 

	— Манай ханиа хэзээний олсон гэж Аханя цөгцгөнөв. 

	— Хэн байх билээ?

	— Миний хамт явах хүн энэ гээд Аханя Николка руу дохилоо. 

	Николка үүнийг сонсоод, өвгөн үнэхээр өөр лүү нь заалаа гэж үү? гэж бодохоос биеэ хураачхав. Ан хийх тухай тэр хоёр хэзээ ч ярилцаагүй шүү дээ. Нууц мөрөөдлийг нь өвгөн яагаад мэдчихэв? Аханягийн саяын хэлсэн зүйл малчдын хувьд ч санамсаргүй юм болов бололтой. 

	— Та хоёр чинь хэзээ ам нийлж амжаа вэ? гээд Шумков Николка руу гайхширан харав. 

	— Саяхан хэмээн Николка тодорхойгүй бувтнав. 

	— Родников малчны ажилд суралцах ёстой шүү дээ. Түүнийг ажлаас нь хөндийрүүлэх хэрэг юу байна? гэж Иванова өгүүлэв. 

	— Окси! Танай буруу ярьж байна. Манай ингэж бодсон. Залуу малчин юуны өмнө тайгаас айдаггүй болох хэрэгтэй. Уул толгод руу хараад ай даа, яасан сайхан толгод вэ! гэдэг байх хэрэгтэй. Тайгад жаахан жаахан дуртай, анд жаахан жаахан дуртай байвал сая малчнаар удаан ажиллана. Харин тайгаас айгаад байдаг болчихвол тэр дорхноо тосгон руу нүүгээд явчихна. Түүнийг эхний ээлжид тайгад дуртай болгож, янз бүрийн амьтны мөр таньдаг болгох хэрэгтэй, энэ бол малчны гол эрдэм! Манай тэгж бодсон, Николкаг тайга руу явуулах хэрэгтэй гэж бодсон... хэмээн өвгөн тайлбарлав. 

	Дарга гартаа эргэлдүүлж байсан чүдэнзний хоосон хайрцгаа хуруугаараа түргэн тогшилж, нэг юмны тухай чимээгүй бодлогоширно. 

	Николка хөвч шиг чарайчхаад даргын тогшилж байгаа хуруунаас хувь заяа нь шийдэх мэт тэр хуруунуудыг бүлтийтэл ширтлээ. Тэгтэл ч нөгөө хуруунууд тогшлохоо больж, хоосон хайрцгийг шүүрч аваад лааны суурь руу шидэв. 

	— За яах вэ, Аханя, би таны санааг ойлголоо. Таны зөв байх, андаа бэлтгэцгээ! Василий, Фока Степанович, та нарын бас нэгтэй нийлээд Талая руу ээлжээрээ явцгаана биз. Аханя Родников хоёрын оронд би хоёр хүн ирүүлнэ. Нэгийг олоод ятгачихсан, өөр нэг хүн ятгаж дөнгөх байх. 

	Улита Татьяна хоёр зууханд хийсэн түлээ нь шатаж дууссаныг гэнэтхэн санаж хамгийн түрүүнд майхнаас явцгаав. 

	Николкагийн сэтгэл сайхан сэргэж, гадаа гүйж гараад хоолой мэдэн дуулж, хөл мэдэн бүжиглэмээр санагдана. Харин тэгж гэмээ нь малчид өөрийнх нь тухай юу гэж бодох сон бол? Юуны чинь анчин байх вэ, яагаа ч үгүй «жулдрай» банди л байна гэцгээнэ дээ. Гэвч мань хүн магнай хагартал баярласнаа нууж чаддаггүй, цаадуул нь ч түүнийг хараад ойлгосон байртай инээмсэглэцгээнэ. 

	Маргааш нь тэдний бригад сүргээ тооллогын хашаанаас гаргаж, хөвд элбэгтэй нутаг руу нүүн оджээ. Долоо хоногийн дараа Ганя анчдад шаардлагатай хэрэгсэл сэлтийг авчирлаа. 

	Хоёр анчин есөн ачаатай чарга, хорин хоёр цаанаас бүрдсэн авсаархан хөсгөө хөтлөөд нэгэн жавартай өглөө Маяканы нурууны зүг эртлэн хөдлөв. Цас нэг их биш, бас дагтаршаагүй бутархай байгаа учир чарга хөнгөхөн хяхарч, цааны төвөргөөн сэргэлэн шижигнэнэ. 

	Аханягийн цуваа таван чаргатай. Дунд талын чарга дээр гоёлын хувцсаа өмссөн Улита суух бөгөөд тайгаас ангийн мах олж чадахгүй бол нядлах санаатай сүүлчийн чарганаас уясан хоёр залуу хөллөгөөний цааг сэтгэл зовсон янзтай байн байн эргэж харна... Энэ хоёрыг нүүхийн дөнгөж өмнөхөн сургасан учир хүний эрхэнд явж сураагүй, байн байн зулран, чарга дээр урд хоёр хөлөөрөө самран мацаж, алдуурах гэж хамаг хүчээрээ таталдана. 

	Николка мөн байсхийгээд л эргэж харна. Түүний хөсгийн сүүлчийн чарганаас сэлгээний хоёр цаа уяатай яваа. Түүнээс гадна Николка сүүлчийн хүн учраас урдах хөсгөө харах төдийгүй өөрийнхийгөө бас харж явах ёстой. Ачаа гээгдчихвэл дуудаж хэлэх хүн байхгүй, тэгээд холдчихвол гайтай хэрэг болно. Сүүлд нь явна гэдэг хариуцлагатай ажил, Николка ч үүнийг ухамсарлаж байгаа билээ. Царай нь додигор, алхаж гишгэх нь хэвлүүхэн, дуу хоолойг нь ч бодсон, ер нь л байж байгаа төрх нь Николка Родников бол «Лениний туг» хамтралын мэргэжлийн анчин болсон мэт. Мэргэжлийн анчин! Энэ ч самар цөмөх төдийтэй адилгүй шүү... Мань хүн дотроо магнай хагарам баярлаж яваа, гэвч түүний дотор юу гээч болж байгааг хэн ч эс мэднэ. Эргэн тойрон ой тайга сүрлэг чимээгүй сүглийж, цайран буй шинэсэн ойн дээгүүр тэртээ алсад хонин цагаан үүл шиг Маяканы нуруу дүнхийнэ. Хэсэгхэн хугацааны дараа Николка хүсэх юм бол тэр нурууны хажууг гараараа барьж үзнэ, энэ хар модны барвагар зодгийг одоо барьж үзэж байгаа шиг л гараа сунгаад л бариад үзчихнэ. 

	Аяны цувааны түрүүнд Хэвкар Банди гэдэг хоёр нохой шогшино. Хэвкар нь орос тайган нохойрхуу далбагар чихтэй саарал нохой. Банди нь биерхүү, цав цагаан анч нохой. Өвгөн нохдыг хэрэм олохдоо муугүй хэмээн тэр хоёрт их найдвар тавьж яваа билээ. 

	Хүслэнт өдөр нэгэнт ирлээ. 

	Анчид үүр яагаа ч үгүй байхад сэржээ. Цайгаа ууж, хувцсаа өмсөж, бууны сумныхаа тосыг арилгаж байтал үүр цайв. Майхнаасаа гарцгаалаа. Жавартай. Тэнгэр цэв цэлмэг. Ноход эзнээ тойрон баярлалдан давхилдлаа. Аханя Николкаг сонжин хараад, 

	— Өнөөдөр газраа сонгох нь чиний ээлж. Чиний хаашаа явах вэ? Тийшээ юү? хэмээн голын доод руу гараа дохисноо, 

	— Эсвэл тийшээ юу? гэж голын эх өөд зааж асуув. 

	Аханя эхлээд гурав дөрвөн өдөр өөрийг нь дагуулж, хэрэм яаж хайдгийг зааж өгнө, дараа нь биеэ дааж ан хийнэ гэж санаж байсан тул тэгж асууна чинээ Николка даан ч бодсонгүй. Тийм учраас балмагдаж нэг хэсэг голыг өгсүүлж уруудуулан дуугүй харж байснаа урамгүй дуугаар, 

	— Доошоо явна аа гэж бувтнав. 

	Аханя нохдынхоо хамт голын эх өөд явлаа. 

	Николка хоёр километр хэртэй голын мөс даган уруудсанаа нэг намхан дэнж өөд гарч цаашаа мод руу дотогшлон оров. Гол дагасан нарийвтар зурвас ой байх ажээ. Зарим газраа цаадах толгодын бэл хүртэл нэвт харагдана. Салхины нөмөртэй олон жалга даган ой уул өөд өгсөн ургажээ. Жалганууд уулын цагаан баринтаг дээр замбараагүй наасан хошуу хар ноосон даавуу мэт харагдана. 

	Николка ямар нэг амьтан буюу хэрмийн мөр олж үзнэ гэж найдан орчныг нэгжин харж, яаралгүй алхлавч баахан туулай, ятууны мөр байхаас биш хэрмийнх ер эс тааралдана. Тэр бээр майхнаас холдох тусам царай нь барайж, энэ хүйтэн цэвдэг толгод, энэ тоомсоргүй тайгын дэргэд арчаагүй байдалд орж, айх эмээх нэмэгдэн буй нь өөрт нь мэдэгдэнэ. Өчигдрийн баяр хөөрөөс ул мөр ч үлдсэнгүй. Урьд шөнөхөн зүүдэндээ сагсгар хэрмүүд давхилдан явахыг үзэж, тэднийг чимээ гаргалгүй буудахад зөөлхөн түүдэг шиг юмнууд хөл дор нь унаад байна гэж зүүдэлсэн билээ. Сэрсэн хойноо ч гэсэн өглөөнийхөө цайны дараа Улитагийн хийж өгсөн шинэ илгэн бээлийг гартаа тохируулж байх зуураа хүртэл шөнийнхөө зүүдийг үргэлжлүүлэн бодож агсан. Гэтэл жинхэнэ хэрэг дээрээ болохоор мань хүн бүтэн гурван цаг ойгоор хэрэн явчхаад байгаа хэр нь хэрэм битгий хэл мөрийг нь олж үзэж чадахгүй явна. 

	Николка самгардан дэмий л «Хэрэм нь устаж үгүй болсон юм байлгүй» гэж бодно. Олзгүй яваадаа гутран, энэ их уудам хангайд өөрөө бүртийх хог төдий санагдаж бүр цөхөрнө. Алхаа гишгээ нь удаашран итгэлгүй болж, майхнаас хэр холдсоноо баримжаалан, улам ойрхон ойрхон эргэж харна. 

	Удалгүй дэндүү хол явчхаад майхандаа гэгээтэй буцаж хүрэмгүй санагдаж, ер нь буцах тийшээ хандах тухай бодох боллоо. Тэр бээр хэрмийн мөрийн тухай бодохтой мантай, ойн гүн рүү, булгарч унасан модны баавгайн дүрстэй үндэс энэ тэрийг сэжигтэй харж «Гэнэтхэн баавгай гараад ирвэл яана, юугаараа буудах билээ? Энэ жижиг сумтыг ямар буу гэх вэ? Мод өөд авирч гарахаас л өөр үггүй болно. Гэтэл нөгөө баавгай чинь бас мод руу авирвал яана? Эсвэл нүд рүү нь буудна, эсвэл малгайгаа хоншоор луу нь шиднэ дээ, тэгэхээр малгайг урд хоёр хөлөөрөө шүүрэхдээ арагшаа унана, дор нь унаа мод байвал мөн сайн сан, тэгвэл түүн дээр яг ууцаараа унахгүй юү» гэхчлэн элдэв бодол толгойд нь эргэлдэнэ. 

	Хагас километр хэртэй цаашилснаа тэр бээр буцахаар шийдэв. Энэ бодолдоо жаахан сэргэсэн боловч хажуугаас нь юм дайрах вий гэсэн шиг болгоомжлон, байн байн орчноо эргүүлдэн харна. Хөндийн нөгөө талаар майхан руугаа буцав. 

	Николка өөрийгөө зэмлэн «Чи ч мөн анчин юм даа! Ганц ч хэрэм алсангүй. Үгүйдээн ганцхан болоосой. Үгүй, цөм сөнөсөн юм бол юу ч алах билээ дээ?» гэж боджээ. 

	Гэтэл тэр бодлыг нь үгүйсгэх мэт ойролцоох модон дээр самарч шаазгай шулганан чарласан нь мэдээ өгсөн мэт болжээ. Николка тэр даруй хэрмийн мөртэй тааралдаж, түүнийг дагасаар нэг намхавтар хар модонд хүрэв. Тэр модны дунд хэрд бөмбөгний дайтай дугуй нүх, хурил харагдана. 

	Николка биеэ барьсхийн саваагаар мод руу зөөлхөн тогштол тэр хоромд хурилаас нэг хэрэм годхийн гарч ирээд сүүлээ унжуулан, анчныг сониучирхан хараад зогсчхов. Николка буугаа хөндий бариад яаран буудтал оносонгүй. Хэрэм үсрээд дээд талынхаа мөчир дээр гарлаа. Дахиад буудсан чинь дахиад оносонгүй. Хэрэм буудахын тоогоор үргэж сандрах нь нэмэгдэнэ. Модны говор даган мөчрүүдийн хоорондуур жадгадлаа. Хормын төдий зогтусахад нь Николка бууны нь төмөр чичгэнэн байхыг эс харгалзан буудаж орхино. 

	Тэр бээр дөнгөж ес дэх сумаараа нөгөө хэрмийг аллаа. Нарийхан сураар их биеэр нь оосорлоод, баруун хөлийнхөө өвдгөн тус уяв. Хэрмийн сүүл хэн нэгэнд мэхийх адил алхах хэмээр савлаж, палигар цана дээр цусны бяцхан дусал унана. 

	Николка «Ингэж мэргэн буудах юм бол ч хамаг сумаа яагаа ч үгүй байхад барчихна шүү» хэмээн бодохдоо ямар ч атугай майхандаа гар хоосон очихгүй нь гэж бага зэрэг урам оржээ. Гэтэл юмыг яаж мэдэх билээ, тэр нэг жалганы цаана хоёр дахийгаа унагаж, тэгтэл ч гурав дахь, дөрөв дэх нь ч таараа билүү. Ан гэдэг чинь тийм л ажил... Гол нь гутрахгүй л байх ёстой. Николка ч бүх найдвар хэвээр хэмээн эс гутарна. 

	Мань эр энэ өдөр дахиад юу ч алаагүй гэсэн майхандаа урамтай явж хүрлээ. 

	Тэр бээр уулын орой руу хэдийн тонгойсон нарыг эргэж хараад «Цагтаа амжиж ирлээ» гэж баярлан боджээ. 

	Улита түүнийг гайхасхийн харснаа юм хэлэлгүй явган ширээгээ дөхүүлж нэг бөөн махтай тавагтай шөл тавилаа. Тэгээд Николкаг хоолоо идэж цай ханатал уумагц нь, 

	— Хэрэм байдаггүй юү? гэж асуув. 

	Николка саймширч асууж байна гэж бодоод гунигтай царай гарган бушуухан толгой дохив. Гэтэл Улита түүнийг өрөвдсөн хэрэг биш ажээ. 

	— Дэндүү эрт ирж байна. Тун жаахан явсан байна, их явах хэрэгтэй, харанхуй болтол гэж хүүхэн зэмлэнгүй өгүүлэв. 

	Гэтэл гол зовох юм болоогүй байсан ажээ. Тэр бээр баахан түлээ хагалж, винтовоо цэвэрлэчхээд, ном жаахан уншиж, бас дугхийж амжсан боловч нар жаргаж өгдөггүй. Тэгж тэгж сая нэг жаргалаа. Гэвч нар жаргаснаас хойш зөндөө удаан гэгээтэй байв.

	«Энэ хугацаанд дахиад нэг бус хэрэм агнах байсан сан. Арван километрээс наашгүй газар явчих байлаа...» гэж Николка өөрийгөө зүхжээ. 

	Ноход харуй бүрийгээр гүйж ирээд майханд орж, сүүлээ шарвагануулснаа хэвтээд өгөв. Бандийн хоншоор цус болжээ. 

	Аханя ханиалгаж хуугчин, гутлынхаа цасыг саваагаар удаан гүвснээ, майхны хормойг татаж чангалаад, брезент рүү нь тогшилж үзэж хэсэг амьсгаадсаны эцэст дотогшоо оров. Хоёр хөлдөө тус бүр зургаан хэрэм зүүсэн байснаа тайлж, босгоны хажууд тавилаа. Дахиад дөрвөн хэрэм бүснээсээ мулталж авлаа. Хэрмийнх нь зарим хөлдөж амжсан ажээ. 

	Николка царай барайлган чимээгүй сууна. Өвгөн ядарсан байртай хүндээр санаа алдаад, арьсан дээр навсгасхийтэл сууж гутлаа тайлав. Улита хуурай сөөхийг нь түүнд хаяж өглөө. Гутлаа сольчхоод чимээгүй цай уух зуур хөмсгөө нэг зангидан нэг сэрвэлзүүлэн байх нь нэг юм тухлан бодож буй нь илт. Царай нь Николкаг харахад ууртай ч юм шиг санагдана. Аханя цайгаа ханатал уугаад Улитатай энэ тэрхнийг ярьсны эцэст Николка руу эргэж, 

	— Цөөхнийг алаа юу, тийм үү? Окси! Муу байна даа. Ганцыг хаанаас олоо вэ? Ийм нэг дугуй үүр байсан уу, тийм үү? Тэгээд ердөө л ганцхан хэрэм байх юм уу?

	
Окси! Тийм байна ч гэж тун ховор доо. Хоёр, гурав, тэр ч байтугай таван хэрэм нэг хурилд байдаг юм, ганцаараа байна гэж байхгүй. Тэгэхээр бусдыг нь булга барьчихсан юм уу, эсвэл чамаас нуугдчихсаныг чи олсонгүй хэрэг. Тэр хэрмүүд бүр хол, уул өөд явж самар түүсэн байх, тэгээд хожим, нар жаргахын үес гэртээ эргэж ирсэн биз, танай хүн дэмий орхичихжээ. Чи хаагуур явсан бэ? Гол дагаад явсан уу, тийм үү? Хэрэм бага байна уу, тийм үү? Хавцлаар өгсөх хэрэгтэй. Хаа сайгүй явсан хэрэгтэй, тэгж хэрмийн мөр хайсан хэрэгтэй. Хол явсан хэрэгтэй, түргэн явсан хэрэгтэй, нуруугаа хөлөртөл явсан хэрэгтэй, майханд бүр орой ирсэн хэрэгтэй, тэгвэл л жаахан жаахан ална гэж хэлээд өвгөн урамшуулан инээмсэглэснээ амсхийхээр таг чимээгүй болов. 

	Хоёр цаг хэртэйн дараа өвгөн гэссэн хэрмээс өвчиж эхлэв. Николка ч өөрийнхийгөө өвчих юм болж, ганцыгаа хуулах хооронд өвгөн тавыг өвччихжээ. Тэр бээр Николкатай ярих хооронд гар луугаа ч бараг харахгүй түргэн шалмаг өвчиж буйг мань хүн атаархан ширтэнэ. 

	Николка маргааш нь өвгөний сургасныг даган жалга бүрийг өгсөж, аль болохоор уулаа барьж явахыг хичээсэн ажээ. 

	Үдшийн бүрийгээр майхандаа эргэж ирэв. Аханя ирчхээд арьсан дээр гутлаа солих гээд сууж байна. Николка юуны түрүүн шанага ус хутгаж залгилчхаад, өөрийнхөө суудалд очиж, ялагчийн дүртэйгээр найман хэрэм тайлж хаялаа. Улита нэг юм сайшаах маягтай өгүүлж, Аханя баярлан инээж дуу алдав. 

	— Окси! Эр хүн! Хэчнээнийг ал аа вэ?

	— Найман ширхгийг аллаа гэж Николка додигор хариулснаа өвгөний олзыг нүдээрээ хайж олмогцоо, 

	— Дөнгөж наймхан гэж гутарсан дуугаар өгүүлэв. 

	— Сайн байна! Онц сайн байна! гэж өвгөн чин санаанаасаа магтав. 

	Гэтэл түүний толгой дээр гутлын хажуугаар зөндөө олон хэрэм өлгөөтэй байна. Николка тэдгээрийг сэмхэн тоолсонд арван ес байлаа. Тэр бээр атаа жөтөөтэй хүн биш боловч одоо тиймэрхүү л сэрэл төрөөд байх шиг. «Мань эр хоёр нохойтой юм чинь, тэр хоёр нь олж өгөөд амар байгаа шүү дээ» гэх бодол төрнө. 

	Чингэтэл Аханя тэр бодлыг нь таасан мэт, 

	— Чи маргааш Бандийг дагуулж явах хэрэгтэй, тэр хэрэм тун сайн эрсэн болно гэж гэнэтхэн хэллээ. 

	Николка тэр нохойтой дөнгөж дөрвөн хэрэм агнаад байтал цаадах нь ажлаас дургүйцэж Түдэлгүй отог руугаа зугтан оджээ. Николка түүний араас, 

	— Өө муу чөтгөр авмар! Чамгүй болно гайгүй! гэж хашхирчээ. 

	Мань эр тэр өдрөө арван хэрэм агнав. Аханя арван нэгийг намнажээ. Николка хэрмээ шөнө дунд хүртэл өвчинө. Өвгөн хэд хэдэн удаа хамжиж өвчилцье гэсэн боловч мань хүн, 

	— Би өөрөө өвчиж сурах хэрэгтэй байна гээд эс хавьтуулна. 

	Дараа өдөр нь Николка дөрвийг, Аханя долоог алжээ. Аханя оройн хоол идэж байх үед, 

	— Гүйцээ. Хэрэм дууссан. Маргааш өөр газар луу нүүсэн байна гэжээ. 

	Шинэ газар очоод өвгөн л бас илүү азтай байлаа. Николка нохойгүй учир өвгөнөөс гурав дөрвөн хэрэм заавал дутуу агнана. Николка одоо тайгад нэлээд дасаж, хажууд нь жаварт мөчир тас нясхийн хөлдөхөд цочиж овосхийхээ больж, байн байн хавь орчноо хардан хардаг нь цөөрч, сурмаг чөлөөтэй явах болжээ. Гэхдээ тайгаас эмээх айдас нь бүрэн арилаагүй, харин ангийн хорхой асаж энэ хорхой нь айдсыг дийлэн, тэр бээр майхнаасаа алслан холдож, бүр бөглүү тайга, хавцал жалгаар хэдрэх болсон ажээ. Николка хэрэм буудахдаа ихэд догдлон хамаг бие нь халуурсан мэт чичрэн салганадаг учир онохгүй нь элбэг. 

	Тэр бээр тун удалгүй хэрмийг сайн нохойноос дутахгүй амархан олж сурчээ. Хурил олох нь л хамгийн хэцүү ажээ. Хэрэм модны орой дамжин хурил руугаа очих нь элбэг бөгөөд тэгсэн бол цасан дээр зодгийн өөдөс, боргоцой, элдэв хог үртэс унагасан байдаг тул Николка түүгээр хөөж хурилыг онцын төвөггүй олно. Нэг хурилд ёс шиг хоёр гурван хэрэм байх бөгөөд ганцхан хэрэм байх нь таарч, орчин тойронд нь мөр элбэг байвал мань эр тийм хурилыг орой болтол орхиж, нөгөө хэрэм нь идээшилж базаагаад хоноглохоор эргэж ирж үед нь буцаж ирнэ. 

	Николка хэрмийг идээшилж явахад нь гүйцэх гэж нэлээд хэдэн удаа оролдож, гүйцэж ч үзсэн боловч чингэхэд цаг хүч хоёр их зарцуулах тул хурилыг нь хайж олоод орой болохын үед түүн дээр эргэж ирж, цугларсан хэрмийг агнах нь хавьгүй хялбар ажээ. Заримдаа сүрэг хэрэм хэд хэдэн хурилтай байж цөм рүү нь мөр гарсан байна. Чингэхлээр мод болгоныг нэг бүрчлэн тогшилж үзэх хэрэг гарна. Хэрэм хурилын оронд том том улиангарын хөндийд үүрлэсэн байвал түүнээс ч дор. Ийм үүртэй хэрмүүд мод тогшиход хурилынх шиг үсрээд гараад ирэхгүй, дөнгөж толгойгоо цухуйлгаж, булга биш байгааг мэдчихээд буцаад нуугдчих нь ховор биш. Тийм хашир овтой хэрмүүдийг гаргах гэж модны хөндий рүү чиглүүлж буудахад хүрнэ. Зарим хэрэм модны хөндийгөөс буюу хурилаас гарч ирэнгүүт зогтусах ч үгүй тэр чигээрээ олгойдож зугтах нь бий. 

	— Энэ бол булганд хөөгдөж байсан хэрэм байна. Булга барьж идэх гэж хөөгөөд гүйцээгүй хэрэг. Тэгээд ийм аймхай болчихсон, саваагаар тогшингуут дахиад л булга хөөх нь гэж бодоод гарч зугтаасан гэж Аханя тайлбарлаж өгчээ. 

	Хоорондоо хол хол зайтай сийрэгхэн, намхан хар модтой газар бол хэрэм хурилаасаа хормын зуур годхийн гарч ирээд нэгэнт өөр зулбах газаргүй учир тэр дороо модны голд наалдчихна. Ийм газар булга хэрмийг дор нь барьж, цасан дээр жаахан цустай хонхор, сүүлний үзүүр хоёр л хоцорно. Бас ууль хэрмийг булганаас дутуугүй амархан янзална. 

	Анд явж байхад цаг хугацаа яах ийхийн зуургүй өнгөрнө. Николка ангийн цагаан толгойг өдрөөс өдөрт лавшруулан эзэмшиж байлаа. Тэр бээр ан хийхэд, аливаа бусад ажлын нэгэн адил ухаан сийлж, махран улайх л хамгийн гол зүйл гэдгийг Аханягийн дэмтэйгээр ягштал ойлгож авчээ. Удаахан явах сан, эвтэйхэн унуул таарахад дээр нь жаахан суух сан, нам гүм газар тохиолдоход хэсэг зуур зогсох сон гэх хүсэл үе үе шатаж ирдэг боловч мань эрд тэр бүрийд Аханягийн өвдсөндөө үрчийж ядарсан царай санагдаж, битүүхэн гийнаж ёолох нь сонсогдох шиг болдог билээ. Тэгэхүйд өөрөөсөө ичиж, зогсох гэснээ больж, хурдаа саалгүй улам цаашлан цаашлан зүтгэнэ. 

	Арван хоёрдугаар сарын сүүлчээс цас орж эхэллээ. Анчид энэ үес гэхэд арван нэгэн удаа залхам нүүдэл хийж Маякан голын адаг хүрсэн байжээ. Энд Маякан Нүхт хоёрын бэлчир дээр, хорин таван жилийн өмнө барьсан хайгуулчдын байшингийн зэргэлдээ буусан байхад тийнхүү тэнгэр муухайрчээ. Маякан голын хөндий цэлгэр, өтгөн шинэсэн ойтой нөрүү намхан толгодтой аж. Энэ толгодын цаанаас Маяканы нуруу ёотонгоор хөрөөдөж тавьсан мэт цавцайн сүндэрлэнэ. 

	Аханя нуруу руу дохиж, 

	— Тэнд Василий Иванович нүүж яваа, энэ бол түүний нутаг гэснээ, 

	— Манай хүн энэ гол дээр төрсөн, энд нүүдэллэж, энд цаа хариулж явсан. Ёстой сайхан нутаг! Загас ч элбэг, араатан ч элбэг — гоё хангай! хэмээн догдлон өгүүлжээ. 

	Николка тэнгэр муухай үед тосгоны номын сангаас Ганягийн авчирч өгсөн номуудыг амтархан уншина. Николка Ганяд ном захихдаа номын сангийн хүүхэн ийм удаан хугацаагаар ном өгөхгүй байх гэж эмээж байсан боловч тэр хүүхэн өөрийнх нь захисан жуулчлалын тухай номуудаас гадна хүний гарал үүсэл, дэлхийн бөмбөрцгийн бүтэц гэхчлэн дээрхээс дутуугүй элдэв сонин зүйлтэй хоёр боть «Хүүхдийн нэвтэрхий толь» явуулсан байжээ. Аханя заримдаа Николкагаас дуудаж уншихыг гуйна. Цаадах нь ч дуртайяа уншиж өгнө. Аханя Улита хоёрт ойлгохгүй юм зөндөө ч гэсэн ихэд анхааралтай чагнацгаана. 

	Шуурга долоо хоног нүдлээ. Анчид андаа яаравчлан гарч одоцгоов. Цас дагтаршиж амжаагүй сэвсгэр хэвээр тул цана нь гүнзгий шигдэн зууралдаад, амьсгаа дарах, хөмсгөнд хөлдсөн хөлс цанг унагах гэж байсхийгээд л зогсох хэрэг гарч байв. 

	Николка өдөржин явахдаа гуравхан хэрэмтэй санаандгүй тааралдаж агнасан ажээ. Нэг хурил үзээд ойртож очвол хэрмийн мөр ерөөсөө байсангүй. «Хаягдмал хурил» гэж бодоод урам хугарсандаа модон дундуур цохиод автал гурван хэрэм годхийн гарч ирэхэд мэл гайхаж цэл хөхөрчээ. Тэр бээр тийнхүү ганц ч мөр олж үзэлгүй хамаг хүчээ барчхаад нар жаргах яагаа ч үгүй байхад буцаж замдаа оров. Майхандаа ирэхэд нар толгодын цаад руу жаргаагүй, ийм үед ангаа л хөөж явах ёстой учир мань эр гэмшсэн царайтай иржээ. 

	Гэтэл майхны хажууд ноход байгааг үзэж дотроо баярлав. «Аханя ч бас ирчихсэн хэрэг. Ганц би л ирсэн биш байх нь...»

	Аханя үрчийж атийчхаад харваас өрөвдөм амьтан арьсан дээр сууж байснаа Николкагийн олзыг үзэнгүүт баярлан мишээж тэгшрэв. 

	— Окси! Хокан ай! Гурван хэрэм алсан уу, тийм үү? Манай өнөөдөр нэг ч хэрэм олж үзсэнгүй. Гэртээ эрт ирсэн. Манай их ядарсан, цас маш их байна! Ноход ч бас ерөөсөө явж чаддаггүй. Одоо манай ноходгүй анчилна. Ноход ийм их цасаар огт явж чадахгүй байна, хөл нь богинохон болохоор. 

	Николка яаж яваад хэрмэн дээр орчихсоноо Аханяд ярив. 

	— Өө тийм үү, тэр хэрмүүд хоолонд яваагүй байж л дээ, зөөлхөн цаснаас айгаад өдөржингөө үүрэндээ унтаж байхад нь танай хүн олжээ. Бусад амьтан зөөлхөн цаснаас бас айсан. Туулай, нохой зээх, булга энэ тэр цөмөөрөө гүнзгий цаснаас айсан. Цанагүй болохоор явахад бас хэцүү. Маргааш цас хатуурна, тэгэхээр амьтад жаахан жаахан гүйх болно гэж өвгөн өгүүлэв. 

	Үнэхээр ч цас шөнөдөө овоо нягтарч амьтны мөр бишгүй гарчээ. 

	Цас орсны дараа тас жаварлаж гарлаа. Хэрэм хоол хайж хурилаасаа гарахдаа ганц, хоёрхон цаг болоод л дулаан үүрэндээ бушуухан эргэж ирнэ. Энэ нь анчдад уухайн тас. Николка одоо тайгаар итгэлтэй, сурамгай явах болжээ. Хэрэв өөрийгөө хөндлөнгөөс хардаг сан бол явдалд нь сэмхэн гэтэж буй араатны төрх буйг олж харах байсан биз. Тэр бээр нэгэнт айх юмгүй болж, харин өөрөөс нь хамаг амьтан айх болжээ. Ан хийсэн энэ хугацаанд мань эр том хүн болчихсон мэт, дуу нь бүдүүрэн хэрсүү аяс сууж, харц нь хурцасжээ. 

	Ажил хэрэг нь амжиж байгаа гэдэг ч гойд. Өдөр бүр арваас доошгүй хэрэмтэй ирнэ. Аханя түүний бараг талд нь ч хүрэхээ больжээ. Николка үүнийг эхлээд түр зуурын үзэгдэл гэж санаж байснаа өвгөн ноходгүй бол мань эртэй эн зэрэгцэхэд тун хэцүү юм байна гэдгийг Түдэлгүй ойлгожээ. Тэр бээр өвгөн майхан руугаа буцаж явахыг нэг удаа санамсаргүй харсан аж. Өвгөн хөлөө арайхийн зөөж, байн байн зогсож амсхийхдээ ургаа хар мод мөрөөрөө түшиж, ноолуулж гүйцсэн хөгшин цаа шиг толгойгоо ганзагалан байжээ. Аханя Улита хоёр мань хүний олзонд урьдын адил чин сэтгэлээсээ баярлан байвч Николка өвгөний өмнө ямар нэг гэм хийсэн мэт өөрт нь нэг л эвгүй, дэмий л өвгөнийг өрөвдөн, дахиад олон олон хэрэм агнаж, сарын өмнөх шигээ урамтай байгаасай гэж үнэхээр хүснэ. Гэвч өвгөний аз харьсан чигээрээ, харин ч ханиалгах нь улам нэмэгдэж, цагаан цайлган сэтгэлээр малилзтал инээх нь улам цөөрөн байна. Тэр бээр нэг хүнд өвчинтэй тэмцэн буй нь илт, өвчнөө нуух гэж хичээн оролдовч зовхи нь улам бүр харлан, заримдаа шаналгаа ажиглагдана. Гэхдээ нүд нь ихэнхдээ дөлгөөн ухаалаг гэрлээр туяарч, сэтгэл гэгэлзэм хиргүй гуниг төрмөөр намрын аясаар талимааран байх нь намрын ойн нам гүмд сүүлчийн навчис унахыг чагнан зогсоход л ийм байдаг сан гэлтэй. 

	Анчид Маяканд шинэ жилтэй золголоо. 

	Баяр болж байгаа учир Николка майхандаа ердийнхөөсөө эрт эргэж ирж, баярын хоол хийх юм болсонд Улита их олзуурхжээ. Тэр бээр богцноосоо аль намраас хадгалсан хоёр хайрцаг жимсний кисель, нэг лааз өтгөн сүүгээ гарган ирж, энэ нандин нөөцөө сүсэглэн харж, шүлсээ залгиад гал тогооны ажилд орж явчихлаа. Тэр бээр Аханягийн ирэхэд сүүтэй цагаан будаа агшааж, жимсний шахмалаар чихэр амттай, хүрэн ягаан өтгөн кисель бэлтгэж амжсан байв. Өвгөн хувцсаа солимогц Улита тэр хоёр луу уур савссан сүүтэй цагаан будаагаа таваглаж, ёс төртэй дөхүүлж өглөө. Ямар сайхан амттай будаа байсан гээч! Николка нүдээ онийлгон, уруулаа долоож, тамшаалж байж амтархан идлээ! Харин Улита Аханя хоёр түүн шиг баярлаагүй нь илт, цагаан будааг дуу шуугүй, урамгүйхэн гоочилж байв. Николка өөрийнхөө тавгаас ширхэг ч будаа үлдээлгүй хуу хусаж дуусахдаа л нөгөө хоёрыгоо анзаарсан ажээ. Тэгээд, 

	— Муухай будаа болж гэж үү? хэмээн ихэд гайхан асуув. 

	— Сайхан будаа гэж Аханя толгой дохисноо, 

	— Даанч их шар тос үржээ, одоо хаанаас олно доо? Энэ будааг цөмийг нь идэх хэрэг болжээ... гээд арга барагдсан янзтай халбагаа будаа руу дүрэв. 

	Харин жимсний киселиэс дуртай гэгч нь оочилсон боловч тэр даруй Улитагаар өтгөн цай аягалуулж, ханатал уусны эцэст сая нэг сэтгэл ханасан царайтай инээмсэглэжээ. 

	Баярын зоогоо барьсны дараа анчид хэрмээ өвчиж гарлаа. Николка одоо энэ талаар өвгөнөөс нэг их дутахаа байжээ. Хэрмээ цөмийг өвчиж арьсаа өлгөчхөөд Аханя Улита хоёр үстэй хөнжилдөө орж тэр даруй нойрсоцгоов. 

	Николка цагаа харвал арван хоёрт таван минут дутуу байв. 

	Унтаж байгаа хоёрыг сэрээхгүйг хичээсээр мань хүн майхнаас сэмхэн гарлаа. Хүйтэн хөх тэнгэрт зүү мэт хурц тод одод гялалзана. Хөл дор цас зэвүүн хяхарч, түүдэгт хийсэн мөчир мэт мод жаварт тас нясхийж, тэгтэл ч шөнийн түнэр харанхуй ойн гүнээс тэртээ алсад бололтой нэг юм битүү писхийх чимээ гарав. 

	Николка «Тошин хага хөлдөж байна» гэж бодмогц жиндсэн мэт хоёр мөрөө хавчин агзганаад майхандаа эргэж шурдхийн орлоо. 

	Нэгдүгээр сард хөр жавар тачигнаж, ой тайга цан хүүрэгт автан тас хөлдөх нь тэр. Цантаагүй газар, цантаагүй юм гэж байхгүй, цан оч шиг чавхдан гялалзаж, нарны туяанд солонгорон байна. Их түймэр буюу аймшигт аянгатай аадар бороо сэтгэлд хоногшин үлдэхийн адил энэ цагаан уул, болор шинэсний орон, энэ гялалзах цас, анир чимээгүйн орон Николкагийн сэтгэлд үүрд хадагдсан бүлгээ. 

	Хоёрдугаар сард жаврын эрч яльгүй нугарч, гагцхүү шөнө, үүрээр л тачигнана. Харин үд дундын үес тайга үл мэдэг амилж, одоо хэр хүйтэнд баригдаад хамаг хүчээрээ баярлах чадалгүй ч, хөлдсөн үе мөч нь хяхарсхийн, нууцаар тавиран байх шиг, агаарт давирхайлаг гөлөгний нялуувтар үнэр тархаан, тайга юу маань сонстом төдий санаа алдана. Хөх цэцгий нэг энд, нэг тэнд зоримог бус гугатнах нь сонстож, тоншуулын харилцаа тогшоо чангаран, тэнгэр өнгөлөг цэнхэртэж, нар хурцсан гялалзах боллоо. Одой хусны шөнөдөө царцсан цүүргэр мөчир нар өөд бээцийн тэмүүлж, гэсэхийн цагт түүнд талархан мэхийгээд амьдралдаа баясах мэт үл мэдэгхэн чичгэнэн байна. 

	Анчид хоёрдугаар сарын арван таванд Нүхт голын эх хүрлээ. Эндхийн уул голын адгийнхаас хамаагүй эгц бөгөөд өндөр, мод гагцхүү голын хоёр эрэг бас гүнзгий хавцал жалганы дагуу ургажээ. Энд ямар ч жил хэрэм маш элбэг байдаг учир Аханя эндээс хэрэм олно гэж горьдсон авч, энэ жил цас тун зузаан орсон тул хэрэм нүүчихсэн ажээ. Урам нь хугарсан Аханя ачаа хөсгөө цаг алдалгүй голын адаг руу бушуухан залав. 

	Арав хоног тасралтгүй нүүсний эцэст анчид голын татмын бараа сайхан харагдах модтой нэг өндөр дэвсэг дээр отоглож буув. Гол энэ хавьд уулын давчуу хавцлаас салж, олон салаараад цэнхэртэн тунарах тайгад уусан шингэж алсыг зорин оджээ. Шинэ газар анчдын аз дайрч, өдөрт арваас арван таван хэрмийн олзтой байв. Николка модны хонгилоос нэг дор таван хэрэм хөөж гаргасан удаатай. Бургасан дотор туулай, ятуу маш элбэг, нохой зээхийн мөр байн байн тааралдана, гэхдээ хандгайн мөр гойд их, булганы жим дайралдах нь ч бас ховор бус. Николка хавх байхгүйдээ тун их харамсана, булганд ёстой нэг хавх хэрэглэж байх цаг!

	Гуравдугаар сард өдөр уртассан ч гэсэн анчдын олз эрс ховордлоо. Ядарч урам нь хугарсан амьтад майхандаа ирдэг болов. Аханя бүр гойд ядарна. Царай нь унжийн хөхийжээ. Ганц хоёрхон хэрэмтэй бүр үд дунд буцаж ирсэн удаа хэд хэд бий. Николка ч тэр болгон хоёр нарны хооронд бүтэн явж чадахгүй, гурав дөрөвхөн хэрэм барьсаар нар жаргахаас өмнө майхандаа эргэж ирнэ. 

	Тэнгэр сайхан, дулаан өдрүүд болж хэрмийн ороо эхэллээ. Одоо хэрмийг хурилаас нь олно гэж барагтай бол байхгүй, голдуу л мухирлаж тахирласан мөрийг нь удтал мөшгөн хөөж, хурилаас тав зургаан километрийн зайд гүйцэж олох хэрэг гарна. Николка нэг удаа хоёр эрэгчин хэрэм нэг эмэгчнээс болж зодолдож байхыг олж харжээ. Тэр хоёр муухай чарлан мөчир дамжин хөөцөлдөнө. Николка аль нэгийг нь буудах гэж овоо хараандаа оруулж чадахгүй нэлээд болсны эцэст сум тавьтал нэг нь ойчоод өгчээ. Үлдсэн нь гялсхийгээд зугтчихлаа гэж бодоод буугаа бушуухан цэнэглэтэл нөгөө хэрэм чинь зугтахын оронд модны гол руу уруудан хар эрчээрээ харайлгаж, алуулсан хэрэм дээрээ үсэрч буугаад, түүнийг улангассан мэт зумлаж зулгаажээ. 

	Ангийн улирал дуусахад дөрөв хоног үлдээд байсан боловч Аханя түүнийг гүйцээлгүй ангаа дуусгахаар шийдэв. Хэрэм тун цөөрсөн учир олзноосоо гарз нь их гэлтэй, дэмий цаг үрэхээс цаашгүй, нэмэрт нь мянжиг төллөхөд бэлтгэх хариуцлагатай үе ард тулгарч байгаа. Түүнээс гадна Аханя бүр ядарч гүйцжээ. Гэтэл гуравдугаар сарын өдөр урт байгааг хэлэх үү, ёстой ярих юм биш! Аханя залуудаа цагийн ялгааг ер тоодоггүй, түүнийг юман чинээ бодож анзаардаггүй, бодол санаанд нь ч гагцхүү яаж илүү ан олз олох вэ гэхээс өөр юм ордоггүй тул өвлийн урт улирал ганцхан хором мэт нисэн өнгөрдөг байсан бол тэр бээр одоо ангийн мөр хөөн тайгаар явж байхдаа өвчнийхөө тухай, залуу насныхаа тухай бодох нь олонтоо болжээ. Хэдэн жилийн өмнө сууж тохой гаталсан хамтралын хуучин усан онгоцыг санагалзах нь олширсон. Тэр усан онгоц цасан долгио дээгүүр хийсгэж яваа цаначин шиг давлагаан дээгүүр харван давхиж байснаа яг эрэг хүрэхийн даваан дээр моторынх нь нэг юм болохоо байж унтарчхаад, онгоц түрүүчийнхээ эрчид цааш хөвөхүйд усны давлагаа төмөр бүрээсийг нь цал цал хийн ороолгох нь чанга сонстож байсан билээ. Зорчигчид хүрч чадах нь уу, үгүй юу? хэмээн эрэг рүү хүчлэн ширтэцгээж байсан. Тэгтэл ч өехий дор нь элс шажигнаж, онгоц эрэг рүү зөөлхөн түншээд хэвийсхийн зогсчихсон гэнэ. 

	Механикч нь бүхээгээсээ гарч ирээд онгоцны мөлийсөн хайсыг алгадаж, 

	— Өтөл амьтан ингээд үеэ өнгөрөөх нь энэ! Засвар авахаа өнгөрсөн... Энэ сав ч мөн лут ажилласан даа, онгоц болгон ийм бол ч! гэж өгүүлжээ. 

	Аханя уржнан эмнэлгийн усан зогсоолын хавьд тэр онгоцыг дахин нэг харжээ. Онгоц юу ч үгүй зэвд идүүлж, өехийний сургааг, жолооны бүхээг энэ тэр нь байхгүй, далайн шуурганд хаягдсан халим мэт уснаас хол бөөрөлдөн хэвтсэн... Аханя тэр өдөр танил механикчтайгаа гудамжинд тааралдаж, эвдэрхий онгоцны тухай асуужээ. 

	— Түүнийг чинь акталчихсан, өвөө минь. Акталчихсан. Оронд нь шинийг худалдаж авсан. Тэр зогсож байна, харахгүй юу? Ганган шүү! хэмээн механикч маасганан өгүүлжээ. 

	Аханя механикчийн маасганахад дургүйцсэн. Өвгөн хожим тайгад явж байхдаа механикчтай дотроо маргаж, хүмүүс онгоцыг тийнхүү гаргуунд нь хаясанд бухимдаж явсан билээ. Цаачин хүн хуучирч эвдэрсэн чаргыг хүртэл ашиглахгүй зүгээр хаячихна гэж хэзээ ч байхгүй, хусан улаар нь хоёр сайхан бөх сүхний иш хийж, банзыг нь өөр чарга засаж сэлбэхэд зориулан нөөцөлнө. Гэтэл усан онгоц чинь чарга биш, түүний төмөр гэхэд л мянган сүх хийхэд хүрэлцээтэй, нэмэрт нь төдий чинээ хутга хийж болно. 

	Хүмүүс хэчнээн эд юмыг акталсан байна вэ дээ. Акталсан! Аханяг, өөрийг нь мөд ингээд акталчихна. 

	Энэ «актална» гэдэг дасаагүй үг өвгөний толгойд улам олонтоо орж ирэх болж, салж хагацах янзгүй, доромжилсон аястай сонстоно. 

	«Миний зүрх ч удахгүй бүрмөсөн зогсчихно. Нүд бүр муудчихсан, хөл ч муу. Энэ залуу орос анчин хар нялхаараа хүүхэд мөртөө надаас олон хэрэм агналаа. Би хүн амьтанд юу гэж хэлэх вэ! Хүмүүс «Ээ, Аханя бүр зөнөж гүйцэж, тэгэхлээр актлах цаг болжээ» гэцгээнэ. Одоо яая гэх вэ, хөгшин нь залуудаа байраа тавьж өгөх ёстой бололтой. Би ч цагтаа залуу явсан, нүд минь хурц, залуухан цаа шиг гүйдэг байлаа. Одоо Николка, Костя эд нар миний оронд гүйнэ, хожим тэднийг хэн нэгэн хүн орлох болно. Хүмүүс бие биеэсээ халаа авна, харин энэ уулс, энэ тайга бол юу ч тохиолдсон байдгаараа л байх болно... Би энэ уулсыг таван жилийн дараа үзэх болов уу? Үзэхгүй, мөд үхэх байлгүй дээ». 

	Аханя мөд үхнэ гэх бодлоос эс айна. Тэр бээр үхсэнийхээ дараа төрөл арилжиж, өөр нэгэн ертөнцөд өөр ажил үйлстэй аж төрнө гэж итгэж байгаа билээ. Гэхдээ бас яльгүй гомдолтой санагдана, энэ ертөнцөд сонин хачин хийх ажил, санаж сарвайх юм маш их, юм бүхэн ижил дасал болчихсон... Гэтэл тэнд ямар байх вэ? Тэнд бол юу байдаг нь бүү мэд, бүхнийг шинээр эхлэх хэрэгтэй болно. «Энэ уушгины сүрьеэ гэдэг заналт хар өвчин. Бүлээн ус мөс уусгах адил энэ өвчин хүнийг ягуухан идчих юм, бараг бүх ойрын хамаатан садныхан энэ өвчнөөр эндэцгээсэн. Одоогийн залуучуудад ийм өвчин тусахаа больжээ. Энэ сайхан хэрэг, өвгөд бид тэртэй тэргүй үхэх юм чинь яах вэ Гэхдээ сайхан амьдрал эхэлчихсэн, ёстой аж төрөөд л, элдэв сайн үйлс бүтээгээд л байдаг цаг... гэж бодохоос харамсана. — Харин тосгонд биш, тайгадаа л өнгөрөх юм сан. Маяканы өндөр эрэг дээр ээжийнхээ хажууд бол мөн сайн сан. Алсын бараа сайтай, гоё сайхан газар даа, малчид нутаглаж буух нь олонтоо, хавар намрын цагт хун шувууд доогуур ганганалдан ниснэ... Намайг Маяканд оршуулаарай гэж Фока, Гавриил хоёрт хэлэх хэрэгтэй юм байна...»

	Николка арьсан ултай палигар цанаараа нүд гялбам, лагалдсан нойтон цасан дундуур мөр татуулан голын дагуу аажуухан гэлдэрнэ. Тэр бээр хөвөнтэй хүрмийнхээ энгэрийг ярж, үстэй бээлийгээ бүсэндээ хавчуулж, малгайгаа ар шил рүүгээ буулгажээ. Дулаахан гэдэг нь жигтэйхэн! Нам гүм. Цанын уланд цас битүүхэн хяхарч, хамаг бие сульдан залхуу хүрч байвч нар орой дээр, бас майхан хүртэл километр хүрэхгүй үлдсэн учир явахад урамтай. Өнөөдөр өвлийн ан дуусаж байгаа болохоор Николкаг хэн ч буруушаахгүй. Ан дуусах нь энэ!

	Тэгтэл ч зуухны яндангаас утаа үнэртлээ. 

	«Ан дууссан! Ан дууссан!» хэмээн Николка алхааныхаа хэмээр баярлан үглэнэ. Тэр бээр амьдралаа бодсон ч, өнөөгөө бодсон ч сэтгэл дүүрэн баяртай явна. «Ан дууссан! Ан дууссан!»

	Нөгөө утааны үнэртэй холилдон нэг мэдэгдэм төдий үл таних үнэр хамарт өртлөө... Николка зогтусан энэ мартагдсан үнэрийг санах гэж араатан шиг шиншиллээ... Тэгтэл ч санаанд нь орлоо! Шинэсний гөлөг, хайлсан цас, бургасны гашуувтар дурс энэ тэр, бас өөр нэг сэтгэл догдлом хүслэнт юмтай нийлэн үнэртэж байгаа ажээ. Тэр бээр самгардан орчныг харж, цэнгэг сэрүүн агаарыг цээж дүүрэн амьсгалж, нэг хэсэгтээ хөдөлж чадахгүй зогсохдоо агаар амьсгалахын тоолон таавар нь итгэл болон хувирч байлаа. «Үгүй, энэ чинь хаврын үнэр байна шүү дээ! Тэгнэ ээ тэр, хаврын үнэр!» Энэ бодолдоо сая үнэмшин харвал голын хүйлс дагасан бургас наранд ичингүйрэн улайрч ойрхон очвоос мөчрийнх нь үзүүр оо пүргэсэн мэт цайвар ягаан тоосонцроор үл мэдэг төдийхөн бүрхээстэй, түүний цаанаас бургасны торгомсог гөлөг мөнгөлөг үр шиг бултайх янзтай болжээ. 

	Тээр тэнд голын тохойн цаана цасанд дараатай мөс нурлаа. Мөс нурах чимээ өвлийнх шигээ цуурайтан тас нясхийсэнгүй, харин өлгийтэй мэт энэ ариун нам гүм орчинд хормын зуур замхарлаа. Ойн төгөл дотроос шувуудын шулганаан, мод тогшин дэрхийн нисэлдэх нь сонстоно. Гэссэн шинэс модны уядсан мөчир аль нэгийг зөөлхөн шивнэх буюу санаа алдаж байгаа мэт үл мэдэгхэн туялзана. 

	Николка гол руу тулж хошуурсан нэг өндөр дэвсэг дээр гармагц хөдөлгөөнгүй зогсон, дөтлөн хөвхөртөх толгодын цаанаас алсын уулс сундалдан цэнхэртээд, бүр цаашаа газар тэнгэрийн савсалганаа Маяканы нуруу төрөлхийн ариун төрхөөрөө цайвартан харагдах холын барааг баясан ширтлээ. Энэ гоё сайхан уулст хүрэхэд уртын урт бэрх зам буйг Николка одоо мэдэх билээ. Тэр бээр энэ замыг хоёр хөлөөрөө туулсан болохоор энэ алсын уулс зөвхөн гоё харагдаад зогсохгүй өөрийнх нь бие махбодын тасархай гэлтэй нэг л төрөлх дотно санагдана. Николка уулсын бараа, орчин тойронд нэлийсэн их тайга, хязгааргүй уудам хөх тэнгэрийг харахдаа нэгэн шинэ сайхан сэрэл сэтгэлийн гүнээс тодрон айсуйг мэдэрч, тэр нь хором тутмаар, амьсгалах тоолонгоор өсөн томорч, дотроо багтаж ядан гадагш тэмүүлж, цовоо цолгин баярын уухай, утга төгс ариун сайхан үг болж гарах гээд байх ажгуу. Тэр бээр толгой дээрээсээ малгайгаа шүүрч аваад түүгээрээ даллан «Эхэ˗хэ˗хээй!! Сонсоцгоог˗тун! Э˗хэ˗хэ˗хээй!» хэмээн догдлон хашхирлаа. 

	Дөрөвдүгээр сарын хорин дөрвөнд малчид сүргээ Малкачан голд тууж ирцгээв. Эндээс Гонхон уул, Варганчикийн толгод аль аль нь ил ажээ. Тундрийн цас хэдийн тарлантаж, энд тэндгүй буй хар модны төглөөс үүрээр сойр тагнайдах аяыг сонсож болох байлаа. 

	Арав хоногийн өмнө хуруугаа хөлдөөчихсөн Хабаров тосгон руу яваад одоо хүртэл эргэж ирдэггүй. Нэг малчин эзгүй байгаа нь нүүдлийн үед илт үгүйлэгдэх тул малчид түүнийг хүлээж ядна. Бас ядаж байхад яг энэ үеэр ууган хугаш гардаг байгаа даа. 

	Цаа төллөж эхэлнэ гэдэг малчдын хувьд баяртай хэрэг боловч Варганчик хүртэл гурав нүүх зай үлдээд байгааг хэлэх үү, нүүдлээр гарсан хугашууд цөм үхэх учир энэ удаа баярлахтай мантай байлаа. Түүнээс гадна гол зовох юм өмнө нь бий. Сарын өмнө малчид дээр ирсэн хөтөч нар өнгөрсөн намар гол хадаалах үеэр их шуурга тавьж, тохойгоор нэг мөсөн овоо шавчихсан учраас түүгээр буга битгий хэл хүн гатлахад бэрх болсон гэж ярьцгаасан билээ. Энэ шаваарсан мөсөн дундуур хээлтэй мянжгууд нь харайлж давхилдах хэрэг болбол дараа нь мөн ч олон хугашийн гарз гарна биз дээ. Малчид цаагаа төллүүлэх газар цагтаа очоогүй, нүүдлээ оройтуулсан нь тэдний буруу гэдэг нь мэдээж, гэвч буруугаа ухамсарлалаа гээд нэгэнт өнгөрсөн хэрэг өөрчлөгдөх биш дээ, арга бодохоос өөр замгүй. Малчид зөвлөлдөж ярилцсаны эцэст сүрэг туухаар батлагдсан замыг өөрчилж Малкачаны тундрт цаагаа төллүүлэхээр хамтралын захиргаанд санал болгохоор шийджээ. 

	Шумков зүүн зүгт дөнгөж тэнгэр хаяарч байхад Николкаг сэрээж, 

	— За дүү хүү, яасан их унтаж байна? Босоорой, яаралтай ажил гарлаа гэжээ. 

	Николка ухасхийж босоод бушуухан хувцаслаж эхлэв. 

	Улита хэдийн галлачихсан, өөрийнхөө хаяанд хувин савтайгаа ноцолдож байна. Малчид тун сая сэрцгээсэн тул биеэ маажлан, эвшээж, хөнжилдөө хэвтэж байгаа ажээ. 

	Нохой хуцалдсан нь Костя жижүүрээсээ бууж ирж байгаа нь тэр аж. Малчид Николкаг хамтралын дарга зурвас хүргүүлэхээр тосгон руу явуулна гэж өчигдөр орой шийдсэн учир Костя Николкагүй ганцаараа өнөө шөнө жижүүрлэжээ. 

	Николка яаран байж цай уугаад тал гамбир, хэрчим чанасан мах өвөртөлж майхнаас гарлаа. Шумков араас нь гарч дөрөв нугас хийсэн бичиг өгөөд, 

	— Гол мэдээтэй гараарай, урьдаар модоороо тоншиж үзээрэй. Голын мөс өдийд хөндий байгаа, ялангуяа захаар нь мэдээтэй яваарай. Цариг цасаар хоёр цаг шогшоод л төв орчихно, очсон хойноо нэг цаг, буцах замдаа хоёр цаг болно. Ер нь үдийн хоолон дээр ирнэ гэж хүлээж байя. Биднийг эндээ байхгүй байвал бидний мөрөөр араас очоорой, Малкачаны адаг руу л нүүнэ. Бас Хабаровын яасныг мэдээд ирээрэй гэв. 

	Цариг цас хатуу учир уллаагүй цана хөнгөхөн гулсана. Николка хүчтэй хүчтэй таягдан хурдаа нэмлээ. Хөнгөн жавар хацар таатай илбэнэ. Царцанги цастай хавирсан цанын чимээ хол цуурайтай аж. Николкагийн баримжаалан дөтөлж яваа ойн хар зурвас удаан ч гэсэн найдвартай ойртон байна. 

	Цаг хагас яваад тосгонд ирлээ. Эндхийнхэн саянаас л сэрцгээж байгаа бололтой хаа нэгхэн яндангаас утаа суунаглаж байна. Нэг байшингийн дэргэд хүний бараа харагдсанд явчих вий хэмээн түүн рүү яаравчлав. Тэр бээр, 

	— Сайн байна уу? гэж тээр холоос мэндлээд, 

	— Иванова даргынх хаа билээ, та хэлж өгөхгүй юу? гэв. 

	Нүдний шилтэй, сэхээтэн төрхтэй сайх хүн хариу мэндлээд Николкаг гайхширан харснаа эсрэг талд байгаа байшинг зааж, 

	— Наталья Петровна энэ байшинд суудаг юм, харин одоо бол гэртээ байхгүй, өчигдөр Магадан руу нисчихсэн... гэв. 

	— Яаж нисчихсэн гэж?! хэмээн Николка дотор нь палхийн гайхан асуулаа. 

	— Онгоцоор нисэхгүй юу гэж нөгөө хүн инээмсэглэн өгүүлснээ Николка бүр арга тасарсан царайтай байхыг хараад, 

	— Та түүний орлогч Иннокентий Степанович Беляевтэй уулз л даа. Тэднийх тэр худгийн эсрэг талын байшин, харж байна уу? гэж бушуухан тайвшруулав. 

	— Баярлалаа! гэж Николка өгүүлээд танил байшин руугаа шалмаг алхлав. 

	Мань хүн байшингийн хаалгыг арай ширүүн, бачимдсан байртай тогшсон бололтой, хөөрхөн япон хүүхэн шиг жижигхэн гоолиг эмэгтэй хаалга нээж, 

	— Юу болоо вэ? Та юун хүн бэ? гэж айсан дуугаар асуув. Николка санаа нь зовчхоод, 

	— Юу ч болоогүй ээ. Би гуравдугаар сууриас явж байна, Ивановад захиа авчирсан юм, гэтэл эзгүй байна, уул нь би яаралтай ажлаар яваа... гэж өгүүлэв. 

	Бүсгүй Николкаг гэртээ орохыг урив. Тэр бээр айлын босгыг хулчгархан алхаж, гялалзтал будсан шал руу гишгэж зүрхлэхгүй хулмаганан зогсов. Цонхонд татсан цав цагаан хөшиг, шалан дээр дэвссэн эрээн ширдэг, хананд хадаастай хурц өнгөтэй бүдүүн бааз хатгамал, хөхөөтэй дүүжин цаг, тэр ч байтугай булан тус газраа халцарсан алаг хулдаасаар бүтээсэн ердийн нэгэн ширээ энэ бүхнийг Николкагийн дасчхаад байгаа зүйлтэй харьцуулбал хаад ноёдын тансаг эд агуурс гэлтэй. 

	Чимээгээр сэрж, яарахдаа хальт мулт хувцасласан Беляев нойрмог, цэлцгэр царайгаар Николкаг түгших янзтай харж, 

	— Өө Родников уу, сайн байна уу, чи хаанаас гараад ирэв?.. Юу гээч болоо вэ? гэж асуулаа. 

	— Шумковоос ийм захиатай явна гээд Николка Беляевт зурвасаа сарвайв. 

	Беляев зурвасыг унших зуур хөмсгөө зангидан, дургүй нь хүрч буй янзтай толгой сэгсэрнэ. Уншиж дуусаад, 

	— За залуу, чи байна шүү, цаад Шумковтоо битгий цэцэрхээд бай гэж хэл. Яасан ухаантай төрөө вэ! Мал туух замыг хамтралын захиргаа баталсан, түүнийг өөрчлөх зайлшгүй шаардлага алга байна... Эрт нүүх хэрэгтэй байж л дээ. Гурав хоногийн дараа гэхэд Варганчикт буусан байх хэрэгтэй, ямар ч арга саам хэрэггүй шүү! гэж ууртай үглэв. 

	— Ганц Шумков биш, бүх бригадаараа ингэж шийдсэн юм. Тохойд маш их мөс овоорсон байна, гэтэл мянжгууд одоо харайж цоройж болохгүй шүү дээ... хэмээн Николка зөрлөө. 

	— Бас нэг ухаантан гараад ирлээ... гээд Беляев эхнэрээ гэрчээр татах гэсэн мэт түүн рүү гайхсан харцаар хараад, 

	— Чи, залуу минь, ахмад хүнийг сургах болоогүй, бид яаж ийгээд учраа олно... Байз, би түүнд одоохон захиа биччихье! гэснээ, 

	— Үгүй ер, яасан ухаантай амьтад вэ, та нар тэгмээр байна гэнэ, тэд тэгж шийдэж гэнэ... хэмээн үглэсээр дэвтрийн хуудсан дээр Шумковт хариу захиа бичиж гарлаа. 

	Эзэгтэй ширээн дээр талх, тавагтай шарсан загас, цөцгийн тос, ёотон, дундуурхан лаазтай сүү зэргийг яаран тавилав. Эмэгтэй бас бус юм ширээн дээр гаргаж тавьсан боловч Николкагийн харц цагаан загасан талх руу тас ширтжээ. Тэр бээр жинхэнэ цагаан талхыг хэчнээн их санаснаа сая л мэдрэв... Дэмий л шүлсээ залгиад талхнаас хараа буруулж «Ухаантан, ухаантан» гэж үглээд байхдаа яах вэ дээ, өөрөө бас ухаантан!...» гэж бодов. Беляев түүний бодлыг тастан, 

	— За залуу, май энэ зурвас. Шумковт биечлэн өгөөрэй, дүвчигнээд байлгүй хамтралын захиргааны шийдвэрийг зохих ёсоор нь биелүүлбэл таарна гэв. 

	Николка зурвасыг үг дуугүй авч үүд рүү огцом эргэлээ. 

	— Байз! Чи хаачих нь вэ? Унд уу!

	— Баярлалаа, би өглөөний цайгаа уучихсан!

	Тэр бээр малчдыг буурин дээрээ байхад буцаж иржээ. 

	Шумков Николкагийн ярьсныг сонсож, зурвасыг уншсаны эцэст өөрийн эрхгүй гар алдлан, 

	— Тогтоосон замаа өөрчлөхийг зөвшөөрөхгүй байна. Варганчик рүү нүүхээс биш гэв. 

	— Окси! Энэ Беляев ямар өөдгүй амьтан бэ! Ёстой юу ч ойлгох алга этгээд байна! гэж Аханя дургүйцэн ярвайн өгүүллээ. 

	— Наталья эзгүй байсан нь тоогүй юм болжээ, байсан бол заавал зөвшөөрнө гэж Фока Степанович итгэлтэй хэлээд, 

	— Беляевыг эс тоовол яасан юм бэ? Иванова ирээд биднийг зөвтгөнө биз гэв. 

	— Болохгүй, болохгүй! Дүү хүү, чи юу ярьж байна хэмээн Шумков эмээсэн царайтай толгойгоо зад сэгсэрч, 

	— Ингэж дураараа загнавал бид хатуу юм хүртэнэ, тэгэхдээ би хамгийн түрүүнд хүртэнэ. Тэгсэнд орвол Варганчик руу нүүсэн нь дээр гээд энэ тухай яриаг таслах мэт Николкад хандаж, 

	— Ингэхэд чи Хабаровын тухай ямар сураг гаргав? гэж асуув. 

	Николка энэ асуултад тэр даруй балмагдаж, буруугаа бодохоос бие нь хүйт даан зарсхийгээд явчхав. «Би яасан тэнэг толгой вэ!» гэж дотроо өөрийгөө зүхэн ичсэндээ үснийхээ угийг хүртэл улайж газар шагайн, 

	— Ээ, золиг гэж... тэр тухай асуухаа мартчихаж. Энэ муу Беляев л дургүй хүргэж байж тэр хэмээн гутран өчив. 

	— За яах вэ, дүү хүү, санаа зоволтгүй, би уул нь захиандаа Беляеваас түүний тухай асуусан юм. Мань хүн хариу бичихээ мартсан байна, тэгэхлээр Хабаров амьд сэрүүн яваа гэсэн үг, энэ л чухал хэрэг. Чи шуурхай яваад ирсэн чинь сайн байна, Костяд хамжилцаарай, цаадах чинь ганцаараа сүрэг дээр зовж байгаа. 

	Хөтөч нар үнэн хэлсэн байжээ. Тохойн мөс үнэхээр арзайлцан, тэр гэхийн тэмдэггүй шавааралдаж, үндэс сууриараа нурсан гантиг чулуун хот гэлтэй нургиан овоо болжээ. 

	Тавдугаар сарын гурванд нохой хөллөсөн хоёр хөсөг малчдын майханд ирлээ. Тэд зочдоо угтахаар гарцгаав. Хамгийн түрүүнд Николай Хабаров хүнд үүргэвчиндээ түүртэн бөхийж, арсайтал инээсээр айсуй, араас нь Иванова хөтөч нар руугаа эргэж харсаар явж байна. Хабаровын эрхий хуруу алга болсныг Николка түрүүлж үзээд, 

	— Чиний хурууг тайрчихаа юу?! гэж мэгдэн асуулаа. 

	— Амьдаа минь, тэр хурууны хэрэг гэж юу байх билээ? хэмээн Хабаров үнэн санаанаасаа инээд алдаж, 

	— Илүүдээд байсан юм, тэгээд л тайрчихгүй юу. Ха˗ха˗ха! Амьдаа минь, бүү ай, хүзүү толгой хоёр л бүтэн байвал болох нь тэр! гэж нүд нь тосолсон мэт гялалзаж байж байгаа төрх нь ер тоосон шинжгүй ажээ. 

	Иванова Николкатай мэндлэхдээ хөмсөг нь сэрвэсхийн гайхаж, 

	— Тэнгэр минь! Чи улам л том болоод байна аа... Танихын арга алга, бүр эр хүн болж гүйцжээ... гэж уулгалав. 

	Малчид, зочид майханд арайхийн шахцалдан эвлэж сууцгаав. Николка бүр хаяанд шигдэн, хүмүүсийн яриаг сонсохын завсар сонин сэтгүүлүүд рүү шуураад орчихлоо. Төвийн сонин сайхныг ярьж дуусчхаад малчид, зочид явган ширээн дээр шилэн аяга, шаазан эвлэгхэн тавилж буй Улитаг тэсэж ядан харцгааж сууна. Иванова толгой сэгсрэн, 

	— Та нар үгүйдээн цөмийг нь нэг дор битгий уучих л даа гэснээ Шумковт хандан, 

	— За Василий, ажил явдал ямар байна? Төл сайн авч байна уу? гэж асуулаа. 

	— Сайнаа хат даа. Олон мянжиг хээл хаяж байна гэж Шумков урамгүй өчив. 

	— Хээл хаях ий? Яагаад тэр билээ? Та нар яагаад хээл хаяулж байна? Та нар чинь анхны жил цаа маллаж байгаа улс уу?

	— За тэгнээ тэр, бид нар л буруутан болно гэж би та нарт хэлээ биз дээ гэж Шумков бах нь ханасан байртай малчдыг тойруулан харж өгүүлээд, 

	— Наталья Петровна, биднийг дангаар нь буруутгаж яаж болох вэ дээ, та нар ч бас буруутай... гэж хэлэв. Фока Степанович бригадын даргын яриаг ууртай таслан, 

	— Васька, чи юу гэж гүвтнээд байгаа юм бэ? Юундаа хулчганаа вэ? Наталья Петровна, чи ч бас дэмий юм бурж байна. Юу гэж бидний дургүйг хүргээд байгаа юм? Бид тэртэй тэргүй өөрсдийнхөө бурууг ухамсарлаж, цааныхаа төлөө санаа зовсоор байна. Гэтэл үйлдвэрлэлийн төлөө та нар л санаа зовдог, бид нар үгүй болж байх шив дээ! Та нар байшинд суучхаад л бүхнийг мэдээд байдаг! Бид нарын зөвлөгөөг хүртэл олигтой тоож үзэхгүй байна. Захиргаа шийдсэн, захиргаа тогтоосон л гээд байх юм... гэж үглэлээ. 

	— Фока Степанович, хүлээж бай, чи юу гэж над руу зүхэлдээд байна? Харин би л та нарыг зүхэх ёстой. Захиргаа энд ямар хамаа байна? Танай хугашууд үхлээ гэж захиргаа буруутан болох уу?

	— Тэр чинь дээ хэмээн Фока Степанович Аханягийн дэмжлэгт дулдуйдан дахин бухимдаж, 

	— Та нарт ч одоо ер хамаагүй гэдгийг л би хэлж байна. Гэхдээ тэр муухай хараал идсэн шаваарсан мөсөн дундуур цаа албадаж туулгасан чинь та нар биш бил үү? Хамаг чаргаа хэмхэлж гүйцсэн! Хүнсээ муутгасан! Мянжгуудаа зовоочихсон! Хээлтэй мянжгийг ийм муухай замаар тууж болно гэж үү? Бид тууврынхаа замыг өөрчлөөд, Малкачанд цаагаа төллүүлье гэж та нарт санал болгосон биз дээ? Гэтэл та нар юу гэж хариуллаа? гээд тэр бээр нүүрээ ярвайлган хэн нэгнийг дуурайн шоолж, 

	— «Бид шийдсэн, бид тогтоосон, бид тушаасан...» гэсэн. Ингээд л тушаагаад бай л даа! Гучин тугалын арьсаар нүдээ хужирла, эдгээрийг агуулахдаа хийж ав, хүрэм, малгай энэ тэр хийцгээ... Цөөхөн байна уу? Удахгүй дахиад үхэцгээнэ, тэгэхээр нь нэмж өгнө өө. Харин та нар тушаагаад л, цааг маань үхүүлээд бай... Би зөв ярьж байна уу, үгүй юү, манайхаан? хэмээн Фока Степанович малчдыг тойруулан хараад Аханя дээр хараагаа тогтоолоо. 

	— Фока, жуйтэй, жуйтэй гэж Аханя толгой дохив. 

	Иванова Шумковт хандан, 

	— За, одоо чи юу болсныг яг дарааллаар нь надад тайлбарлаад орхи. Чамайг тэр бөөн мөсийг гатал гэж хэн албадсан юм бэ? хэмээн тайван атлаа эрсхэн асуулаа. 

	Шумков энгэрийнхээ халаасыг ухаж байгаад Беляевын гайтай зурвасыг гаргаж ирээд, 

	— За май, үүнийг унш, хамтралын захиргаанаас баталсан тууврын замыг дур мэдэн өөрчилбөл намайг бригадын даргаас хална гэж наана чинь бичсэн байгаа гэв. 

	Иванова зурвасыг уншиж дуусаад, 

	— За˗аа, цөм тодорхой боллоо. Беляев үнэхээр ажилд хор хүргэсэн байна, гэхдээ чи ч гэсэн мөн сайн байна шүү. Өөрийнхөөрөө болгож чадсангүй юу? Эцсийн бүлэгт дураараа тэндээ үлдсэн ч болох сон, чи чинь бригадын дарга, удирдагч хүн! Удирдагч хүн бол эгзэгтэй үед шийдэмгий байх ёстой, ялангуяа өөрийгөө зөв гэж үзэж байвал... гэж бодлогошрон өгүүлэв. 

	— Тэгсэн бол намайг бригадын даргаас халах байсан. 

	— Халах ч байсан яадаг юм бэ! Яадаг юм! Эхлээд шийтгэх ч байсан байж магадгүй, гэхдээ дараа нь учрыг нь олоод бүх юм номоороо л болох шүү дээ. Ингээд бодоход, Василий, чи ажил гэхээсээ урьдаар хувийнхаа ая занг урьдаа барьжээ. Хээлтэй мянжгуудыг овоорсон мөсөн дундуур хөөж болохгүйг чи мэдэж байсан! Мэдэж байсан уу? Чиний байж байгааг! Василий, чиний төлөөнөөс би ичиж байна, ичгэвтэр юм! Үгүй ер, түүнийг бригадын даргаас халчих юм гэнэ!.. Одоо надад нэг хүн: нөхөр Иванова, хамтралынхаа бүх цааг устга, цааны аж ахуй ашиггүй салбар гэж хэлбэл яах вэ? Би бол тэр хүний нүдийг ухаж хаяна, даргынхаа албан тушаалыг хаяна, бугын аж ахуй манай хамтралын ихээхэн орлоготой салбар гэдэгт бүрэн итгэж байгаа учраас би ямар ч байсан тийм шийдвэрт захирагдахгүй. Ер нь Василий, чи бригадын дарга, өөрийнхөө сүргийг голлож хариуцах хүн чи, иймээс чамтай л хатуу ярина. За малчид аа, миний хэлдэг зүйтэй юү, үгүй юү?

	Яриа ийнхүү эргэсэнд учраа олохгүй болсон малчид нэг хэсэг балмагдан чимээгүй байцгаасны эцэст Аханя толгой сэгсрэн, 

	— Танай хүн жүйтэй ярьсан, Васька бас эхлээд жүйтэй ярьсан, дараа нь танай хүн улам илүү ярьсан. Энэ Беляев л хамаг юмыг бантагнуулж орхижээ... гэж итгэлгүй өгүүлэв. 

	— За Василий, хараа биз дээ, Аханя бас надтай санаа нэг байна, тийм учраас өөртөө дүгнэлт хийгээрэй. Беляев одоо хар бор ажил хийж байгаа. Ногоортлоо уугаад салахаа байсан. Энэ муухай архи уу, хэчнээн хүнийг цааш нь харуулав даа! Архинаас болж тонилсон хүмүүсийг цөмийг нь цуглуулаад тоолох сон... Хэчнээн гэр бүл сарниж, хэчнээн хувь заяа нурсан билээ! Энэ архичид өөрсдийгөө хордуулахаас урьдаар хавь орчныхныгоо хэчнээн хордуулж байгаа билээ. За жишээ нь чи, Хабаров гээд Иванова түүн рүү жигшин харж, 

	— Яах гэж үүргэвч дүүрэн архи нааш нь авчрав? Одоо та нар мал болтлоо ууцгаана, ингэлээ гэж юу нь сайхан байна вэ? Надад тайлбарлаад аль, чи бол бараг дээд боловсролтой, ирээдүйн мэргэжилтэн хүн... гэж асуув. 

	Малчид, хөтөч нар цөм ичингүйрэн чимээгүй байцгаана. Фока Степанович Хабаровоос тусламж горьдох мэт түүн рүү хүчлэн ширтжээ. Костя даруухан хулганаж сууна. Аханя судас шөрмөс гүрвийсэн үрчгэр бор гараа өвдөг дээрээ тавиад хуруугаа хөдөлгөх аядан, даргын асуултын тухай юм уу, эсвэл өөр аль нэг зүйлийн тухай юм уу, бодолхийлэн тайван сууж байна... Майханд сууж байгаа хүмүүс цөм л архичин Хабаров даргад юу гэж хариулахыг байж ядан хүлээцгээнэ. Цаадах нь толгойгоо ганзагалан чимээгүй сууна. Тэгж байснаа толгойгоо өргөж, үг бүрээ нухацтай тод өгүүлж, тайван хэр нь эрсхэн ингэж ярилаа. 

	— Тийм ээ, Наталья Петровна, таны зөв, би үнэхээр архичин, ер нь энд суугаа улс Николка та хоёроос бусад нь архинд надаас дутуугүй дуртай. Буруушааж хэн ч чадна, энэ хэцүү ажил биш. Гэхдээ ямар нэг юмыг буруушаах эрхийг зориуд олж авах ёстой. Та, хүний хувьд, даргын хувьд хамтралчдаа архи бага уулгахын тулд юу хийсэн бэ? Би дэлгүүрээс архи яаж авсан, нааш нь яаж авчирсныг та харсан шүү дээ. Одоогийн чинь байж байгаа царайг харвал миний үүргэвчийг булааж аваад мөсөн дээр хар хүчээрээ шидчихсэн баймаар юм. Та үр дагавраас нь айхдаа, архичин бид нартай тэмцэх тэр их нүсэр ажлаас айхдаа тэгж булааж авч шидээгүй, амаараа бурж, хор маажиж, муу үгээр идэж байх нь хамаагүй амархан бөгөөд аюулгүй л дээ. Харахгүй юу, таны орлогч чинь архичин болчихсон байна! Өвөө чинь архиддаг байсан, бид бас архидаж байна. Буруушаах амархан, харин шалтгааныг нь илрүүлж түүнийг арилгах бол хамаагүй хэцүү... Манай сул биетэй үндэстэнд энэ хорын эсрэг ерөндөг бүрэлдэж гүйцээгүй байж болох шүү дээ? Бид чинь энэ архи дарсыг ганц, хоёрхон зуун жилийн өмнөөс л мэдсэн. Гэхдээ хүний, өөрийн панзчид биднийг жимсний дарсаар дайлаагүй, ерөөсөө л гашуун виски, ром бас дотор шатаам спиртээр толгой түрийгүй балбаад эхэлсэн! Хээрийн тунгус тийм юманд яаж тэсэх вэ дээ! Бид ийм ерөндөгтэй болбол мөн ч их ус, өөрөөр хэлбэл мөн ч их архи урсаж одно биз дээ... Тийм ээ, дарга минь, би тантай санал нэг байна, энэ бүхэн бол хоосон бясалгал! Гэтэл таны сургаал ч бас нэмэр болохгүй, тэр чинь бидний дургүйг хүргэхээс цаашгүй, ер нь ч бид таны үглэхийг сонсож тусгаж авч байгаа юм алга, энэ тухайд бид жингийн годил мэт дүлий... гээд Хабаров шалчгасхийн нэг хэсэг чимээгүй болж бодолхийлснээ гэнэт сэргэн, 

	— Гэхдээ ямар нэг арга хийж болно шүү дээ! Болно! гэж горьдсон, цөхөрсөн янзтай өгүүлэв. 

	— Харин тэгээд чухам юу хийх вэ? Юу? хэмээн Иванова малчдыг балмагдан харж дэмий л дал мөрөө хавчлаа. 

	— Бидэнд шинэ майхан тавиад өгчих гэж Шумков тоглох шоглохын хооронд өчив. 

	— Хоёрыг бол бүр сайн, манай майхан ч бас хөсрийтөж муудсан хэмээн Фока Степанович үнэн сэтгэлээсээ дэмжлээ. 

	— За хонгорууд минь, майхан байхгүй гэж Иванова санаа алдаад, 

	— Хаа ч байхгүй. Харин брезент арайхийж олсон, гэтэл бас нэг зовлон байна. Майхан оёх хүн огт олддоггүй. Та нар тэсэж үзээрэй, үйлчин олмогц л майхан ирүүлнэ. Ямар ч байсан намар гэхэд ирүүлэхийг бодно гэв. 

	— За, тэр харахгүй юу. Цоорхой майхантай бороо ч гоожоод, жавар ч сийгээд байдаг. Ингэхлээр чинь зовлонгоо умартах гэж уухгүй яах вэ? Аль вэ, Улита! Дахиад нэг аягал, ирээдүйд эрүүлжин ариусахын төлөө ууцгаая. Тийм цаг ирнэ, ирэхдээ л нэг ирнэ! Энэ муухай заналт хар усаар манай ач үрс боловсон жорлонгийн чулуун шалыг чийглэж арчих нь дамжиггүй... Гэхдээ, нөхөр дарга минь, биднийг тооцооноос гаргаж хаявал эртэднэ шүү. Бид хэдийгээр уудаг ч гэсэн ажлаа хийдэг улс, муугүй хийдэг улс... За юу ч ярих вэ дээ! Жишээ нь намайг л аваад үзье л дээ гээд Хабаров царай нь улалзан, нүд нь сэргэн гялалзаж, 

	— Надад бол нэг л яльгүй түлхэц хэрэгтэй, шинэхэн салхи сэвшиж сэтгэл юуг минь дүүргээд өгвөл болоо... Онгоцны дарвуулыг салхи хөөрөгдөх адил. Тэгмэгц л уухаа больчихно! Нээрэнгээсээ хаяна! Надад тийм л салхи хэрэгтэй байна! Салхи!.. Харин одоо бол ууцгаая хэмээн тэр бээр аягатай архийг ярвайн авч Николка руу эргэж хараад, 

	— Би одоо Николкагийн төлөө ууна, тэр хэзээ ч архи уухгүй байхын төлөө ууна. Энэ маань одоо л амьдралаа эхэлж байна томоотой, ухаантай залуу, бүх юмыг ойлгоно... Дарга минь, одоо манийг биш үүнийг л хүмүүжүүлэх хэрэгтэй. Нэг мэдсэн чинь архичин бид нарын нөлөөнд автаад мань хүн уугаад эхэлбэл яана? Тэгж мэднэ шүү дээ... Та нар тэгсэн хойно нь буруушаахаа өмнөө барьж, захиргааны арга хэмжээ энэ тэрдээ хүрэх вий. Тэгвэл тэр чинь оройтсон хэрэг болно. Одоо л мань хүний дотор юм хийж, муу сайныг ялгаж чаддаг болгох хэрэгтэй... Аз болоход энэ маань яггүй зантай, сэтгэлдээ сэвгүй хүн, бас сайн хүмүүсийн нөлөөнд байна. Түүний багш Аханя энэ сууж байна, Костя энэ байна. Фока Степанович бас байна гэснээ маасганах янзтай буй Худяков, хөмхийгөө зуун хүрлийн суугаа Шумков хоёрыг тоомсоргүй хараад сул гараараа агаарт хүчтэй даллан, 

	— Би, Николай Георгиевич Хабаров гэж бас нэг сайн санаат халамжлагч нь байна, өөрийнхөө байж байгаа царайгаар арчаагаа алдсан архичин Хабаровыг харж яваг! гэж биечлэн үлгэрлэж байна гэх юм уу даа. Мууг ухаарч ойлгохгүйгээр сайныг танин мэднэ гэж байхгүй, тэгж ярьдаг биз дээ... Аль вэ, Николкагийн төлөө ууцгаая! гэлээ. 

	Тэгтэл ч энэ ерөөлийг цөмөөрөө дуртайяа дэмжицгээжээ. Ер нь ч ямар ч ерөөл байсан дэмжих юм чинь. Хабаровын ярианд залхсан малчид, хөтөч нар амсхийн санаа алдаж, тэр бээр дахин далан долоон яриа дэлгэж сэтгэлийн тавыг алдуулах вий гэж эмээсэн мэт хүн болгон дор дороо толгойдоо юу орсныг бушуухан чанга чанга ярьж эхлэв. 

	— Николкагийн төлөө ууцгаая! Николкагийн төлөө ууцгаая... Одоо тэнгэр сайхан байна! Хүүе, Осип! Чи чинь лоовуузаа яагаад үүд рүү хаячихаа вэ! Нохой аваад явчихна даа. 

	... Түдэлгүй жавар орох аядмагц Ивановад шавдуулсан хөтөч нар дурамжхан буцах тийшээ хандав. 

	— Хоноцгоо л доо. Юундаа яарцгаах вэ? Маргааш өглөө царцсан цасан дээгүүр сайхан таваргаад явчихгүй юу гэж Шумков болиулах гэж оролдов. 

	— Үгүй үгүй, Василий, чи цаадуулаа битгий уруу татаад бай, өглөө гэхэд бид хэдийн тосгондоо байж байна. Юу юугүй тохойн мөс нүүчихнэ, энэ жил эрт хавар болж байна гэж өөрөө хэлсэн шүү дээ. Явцгаая, явцгаая, Осип! Чи хөөрхөн болтлоо балгаж амжаа юу? Ноход оо өрх рүү аваачаад хийчхэв ээ, сайхан мэдээрэй. 

	Зочид ирсний нөгөөдрийн маргааш Николка Костя хоёр хоосон чаргануудаа давхарлаж, дөчин цаа хөллөсөн хоёр хөсгөө тохойн мөсөөр хөтлөн барааны газар буй Нохойн тундрийн эргийг зорилоо. Малчид хоосон чаргаа ноднин Варганчикт орхиж байснаа энэ удаа намрынхаа бэлчээрт ойролцоо үлдээхээр шийдэцгээсэн ажээ. 

	— Хүрэх газраа очингуут чаргаа буулгаж хаячхаад буцаж хар хурдаараа жирийлгэх хэрэгтэй. Минутын төдий ч саатаж болохгүй шүү! Костя, чи дуулж байгаа биз? Тоглоом биш шүү! хэмээн Фока Степанович захиж байх нь нэг л түгшсэн аястай байхыг Николка анзаарав. 

	— За мэдлээ, мэдлээ, яриад байх юу байх вэ... 

	— Аюултай байвал аз туршихын хэрэггүй, битгий азаа үзээрэй гэж хэлж байна шүү, зүгээр л цаагаа тойруу эргээр нь туугаад ирээрэй. 

	Өнгөрсөн жил таван сарын сүүлчээр тохойн цөн түрсэн, одоо дөнгөж дөрвөний өдөр учраас малчид аюулын тухайд дэмий дүрэмдэж байх шиг Николкад санагджээ. Тэр бээр мөсөн дээр гармагц мөс одоогоор бөх чигээрээ, ямар нэг аюул байхгүй гэдэгт бүрмөсөн итгэв. Харласан олон өрх байгаа нь үнэн боловч тэдгээрийг тойроод тойроод явчихна шүү дээ. 

	Костя хөсгөө явуулах хамгийн аюул багатай замыг чадмаг сонгоно. Тэр бээр уруулаа жимийчхээд, мэрийсэн царайтай байн байн орчныг эргүүлдэн харах ажээ. Зураас шиг онигор нүх нь хаврын хуурамч мөсийг нэвт шувт шинжлэх мэт. Мөс ногоовтор туяатай, сэрсгэрдүү гадаргуутай байвал зоригтой явж болно, хөвхөр туяатай, арзгар гадаргуутай байвал тойрч гарах юм уу урьдаар саваагаар хатгаж тогшилж үзэх хэрэгтэй. Нимгэхэн мөс бүрхсэн төдий өрх рүү цөмрөөд орчхож мэднэ, тийм урхинд орвол ч мөсөн доогуур чулуу шиг живнэ гэсэн үг... Гэвч энэ тухай бодохгүй нь дээр, гол нь анхааралтай харж, эргэлзмээр газар байвал тогшилж үзэхээс сайн юмгүй. 

	Николка «Костя хулчийж явна. Фока Степанович зүрхэнд нь ортол айлгачихжээ. Энэ мөсний зузаан байгааг харахгүй юу, трактороор гарсан ч болохоор байна» хэмээн Костяг дотроо дооглоно. Тэгтэл ч эрэгт хүрээд ирлээ. Костя хөсгөө хөтлөөд тундрийг зорилоо. Довуудын хооронд ус шалчигнан, цасны сүүлчийн тасархайнуудыг долоон байна. Тундр хараа хүрэх газар хаврын усны өнгөнд гялалзана. Тоо томшгүй олон нуурын дээгүүр нугас, галуу, цууцаль шумуул шиг бужигналдан, гүвээ толгодын дээгүүр ятууны сүрэг үе үе цайран дээр хийж, толгой дээгүүр нугас далавчаа шунгинуулан өнгөрнө. Тундр бургилж булгилан байх мэт: галууны ихэмсэг гугачаа, ахууны гаслах чарлаан, ятууны тасалданги дуу, шумбах хараалжийн сариг улиан, цууцалийн бачимдсан мэт исгэчээ, нугасны хяхраан, олон жигүүртний далавчны шуугиан энэ бүхэн эдүгээ нэгэн баясгалант эгшиг болж нар, тэнгэр, хорвоо дэлхийд талархлын сүлд дуу өргөх лүгээ мэт ажээ. 

	Гонхон уул энүүхэнд зэрэгцээд байж байна. Агаар тунгалаг, цэвэрхэн гэдэг нь жигтэйхэн, уулын хажуу дээрх армаг тармаг явган ширэнгэ, цасан дороос цухуйсан саарал чулуу энэ тэр тов тод ялгаран харагдаад гар сунгаж гэмээ нь тэр уулнаас бариад авмаар санагдана. Гэвч хөллөгөөний цаанууд чарга юугаа дов сондуул, гуу жалга, гол горхи, ус шалбааг гатлуулан, нуур цөөрмийг тойрон, гэсэж амжаагүй намгийн ногоон хөвд дундуур цаг гаруй чирч зүтгэж байвч нөгөө уул чинь илбэдүүлсэн мэт нэг бодлын ойрхон, нөгөө бодлын хүршгүй хол хэвээрээ сүндэрлэсээр. Малчдын утаанд идэгдсэн сөөхийнүүд аль хэдийн нэвтрэн шалчийж, хага ташим хүйтэн шалбаагаас хөл нь мэдээ алджээ. 

	— Николашка минь, битгий хоцроорой! хэмээн Костя байн байн чимээ өгч, 

	— Замынхаа хагасыг ч гэтэлчихлээ, одоо жаахан явахад л хүрэх газраа очно. Өө муу, цааны сүг! Юундаа бүдэрнэ вэ? Хоосон чарга чирэхээс залхуурах нь ээ... гэснээ бургилсан ус дахин таарахад, 

	— Тов! Тов! Тов! хэмээн сэргийлэн хашхирч, 

	— Николка, мэдээтэй яваарай! Энд гүнзгий байна, цааш нь лавхан харай. За цаанууд минь, зоригтойхон хөгжилтэйхөн хөдлөөрэй! Удахгүй цайлна шүү! Цайлна! гэх нь цаануудаа ч юм уу, Николкаг ч юм уу зоригжуулахаас урьдаар өөрийгөө л зоригжуулж байна уу гэлтэй. 

	Үд дунд хүрэх газраа очицгоолоо. Гэвч Костягийн амласан цайллага болсонгүй. Чаргануудаа өндөр довцог дээр гурав давхарлан эгнүүлж хураагаад хоёр малчин буцах замдаа яаравчлан орлоо. 

	Костя, саяын гүвээн дээр гал түлээд цай чанахад нар л саад болсон шиг нарны зүг түгшсэн царайтай дурамжхан хараад, 

	— Эрэг дээр очиж байгаад цайлъя гэв. 

	«Энэ ер нь хаашаа ингэж зүтгээд байна вэ? Түймэр гарсан юм шиг яараад л. Цай чанаж уухад хагас цаг л гарзадна биз дээ, дөнгөж хагас цаг түүнд юу өгөх сөн билээ? Костя чинь тэвдүү эр шив дээ» хэмээн Николка дотроо дургүйцэн ярвайжээ. 

	Гэтэл Николка эрэг дээр ирж тохой руу хармагц сэрдхийн цочиж, ар гол руу нь хүйтэн оргиод явчихжээ. Тохой тавхан цагийн хооронд бэх цацаж, хумхиж сэглэж хаясан балиар бүтээлэг шиг болчихсоныг үзээд мань хүн нүдэндээ итгэн ядан байв. Мөсөөр хаа сайгүй харз өрх харлана. Орой дээр байгаа нар өвөл олзлогдож байгаад сая тавигдаж сэрсэн мэт газрын хөрснөөс цагаан толбо болгоныг хуу хайлуулан зад ээнэ. 

	Костя мөсөн дээр гарч, саваагаараа баахан тогшилж, хөлөөрөө дэвсэлж үзсэнээ ийш тийш сонжин ширтэж чих тавин чагнаж янз янзаар үзлээ. Тэгснээ эрэг дээр буцан гарч ирээд, 

	— Гарч амжих болов уу, эсвэл тойрсон нь дээр үү, юу гэж бодож байна? гэж сандрангуй асуув. 

	Николка дал мөрөө хавчисхийв. 

	— Тохойгоор шулуун явбал бүтэн хагас цагийн дараа гэртээ очно. Хэрвээ эрэг дагаад тойрвол хоёр өдөр алдана. Гол горхинууд одоо үерлэчихсэн байгаа, уулын халцгай барьж явах хэрэгтэй болно... Тохойгоор гарах гээд үзье... Хамгийн гол нь эрэг дагасан мөс л бүхэлдээ хайлчихгүй байгаасай, эргэн тойрон ус болчихсон хэдхэн холбоос үлдсэн байна, энэ хэд л хайлчихвал тохойн мөс тэнгисийн таталтаар хөвөөд алга болно... хэмээн Костя амандаа үглэж байснаа тамхиа шийдэмгий хаяад хөсгөө хөтлөн мөс рүү зүглэлээ. Ирмэг дээр нь очоод, 

	— Миний хөсөгтэй зэрэгцэж битгий яваарай, хориод метр хоцор. Осолтой газар цаанууд чинь ороолдож, зуларч тонгочиж эхэлбэл цулбуурыг нь хайрлах юмгүй дор нь тас огтлоорой! Дундах цаануудаас цөмрөөд орчихвол ойртохын хэрэггүй, чамайг хамт чирээд орчихно шүү, тийм учраас бас л тас огтолчихсон нь дээр. Хэрвээ би цөмрөөд орчихвол бугуйлаа бушуухан шидээрэй, бугуйлаа одоо тайлаад зэхэж орхи. Яг л миний мөрөөр яваарай, түүнээс гарч болохгүй, намайг л тэгж хэлэхгүй бол дагаад л явна шүү. Ямар нэг юм болбол бүү айж бажгадаарай хэмээн сэрэмжлэн захилаа. 

	Тэгээд тийнхүү явцгаах нь тэр. Николкагийн амьдралд хамгийн аймшигтай, хамгийн мунхаг нүүдэл энэ байлаа. Араасаа мөсөн дээгүүр явж байгаа цааны хөлийн төвөргөөнийг сонсохдоо хуурай газар явж байхад цаанууд үе үе оосор цулбуур нь ороолдож бөөгнөрөн сандаргадаг шиг юм бүү болоосой, энэ тэсэрдэг суманд шүршүүлчихсэн мэт цоохортсон мөсийг битгий цөмлөчхөөсэй хэмээн хувь заяандаа мөргөж залбирч явна. Мөс зарим үе халуун хайруул руу хийсэн хэрчим өөх шажигнан хайлж байх шиг санагдана. Ялангуяа дөрөв тавхан алхмаас илүүгүй өргөнтэй мурийж сарийсан мөсөн холбоосоор хөсөг гарч байх үед тун аймаар. Хоёр тал руу нь ус аймшигтай харлан ногоороод, нарийхан мөс шажигнан намалзаж, цааны гишгэх аясаар ногоовтор туяатай мөсний захаас усны цалгиа жирэлзэн одох бүлгээ. Тийм газар нэг л цаа юухнаас ч юм бэ цочоод хажуу тийш цахлан ширүүхэн хөдөллөө гэхэд л хоорондоо бөх сураар холбоостой бүх хөсөг тэр аяараа ус руу унаад өгнө. За, энэ тухай ч бодохгүй нь дээр. Цаанууд мөр мөрөө даган, цулбуураа хэт чангалж хэт суллахгүй хичээнгүйлэн явах агаад нүд нь бүлтгэнэн, хамар нь сандарсан мэт сарталзан байхыг үзвээс тэд нар бас аюулыг мэдээд буй нь илт. 

	Костягийн цувааны сүүлчийн цаа ямар ч аюул осолгүй баймаар газар ус руу цөмөрч ойчсон боловч урд хоёр хөлөөрөө мөсний ирмэгээс самардан тогтоод, байдаг хүчээрээ уллан зүтгэж буй урдах цаагаа цулбуур чивчрэн чангаана. Цуваа тэр чигээрээ зогсон бүр ч аймаар юм боллоо. Николка самардан байгаа цаа руу бушуухан гүйж ирээд саваагаараа ус руу ороолгон муухай хашхичин туухад цуваа тэр аяараа цочин урагш зүтгэж сайх ухаан алдтал айсан урагшгүй цааг өрхнөөс татаад гаргачхав. Костя Николкаг магтаад, саяын эвгүй газрыг тойрч гарах замыг зааж өглөө. 

	Тохойн төв рүү ойртох тусам өрхний тоо цөөрөөд байгааг Николка Түдэлгүй анзаарчээ. Үүнд тайвшран сэргэж, санаа зовж биеэ хураачхаад байснаа болив. Гэтэл удаан санаа амар явах учиргүй байжээ. Тохойн төвийг өнгөрч, нөгөө хүслэнт эрэг рүүгээ ойртож очмогц малчид дахин учир зүггүй олон өрхтэй золгож, Николка найдваргүй хуурамч мөс, түүний дор буй цэв хүйтэн гүнзгий хар усыг дахин биеэрээ мэдэрч эхлэв. 

	Хөсгийн цуваа ухаанд орохын аргагүй мушгиран сүлжиж, заримдаа гарцгүй өрхөнд тулж мухардан, арайхийж буцаж эргэн түүний тойрч гарна. Үгүй, энэ чинь юу билээ? Николка эрэг дээр хар утаа олгойдож байхыг үзэв. 

	— Костя! Утаа! Хараач, тээр тэнд утаа гарч байна!

	Гэтэл Костя ч хэдийн зогсчихсон, алгаараа саравчлан утаа руу харж байв. Өтгөн хар утаа ажээ. Малчид тэр эрэг дээр ямар нэг дохио өгч байна... Харин ямар дохио вэ? Костя «Малчид юуны учир майхантайгаа зэргэлдээ биш, харин хоёр километр хэртэй эрэг даган уруудаж, ийм том түүдэг асаасан байдаг билээ? Тэр түүдэг асаасан газар нь тэдний бодож байгаагаар илүү бөх мөстэй байж магадгүй. Ямар ч байлаа гэсэн тэд нар хөсгийн цувааг сонгосон замаас нь утга учиргүй гаргахыг оролдоно гэж байхгүй. Малчид өндөр дээрээс илүү тодорхой харж байгаа» хэмээн бодолхийлнэ. 

	Тэгснээ хөсгөө утааны зүг эрсхэн эргүүллээ. Яв явсаар эрэг ч тов тодхон харагдах болж, гурван хүний бараа харагдсан нь Хабаров Шумков хоёр эрэг даган гуалин зөөж, Фока Степанович тонгойгоод нэг юм хийж байх ажээ. 

	«Тэд нар яах гэж гуалин зөөгөөд байна аа? Бас нэг түүдэг асаах нь юм болов уу? Ямар хэрэг байх билээ?...» гэж Костя бодлогоширчээ. 

	— Костя! Цаадуул чинь сал хийж байна! Тэнд ус байна! Эргэн тойрон нэл ус!!!

	— Чи юу зохиогоод байна аа? Дэмий юм бүү ярь... хэмээн Костя итгэлгүй өгүүлснээ тэр даруй чимээгүй болжээ. Усан дээр сал байгаа, малчид сая авчирсан гуалингаа түүнд хавсран уяж байгаа, тэгээд сүхээр цохиж байгааг мань хүн ч өөрөө харлаа. Николкагийн таамаглал үнэн байлаа. Сал байгаа газраас тавиад метр эргэн тойрон задгай ус, бусад газраар түүнээс ч өргөн усан зурвас гарчээ. Тэд нар маань яамай даа!

	Яарах хэрэгтэй болжээ. Тэнгисийн таталт мөсийг эргээс аажуухан холдуулж байна. Хабаров салан дээр үсрэн гараад, уургаар хатган мөс рүү яаран хөвлөө. Мөсний ирмэгт юу юугүй ойртон айсуй. Мань хүн инээмсэглэх гэж оролдсон боловч тэр нь бүтсэнгүй, яарч сандарч хийсэн хэврэгхэн салаас уначихгүй л байвал баржээ, юун инээхтэй мантай. Сал хэдийгээр дайвалзан хазалзаж байвч ямар ч атугай энэ бол аврал болох жинхэнэ модон сал даа. Хабаров уургаараа мөсний ирмэгээс дэмнэж зогсоод, 

	— Цаануудаасаа хазаарыг нь мултлаад нэг нэгээр нь ус руу түлхээд оруул. Би салаа ингэж зэрэгцүүлээд та хоёрыг манаж байя... Аль вэ, олигтойхон хөдөлцгөөгөөч, усны таталт эхэлчхээд байна... гэж тушаалаа. 

	Николка Костя хоёр хөллөсөн цаануудынхаа хазаарыг бушуухан мултлахад суларсан амьтад зугтаж барихгүй, айсан янзтай бие бие рүүгээ шигдэн байна. Эхний цааг арайхийж байж ус руу түлхэж орууллаа. Улайран улдаж ухраад байсан цаа ус руу палхийн ормогц толгойгоо өлийн нүдээ бүлтийлгээд чанга чанга тургилан эргийн зүг яаран сэлэв ээ. Хоёр дахь цаа түүнээс арай бага цааргалж, гурав дахь нь аяндаа ус руу орж, тэгээд түрүүчийн цаа эрэг дээр гарав уу, үгүй юу л бүх цаа бие биедээ саад болон өрсөлдөж, шахлага туулгагүй ус руу орцгоолоо. Яг энэ үес тасхийх чимээ гарч, Николкагийн зогсож байсан мөс хугаран гозойх нь тэр. Мань хүн нэг сайн амьсгалж амжаад, дараагийн хоромд час хийсэн хүйтэн хайрахыг мэдэрчээ. Тэр бээр нэгэнтээ хашхирсан боловч ам дүүрээд ирсэн шорвог усанд цацан ханиалгаж, тэгтэл ч нэг зөөлхөн бөөн хар юм бараа халхлан дээрээс нь цөмрөн ирж, усан дээр тогтох аргагүй болгов. Николка тэр нэг юмнаас тас зуурч, ханиаж цацах, элдвээр шуугилдах, аялгуулан жингэнэх олон янзын чимээн дундаас Костягийн дуу гүнзгий худгийн ёроолоос гарах мэт «Наад цаанаасаа сайн зуур! Битгий тавиарай! Битгий тавиарай!!!» гэхийг олж сонсжээ. 

	Гэвч Николка ханиалгахаа больж, сая учраа олсны эцэст л Костя өөрт нь тэгж хашхирсныг ойлгож, нэг цаанаас зуурчихсан яваагаа мэдэв. Тэгтэл ч тэр цаа хөл нь газардаад эрэг рүү дөхөөд ирж явна. Хэдэн хормын дараа Николка эрэг дээр гарчихсан, хувцасных нь ус чулуун дээр шожигнотол гоожоод инээмсэглэн буй малчдын дунд зогсож байлаа. 

	Цаанууд салыг нь онхолдуулж, уурга нь хөвж одсон тул Хабаров бас усанд шумбаад авчээ. Тэр бээр салан дээр буцаж авирч гараад гараараа сэлүүрдсээр мушилзан буй Костя руу дөхлөө. Дараа нь тэр хоёр салынхаа хоёр захад бохирч суугаад Костя карабиныхаа бөгсөөр, Хабаров гараараа сэлүүрдэж эрэг рүү зүглэв. 

	Шумков Костягийн мөр лүү алгадан, 

	— За, дүү хүү ч бүгдийг нь дөнгөчих шив, өөрөө хуурай гараад ирлээ гэв. Хабаров нойтон пиджакаа мушгих зуур, 

	— Костя, чи надад нэг шил юм өгнө шүү. Би л мэрийж байж чамайг хуурай гаргаж ирлээ хэмээн чичрэн байж тоглоом хийв. 

	— Усанд шумбагч нар минь яриагаа багасгацгаа. Салхи авч өвчин тусна шүү, майхандаа шалавхан орцгоо гэж Фока Степанович урамтай инээмсэглэн гүвтнэснээ орчныг тойруулан хараад, 

	— Үгүй, энэ жилийн энэ хаврыг! хэмээн гайхширан өгүүлжээ. 

	Шуугьж шаагьж ирсэн нарлаг сайхан хавар ховроос ховор олиггүй бүрхэг зунаар солигдлоо. Чихэнд чийр болж гүйцсэн шумуулын шунгинаан өдөржин шөнөжин тундрээр нэг жонгиноно. 

	Тэнгисийн зүгээс өтгөн манан сэнгэнэн мөлхөн ирж, заримдаа хоёр гурав хоног саатахад л сая нэг юм хүнтэй, малтайгаа амсхийцгээх сайхан цаг тэр. Тийм өдрүүд ирвээс цааны сүрэг шимтэн идээшилж, малчид ойр зуурын аж ахуйн ажлаа голчлон эмхэлцгээнэ. Николка унших юмаа амтархан уншиж, Хабаров сурах бичиг, хичээлийн тэмдэглэлээ үзэх бөгөөд тэр бээр эрхий хуруугүй гараараа нэлээд овжин бичиж сурсан төдийгүй бугуйлыг түүнээс ч овжин хаяна. Харин бүдүүн тоймын ажлыг одоохондоо олигтой хийж чадахгүй байв. Сүх барихын цагт сав л хийвэл алдчихаад түүндээ бухимдан уцаарлана. Тэгээд Николка ч юм уу хэн нэгэн хүн туслахыг оролдвол «Зайл! Бүү ойрт! Би өөрөө чадна!» гэж овилгогүйтэн хашхична. 

	— Чи юундаа уурлаа вэ? Чамд л туслах гэж байна шүү дээ... гэж Николка гоморхоно. 

	— Надад тусламж хэрэггүй! Би ямар тахир дутуу хүн юм уу?!

	Хабаров бригадынхан дотроосоо Николкад хэнээс нь ч илүү сайн, тэр бээр түргэн зантай, бас шооч хүн боловч Николкатай тун даруухан хүлээцтэй харьцаж, гэнэн цайлган сэтгэлээр тоглоом хийхээс цааш гарахгүй, харин дэндүү их бясалгал айлдаж, нандин бодол саналаа ярих нь олонтоо. Николка Хабаровын хувьд анхааралтай сүсэглэн сонсогч төдийхнөөс арай ахлуут нэгэн мэт байдаг ч байж магадгүй. 

	Тэр бээр Николкаг бодлогошрон харж, 

	— Амьдаа минь, чи ном үзэх хэрэгтэй гэж байн байн өгүүлж, 

	— Хаа ч суралцаж болно, тэгэх ч хэрэгтэй, суралцахад оройтно гэж байхгүй, гэхдээ гол нь хүн өөртөө ариун сайхан зорилттой байх хэрэгтэй. Эрдэм мэдлэгт тэмүүлнэ, аливаа сайн сайханд тэмүүлнэ гэдэг бол ариун сайхан зорилт даруй мөн гэж итгэл төгс ярина. 

	Николка Хабаровоор дуудуулан орос хэлний хэлзүйн дүрмийг дуртайяа тэмдэглэн авч дараа нь түүнийгээ давтаж, мөн цээж бичиг бичдэг байлаа. 

	Гүнзгий хавцал жалганы мөнх ногоон явган ширэнгийн дунд хаа нэгтээ одой хусхан гал туяа бадраан шаргалтаж хоцроод намрын өнгө юу юугүй бөхөөд ирлээ. Гэтэл тун саяхан налайж байсан шижгэр намрын эцсийн зул болж буй тэр хусханууд ч гэсэн умардын жихүүн салхинд өршөөлгүй унтарч, салхинаа тастуулсан шаргал навчис оч үсрэх лүгээ адил орчин тойронд тархан бутарч, хүйтэн хөрсөн дээр нэг л хэсэгтээ хөмрөглөн хэвтэх нь зуны дулаан нарнаас шингээж хоцорсон туниагүй илчээрээ хүйтэн газрыг бүлээсгэх гэсэн мэт. 

	Тэгтэл ч хөрмөг навчис үнс пүргэсэн мэт харлаад ирнэ. Царцан буй хөрсөн дээр цуурай хүртэл чангаран байна. Шинэ өглөөтэй золгох бүрийд цантсан уулс улам бүр бууралтана. Үүр цайж, нар уулын чанадаас бултайн цухуйх үес хяруу бүдэгхэн голгонож, цэнхэр ягаан туяа хослон тунарах агаад нар мандмагц гэнэтхэн хурц гэрлээр бадарч, хэдэн минут хэртэй очир эрдэнийн тоосоор нүд сохлом гялбалзана. Энэ эрдэнэсийг атга дүүрэн хутгах гэж гар хар аяндаа сарвайх гээд байх шиг, гэтэл үлгэрийн ид шидтэй эл эрдэнэс Түдэлгүй бүдгэрэн унтарч, саяхан очир алмас сул асгарч байсан тэр газар ердийн бут сөөг, хад чулуу, гандсан өвс ногоо чийг даан гялбалзаж харагдана. Энэ бүхэн удалгүй сэвэрч, орчин тойрон урьдын адил намрын уйтгартай зэгэл өнгөө олохуйд нигүүрсийн бутнуудын нүцгэн хөх саарал иш, нарны хүйтэн мөнгөлөг туяан саатай тэнгисийн тугалган хар гадар энэ тэрийг харваас өөрийн эрхгүй гуниг төрнө. Умардын энэ сэтгэл уймран гэгэлзэм байгалийг мөнх ногоон явган ширэнгэ ч хөгжөөж эс чадна. Гүн цэнхэр тэнгэрт хэрээ гуаглана уу, оройтсон галуун сүргийн бишгүүрээр наадах мэт дуун толгодын дээгүүр сонстоно уу, хадан дотор сониуч үхэр огдой исгэчнэ үү, энэ бүх чимээ авиа нэгэн гунигт аялгуу болж эгшиглэнэ. Гэхдээ энэ бол ер бусын аялгуу, ер бусын гуниг. Үүрд сонсохын хүслэн оргилох энэ аялгуу, энэ гуниг гандан бөхсөн навчис, алсын тунгалаг бараа, энэ л энгүй уудам, үзэсгэлэн төгс төрөлх нутаг юуг минь элэг зүрхэнд багтаан, урт холын эрхэм өрлөг бодлоор мялаан гийгүүлж сэтгэлийг ариутган цэвэршээнэ. 

	Малчид нэгэн өглөө сэрэхдээ уулын халцгайд анхны цас орсон байхыг үзлээ. Энэ өдрөөс эхлэн цас уулын оройгоос бэл рүүгээ хоног тоолон доошлох болов. Түдэлгүй нэгэн орой ширэнгэ газарт бөхийн налсныг Хабаров түрүүлж үзжээ. 

	Тэр бээр майхны гадаа ирмэгц Николкагийн газар хаясан сүхийг авч мөлхөө модны дутуу хагалсан хуурай үндэс рүү зоогоод, 

	— Сүхээ битгий газар хаяж бай гэж чамд хэчнээн хэлдэг юм бэ? Өнөө биш гэхэд маргааш цас ороод, сүхийг чинь булчихвал гараараа түлээ хийх хэрэг гарна гэж Николкаг зэмлэснээ, 

	— Амьдаа, ширэнгэ налчихсан байна, цасны амьсгаа ханхалж, өвөл ойртоод иржээ! хэмээн ихэд догдлон, бараг баярлан өгүүлжээ. 

	Энэ шөнө малчдын нойр мөд хүрсэнгүй. Николка анхны цасны түрүүчийг үзнэ гэж горьдож майхнаас хоёр ч удаа гарсан боловч цас ороогүй л байлаа. Од түгсэн түнэр харанхуй шөнө болжээ. Од хурц гэрэлтэж байгаа хэр нь эс анивчина. Харанхуйд уулын хяр бүүдийж цайран байна. 

	Цас малчдыг өглөө эрт уулын хяр луу явах гэж байтал сая орж эхлэв. 

	Хабаров майхнаас шагайснаа, 

	— Орхиё! гэж хөгжилтэй хэлээд майхны үүдийг сөхөхүйд цасны том том ширхэг агаарт зугуухан эргэлдэж, шуурга эхэлж байлаа. 

	Хоёр хоногийн дараа шуурга намдаж тэнгэр цэлмэн, яльгүй жаварлаж сайхан болов. 

	Николка дахин хэрэмчлэхийг хорхойсовч Аханягийн бие төдгүй, бас бусад малчнаас анд явъя гэх хүн байсангүй. Тэр бээр урам хугарч горьдлого тасарчхаад байсан учир сүрэг ялгасны дараа Кодарчан мань хүн дээр ирж, 

	— Аханя чамайг ангийн хүсэл болгочхоод байгаа гэсэн, тийм үү? Надтай явах уу? гэж асуухад баярлахын ихээр баярлаж, 

	— Явалгүй яах вэ гэж баярласнаа нууж ядан даруухан хариулжээ. 

	Мань хоёр тэр даруй даргын майхан руу очицгоов. 

	Иванова Николкаг анхааралтай сонсоод, 

	— Үгүй ер, яасан их ангийн хорхойтой болчихоо вэ! Хэн цаа маллах болж байна? Ингээд байвал, Родников, чи ч цааны аж ахуйгаас бүрмөсөн хөндийрч, анчин болж хувирах даг шүү... Энэ удаа би чамайг анд явуулахгүй байх аа гээд өөдөөс нь харж суусан малчид руу нүдээ жоготойхон ирмэв. 

	Николка хээвнэг суугаа Кодарчан руу балмагдан харснаа, 

	— Би зугаацах гэж чөлөө гуйж байгаа хэрэг биш шүү дээ, хэрэгтэй юм хийх гэж байна... гэв. 

	— Цаа маллах чинь хэрэггүй юм болж байна уу? Чи бол юуны өмнө цаачин хүн, анчин гэдэг чинь дараачийн зүйл, үүнийг битгий мартаарай гэж Иванова хөмсөг зангидан өгүүлэв. 

	— Өвөл таван хүн ч цаагаа маллаж дөнгөнө, намайг явуулчих л даа гэж Николка урамгүй дуугаар царайчилсаар сууна. 

	— Родников, чи хачин юм ярьж байна. Чамайг явуулчхаад, оронд чинь Костя Фролов цааг чинь хариулж байх хэрэг үү? Костя бас анд явмаар байвал яана... 

	— Костя анд явах дургүй байгаа. 

	— Тэгвэл хэн ч явах дургүй, ганц чи л зугтчих гээд байна уу?

	— Би хаашаа ч зугтах гээгүй! Яг тэгж ярих юм бол өвөл цаа хариулах чинь ан хийхээс амархан гэж Николка улалзав. 

	— Өө тийм үү? гэж Иванова гайхсан дүр үзүүлж, 

	— Хэцүү байдаг юм бол чи юундаа тэгж дурлаад, зүтгэлээд байгаа юм? гэв. 

	— Би нээрэнгээсээ ярьж байхад та нар тохуурхаад байх юм. Явуулахгүй гэж байгаа бол тэр л биз, би антай ангүй болно гэж Николка нүдээ анивчин бухимдав. 

	— Хараач, яасан гомдомхой амьтан бэ хэмээн Иванова өөрөө бас гоморхоод, 

	— Тоглоом хийж ч болохоо байх нь шив дээ. Чи андаа яв, ан хийлгэлгүй яах вэ, харин ч чамд баяр хүргэж байна... гэж өгүүлжээ. 

	Иванова Николкаг майхнаас гарсны дараа, 

	— Зантай хүү шүү гэж муушаах, сайшаахын алин болох нь мэдэгдэхгүй өгүүлээд, 

	— Эр хүн шиг байргашуу болжээ хэмээв. 

	Кодарчан ангийн хэрэгсэл, хүнс, цайны хийц олж ирэхээр тэр өдрөө Ямск руу одов. Тэр бээр хоёр чаргатай буцаж иржээ. Николка хөтчид чарганых нь татлагыг элбэлцэн тайлж байх зуур цаадах нь, 

	— Хэдэн нохойг минь бүр сунчиндуулж орхилоо, ийм бөөн хар ачааг хөр цасан дээгүүр л зөөхөөс биш, зөөлөн цасаар яаж болох вэ. Муухай хар төмөр гэхэд л элбэг хоёр пүү байна гэж үглээд хэлхээтэй хавхнуудыг цас руу шидэв. 

	Николка Кодарчаныг хавх олно гэж нэг их найдаагүй ч гэсэн юмыг яаж мэдэх вэ хэмээн захисан байжээ. Тэр бээр хавхыг дахин дахин тоолох зуур, 

	— За ёстой нэг башийлаа, Кодарчан минь! Гучин ширхэг байна! Хаанаас аргалж олоо вэ? гэв. 

	— Агуулахаас. Тэнд иймэрхүү төмөр их бий. 

	— Чи өөртөө авахгүй яагаа вэ?

	— Яах гэж? хэмээн анчин гайхав. 

	— Үен барихгүй юу, булга ч магадгүй шүү дээ... 

	— Булгыг чинь хөөж намнадаг юм хэмээснээ хавхнуудыг тоомсоргүй ширвэж хараад, 

	— Чи энэ төмрийг ямар ч ашиггүй чирэх нь байна гэж итгэлтэй өгүүлэв. 

	— Хэрэг болохыг яаж мэдэх вэ гэж Николка зувчуулж хариулав. 

	Малчид анчдад дөнгөж дөрөвхөн чарга өгчээ. 

	— Залуу минь, илүү өгөх арга алга. Энэ хавар хэчнээн чарга эвдэж хаясныг, Николка, чи өөрөө мэдэж байгаа, одоо өөрснөө ч нүүх чаргагүй үлдэж байна. Хийх хэрэг болох нь, та нар ч гэсэн өөрснөө хийцгээ, гурав хоногт гурван чарга хийчихнэ шүү дээ, та нарт тэгээд л болох нь тэр гэж Шумков тайлбарлажээ. 

	Нүүхийн өмнө Кодарчан Аханятай зөндөө удаан ярилцав. Цаадах нь Буюнда гол орох замыг тодорхой тайлбарлаж өгчээ. Кодарчан хэлсэн болгоныг нь тогтоож авах гэж өвгөнийг туйлын анхааралтай сонсов. Буюнда орох зам дөт биш, долоон зуу гаруй километр. 

	Аханя Буюндагийн давааг яаж олохыг Кодарчанд ярьж өгөөд, өөрөө тийшээ яаж нүүж, ямар олзтой анчилж явснаа хуучлав. Тэр нутгаар дээр үед зэрлэг буга элбэг байсан, одоо бий нь ч бий, гэхдээ маш их цөөрсөн. Колымын их замаас тийшээ хүн амьтан их ирдэг болсон юм. Буюн гэж зэрлэг буга, тэгээд л тэр голыг Буюнда гэж нэрлэсэн хэрэг. Колыма голд цутгадаг юм. Буюнда чөмөг царцам жаварладаг, маш их хэрэмтэй нутаг. 

	Алс холын нууц Буюндагийн тухай энэ орой Николкагийн мэдэж авсан юм ердөө л энэ. 

	Маргааш нь малчид анчдаа алсын замд бэлгэшээн үдэцгээв. Аханя бусдаас их цөгцгөнөн миегнэж, зүв зүгээр байгаа цааны хударгыг дахин дахин засаж, ачааны татлагыг чангалж үзэн, шинэ чаргануудыг сонжин харж, цааш нааш майжганах зуур байнга бишүүрхэн инээмсэглэж, алсад цайран буй Маяканы нуруу руу гунигийн нүдээр үе үе ширтэнэ. 

	Николка ан эхэлсэн өдрөөс л Кодарчанаас хол дутуугаа мэдэрчээ. Кодарчан райондоо гарамгай хэрэмчин гэж алдаршсан нь талаар бус аж. Николка анд түрүүлж гарч, майхандаа хожуу эргэж, байдгаараа мэрийж байвч ер нэмэр болдоггүй, Кодарчан заавал гурав дөрвөн хэрмийн илүүтэй ирсэн байна. Николка энэ ялагдалдаа эхлээд ихэд гутарч байснаа сүүлдээ районы хамгийн лут анчинд хожигдож байгаа хэмээн сэтгэлээ зогоож тайвширчээ. 

	Кодарчан хэрэм өвчихдөө Аханя шиг сурмаг шаламгайн дээр илүү нямбай цэвэрхэн ажиллана. Түүний өвчсөн арьсан дээр цусны судал байна гэж номгүй, буудахдаа ч толгой алдана гэж байхгүй. 

	Кодарчан дуугүй дүнбэ оргиод яриа хөөрөө цөөтэй нь л Николкад тиймэрхүү санагдана. Түүний дуугүй хүн гэдгийг малчдаас бишгүй сонссон боловч тэр бээр энэ зовлонг өөрөө ийнхүү амсана гэж бодоогүй явсан билээ. 

	Кодарчан түлээ хагалж ч бай, бин хайрах гэж ч бай, лааны гэрэлд хэрмээ өвчиж ч бай, наасан мэт өтгөн хөмсөгтэй гонзгой царай нь жигтэйхэн нарийн нандин ажил хийж байгаа мэт ямагт мэрийж хичээсэн дүртэй. Тэр бээр гайхах үед нь хөмсөг нь дээшлэн нумлаж, хөмсгөө зангидахад нь цохон дээр нь хошууран нийлэх агаад голдуу л хөмсөг нь дээшлэн нумарч хүүхэд шиг гэнэн цайлган баясаж байдаг билээ. Николка Түдэлгүй нөгөөдхийнхөө хөмсөгний хөдөлгөөнөөр сэтгэлийнх нь янзыг ойлгодог болжээ. 

	Кодарчан оройжингоо цуг байхад аравхан үг хэлэхгүй байж ч мэдэх хэр нь хүнийг үнэнхүү чих тавин сонсож «Гэ! Гэ! Гэ!» хэмээн яриаг урамшуулан уулгалж энэ нь ярьж байгаа зүйлтэй санаа нэг байгааг давхар илтгэнэ. 

	Кодарчан нэг газар төдийлөн удахгүй, өдөрт таваас цөөхөн хэрэм агнах газраас тэр даруй нүүдэг байснаа цаашлах тутам улам ч яарч ерөөс арваас доошгүй хэрмийн олзтой газар л түр буудалладаг болов. 

	— Буюнда л түргэн хүрэх хэрэгтэй байна. Тэнд хэзээ ч маш их хэрэмтэй, өдөрт гуч дөчийг алдаг байсан гэж өвөгчүүл ярьдаг юм. Буюндад очоод төлөвлөгөөгөө гурав дахин биелүүлчихнэ ээ гэж Кодарчан яараад байгаа учраа нэг удаа тайлбарлажээ. 

	Гол өгсөх тусам байгалийн дүр догшрон, шовх шовх нүцгэн толгод бие биесээ дэрлэн тэнгэрийн хаяа тийш замбараагүй шавааралдан оджээ. Николка энэ цайран буй хадан уулсыг харах бүрийдээ «Энэ хатуу хадыг гол яаж нүхэлж нэвтрээд тэнгис рүү хүрч байна вэ?» хэмээн гайхширан бодно. 

	Нүхт голын татам олон жижиг гол бэлчирлэн цутгах нэгэн хэсэг газар уулсын хавцлыг тэлэн задгайрч, ой бүрхсэн их хотгор үүсгэжээ. 

	Түдэлгүй уулын бэл цайран харагдаж, түүний чанадад бараан ой зураалан, түүнээс чанагш мушгирсан хавцал уул өөд өгсөн одох бөгөөд Кодарчан тэр зүгийг чиглэн явлаа. 

	Хаврын шар усны үерийн үеэр дээрээс хаанаас ч юм бэ, хөвж ирж голын голдиролд шавааралдсан хар мод, улиангар байн байн аянчдын замыг таглачихна. Заримдаа түүнийг тойрч гарахын аргагүй бол хөрөөдөж байж дундуур нь зам гаргаж нэвтэрнэ. Кодарчан чухам юуны учир явах зүгээ ингэж эрс өөрчилснөө өдий хүртэл ганц үгээр ч болохоо тайлбарлаагүй авч Николка, эхэнд нь Буюндагийн даваа байгаа нөгөө нэг гол руу эргэцгээснийг хэдийн таамаглажээ. 

	Хөндий задгайран тэлж, байн байн хар модны төгөл дайралдаж эхэлснээ Түдэлгүй жинхэнэ онгон тайга үзэгдлээ. Их ойн дунд хоёр тэвэр болохуйц бүдүүн бүдүүн улиангар ч үзэгдэнэ. Кодарчан хөсгөө ойн зүүн хаяаг чиглүүлэн эрсхэн алхлав. 

	Анчид ойн захад ойртон ирмэгц зулзаган шинэс ширэнгэлсэн нэг дэвсэг дээр хуучин отгийн буурь байхыг үзэв. Урцны яс мод байсан гурвалжин баганад түшүүлсэн нарийн шургаагууд цагийн эрхшээлд харлан хагар хагар туссан боловч хэрэглэж болохтойгоо ажээ. 

	— Энд отоглож бууна аа хэмээн Кодарчан урамтай өгүүлээд цаагаа чарганаас нь мулталж эхлэв. 

	Түүний царай болон саяынхыг хэлсэн байдлаас нь Николка энэ хуучин буурь Кодарчаны хувьд санаандгүй нээлт бус, тэр бээр Аханягийн заасны дагуу энд иржээ гэсэн дүгнэлт хийжээ. 

	Гурван өдөр явсны дараа нөгөө гол Аханягийн хэлсэнчлэн хоёр булаг болон салж байгааг анчид олж үзэв. Энд газрын өндөрт, нуруудын хяр дээр эрт цагийн нурсан сонин хэрэм шилтгээнтэй төстэй хадан цохионууд барсайн сүндэрлэж, зарим нэг цохио нь балар үеийн аймшигт араатны дүрстэй аж. 

	— За, энд жаахан зогсоцгооё. Эндхийн уул хаданд аргаль элбэг гэж Аханя хэлсэн. Өвлийн уртыг хэлэх үү, идэх юм хомсодно, гурван аргаль алах хэрэгтэй. Бас хэрэм ч их бий, жаахан хэрэмчилье, тэгээд цаашаа явцгаана аа, Буюндад хэрэм бүр ч элбэг. Энэ удаа ч сайхан анчилна даа! Николка, чи бодвол хийморьтой биз дээ! Эр хүн! хэмээн Кодарчан өгүүлж, нэг дор ийм олон үг хэлсэндээ өөрөө гайхав уу гэлтэй толгойгоо сэгсэрч чимээгүй болоод, энэ орой дахиад нэг ч үг дуугарсангүй билээ. 

	Уулын халцгайгаар олзтой ан хийж, тэд нар хоёр аргаль намнажээ. Гэтэл маргааш өглөө болохын үес Николка гэнэтхэн халуурч хэвтэрт оржээ. Толгой өвдөж, зогсоо чөлөөгүй ханиалгана. 

	Кодарчан хамгийн наад захын толгойн бэлд очиж аньсны навч базааж ирлээ. Тэгээд, 

	— Энэ навчийг цайтай хамт чанаад зөндөө уугаад бай, тэгвэл өвчин чинь алга болно гэж гутарчхаад байгаа Николкад хэлжээ. 

	Тэгтэл ч аньсны навч нэмэр болсон юм уу, залуу махбод өвчнийг даван гэтэлсэн юм уу, ямар ч атугай өвчин арилжээ. Николка гурав хоногийн дараа нүүж чадахаар боллоо. 

	Анчид хоол хүнснийхээ ихэнхийг буурин дээрээ орхисон боловч цас их орсон учраас хөсөг урагшаа ахиж дөхөх нь тун удаан байлаа. 

	Анчдын гарч ирсэн давааны нуруу хаа нэгхэн намхан мурчгар хар мод ургасан нэлээд уртавтар тэгшхэн тавцантай ажээ. 

	Давааны гол руу ойртох тусам цасны ширхэг жижгэрэн сарсайн байгааг Николка удалгүй анзаарав. 

	Нүүр хайран жаварлаж байсан салхи гэнэтхэн намдав. Анчид эргэн тойрноо гайхширан харж чих тавин зогсов. Чихэнд шингэсэн ер бусын нам гүм чимээгүй байх ажээ. Тун сая үлээж байсан салхи ор тас алга болчхоод жингэнэсэн нам гүм болчих юм... Николка сэтгэл түгшин эргэж харваас холгүй байгаа нэг зулзаган хар мод салхинд ганхаж, цаана нь бас нэг мод мөн л ганхаж буйг үзэв... Анчдын ар талд, зуугаадхан метрийн цаана салхинд мод ганхаж байгаа атал яг эндшээ жавар сэнгэнэсэн нам гүм байдал ноёрхож, модны мөчир дээрх өд лүгээ адил цасны ширхэг хөвсийн тогтжээ. «Бид яг салхи үүсдэг газар луу хүрээд иржээ» гэж Николка таамаглав. 

	Анчин хоёр байгалийн энэ сонин ялгааг гайхшираад цааш явцгаалаа. Урагш алхах тоолонгоор жаврын эрч нэмэгдэж, хүйтэн агаар хамар цоргино. Нүдээ харах төдий үлдээж, нүүрээ ороолтоороо арга буюу битүү орооход ороолт ч амьсгаанд дорхноо цан хүүрэг болчихлоо. Ээ бас мундаг жавар шүү! Анчид алхаагаа түргэтгэхэд цаануудад нь ч Буюнда нутаг гойд хүйтэн санагдсан бололтой эздээ даган мөн чойчгонон гүйнэ. 

	Хүсэж хүлээсэн Буюндагийн тайга дутуу шохойдсон хашаа шиг нүднээ тарлантан тусаад ирлээ. Энэ цасан дуулгаа баринтагласан ой руу орохын өмнө Николка явсан замаа эргэж хараад, чарганы мурилзсан мөрийг даган цийлгэр орог манан туузран хөвөрч буйг үзжээ. «Ээ, чөтгөр чамайг! Энэ чинь цааны амьсгалаар ингэчихсэн байх нь...»

	Анчид үд болохын үес мод бэлтгэсэн газар луу санамсаргүй хүрч иржээ. Хэрчсэн моднуудыг тэвхийтэл тэвхийтэл хураасан байх бөгөөд цөмийнх нь дээр юманд өртөөгүй зузаан гэгчийн цас тогтсон байна. Эргэн тойрон үзэх ч мөр байхгүйг бодвол модчид эндээс өвлийн сургаар буцсан бололтой. Хураалттай моднуудын цаанаас төмөр чарга дээр бэхэлсэн хөөрхөн цэнхэр вагон харагдав. 

	Хоёр анчин тэр жижигхэн вагонд орлоо. Цонхон тус газар цэвэрхэн зузаан цаасаар бүтээсэн банзан ширээ байна, эсрэг талын битүү ханын дагуу тав зургаан хүний нүцгэн ханз, түүний хажуугийн буланд гурван явган шүүгээ, дэгээ болгож хадаас шаасан зузаан банзан өлгүүр байх ажээ. Хаалганы баруун талд өндөр туйпуун суурин дээр дугуй ширмэн зуух тавиастай. Шалан дээр сонины өөдөс, тамхины ёзоор, утасны хэлхээтэй хоосон дугуйнууд, эмийн шил, элдэв хог хөглөрөн байна. 

	— За эд нар ч Аткагаас ирсэн хүмүүс байх нь гэж Кодарчан өгүүлэв. 

	— Чи яагаад тэгж санаж байна?

	— Түүнээс ойрхон өөр тосгон байхгүй. 

	— Тэр Атка хүртэл чинь хэдэн километр вэ?

	— Хоёр өдөрт орж болно гэж өвөгчүүл ярьдаг юм. 

	— Аткад бас л хамтрал байх уу?

	— Байхгүй ээ. Атка Колымд байгаа юм. Тийм газрын тухай дуулсан уу?

	— Дуулалгүй яах вэ... 

	Ханзан дор хатсан талхтай хайрцаг байхыг Николка харав. Мань эр хоёр жил талх ханатлаа идээгүй болохоор хайрцгийг баярлан шүүрч аваад гарахыг завдлаа. 

	— Чи чинь яагаад хүний талх авч байна вэ? гэж Кодарчан айсан янзтай дуу алдаад хөмсөг зангидав. 

	— Кодарчан минь, энэ чинь талх ч биш, зүгээр л талхны өөдөснүүд, харахгүй юү, зарим нь бүр хөгцөрчихсөн байна. 

	— Тэгсэн ч гэсэн хүний талх авч болохгүй гэж Кодарчан зүтгэлээ. 

	— Энэ чинь өөдөснүүд шүү дээ! Хаячихсан байна, хэнд ч хэрэг байхгүй... хэмээн Николка дургүйцэн өчив. 

	— Чи яагаад ингэж ярьж байна? Буруу ярьж байна. Энэ талхыг хүн орхисон байна. Хүн өлсөөд энд хүрээд ирнэ, гэтэл байсан юм нь алга болчихсон байх хэрэг! Тэр хүн өлсөж үхнэ, тэгэхдээ яагаад чүдэнз үлдээсэнгүй вэ, яагаад идэх юм орхисонгүй вэ? гэж эндхийн эзнийг зүхнэ. 

	Николка ичиж орхилоо. Ийм муухай юм болох гэж байх уу даа. Хэрэггүй болсон талх авч байна гэж санасан чинь хулгай хийсэн хэрэг болчихжээ, гэхдээ зүгээр ч хулгай биш, хэн нэгнийг үхэлд хүргэж болох хулгай. Өлсөж үхэх гэж яваа хүн энэ оромжид ирэхэд идэх юм ч байхгүй, гал гаргах юм ч байхгүй бол нээрэн юу гэсэн үг байх вэ, энэ ялт хэрэг биш гэж үү? Энэ ердийн нэг ухаан толгойд яагаад урьд нь орж ирсэнгүй вэ? Николка үнэхээр тийм засаршгүй хар амиа бодсон, өршөөл уучлал үзэшгүй хүний шаар гэж үү?

	Тэр бээр хайрцагтай талхыг ханзан дээр тавьж, толгойгоо гэмшин гудайлгаад дэмий л хөлөө сэлгэн зогслоо. Гэтэл гэнэтхэн нэг бодол толгойд нь орж иржээ. 

	— Кодарчан! Хоёулаа ямар ч гэсэн энэ талхыг авсандаа авъя, харин оронд нь жаахан аргалийн мах орхичихъё, мах чинь арай дээр шүү дээ. 

	Кодарчан хэсэг зуур бодолхийлснээ, 

	— Харин тэгвэл ч болох шүү... гэж итгэл муухайн өгүүлэв. 

	— Тэгвэл би мах аваад ирэх үү? гэж Николка баярлан асуухад Кодарчан, 

	— Би өөрөө авчирна аа гэв. 

	Тэр бээр удалгүй аргалийн нэг гуя, нэмэрт нь хулд загасны борц, хайрцаг чүдэнз, даавуунд боосон атга давс энэ тэр авчирч оготно хүрэхгүй хэмээн зуухан дээр тавив. Кодарчан авчирсан юмаа цэгнэсэн янзтай хараад, 

	— За, одоо ч талхыг авч болно оо... гэж сэтгэл дүүрэн өгүүлэв. 

	Хоёр анчин эхний өдөр Буюндагийн даваагаар өдөр туж явахдаа хэрмийн ганц ч мөр олж үзсэнгүй, харин цасаар нэг туулайн хөндлөн гудас давхисан мөр, жим байх бөгөөд тэр жим дээр нохой зээхийн хумстай хос саврын ором үе үе тааралджээ. 

	Николка «За яах вэ, хэрэм даваан дээр байдаггүй ч байж болно, гайгүй хөндий рүү буухын цагт ч...» хэмээн өөрийгөө зогоож явлаа. 

	Оройн бүрий дөхөж, майхнаа барих цаг болчхоод байгаль орчин тойронд түлээнд хэрэглэх нэг ч хуурай хар мод байдаггүй. Явж явж нэг боломжийн газар олоод цаагаа хөллөгөөнөөс нь буулгацгаав. 

	Нар шингэсний дараа жавар бүр улангасан гаараад нүүр хайран цоргиж, хөлийн хуруу мод болохын хамт тахимаар нэхий ороолттой атал өвдөг тас хөрөөд, ийм жаварт суух байхын аргагүй ажээ!

	Николка эхний чарганы татлагыг бушуухан тайлж, сүхээ суга татаж аваад, давын өмнө майхны шон бэлтгэх хэрэгтэй учир зулзаган шинэсний ширэнгэ рүү харайлгаж хүрэв. Ёстой сайхан шон болох мод байна! Мань хүн тэр модыг хар хүчээрээ цавчтал модны мөчир дээр нь тогтсон цастайгаа хамт шил хагарах мэт тэр даруй дээрээс нь нурж орж ирэх нь тэр. Николка үүнд тэгтлээ нэг их гайхсангүй, харин сүхнийх нь ир саяын цавчсанаас болж барзайтал шамраад эмтэрчихсэн, нөгөө модон дээр цавчсаны ором төдийхөн гарсан байхыг итгэж ядан харж байв. 

	Кодарчан, 

	— Ингэж цавчиж болохгүй, сүхээ хэмхэлчихнэ гэж өгүүлээд өөр нэг мод руу очиж хоёр талаас нь нэг нэг зөөлхөн цавчсанаа модны голоос хоёр гараараа барьж хүчлэн түлхэж унагаагаад, мөчрийг нь мөн болгоомжтой хугалж цасан дээр хураах зуур, 

	— Зууханд гал түлмэгц энэ мөчрүүдийг майхандаа аятайхан оруулна, тэгээд гэссэн хойно нь дэвсэнэ. Одоо энэ мөчрүүдийг хүчтэй цохилж болохгүй, тэгвэл хатчихсан гурил шиг бутарч унаад байдаг юм. Эндхийн өвөл шал өөр, хүйтний эрч жаран градус хүрнэ шүү дээ! гэж тайлбарлав. 

	Шөнө нь жавар улам нэмэгдлээ. Улайстал нь өрдсөн зуух хоёрхон хүний жижигхэн майхныг бүрэн бүлээцүүлж чадахгүй, майхны хаяагаар цан хяруу хүүрэглэн байна. 

	Кодарчан эвхээтэй хөнжлөө налан, толгойгоо салаавчилж хэвтээд аль нэгийг бодлогошрон байна. Николка хатсан талх мэрж өдрийн тэмдэглэлээ хөтлөх зуур байн байн толгойгоо өлийн чимээ чагнана. Зуухны гал бяцхан уурын тэрэг нургилах шиг урамтай хүнгэнэн ноцож, майхны дан брезентийн цаанаас жаварт мод тас няс хөлдөх, усны тошин лүгхийн хагаран буудах нь сонстож, шаргуу гэгчийн шүр шүр хийх чимээ байн байн гарч байгаа нь майхнаас километр хэртэй газар хөллөгөөний цаанууд хөвд малтаж буй нь тэр ажээ. 

	Анчид бөөн хэрэмтэй таарна гэж горьдсоор Буюндаг уруудан дөрөв хоног явсан боловч хаа сайгүй гагцхүү туулай, нохой зээхийн мөр л элбэг. Буюндад хэрэм байхгүй, тийм учраас бушуухан Нүхт голын татам руу буцах хэрэгтэй гэдгийг дөрөв дэх хоног дээрээ Николка хүртэл ухаарчээ. Нэмэрт нь жавар бас ингэхийг шаардах мэт. Шүлс хаяхад газарт хүрэхээсээ өмнө хөлдөж, хүчтэйхэн амьсгаа авахад агаар хоолой, уушгийг цоргин хайрч, амнаас гарахдаа бөөн уур савсан олгойдож, тэр нь хуурай цаас шиг шүжгэнэж, тэр даруй жавартай амьсан цан хүүрэг болж унана. Тошингийн мөр дээгүүр бөөн цагаан манан баагина. Цасан амьсгалд нуугдсан тайга үүрд царцсан амьгүй хиймэл зүйл лүгээ адил. 

	Давааны цаад руу орхисон хоол хүнс дээрээ чарганыхаа хөлдсөн мөрөөр буцаж ирэхэд дөнгөж дөрөвхөн хоног зарцуулав. 

	Хоёр анчин хүнснийхээ зүйлийг өлгөсөн хар модны доод талын мөчрүүд хоосон байгааг буурь руугаа хүрч ирээгүй нэлээд зайтай явахдаа олж харжээ. Николка «Оосор нь тасарчихсан байх» гэж бодсоноо тэр даруй нохой зээхийн шинэхэн мөр байхыг үзээд өөр сэжиг төрөв... Нохой зээхүүд үүц байгааг мэдчихээд модон дээр зовлонгүй авирч гарч оосрыг нь тас мэрчхээд, юу байсныг цөмийг нь тал тал тийш нь хуу зөөж, цасанд булахыг нь булж, тоо томшгүй олон нүхэндээ нуухыг нь нууж амжжээ. Хоёр анчин юухан ч болох нь ээ олох гэж эрж хайсан нь талаар болов. Бүхэл бүтэн хоёр аргалийн махнаас хуу мөлжсөн ганц толгой, юу ч үгүй сэглэж овоолсон арьсны тасархайнуудаас өөр юм олдсонгүй. Хагас шуудай гурил, цөцгийн тос, хорин хайрцаг ёотон, бараг бүх цайны нөөц, зарим нэг эд юмс, тэр ч байтугай лаа гээд бусад хамаг юм нь ор тас алга болсон буюу нөгөө модны ёроолд цас, үс ноостой юу ч үгүй хутгаад хаячихсан байх ажээ. 

	— У˗ух! Энэ нохой зээх яасан муу ёрын амьтан бэ! Яаж амь зогооно доо? Хэрэм ч байхгүй, цай ч байхгүй, бүр баларчээ... хэмээн Кодарчан гаслав. 

	— За яах вэ, Кодарчан минь, яаж ийгээд амь зууна даа. Одоо доошоо уруудаад нүүе, нэг хандгай унагаж авъя, тийшээ булга элбэг, булга барьцгаая. 

	— Зүйтэй ярьж байна. Хуучин Гаданж руу нүүх хэрэгтэй хэмээн Кодарчан толгой дохиж, нохой зээхийн гишгэлсэн цасыг дахин нэг харуусан харснаа, 

	— За, зүгээр зогсоод яах билээ? Аль вэ, нүүе! гэж ууртайхан өгүүлэв. 

	Нүхт голын адаг руу хэрэм бас л байсангүй, харин булганы мөр хаа сайгүй тааралдаж байв. Кодарчан, 

	— Нэг манж унагаж аваад, булга хөөхөөс биш хэмээжээ. 

	Николка хандгайн гэдэс дотор, толгой шийрийг хоёр өдөр араатны жимээр зөөж тарааж тавиллаа. Зарим нэг цус хурсан дотор махыг орхихоосоо урьдаар жим дээр өөхний цөвдөл, хөлдсөн цус буюу уушгины өөдөс зориуд үлдээх гэж оосорлон зөндөө удаан чирч явна. 

	Тэр бээр дараачийн хоёр өдрийн турш хавхныхаа үйлдвэрийн тосолгоог сайтар цэвэрлэж, хазуур, хуурай хэрэглэн байж хавхаа яг зааврынх нь дагуу тохируулж, тэвхдээд тавьчихсан байхад таваг нь хоёр гуянаасаа арай хуруу хүрэхгүй зайтай дээр байхаар тааруулжээ. Хавхных нь гар гуяараа олигтой гүйхгүй байвал хуурайдаж сэвийг нь сайхан дарна. Дараа нь төмпөнд ус хийж, дээрээс нь шилмүүс нунтаглаж хаяад, хавхнуудаа тэр усандаа хийж сайтар буцалгаад, түрүүнд зэхсэн ган төмөр утаснуудаараа оосор хийлээ.

	Энэ хоёр өдөрт арван дөрвөн хэрэм, нэг булга авласан Кодарчан Николкагийн хийж байгаа ажлыг чимээгүй харж, толгой сэгсрэн байлаа. 

	«За яах вэ, тэгж л бай. Чи энэ гүнзгий цасан дундуур мөн ч олон булга хөөж барих байх даа, ямар намар цаг биш дээ. Өвлийн эхний арав хоногт цас багатай үед л булгыг хөөж намнахад үр дүнтэй байдаг гэж номд бичээстэй байгаа. Цас багатай үед л! Тийм!» хэмээн Николка дотроо Кодарчантай маргана. 

	Николка дөрөв хоногийн дараа өөшнүүдээ эргэсэнд бараг өөш болгоны дэргэд булганы мөр зөндөө байхыг үзэж магнай хагарам баярлажээ. Яг тэр өдрөө бүх өөшиндөө хавх тавилаа. Маргааш нь тэсэж ядан байж хавхнуудаа эргэхээр гүйж одсон ажээ. Тэгээд амьдралдаа анхныхаа булгыг авлаж майхандаа бөөн баяр иржээ!

	Чулуу болтлоо хөлдсөн булга шөнө дөл болтол гэсжээ. Николка хурц хутгаар нимгэн арьсны хөрсийг эсгэхээс болгоомжлон удаан болхи өвчлөө. Булгаа хуулж гүйцмэгц майхнаас гарч махыг нь далайхаараа далайж байгаад дэнжийн ёроол руу шидчихэв. 

	— Яагаад булгаа чулуудчихав? гэж Кодарчан дургүйцэн асуулаа. 

	— Юу яагаад гэж? Тэр махыг чинь яах болж байна, шөл хийх хэрэг үү? 

	— Чи юунд ингэж ярина вэ?! хэмээн анчин бүр айчихсанаа дуугаа нам болгон, 

	— Булга хаях чинь нүгэл! Түүнийг оршуулах хэрэгтэй. Миний яаж байсныг харсан уу? гэж чин үнэнээсээ өгүүлэв. 

	— Харсан. Чи нэг шинэсний дор цасанд булж байсан. Би зүгээр л тэгж байгаа юм байх гэж бодсон юм, чи чинь оршуулж байсан байх нь ээ гээд Николка мушилзсанаа, 

	— Кодарчан, энэ бүхэн чинь шал дэмий хэрэг! гэв. 

	— Уй˗ю˗юй! Яах гэж ингэнэ вэ? Тоглоом хийх чинь нүгэл. Булгыг хүндлээгүй бол дахиад чиний урхинд ер орохгүй гэж анчин толгой сэгсрэн гасаллаа. 

	— Кодарчан минь, бурхад, үхсэн булга энэ тэрийг хүндлэх бус, харин бие биеийгээ хүндлэх хэрэгтэй, хүнийг хүндлэх хэрэгтэй, гэтэл сүм хийдийнхэн чинь сайн хүмүүсийг галдан шатааж, янз бүрээр цаазалж байсан хэмээн Николка юу юугүй улалзан зөрөв. 

	— Ямар ч байсан булгыг оршуулах хэрэгтэй. Чамд булга ирэхгүй шүү, ирэхгүй, явж саяынхыгаа олж, битгий уурлаарай гэж хэл. Би чамайг оршуулах ёстойг мэдсэнгүй гэж хэл хэмээн Кодарчан өөрийнхөөрөө зүтгэв. 

	— Үгүй ээ, Кодарчан, би түүнийг оршуулахгүй, энэ тухайд чи бид хоёрын санаа нийлсэнгүй, чи төөрөлдөж явна, би чамд нотлоод өгнө өө. 

	Кодарчан Николкагийн шидсэн нөгөө булгыг өглөөний цайны өмнө хайж олоод, майхан руу сэмээрхэн хялалзан байж модон доогуур бушуухан булахдаа, 

	— Түүнд битгий уурлаарай, тэр чинь одоо хэр залуухан анчин, ер юм ойлгохгүй байгаа. Би чамайг буллаа, ингээд дахиад тайга руугаа яв, Николкад битгий гомдоорой, тэр чинь хэрцгий хүн биш, андуураад л чамайг шидчихсэн юм. Би чамайг оршууллаа, тайга руугаа яв, түүнд битгий гомдоорой, за юу? хэмээн гэмшсэн дуугаар шивгэнэн үглэжээ. 

	Николка тэр өдөр бас нэг булгатай иржээ. Том хар булганы торгомсог сортой гялалзсан хар үс анчдын харцыг соронзон мэт татна. Николка санаснаар нь болсонд баярлан байвч Кодарчан тоосон шинжгүй сууна. Николка булгаа өвччихөөд махыг нь дүрэмдэн шүүрэн авч, гараараа даллаж эргүүлж байгаад шинэсний зулзаган ширэнгэ рүү байдаг тэнхээгээрээ чулуудлаа. 

	— Яагаад бас дахиад хаячхав? Чи ч ерөөсөө юу ч ойлгодоггүй амьтан юм аа. Нүгэл!

	— Кодарчан, ямар юмных нь нүгэл байх вэ дээ хэмээн Николка түүний үгийг тастаж, 

	— Чи өчигдөр намайг дахиад булга барихгүй гэж цэцэрхсэн, гэтэл би барьчихсан биз дээ, маргааш бас л ийм болно шүү дээ гэв. 

	Кодарчан түүнд зэвүүрхсэн боловч дуустал нь сонсов. 

	Тэр бээр маргааш өглөө нь нөгөө булгыг оршуулах гэж оролдсон боловч майхнаа тойрон, хэчнээн эрээд ч булганы махыг олж чадсангүй. Майхандаа урамгүй царайлан орж ирээд, Николка руу өрөвсөж харууссан байдалтай харж, цайгаа чимээгүй ууж эхлэв. 

	Николка энэ өдөр ангаас ганзага хоосон иржээ. Кодарчан амыг нь асуусан байртай түүн рүү харахад цаадах нь, 

	— Нэг булга хавханд орж л дээ, тэгсэн чинь өөр нэг булга хүрч ирээд юу ч үгүй болтол нь идчихэж. Ганц сүүл л үлдсэн байна гэж амандаа гүвтнэв. 

	— Ай˗я˗яй, яасан гай вэ! Нүгэл үйлдэж байна гэж чамд эс хэл лүү. Одоо оройтоогүй дээрээ өчигдрийнхөө хаясан булгыг олж түүнд хэл... 

	— Больж үз, Кодарчан! Би заяа нь тэгж явахгүй! гэж Николка тас зөрөв. 

	— Байж л байхгүй юү! Явах хэрэггүй! Одоо булга чиний урхинаас тойроод байна даа. Чи өөрөө л өөртөө хор хүргэлээ шүү! гэж Кодарчан гоморхон өгүүлэв. 

	Гэтэл Николка маргааш нь даруй хоёр булга авчирч, нөгөөдөр нь бас нэгийг, дараачийнх нь өдөр бас нэгийг гэх мэтчилэн алж ирэх болов. Николка одоо бүр дүрсгүйтэн, булганыхаа махыг яг майхны үүднээс л шидэлдэг болж, Кодарчан ч хэлэх юмгүй чимээгүй сууна. Үгүй, юу ч хэлэх сэн билээ дээ? Мань эр хоёрхон булгатай байхад Николка зургаатай байгаа юм чинь. Гүнзгий сэвсгэр цас хамаг хүчийг нь дор нь барах тул Кодарчаны аз харьжээ. Мань хүн Николкад атаархаагүй нь мэдээж авч харин өөрийгөө зүхэж амаа барина. Николкаг хавх авлаа гэж дооглоод байсан нь дэмий хэрэг болж. Бас ойн бурхдаар айлгасан нь талаар өнгөрч байна. Николка өглөө өөрөөс нь хожуу гарч, орой түрүүлж ирж, ийнхүү бага зовж байгаа хэр нь зургаан булга барьчихлаа. Уул нь түүнээс хэдэн хавх гуйвал зүгээр сэн, гэтэл саяхан дооглож байсан юмнаасаа гуйна гэдэг сайхан хэрэг үү?

	Николка Түдэлгүй арав дахь булгаа авлаж баяр хөөр болохдоо Кодарчан бүр гутарч гүйцсэнийг сая л анзаарч, өөрийнхөө мангар тэнэгийг гайхан зүхээд хавхныхаа хагасыг майхандаа авчирчээ. 

	— Кодарчан, за энэ хавхнуудыг ав, маргааш л тараагаад тавьчхаарай, буруудна гэж заяа нь байхгүй! Би яг мэдээд хэлж байна шүү. 

	Анчин хэлхээтэй хавхыг авах зуур, 

	— Харин яаж тавьдгийг нь хэлж өгөөрэй, би ийм төмрөөр ан хийж ерөөсөө үзээгүй гэж сэтгэл зовнисон байдалтай гуйжээ. 

	Николка юм мартахгүйг хичээн нэгд нэгэнгүй ярьж өгөв. 

	Кодарчан хоёр хоногийн дараа, 

	— Урьд шөнө хоёр булга хамаг өөшийг минь идчихээд, хавх дээр бузарлачхаад явсан байхад хавхны тэвх мултраагүй байх юм гэж гаслан халаглажээ. 

	— Чи нэг л юм буруу хийсэн байх нь дээ. Маргааш би чамтай явж харъя, тэгээд яаж тавьдгийг үзүүлэмз. 

	Кодарчан хавхаа үнэхээр буруу тавьж байжээ. Тэр бээр бээлийгээрээ цас ухаж хонхойлгоод, хааш яаш тэвхэдсэн хавхаа түүндээ хийж, нөгөө цасаараа буцааж булаад, дээр нь саваанд өөшөө өлгөж тогтоож байв. 

	— Булга яагаад чиний хавх дээр ямар ч хал балгүй дэвхцээд байгаа нь одоо ойлгомжтой байна. Хэн ингэж хавхаа нууж байсан юм бэ? Модон хусуураар цасны өнгөн хэсгийг аятайхан хуулж хаях хэрэгтэй, гэтэл чи хусуур ч хийгээд аваагүй байх юм. Ширхэгтэй арзгар цасаар булчихсан байна, гэтэл тэр чинь дорхноо царцаж хөлдөөд, хавх чинь цементээр шавчихсан мэт болж байна. Хоёрдугаарт, хавхаа маш нарийн тэвхдэх ёстой, тэвхнийхээ хэлийг түдүүлдээ дөнгөж орох төдий л тогтоодог юм. За харж бай. 

	Николка хутгаа хуйнаас нь сугалж, цасан дээр хавхны хэмжээгээр хонхойлгож ухаад, дотор нь хавхаа суулгаж хоёр гуяных нь доогуур хуурай мөчир, холтос шургуулж чигжээд, 

	— Энэ бол хавхны гуя цастай барилдаад хөлдчих вий гэж ингэдэг юм, бас булга хавхны гуя дээр буюу гаран дээр гишгэхэд хавх холбирчих вий гэж ингэж байгаа юм гэж тайлбарлав. 

	Тэр бээр хавхаа баттай суурилсны дараа цаснаас нимгэн хусаж хавхныхаа тавгийг болгоомжтой далдлаад дээрээс нь цасны ширхгээр мөн мэдээтэй пүргэв. Тэгээд нарийхан бургас хугалж, хавхныхаа таваг байх ёстой газар луу аяархан хатгатал чадхийх дуу гарч хавх бургасыг хавчаад авах нь тэр. 

	За ингэж тавьдаг юм! Хавх чинь яг л цаг шиг ажиллах ёстой, чик гээд л гүйцээ!

	— Уй˗ю˗юй! Чи ч ёстой мастер юм аа! хэмээн Кодарчан үнэн санаанаасаа бахдан өгүүлэв. 

	— Үүнд төвөгтэй юм юу байх вэ дээ хэмээн дотроо баярласан Николка өгүүлээд, 

	— Чи надаас дутуугүй сурчихна. Гол нь нямбай хичээнгүй байх хэрэгтэй, хамаг нууц нь тэр. Бас шувууны өд, хатсан өвс, үс ноосоор хавх далдлах сайн, гол нь тэр далдалж байгаа нь авцалдаад хөлдчихгүй л байвал бол оо. За Кодарчан минь, ингээд үзээд бай, дараачийнхаа хавхыг яаж тавихыг чинь би харъя гэв. 

	Кодарчан авьяаслаг шавь болохоо үзүүлж, хагас сард есөн булга хавхаар бариад, юу юугүй багштайгаа ана мана болоод ирлээ. Энэ ч аргагүй л дээ, өөр зам байхгүй. 

	Николка нэг удаа ангаас буцаж ирэхдээ дэнжийн ёроолд хоёр булганы мах байхыг үзжээ. Тэр бээр сүүлийн гурван хоног ийш мах ерөөсөө шидээгүйгээ сайн санаж байжээ. Гэтэл энэ хоёр нь өчигдөр хаясан мах аж. Николка нэгийг нь цасан дотроос гаргаж сайтар шинжиж үзээд, Кодарчанд хоёр хөлөөрөө зэрэг хавхдуулж баригдсан булга мөн болохыг танив. Нөгөө хавхных нь ором илт байна. Николка махыг холдуулж хаяад, бах нь ханасан байртай жуумалзсан боловч энэ үзсэн юмныхаа тухай Кодарчанд ярихгүй гэж шийджээ. 

	Удалгүй тэнгэр муухайрч их цас орж эхэллээ. Анчид хавхаа цуглуулж аваад Хуучин Гаданж руу нүүв. Энд өмнөх буудлаас бүр элбэг булгатай ажээ. Николка хавхнуудаа тавьж явахдаа олзтой ангийн совин татаж явав. Тэр бээр орой нь, 

	— За Кодарчан, чи бид хоёр эндээс арван тав таван булга барина даа. Ямар жим гаргасныг хараа биз дээ? Хавхаа тэр дээр нь тавихад болно. Үнэнийг хэлэхэд би мөрөн дээр хавх тавьж ерөөсөө үзээгүй, гэхдээ анчдын тухай номоос энэ тухай тодорхой уншиж байсан. Одоо булганы хуурамч ороо эхэлж байгаа, ид жим дээрээс нь барьдаг цаг хэмээн тун урамтай ярьжээ. 

	— Энэ тухай чи бас л номоос уншсан уу? гэж Кодарчан сүсэглэн асуув. 

	— Тийм ээ, Кодарчан, энэ тухай бас өөр олон юмны тухай номоос уншсан. 

	— Царцанги цасан дээгүүр явсан хэрмийг яаж хайх тухай бас бичсэн байх уу? гэж Кодарчан хардан сонирхов. 

	— Үгүй ээ, тэр тухай байхгүй, үүнийг гагцхүү амьдрал дээр сурч болно. 

	— Өө өө! Бас тийм байдаг байх нь! хэмээн Кодарчан сэтгэл дүүрэн дуу алдан сэргэж, бас нэг юм асуух гэснээ больж гаансаа чимээгүй нэрэв. Энэ нь мань хүн дахиад юм ярихгүй, харин сонсоход бэлэн байгааг илтгэсэн хэрэг болой. 

	Хүсэж хүлээсэн олзтой, хийморьтой өдрүүд эхэллээ. Шинэ газарт долоо хоноход Николка таван булга барьж, Кодарчан гурвыг хавхаар нэгийг буугаар авлажээ. Одоо Кодарчан Николкагаас дөрөвхөн булгаар дутуу учир өнөө маргаашгүй гүйцэж мэдэх бөгөөд түүгээр ч зогсохгүй даваад гарчхаж ч болзошгүй болжээ. Гэвч ингэж таарахгүй. Хэрхэвч таарахгүй! Николка ингүүлэх ёсгүй. 

	Тэр бээр хоёр хоног булганы мөр хөөж жалга хавцлаар харайлгаж, гүвээ толгодоор хэрж, бөглүү ой тайгаар хэсэж багагүй мөр үзэж, хавхнуудаа шинэ газар руу зөөж тавихаар шийдээд байтал Кодарчан гэнэтхэн, 

	— Маргааш ангаа цэглэе. Сүрэг рүүгээ нүүх цаг боллоо гэж хэлдэг байна. 

	— Юу гэнэ вэ, Кодарчан, чи тоглож байна уу? хэмээн Николка мэл гайхаж, 

	— Ид ан эхэлж байхад! Ангийн улирал дуустал дахиад хорь хоног байна! Энэ хугацаанд чи бид хоёр арваад арваад булга барьж амжина... гэж үглэв. 

	— Хуурч болохгүй гэж Кодарчан дургүйцэв. 

	— Хэнийг хуурах гэж? Николка эс ойлгон асуухад, 

	— Бид гуравдугаар сарын нэгэнд чаргыг нь буцааж өгнө гэж Шумковт амласан шүү дээ гэж Кодарчан түүнд сануулав. 

	— Ө˗өө, чөтгөр чамайг! Нээрэн тийм л дээ, би бүр мартчихаж... Нэгэнт амласан хойно, зүйтэй... Гэхдээ чи бодоод үз л дээ. Чи арван булга барилаа гэхэд дор хаяхад зургаан зуун рубль болно. Чи чинь гэр бүлтэй хүн! Дараа нь Шумковт учрыг хэлье л дээ, бид нэгэнд биш, арванд нүүж очлоо гэхэд гойдын юм юу болох билээ. 

	— Үгүй үгүй, хуурч болохгүй, бид амласан болохоор нүүх хэрэгтэй гэж Кодарчан толгой сэгсэрлээ. 

	Кодарчан минь, зүгээр нэг амласнаас болж бас Васькагийн аашийг дагуулах гэж ангаа орхиж арван булганаас татгалзана гэдэг чинь тэнэг хэрэг биз дээ. Бид арав хоног хожидлоо гэхэд түүнээс болж хэн ч зовохгүй, хэн ч үхэхгүй, харин чи зургаан зуун рубль олно. 

	— Чи ерөөсөө ойлгогдохгүй юм ярьж байна хэмээн Кодарчан хөмсгөө зангидаж, 

	— Чи энэ тухай бас л номоос уншсан уу? Манай тайгад ингэж ярьдаггүй юм шүү. Өнөөдөр бид Васькаг хуурна, маргааш өөр хүнийг хуурна. Хүмүүс юу гэх вэ? Кодарчан мэхлэгч, муу хүн! гэнэ. Тэгээд хэн ч итгэхээ больчихно! Тайгад ингэж амьдарч болно гэж үү? Баларна! Үнэн үг тайгын бүх булганаас ч үнэтэй! Чи ийм залуухнаараа байж мөнгөөр яана бол? гээд сэжиглэсэн царайтай ярвайв. 

	— Үгүй ээ, надад мөнгө ерөөсөө хэрэг байхгүй! хэмээн Николка улсхийж, 

	— Би чамайг л бодож тэгсэн юм, чи чинь гэр бүлтэй хүн, надад бол ёстой яасан ч хамаа алга, одоо ч яваад хавхаа цуглуулахад болж байна... гэхэд Кодарчан толгой дохиж, 

	— За, одоо л зүйтэй ярьж байна. Маргааш хавхаа цуглуулцгаая. Хойтон жил Васькад юу ч амлахгүй юм шүү. Чарга дүүрэн хавх ачиж ирж байгаад гуравдугаар сарын арван таван хүртэл анчилна гээд малилзтал инээв. 

	Анчид хоёр хоногийн дараа газар тэнгэрийн савсалганаа жижигхэн ховдос шиг цэнхэртэн буй Зузаан уулын зүг нүүлээ. Кодарчан малчидтай энэ уулын хавьд нийлнэ гэж найджээ. Зориуд хорхой хүргэх гэсэн мэт цэв цэлмэг тунгалаг сайхан өдрүүд үргэлжилж, гялалзсан цасан дээр булганы цоохортсон мөр хорхой хүрэм эрээлжилнэ. Николка дэмий л санаа алдан, цаагаа дөргөн жолоогоо үе үе татан давирна. 

	Анчид гуравдугаар сарын нэгэнд цааны хуучин мөртэй таарлаа. Тэр мөрийн дээгүүр чарганы өнгөцхөн мөр зурайн гялалзана. Николка «Манайхан цааны мөр царцсан хойно нүүжээ» хэмээн бодов. 

	Хоёр анчин орой нь цаанууд нь сүргийнхээ үнэрийг аваад гүйчхэж магад хэмээн бүгдэд нь модон дөнгө зүүж тавив. 

	— Хөгшин цаанд нь зүүх хэрэггүй ч юм болов уу? гэж Николка асуухад Кодарчан, 

	— Хөгшин цаанууд чинь бүр зальтай, тэд нар л сүрэг рүүгээ түрүүлээд гүйчихнэ хэмээжээ. 

	Түүний үг үнэн байсныг Николка маргааш өглөө нь үзэв. Тэр бээр хөллөгөөнийхөө цаануудыг майхнаас дөрвөн километр хэртэй газраас олжээ. Цаадуул нь буцахдаа тун дургүй байв. Энэ өдөр анчид оройхон нүүлээ. 

	Чарганы мөр хар модон ойн дундуур нааш цааш эх адаггүй мэт хөвөрч, хаа сайгүй цааны хөлөөр дагтаршсан арзгар цас таарах ажээ. Мянга түмэн мөр... Бүхэл бүтэн цаг, хоёр цаг, гурван цаг. Чарганы ул хяхарч, цааны төвөргөөн шүжгэнэж, амьсгаадсан цааны эвэр дээр уур савсан, цана гулсан шуугих бөгөөд нүүдэлчдийн энэ чарганы мөр шиг эцэс төгсгөлгүй элдэв бодол толгойд ээлжилнэ. 

	Үдийн алдад анчид малчдын буурьтай тааралдлаа. Кодарчан буурийг анхааралтай сонжиж үзээд, 

	— Нэг майханд нь гурван хүн, нөгөөд нь дөрвөн хүн унтжээ. Энд нэлээн удаан, лав л долоо хоногоос доошгүй буудалласан байна. Дэвссэн мөчир илэгдэн гишгэлэгдэж, зууханд үнс их хуримтлагджээ гэв. 

	Николка хэний майхан хаана нь байсныг тодорхойлох гэсэн боловч чадсангүй. Кодарчан түүний хүслийг таасан мэт дэргэдээ байгаа буурь руу саваагаар зааж, 

	— Энд Аханягийнх, тэнд Фока Степановичийнх байжээ гэв. 

	— За яаж мэдэв? Яг солиод хэлчхэж байгаа юм биш үү?

	— Чи чинь юу ч харахгүй байна уу? Хараач, энд баахан зорчихсон бургас байна. Улита дандаа бургасны зордсоор сав суулгаа арчдаг шүү дээ, харин Татьяна бол алчуураар арчдаг, тэр буурин дээр бургас алга байна. Энд майхны гадаа хоёр том нохой хэвтэж байсан байна, харж байн уу? Банди Хэвкар хоёр. Тэнд бол ганцхан нохой байж. Костягийн нохой. Аханя байнга ханиалгаж, дэвссэн мөчрөө зайчлан завсраар нь нулимлаж байсан байна. Хабаров Аханягийнд сууж, лааг нь барж байжээ. Тэр бээр их юм бичжээ. 

	Кодарчан малчдын үлдээсэн мөрийг нэг бүрчлэн тайлбарлана. Тэр бээр малчдын хэн нь ямар тамхи татдаг, хэн нь ямар зуршилтайг нэгд нэгэнгүй андахгүй. Николка түүний ярихыг сонсохдоо ийм маргашгүй тодорхой ул мөрийг өөрөө олж үзэж чадаагүйдээ гайхширна. Кодарчан тэр зуур тоочсоор л байна. 

	— Хабаров дөрвөн хуруугаар барихад эвтэйхэн гэж нарийхан сүхний иш өөртөө хийж байжээ. Гэтэл барагтайхан хус таараад тэр нь хугарчихжээ, мань хүн уурлаад мод руу шидчихэж, харж байна уу, тэр модны холтос хэгз цохисныг? Тэгээд дахиад шинийг хийсэн байна. Малчид хоёр цаа нядалж, их нүүдлийн өмнө чаргаа засжээ. За тэр ч яах вэ, яарахгүй бол болохгүй нь. Малчид бүр арилаад өгнө шүү. 

	Анчид бүр орой болсон хойно малчдын буудал дээр хүрч ирцгээв. Малчид цөм Аханягийн майханд цугларч, Кодарчанаас ангийн тухай шалгааж гарцгаалаа. Кодарчанаар тэр тухай яриулна гэдэг хэрэгтэн улайлгахтай адил бэрх ажээ. Кодарчан асуултад ганц нэгхэн үгээр хариулж, асууж байгаа хүн рүү чи юундаа ингэж шалгаана вэ, түүний оронд цайгаа уугаад, өөрөө л ярьж байхгүй гэж хэлэх мэт хээгүй инээмсэглэн харна. 

	Николка ярианд оролцолгүй, додигор гэгч нь цай уугаад чагнаж сууна. 

	Сонин сайхнаа харилцан ярилцаж дуусмагц Шумков Кодарчанд хандан, 

	— Бид ч та нарыг өчигдөр ирнэ л гэж харж байлаа. Тэгээд өнөөдөр нүүх санаатай байтал Аханя та нарыг маргааш заавал ирнэ. Кодарчан ирнэ гэж амласан хойно хүлээх хэрэгтэй гэсэн үг гээд болдоггүй. Чарга хүрэлцдэггүй, хийх гэсэн боловч та нарынхад найдсаар байгаад амжсангүй. Ачаа их гэдэг учиргүй, хагасыг нь Элкандийн амбаарт орхихоос л гэж бодоцгоож байлаа, одоо ч аваад явалгүй яах вэ.. гэж ярив. 

	Николка Кодарчаныг хулганан ажиглаж, буцахгүй гэж зүтгэсэн тухай нь малчдад хэлэхийг нь хүлээн суужээ. «Хэлэх болов уу, үгүй болов уу?»

	Кодарчан Николкагийн гэмшсэн харцтай харц мөргөлдөхөд цайлган сэтгэлээр инээмсэглээд тэр тухай нэг ч үг хэлсэнгүй өнгөрчээ. Николка хүнд агаад ичгүүрт ачаанаас хагацсан мэт амсхийн санаа алдсан билээ. 

	Гуравдугаар сар олон ааштайг хэлэх үү, нэг бол тунгалаг наран энхрийлэн ээж, аль нэг нам гүм газар бүдүүн улиангар налаад хаврын нарны бүлээн илчийг нүүрээрээ мэдэрч, энэ анир чимээгүйг чагнан зүүрмэглэмээр сайхан, нэг бол тэнгэрт бүртийх ч үүлгүй, нар ч гялалзан, цас ч гялалзан байгаа хэр нь цэвдэг хүйтэн мэс лүгээ адил жаварлан хайрах хөр салхинаас бушуухан зайлж хоргодохын түүс болмоор, нэг бол цасан ширхэг нүүр тас ороолгож салхи шуурга улин газар тэнгэр нийлэн эргэлдээд гуравдугаар сар олон ааштай!

	Гуравдугаар сарын дундуур Василий хэмээх нэг шинэ малчныг суурьт авчирлаа. Зайтайг нь бодож түүнийг Фока Степановичийн майханд байлгахаар шийдсэн боловч мань хүн анхныхаа өдөр л тэндээс Аханягийн майханд хөнжил дэвсгэрээ авчирч, 

	— Би танайд байна аа. Энд хөгжүүн хэмээгээд Хабаровын хөнжлийг хаяанаас зайчилж өөртөө дэвсгэр засав. Хабаров байраа дурамжхан тавьж өгсөн боловч, 

	— Чи яасан дураараа эр вэ, майхны голд унтсан ч болох шүү дээ, энд чинь надад юм бичихэд эвтэйхэн байдаг юм гэж тогтуухан хэлжээ. 

	— Э˗ээ өршөөж хайрла, мөргөж гуй. 

	— Харин хүнийг мөргөж байгааг чинь хэлж байна хэмээн Хабаров мөчөөгөө өгсөнгүй. 

	Малчид энэ яриаг сонсоод гайхасхийн хоорондоо нүд ирмэцгээжээ. 

	Шинэ малчин майхнаас гарсныг ашиглан Аханя тоомсоргүй инээмсэглэн суугаа Шумковоос, 

	— Бригадын дарга, чи юу гэж бодож байна, яах гэж ийм малчин ирүүлэв? Ийм малчин гэж байх уу? гэж аяархан асуугаад, 

	— Би үүнийг ерөөсөө ойлгохгүй юм. Хаашаа ч хүн гэмээр юм... гэж Аханя дэмий л хуруугаа имэрснээ таарах үг ололгүй гараа савлан дохижээ. 

	— Энэ юун хүн бэ? гэж Николка Хабаровоос асуув. 

	— Өвгөн Громовын хүү. Чи түүнийг мэдэхгүй ээ. Таван жилийн өмнө баавгайд бариулчихсан юм. Малчин хүн л дээ. Энэ Васька нь районы төвд дотуур байранд сургуульд байсан юм. Хожим элдэв ажилгүй юмнуудтай нийлж дотуур байраа хаячхаад, бас мэргэжил эзэмших дунд сургуульд орсноо төгсгөөгүй. Нэг усан онгоцон дээр ажиллаж байснаа хөөгдсөн гэдэг. Нэг үгээр хэлэхэд буруу тийшээ эргэж, замаа алдчихаад архидах, зүгээр суух хоёрыг хийх болсон залуу. 

	— Түүнийг бидэн рүү яах гэж ирүүлэв?

	Хабаров инээд алдав. 

	— Хэн нэг нь түүнийг тохуурхаж биднийг бөөн мөнгө олдог улс гэж хэлээ биз. Эсвэл жүжигт гардаг шиг бид түүнийг засаад хүмүүжүүлээд авна гэж горьдсон ч байж болох юм. Жүжигт нэг үл бүтэх этгээд сайхан хамт олны дунд орж, түүнд лекц уншиж, сэтгэлийг нь хөндөх нэг юм ярьж өгөхөд л нөгөө шаар чинь засарчихсан, хамт олон дараачийнхыг нь хүлээн авахад бэлэн байдаг шүү дээ!

	Энэ өглөө малчид урьдын адил харуй бүрийгээр босоцгоов. Шанагаар бие биедээ ус хийж өгч ээлж дараалан нүүр гараа угаацгаалаа. Өглөөнийхөө цайг яаран ууцгаав. 

	Громов хөнжлөө толгой дээгүүрээ нөмөрчхөөд хэвтсэн хэвээр. Тэр бээр нааш цааш хөлбөрөн, хөлөө нэг жийж, нэг атирч байхыг үзвэл сэрүүн байгаа нь илт. Хэн нэг нь дуудах байх гэж хүлээсэн бололтой, харин түүнийг дуудах хүн байсангүй. Хүнийг дууддаг, ялангуяа гаднын хүнийг дууддаг заншил малчдад байхгүй билээ. 

	Шумков гарахынхаа өмнө Улитад, 

	— Улита! Түүнийг сэрмэгц бидний цанын мөрөөр яваад оч гэж хэлээрэй. Бид холдохгүй, энэ нөхөр олоод очно оо гэж зориуд чанга хэлжээ. 

	Гэвч малчид Громовыг ирнэ гэж горьдсон нь дэмий хэрэг болжээ. Орой майхандаа ирцгээхэд нөгөө этгээд чинь тамхи зуучхаад арьсан дээр хэвтэж байв. 

	— За дүү хүү, чи чинь бидэнд туслах гэж ирсэн биш бил үү? гэж Шумков зэмлэнгүй асуув. 

	— Үгүй, та нар чинь намайг дуудаагүй шүү дээ! Сэрээд харсан чинь та нар байдаггүй... гээд Громов Улита руу эрүүгээрээ тоомжиргүй зааж, 

	— Энэ намайг цанын мөрөөр яв гэсэн. Би ямар эрэлчин биш дээ? Та нарын тэр цанын мөрийг хайж явган нүцгэн гүйж явах юм уу, цанын мөр мянга мянгаараа бий, гэтэл энэ ой ямар байна, эх захгүй харанхуй ой, төөрчихвөл та нар л хариуцна шүү дээ гэж хэдэрлэв. 

	Улита малчид гутал, хувцсаа сольж, нойтныг нь хатаахаар өлгөсний дараа сая хүн бүрийн өмнө тавагтай шөл тавьж, цартай махаа дунд нь байрлуулав. 

	Громов таваг руугаа шалмаг ойртоод, шөлнөөс чанга чанга оочлон сорж, тааралдсан мөгөөрсийг шажигнатал зажлан махнаас амтархан идэж гарлаа. 

	— Бид ч чамайг дуудаагүй л байна шүү дээ! гэж Николка сануулсанд Громов ер тоосон шинжгүй, 

	— За банди минь, чи хоёр өөр юмыг битгий хутгаад бай. Тэр чинь ажил, энэ бол идэх юм, ойлгох хэрэгтэй шүү дээ... гэж өчив. 

	— Чи ч зайтай эр юм аа. Өлөн ходоодтой муу ёрын юм зүүдэлдгийг мэдэж байна хэмээн Хабаров хорон егөв. 

	Громов «тэвшээр» яаж сэлж явсан, далайн ямар шуурга хэсэн, хэзээ, хаана, хэчнээн дарс ууж явснаа оройжингоо залхтал бурж, дараа нь завхайрч явснаа хямсганан ярьж гарчээ. 

	Аханя түүний ярихыг сонсохдоо гайхах, арга барагдах зэрэгцэн дэмий л сэжиглэн ярвайж, байн байн хараа буруулан газар шагайна. 

	Маргааш өглөө нь Громов бас л унтаж байгаа дүр үзүүлэх гэсэн боловч Хабаров түүний хөнжлийг огцом хуу татав. 

	— Залуу, босно оо! Чамайг албан ёсоор ажилд урьж байна. Таван минут гэхэд цанаа углачихсан зогсож байна шүү! Ойлгов уу?!

	Аханя санаа зовон хараа буруулав. Николка Хабаровыг бахархан харна. Шумков итгэл муутайхан, 

	— Унтаж л байг л дээ... өөрөө сэрнэ биз гэв. 

	— Василий, энэ чинь сэрэхгүй! Заяа нь сэрэхгүй! Энийг аргадаж байхын хэрэг юу байна. Ухамсар нь унтаж байгаа этгээд. Ийм улсыг сэрвээдэж базаад л зохих байранд нь тавих хэрэгтэй!

	Хөнжлөөсөө сугарсан Громов бас цай уухаар завдан буйг үзмэгц Хабаров уурлан босож, явган ширээн дээгүүр алхаад майхнаас гарлаа. Малчид ч араас нь бушуухан гарцгаав. Түдэлгүй Громов ч гарч иржээ. Царайд нь дурамжхан байдал илт байвч тоосон шинжгүй хүн болох гэж завхай дуу исгэчин байв. Сүрэг рүү очсон хойноо ажил хийх дургүй төдийгүй дөргүй нь илт, малчидтай байн байн ам мурийна 

	Громовыг ирснээс хойш малчдын жигдэрсэн сайхан шижгэр ажил амьдралд нэг л юм болохоо байгаад явчхав. Тэр бээр нүдэнд орсон хог л гэсэн үг. Түдэлгүй тэвчээрийн эцэс иржээ... 

	Малчдын буусан голын татмын ойгоор хандгай элбэг. Айлгаж сочоож үзээгүй хандгайнууд хүнийг өөртөө ойрхон очуулна. Гэхдээ малчдын ухаанд тэднээс алах санаа огтхон ч байхгүй билээ. Нэгдэж ирэхэд цааны мах элбэг байгаа, хоёрдож ирэхэд азарган манж өдий үед яс арьс болчихсон байдаг, идэх юмтай цатгалан байж хээлтэй тарган сүндэс ална гэдэг бол ёстой адгийн муухай явдал. Малчид ингэж бодож байхад Громов өөрөөр сэтгэж байжээ. 

	Энэ өдөр малчид сүргээсээ үд дунд буцаж ирцгээжээ. Алсын нүүдлийн өмнө тоног хэрэглэлээ засах, ойр зуур хэрэг эс болох эд юмсаа чарганд ачиж баглах гээд аахар шаахир хийх ажил тоо томшгүй. 

	Громов хэнд ч, юу ч хэлэлгүй Шумковын карабиныг аваад гол руу яваад өгчээ. Малчдад Түдэлгүй буун дуу тас хийх сонсогдож, дахиад даруйгаар хоёр, нэлээд удаж байгаад бас нэг буудах нь мэдэгджээ. 

	Шумков буугаа алга болсныг мэдмэгц, 

	— Ээ үймээний эзэн! Хүний карабиныг асуулгүй авч явчхаад бас хий буудаж сумны гарз хийж байгааг нь. Ирэхээр нь буугаа зүлгүүлнэ дээ. Ямар үлийгээ буудаж байдаг бол? хэмээн үглэв. 

	— Хожуул буудаа байлгүй гэж Хабаров хямсалзлаа. 

	— Бидний өглөөний үзсэн хандгайнууд руу буу тавьсан юм биш биз гэж Николка болгоомжлон өгүүлэв. 

	— Дүү хүү, чи юу ярина вэ? Тэр чинь хандгайгаар яах юм бэ... харин туулай юм болов уу... 

	Удалгүй Громовын бараа харагдав. Николка түүнийг холоос үзжээ. Цаадах нь хандгайн хөл мөрлөж үүрсэн харагдана. 

	— Хүүе ээ! Громов хандгай алчихжээ! гэж Николка байж ядан хашхирлаа. 

	Малчид майхнаасаа яаравчлан гарч, Николкагийн дэргэд ирээд айсуй яваа Громовыг харж чимээгүй зогсоцгоов. 

	Громов, малчид өөр лүү нь зэвүүцэн харцгааж буйг анзааралгүй өегхөн малилзана. Тэр бээр тулж ирээд, махаа дагтаршсан цасан дээр буулгаж хаяв. 

	— Сургааг шиг яасан муухай хүнд зовлого вэ! Фу! Даагддаггүй шүү, бүр ядарч гүйцлээ... 

	Громовын гутал цус нөж болжээ. Бас илгэн бээлий, түүгээр ч барахгүй хөвөнтэй хүрэм нь хүртэл цус болжээ. 

	— Миний яаж унагасныг та нар харсан ч болоосой! Тарган гэдэг жигтэйхэн... хэвлийдээ ходолтой байхыг яана... Та нар чинь юу болоод над руу гөлөрчихөө вэ? гээд Громов малчдыг гайхширан харснаа нүдэнд нь айдас хуран бүлтгэнэж, 

	— Та нар яачихаа вэ? Бууг чинь асуулгүй авчихаа юу? Энийгээ ав л даа, хатаж хагсарчхаагүй л байна хэмээн карабиныг мулталж чарга түшүүлэн тавив. 

	— Чи яах гэж сүндэс алав? хэмээн Хабаров шазуур зуун асуулаа. 

	— Юу яах гэж? Хмм! Хачин хүн шүү! Махыг нь харахгүй юү, арьсыг нь харахгүй юу, надад цанаа уллах шилбэний арьс хэрэгтэй байна... 

	— Чи тэр цанаараа өөртөө авс хийвэл таарна! гээд Хабаров нударга зангидав. 

	Громов хулчганан ухар тусаж, 

	— Чи яах чинь энэ вэ? Яасан догшин эр гарах нь вэ. Би чам шиг муусайн юмыг... хаа үзсэн гэж санаж байна... 

	Хабаров Громов руу ухасхийсэн боловч Николка Костя хоёр гараас нь шүүрэн барьж авч амжжээ. 

	— Чам шиг муу өлөгчинд үзүүлээд өгнө дөө!.. Аль вэ, тавьцгаа... чөтгөрийг... Та нарыг тавь гэж байна шүү! Би энэнд одоохон үзүүлээд өгье!

	— Николай, тайвшир! Тайвширч үз, уул хөвчид яаж зодолдож болох вэ, ёстой муухай юм болно хэмээн Николка ятгав. 

	— Тэгвэл хөвчид бузар авирлаж болох хэрэг үү? Би хүн хүндлэхийг түүнд сургаж өгнө. Аль вэ, тавьчих!

	Гэвч Хабаров Түдэлгүй тайвшраад майхан руугаа орчихлоо. 

	Яах ч учир нь олдохгүй нам гүм байтал Аханя дуугарлаа. Тэр бээр гөлөлзөн байгаа Громов руу дөхөж очоод аяархан боловч эрс шийдвэртэй, 

	— Чи ёстой муухай хүн, чи бол нохой зээх, манай танай ерөөсөө харж чадашгүй гэж хэлээд Шумков руу эргэж, 

	— Үүнийг маргаашийн дотор төв рүү явуул, эндшээ энэнд байх газар алга. Тийшээ л тонилбол таарна! гэж товчхон өгүүлж өвгөн голын бургасны зүг дохив. 

	Бригадын дарга дурамжхан ярвайсан боловч зөвшөөрч, 

	— За тэгж үзье, Аханя. Костя маргааш түүнийг тооллогын газар хүргэж өгөг, тэнд хэдэн мужаан цаачдын байр барьж байгаа, тэд цааш нь төв рүү явуулчихна биз гээд Шумков Костя руу эргэн харж, 

	— Маргааш энэ нөхрийг хүргэж өгнө шүү, за юу? хэмээв. 

	— Хүргэж өгье, тэгэлгүй яах вэ 

	Малчид тарцгаалаа. Николка үлдэж сүндэсний хөлийг сонирхов.

	— Хөөе залуу! Цаадуул чинь юу болцгоочхоод өрвөгөнөөд байна вэ? гэж Громов асуув. 

	— Чиний энэнээс болохгүй юу! гэж Николка ууртай өчив. 

	— Та нар ч ёстой солиотой амьтад юм аа. Нэг л их буянтай хүмүүсийн дүр гаргаад. Саяхан нэг сүндэс алсан гэж чи өөрөө ярьж байсан шүү дээ. 

	— Бид өлсөхдөө арга буюу алсан юм, гэтэл чи зөвхөн цанын улны төлөө алж байна... Чи ч ерөөсөө л чонон дотортой эр юм. 

	— Чи юу гээд орхив? хэмээн Громов Николка руу занан дөхлөө. 

	Николка нударгаа зангидан, зодолдох санаатай өөдөөс нь мөн алхлаа. Тэр бээр Громовоос чацаар илүү, бадирууны хувьд ч дутахгүй билээ. Тэгээд ч зодолдохын өмнө хий сүржигнээд, дотроо болохоор хулчганаад байдаг жулдрай бандитай ер төсгүй нь илт. Хөнхөр бор нүд нь цаанаа л нэг аягүй гялалзан буйд Громов арга буюу зогсон дороо холхисноо айгаагүй дүртэй ч эвлэрэнгүй дуугаар, 

	— За за, битгий олилзоод бай, чам шиг юмыг үзэхээрээ нэг болсон... гэчхээд Николкаг болгоомжтой тойрч, майхан руу бушуухан орж алга болов. 

	Маргааш өдөр нь Костя Громовыг тооллогын газар луу, мужааны бригадад хүргэхээр оджээ. 

	Нүүдэлчид дөрөвдүгээр сарын нэгэнд ойт тундрийн бүсээс гарч, Хүйтний голын задгай цаст хөндийд ороод, сүргээ алсын давааг чиглүүлэн тууцгаалаа. Голын хөндий аажмаар нарийсаж газрын өгсүүр эгцрэн байвч даваа тэртээ алсад уулсын цагаан сэрвээдийн дунд сүүмэлзэн байна. Дөрвөн сарын наранд ээгдсэн малчид хөвөнтэй хүрэм, бугын арьсан дахныхаа энгэр заамыг хуу ярж, байн байн малгайгаа авч хөлстэй духаа арчицгаана. Николкагийн царай наранд харшиж, уруул нь хагаран цус шүүрнэ. 

	— Чиний царайны байж байгааг, туйпуу шиг хэмээн Хабаров түүнийг цаашлуулна. 

	Николка өчүүхэн ч болов бараан юм олж үзэх гэж орчин тойрныг гайхшаа бартал эргэлдүүлэн ажиглавч гагцхүү цагаан гүвээ толгодоос өөр юу ч эс үзэгдэх тул нүд цуцаж, хар шил ч нэмэр болох янзгүй. Нүдний чилээ гаргах ганц юм нь сааралтан үелзэх цаан сүрэг. Голын хөндий рүү судаглан нийлэх жалганы бэлчир дээр хаа нэгхэн нигүүрсийн орог саарал бутны зурвас үзэгдэх буюу энд тэндхэн хавцал ташгай дээр цасан дороос бор шарга хад цухуйж буй нь харагдана. Тэгээд л нөгөө бүртийх ч юмгүй цав цагаан цасан нөмрөг үргэлжилнэ. Энд нөгөө хаа сайгүй байдаг ятуу ч байхгүй, гагцхүү цас, цагаан уулс л нүднээ өртөнө. 

	Малчдын отоглож буусан давааны бэлд цаа амхрах юм юу ч үгүй байжээ. Сүрэг нь тэр шөнөө өөрийнхөө мөрөөр буцаад түрүүчийнхээ бэлчээр дээр хүрчихжээ. Дөнгөж орой болохын үес л малчид сүргээ буцааж хөөж ирэв. Өлөн цаанууд сав л хийвэл эргэж хараад, өнөө шөнө мөн л эндээ тогтохгүй нь илт, бушуухан давааны цаад руу хөвд элбэгтэй бэлчээр бараадахаас өөр аргагүй. Малчид ядарч цуцсанаа эс харгалзан нүүхээр шийдэцгээв. Мөнгөлөг хуудсаар хайчилсан мэт хууч хавирган сар үзэх гэгээ төдий ёлтойно. Гэхдээ бүдэгхэн цайвалзах цасан дээр мөр болгон, ором болгон үзэгдэнэ. Дотроос нь гэрэлтүүлсэн мэт цасан цагаан толгодын биеэр жалга хавцал тодхон цэхэртэн байна. 

	Тэгтэл ч даваан дээрээ гараад ирэх нь тэр. Өндрийг хэлэх үү! Хийморь сэргээд явчихлаа! Одоо цаагаа туух гэж байдгаараа хашхирч гүйхийн хэрэггүй боллоо. 

	Цаан сүрэг газрын уруу хөврөн цувж, галт тэрэг лүгээ адил эрчлэн довтолгоход мянга мянган туурайн төвөргөөн эхлээд аадар бороо мэт хүчтэй нүргэлэн шуугьж байснаа, намсан намссаар сүүлдээ бүр үл мэдэгхэн чимээ төдий болон бүдгэрээд ирлээ. Тийнхүү сүрэг цасан дээр цэнхэрлэн мөнгөрөх өргөн зурвас мөр үлдээгээд жалганы тохой тойрон далд оров. 

	Уулсын цагаан сэрвээдийн цаана тэртээ доор сарны гэгээнд тэнгисийн бараа харлан гялалзана. 

	— Костя, тэнгис! Тэнгис тэр байна! гэж Николка дуу алдав. 

	— Тэгээд юу гэж? Юундаа баярлаа вэ? Тэр тэнгисийг чинь хүртэл дахиад гурав хоногийн нүүдэл бий. Зам бартаатай гэдэг нь жигтэйхэн, мөн ч олон чарга эвдэнэ дээ. 

	— Би ч баярласан юм алга л даа, зүгээр л тэгж хэлсэн юм... Цаанууд маань яаж пижигнэж буухыг харав уу? Пархийгээд л байдаггүй шүү! Аль хэдийн хөвдөд хүрчихсэн малтаж байгаа байлгүй. 

	Костя таягаа цээжээрээ тулчхаад, цанынхаа хошуу руу гөлрөн харна. Шөнө дөл болж буй учир Костя ядарчээ. Николка ч бас ядарсан, хоёр өвдөг нь салганан чичирч, ам нь түй гэх шүлсгүй хатжээ. 

	— Костя! Хоёулаа ч гэсэн шуугиад буучих уу? Доор арай гүлгэм. Майхан барих газар олж байя. 

	— Шуугиад буучих амархан, гэхдээ нөгөөдүүлийгээ хүлээе. Энд яггүй хэвгий учраас чарга бие биеэ мөргөж онхолдоно. Хүлээзнээд харзная. Тэдэнд туслахгүй бол болохгүй. 

	«Хүлээзнээд харзная. Тэдэнд туслахгүй бол болохгүй» хэмээн Николка дотроо давтан өгүүлэхүйд энэ энгийн хэр нь чухаг үгс ой тойнд нь явхийтэл хадагдан оров. 

	Таваг гэдэг бэлчээр нь эгц, гүнзгий, том, бага олон жалга хавцал бүхий гүнзгий гүнзгий голдирол ангалаар хэрчигдсэн асар их цартай тогоо агаад доторх толгод нь хавтгай оройтой учир тэдгээрийг тогоог хүрээлсэн хадан хяраас харахад тэгшхэн гөлчгөр мэт санагдана. Тэнгисийн талаас тогоо бас л өндөр нуруугаар халхлагджээ. Энэ нурууны хяраас тэнгисийн бараан гадаргуу дээр хөвж яваа нүсэр том мөснүүд жижигхэн хяргачсан цаасны өөдөс лүгээ адил харагдана. Тогоо нь тэр чигээрээ нар тоссон ээвэр газар юм. Тэндхийн цас аль хэдийн цоохортож эхэлсэн тул цаа төллүүлэхэд үүнээс сайхан газар олно гэж санасны гарз буй заа. 

	Дөрөвдүгээр сарын хорин зургаанд ууган хугаш гартал мөн өдөр ёрын муухай шуурга нүдэж, нөгөө тугал маань осгож үхэх нь тэр. 

	Гэхдээ баярын өмнөхөн нэгмөсөн дулаарч сүрэг жигдрэн төллөж эхэллээ. 

	Таван сарын эхээр нохой хөлөглөсөн гурван цуваа давхиж ирсэн нь Михаил Долганов, Иванова, парвигар дугуй шилтэй, шинэхэн оготор цагаан нэхий дээлтэй нэгэн танихгүй бахимхан залуу гурав байв. 

	— За малчид минь, би та нарт бригадын шинэ дарга авчирлаа хэмээн Иванова, биеэ барьж бодлогошрон буй Долганов руу нүдээрээ зааж, 

	— Хайрлаж хүндлэхээ болгоож соёрх гэдэг сэн билүү. За энэ хүн бол манай шинэ зоотехникч гээд нөгөө нүдний шилтэй залуу руу эргэж, 

	— Нэр нь Виталий гэдэг, танайхан дээр цаа төллөж дуустал байна, дараа нь та нар Слепцовынд хүргэж өгнө, авна гэвэл тэнд нь орхиод, авахгүй бол төв руу шууд хүргэнэ. Харин Виталий, чи ичиж зовох хэрэггүй, зоригтойхон, хээ шаагүй байх хэрэгтэй, эд нар сайн улс шүү гэж зоотехникчийн урмыг сэргээж өгүүлэв. 

	Ивановагийн хэлсэн зүйлд гайхширсан малчид Шумковын балмагдсан царай руу яадаг бол гэсэн байртай харцгаан хүлээзнэв. Тэгж тэгж, 

	— Та нар чинь яагаад гэнэтхэн бригадын даргыг солихоор шийдчихээ вэ? Манай дарга ажлаа болгоод л байх шиг байх юм гэж Фока Степанович хэллээ. 

	— Фока Степанович минь, санаа бүү зов. Танай бригадын даргыг бид албан тушаал ахиулахаар бэлтгэж байна. Түүнийг Благовещенскт хагас жилийн курст явуулна, тэгээд бид цааны аж ахуйн мэргэжсэн эрхлэгчтэй болох юм. 

	— Тэгвэл Ганяг та нар хааш нь хийх гэж байна?! хэмээн Фока Степанович дургүйцэн асуув. 

	— Ганя яах болж байна? хэмээн малчид ч шуугилдлаа. 

	— Та нар юундаа гутарцгаачхав? Танай Ганя чинь Шумковын захиргаанд ажиллана. Одоо чинь ах зах, ажлын туршлагаас урьдаар юуны түрүүнд боловсролыг хардаг болсон цаг шүү дээ. Нэг үгээр хэлэхэд районы шийдвэрийн дагуу бид Благовещенскт юм юмны захтай цаачин явуулах ёстой. Шумков чинь малчны сургууль төгссөн хүн. Курст суралцаад бүр номтой болно, тэгээд манай цааны аж ахуйг илүү өндөр түвшинд, орчин үеийн түвшинд гаргаг л дээ... За тэр ч яах вэ, орж цай ууцгаая, та нар чинь аяга амсардуулахгүй царайтай байх чинь. Харин, Родников, чи ёстой эр хүн хэмээн дарга хүүхэн гэнэтхэн Николкаг магтаж, 

	— Чиний алсан ангийн үс чинь мянга таван зуун рубль татсан шүү. Бүх мөнгийг чиний хүссэн ёсоор ээжид чинь гуйвуулсан. Кодарчан чамд мэнд дамжуулсан. Осипын чарга дээрээс захиа, бас номууд бий, аваарай гэв. 

	Хойд эцгийн захиа ажээ. 

	«Харж ханашгүй хонгор хүү Николай минь, сайн байна уу! Чиний эцэг Оксён Феофанович Брюхин чамд бичиж байна. Ээж Зоя Степановна чинь чамд бас халуун мэндчилгээ илгээж байна. Харж ханашгүй хүү минь, бид чиний гуйвуулсан мянга таван зуун рублийг хэдхэн хоногийн өмнө авч, эцэг эх биднийгээ ингэж хүндэлж тэтгэж байгаад нь их баярлалаа. Би чиний төлөө сэтгэл байнга зовж явдаг билээ. Чамайг хүний дайнд хүрээсэй гэж бурханд мөргөж хүсэж хүлээж явна. Би чамд сайн сайхныг л хүсэж байна, хүү минь, чи надаас цэрвэхийн хэрэггүй, эцэг эхээс чинь өөр хэн чамайг зөв замд чиглүүлэх вэ дээ? Хажуугийн чинь хүмүүс яаж байгаад хуурайлчихъя даа л гэж нүд ирмэхгүй ширтэж байгаа. Чи хэнд ч мөнгөө битгий итгэж өгч бай, хүн мөнгө зээлье гэвэл хэнд ч битгий зээлүүлж бай. Хадгаламжийн дэвтэрт хийх юм уу, эсвэл бидэнд ирүүлчхэж бай, тэр нь найдвартай. Ядарсан цагтаа хэрэглэх мөнгө хураа, хүү минь. Мөнгөтэй хүнийг хаанаа ч хүндэлж дээдэлнэ, хаа ч очъё гэсэн хаашаа л бол зам нээлттэй. Хэрэвзээ чамайг залилж мэхлэх гэвэл заль мэхэнд битгий ороорой, янз бүрийн юм болбол хамтралын даргад гомдол мэдүүлэх хэрэгтэй, дарга тус болохгүй бол шүүхэд мэдүүлэх хэрэгтэй. Цаадуул чинь чамайг хүүхэд гэдгийг харж байгаа болохоор хуурайлчхаж мэднэ, ялангуяа мөнгийг чинь...»

	Николка захидлаас ээжийнхээ биеийн тухай олж мэдэхийг горьдон арай ядан уншивч хойд эцэг гагцхүү өөрийнхөө өмнөөс бичиж, өөрийгөө хайртай эцэг болгон дүрсэлжээ. Тэр бээр захиаг хуу урж тастан цас руу шидчихээд майхан руу урамгүй гэлдрэв.

	Зочид хэдийн явган ширээг тойрон сууцгаажээ. Иванова хамтралын сониныг малчдад яаралгүй ярьж байна. 

	— Одоо Игорь Константинович Плечев манай аж ахуйн эрхлэгч болсон. 

	— Тэр чинь гараашинд засварчин хийж байсан, нөгөө өндөр туранхай хүн үү? гэж Костя асуухад, 

	— Яг тэр чинь хэмээн Иванова толгой дохив. 

	— Сайн хүн дээ, уржнан жил миний цагийг засаж өгчхөөд мөнгө аваагүй юм хэмээн Костя талархалтай өгүүлснээ, 

	— Харин таван хуруутай бээлий бэлэглэсэн чинь гоё бээлий байна, баярлалаа! гээд авсан гэж сайрхав. 

	
— Нээрэн ажил хэрэгч, архи уудаггүй, хамт ажиллахад санаа амар хүн. Өө тийм, бас нэг сонин юм бий, арайхийж байж нэг бага гарын загасчлах онгоц худалдаж авсан, багийг нь бүрдүүлчхээд байгаа. Бас бульдозер худалдаж авсан, цаачдын байраа гүйцээж барьж байна... Ингэхэд, танай нөгөө Громовыг мужааныхан эхлээд өөрсдөдөө нэмэр болгох санаатай тэндээ үлдээсэн боловч бас тэд нартай эвээ олоогүй. Үслэг ангийн ферм рүү, Никифоровын бригадад орохыг санал болгож үзсэн, гэвч тийшээ очихгүй гээд дахиад Магадан руу яваад өгсөн. 

	— Чи түүнийг бидэн рүү зориуд явуулсан уу? гэж Шумков асуулаа. 

	— Яаж байна? Юу нь та нарын санаанд нийцээгүй вэ? Барагтайхан нөхөр байлаа гэж үү? хэмээн Иванова жуумалзав. 

	— Түүнээс сайн байна гэж хаа байх вэ хэмээн Фока Степанович ярианд оролцож, 

	— Аханягийн гайхаш тасарсандаа одоо хүртэл толгойгоо сэгсэрсээр байгааг харахгүй юу гэв. 

	— Бид та нар луу түүнийг ирүүлэх гэж ятгаагүй, харин өөрөө явна гэж зүтгэсэн юм. Худяков сүрэг рүү явахаасаа татгалзсан учраас Громовыг та нартай эвээ олж магадгүй хэмээн горьдсондоо танай бригад руу явуулсан гээд Иванова уртаар санаа алдсанаа, 

	— Олигтой малчид хаанаас олох юм бэ? Цаанд үнэнхүү хайртай улсыг хаанаас авах вэ? Залуучууд битгий хэл ахмадууд нь хүртэл мал дээр гарч ажиллахаас дургүйлхээд байна шүү дээ гэж үглэлээ. 

	— Тэднийг ятгахын хэрэг байхгүй, нөхөр дарга аа гэж Хабаров доогтой өгүүлээд, 

	— Хүнийг ятгахын хэрэг байхгүй, сайхан газар луу хүмүүс өөрснөө явцгаадаг юм гэж үг нэг бүрээ хадаас шаах адил тод шазруун шигтгэж хэлэв. 

	— Хабаров, чи дандаа номчирхож, хэтэрсэн гомдол тавьж байх юм хэмээн Иванова дургүйцэн ярвайсхийгээд Шумков руу хандан ярианы сэдвийг өөрчлөх гэтэл Хабаров дуу нь чангаран, 

	— Үгүй шүү, дарга аа! Энэ бол номчирхож байгаа хэрэг биш, бүр тартагтаа тулсан асуудал, нохой долоо! Гэтэл энэ яагаад ч юм, таны таашаалд нийцдэггүй байна. Жишээ нь энэ Николкаг аваад үзье, энэ чинь хоёр жилийн дараа эр хүн болно, хань болох бүсгүйгээ хайх хэрэгтэй, гэтэл төв орох бололцоогүй хүн чинь хаанаас тийм бүсгүйг олох вэ? Бас Фока Степанович ямар байна? Мань эр хэдэн хүүхдээ жилд ганц удаа харж байна! Ингэж нэг насаа барна! Энэ хэвийн зүйл үү? Энэ таныхаар бол номчирхол уу? Энэ таныхаар бол хэтэрсэн гомдол уу? гэж зүтгэлээ. 

	— За, тэгвэл чи юу санал болгож байна, Хабаров? Гагцхүү тодорхой ярина шүү... 

	Хабаровын хормын төдийд үлбэгэсхийснээ гэнэтхэн дөрвөн хуруутай гараа арга тасарснаа илэрхийлэн савлаж, 

	— Ээ, зайлуул, нээрэн ч ингэж номчирхоод яах юм билээ, ярьснаас ажилд нэмэр болох биш, бид нар ч чалчих дуртай шүү, хамаг хүчээ чалчиж л үрэн таран хийж байна гэж харамсан уулгалав. 

	— Түрүүний л ингэж хэлэх биз дээ хэмээн Иванова санаа амран сүүрс алдаад Шумков руу эргэн ярианыхаа сэдвийг дуртайяа өөрчиллөө. 

	Николка «Хабаровын номчирхол нээрэн л энэ даргын сэтгэлд нийцэхгүй байна даа. Ер нь ч ийм юм ямар даргын санаанд нийцэх вэ дээ? Ийм номчирхол чинь гагцхүү төвөг удаж, бөөн хар ажил тарина» хэмээн боджээ. 

	Долгановыг томоотой хүн гэлтэй. Тэр бээр хэнийг ч анзаарахгүй өөрийнхөө бодолд автан удаан сууж чадна. Гэхдээ хэн нэгэн хүн дуудвал тэр даруй бодлоосоо дуртайяа ангижирч, асуусан юмыг нь нухацтай тайлбарлаж хариулаад, мөн тэрхэн зуур юу ч болоогүй мэт буцаад л өөрийнхөө бодолд автана. 

	Бригадын дарга эхлээд Николкад нэг л хачин санагдаж, мань эр түүнээс цэрвэж байснаа Түдэлгүй хүндэлж бахархах сэтгэлээр солигджээ. Долганов төрөлхийн гарамгай мөр шинжээч, гоц мэргэн буудагчийн гадна ер нь их нийцтэй, бас тоглож наргих дуртай хүн ажээ. Цорын ганц муу юм нь гэвэл унтаж байхдаа шүдээ жигтэйхэн чанга хавирна. Үүнээс болж малчид эхэн үес шөнө дунд байн байн сэрж өндийн, харанхуй руу ширтдэг байснаа цавчим уул хадаар хэрж сунчиндсан малчдын нойр ч бөхийг хэлэх үү, Түдэлгүй түүнд дасацгаажээ. 

	Шинэ даргаа бригадынхан хүндлэн хүлээн авчээ. Тэр бээр ажлаа мэдэхийн гадна хэдий номхон зантай ч гэсэн өөрийнхөө санасныг хэрэгтэй цагт хүмүүст сүр бадраалгүй тулгаж чаддаг хүн ажээ. Тулгахын тухайд гэвэл дэл сул асуудлыг тэгэхээс биш, чухал ажил явдлыг урьдын адил бүгдээрээ хэлэлцэн шийдсээр үүнд Аханя голлосон хэвээр билээ. 

	Долганов анхныхаа өдөр л бүх мянжгийг үндсэн сүргээс тасалж, тусад нь хариулж байхыг малчдад санал болгожээ. Чингэвэл хугашуудыг харж хандахад амар, тэд нар нь ч бэлчээр дээгүүр гүйж харайлгах нь багасаж, тэгснээр гэмтэж бэртэх нь цөөрнө. Дээр үед цаачид төллөх малаа салгаж хариулдаг байсан юм чинь малчид үүнийг түүнтэй түүнгүй л мэдэх л дээ. Гэвч арга нэг мэдэхэд л бусад олон юмны нэгэн адил мартагдчихжээ. Салгаж хариулахын ашигтайг малчдад нотлоод байхын хэрэг байсангүй. Харин ингэхийн тулд бригад найман хүнтэй байх шаардлагатай, тав нь төллөх малаа, гурав нь үндсэн сүргээ хариулна. Зургаан хүн хоёр хуваагдана гэдэг бол тэртэй тэргүй чамгүй ажил дээр нэмэгдэл ирнэ гэсэн үг. Малчид үүнийг мэдэж байвч эргэцүүлэн бодсоны эцэст зөвшөөрчээ. 

	Маргааш нь Аханя Костя хоёр давааны цаад руу Пронькин тохой руу салж нүүв. Тэд эгц өндөр эргэн дээр, боргилон буй горхиноос холгүй газар майхнаа барьцгаажээ. Долганов Николка хоёр эр, сувай сүргээ ийш нь тууж ирэв. 

	Халуун нурам дотроос сая гаргасан цайтлаа улайссан ширмэн бөмбөлөг шиг хурц наран таван сарын тэнгэрт гийж, өвлийн салхинд гүнзгий жалга хавцлаар дагтаршин хунгарласан цас хайлсаар байна. Урт удаан өвлийн туршид элбэг арван метр зузаарсан энэ их цас хавцлын ирмэгээр нүсэр нүсэр саравч үүсгэн өнгийн хунгарласан байх бөгөөд тэр хунгар заримдаа агаар хууринуулан нурж, замын юмыг хуу дайран буух ажээ. Малчид тэр аюултай саравчийг алсуур тойрон гардаг билээ. 

	Нягт дагтаршсан энэ их цас хэзээ нэгэн цагт хайлж дуусаад, тэнгисийн зүг урсан одно гэхэд нэг л үнэмшимгүй. Гэвч хайлах хайлахдаа гайхалтай түргэн хайлах ажээ. Хавцал жалганы ёроолоор цасны ус өдөр шөнөгүй бургилан урсаж, усны чимээ манантай бүрхэг өдөр ч эс тасарна. Манан тэнгисийн зүгээс ирнэ. Эхлээд тэнгэрийн хаяанд нарийхан эмжээр мэт цагаан зурвас үүссэнээ аажуухан өргөсөөр өргөн тууз болж, тэгтэл ч халдашгүй халил байц хясаа руу нэвтрэхийн аргагүй цагаан хана тулаад ирнэ. Ийнхүү хар цагаан хоёр хана тулчхаад цагаан хана нь юу юугүй ухар тусаж, тэнгис рүү уллан орох нь уу гэлтэй. Гэвч үгүй шүү. Манан хадан хясаанд алгуурхан асаж, хэрэм рүү мацан довтолж буй их цэрэг лүгээ адил хясааны цавчим элгээр ороогоод тогоо руу ороод явчих нь тэр дээ, хөөрхий. Удалгүй тогоо тэр аяараа цагаан мананд хучигдана. Уулын хяр дээрээс харахад сайх тогоо цагаан таваг шиг харагдана. Энэ газрын нэр үүнээс үүдсэн юм биш биз?

	Өтгөн цагаан мананд хучигдсан асар том тогоо, түүний дундаас хаа нэгтээ уулсын хадан оргил сүмбэрлэж, энэ бүхний дээр цэв цэнхэр тэнгэр, нүд гялбам гийсэн хурц нар. Мөн ч гайхам сонин бараа шүү. Николка үүнээс өтгөн манан насандаа үзээгүй билээ. 

	Малчид малаа төллүүлж гүйцээд сүргээ нийлүүлсний дараа зургаадугаар сард Нохойн голын хөндий рүү нүүцгээжээ. Виталийг төв рүү хүргэж өгөх, үүний хамт төл хүлээж авсан дүнгээ хамтралын захиргаанд мэдээлэх хэрэгтэй байлаа. 

	Виталийтай хамт Костя төв рүү явав. Буцаж ирэхдээ захиргааны нэг гишүүнтэй хамтралын усан онгоцоор Нохойн голын адаг руу дөхөх ёстой. Малчид энэ хооронд цаа тоолох хаалга барих санаатай хоцорчээ. 

	Товлосон өдөр усны их түрлэгийн үеэр голын адаг руу онгоц орж ирлээ. 

	Түдэлгүй Ганя, Костя, жолооч гурав урцанд малчдыг тойруулаад суулгачихсан, тэдний асуултуудад арайхийн амжин хариулж байв. Тэр хооронд Улита саяхан алсан нугаснуудыг сурмаг янзалж, задгай гал дээр буцалж буй савтай ус руу үйнэ. Татьяна түүнд хамжилцаж гамбир хайрна. 

	Ганя Маякан голын эх өөд нэгдүгээр суурь руу явсан тухайгаа ярьж, элдэв явдлыг сэргээн дурсах тусам дуу нь хөгжин, наргиа нь нэмэгдэх ажээ. 

	— Би Василий Ивановичийнд хуучин дандаа тав хоногт багтаж хүрдэг байсан юм, гэтэл энэ удаа бүхэл бүтэн долоо хоног бэдэрч байж хүрсэн! Замын голууд үерлэчхэж. Сэлж чаддаггүй болохоор туулж гарахаасаа айгаад байлаа. Тэгээд л боломжийн мод тааралдтал голоо өгсөөд явна. Модоо цавчиж гол дамжуулан унагаагаад түүгээр дамжиж гарна. Ус бургилж буцлан, мод салганан чичирхийлж, би ч өөрөө чичирнэ, гэвч явах хэрэгтэй учраас яваад л байна! Турка голын бэлчрээр Нүхт голын баруун тал руу гарах хэрэгтэй. Эрэг дээр нь хүрч ирээд харлаа. Харгиа байсан газар булингартай ус бургилан, дунд нь үндсээрээ булгарсан моднууд хөвөлдөж, эргээс бөөн бөөн газар пүл палхийн нураад жигтэйхэн! Ойртохоос аймаар! Яадаг билээ? Буцах хэрэг болж байна уу? Василий Ивановичид шуудан хүргэж яваа, очно гээд амлачихсан байдаг, очихгүй бол муухай юм болно! Явах хэрэгтэй. Сал хийж баглаад, хоёр хатгуур авлаа. Нэг нь нөөц. Ус руу харахаас аймшигтай! Гэтэл Василий Иванович хүлээж байгаа, салаа хөдөлгөхөөс өөр замгүй. Энэ яваа насандаа тийм хурдан хөвж үзээгүй. Айсандаа болж нүдээ бараг тас аньчхаад хатгуураараа чичилж явлаа. Салаасаа л уначихгүй юм сан. 

	Ганя гэнэн цагаан сэтгэлээр инээд алдахад түүнийг чих тавин сонсож буй малчид ч бас өөрийн эрхгүй инээмсэглэцгээнэ. 

	— Цаа уначихсан мэт салан дээрээ мордчихоод л явж байлаа. Ус долгиолон цалгилж, би гэдэг хүн бүсэлхий хүртлээ шал нойтон, хүйтэн гэдэг нь жигтэйхэн! Тэгтэл сал маань нэг хад руу та˗ас хийтэл мөргөдөг байна! Нэг үзүүрийнх нь баглаа тас үсэрч, дөрвөн гуалин миний дор сарвайгаад өлийгөөд ирлээ. Хөлөөрөө хавчаад л цааш самардаж сэллээ шүү. Сэлж сэлсээр газрын цагаанд гарч, усанд авхуулсан ойд хүрч, жаахан хөвж байгаад үзсэн чинь хөлөөрөө явж болохоор болчихсон байлаа. Хөлөөрөө явах ч хамаагүй дээр шүү! Усан дундуур зөндөө удаан туулж явсаар арайхийж нэг хуурай газар гарахчаа аядлаа. Чүдэнз малгай дотор толгой дээр байж байгаа, тамхи бас тэнд. Гал түлж, бага зэрэг сэвэрч аваад цаашаа явлаа. Арваад минут яваад жимтэй таарна гэж санасан чинь байдаггүй, бүтэн цаг сажилдаг байна. Мундаг түргэн явсан биз! Ингээд гүйцээгүй ээ, хамгийн инээдтэйг нь одоо ярьж өгөмз гээд Ганя гал дээр пор пор буцалж байгаа савтай юм руу хүлээж ядсан байртай хараа хялалзуулснаа, 

	— Василий Ивановичийнд долоо хоног зочилж, хугашийнх нь тоог авчхаад буцлаа. Тэр хооронд голын ус татарчихсан тул би элдэв паянгүй гаталж дөнгөсөн. 

	Тэгтэл цаачдын байшингийн хавьд нэг паянтай золгодог байгаа даа гээд тэр бээр зориуд цаадуулынхаа сониуч хорхойг асаах гэж хэсэг зуур чимээгүй болж, хоолой засаж арга саам хийснээ нөгөө л хээгүй хөгжилтэй янзаараа үргэлжлүүлэн, 

	— Баавгайд золтой л хүүлүүлчхээгүй шүү. Хамгаалалт саравчны доор хэвтэж байсан чинь дэргэд хүрч ирээд хөлийг минь үнэрлэж, баахан тургиж эргэлдэж байгаад яваад өгсөн... гэлээ. 

	«Нээрэн, хазгар Ганя хэнд хэрэг болох вэ дээ? Баавгайд ч хэрэг болохгүй!» гэж бодохдоо Ганя урамгүй жишилзэн, жигтэйхэн урт сүүрс алдав. 

	— Одоо номтой улсыг илүү үнэлэх болжээ. Энэ ч муугүй хэрэг, гэхдээ зөвхөн боловсролоор бүх юмыг хаахгүй. Жишээ нь бид саяхан хэний зургийг Хүндэт самбарт тавих тухай захиргааны хурлаар ярилцсан. Тэгээд сайчуултайгаа ярилцаж, асууж шалгахаар шийдэцгээлээ. Та нар нэгийг нь танина, нөгөө адуучин Никишев. Боловсрол багатай, ер нь үсэглэж уншдаг хүн. Нөгөөдөх нь хоёр жилийн өмнө манайд ирсэн, клубийн эрхлэгч хийж байгаа хүн. Номтой хүн! Бүх асуултад пулемётоор галлах мэт дуржигнатал хариулсан. Түүнийг тавихаар тэмдэглэцгээлээ. Ганцхан би л түүний төлөө санал өгөөгүй. Бид хана нэгтэй хөршүүд. Авгай нь манай авгайтай нэг дор ажилладаг, нөхрийнхөө тухай юухан хээхэн ярьдаг юм. Би түүнээс нь илүү юм үзсэн ч, сонссон ч. Тэр клубийн эрхлэгч лазан нөхөр. Илүү харж хоёр албан тушаалд бүртгүүлчхээд, алийг нь ч хийж чадахгүй байгаа юм. Харамч гэдэг нь жигтэйхэн, гэрт нь идэх юм юу ч байхгүй байхад түүнийгээ хэмнэлт гэж нэрлэнэ. Хамаг мөнгөө шуудан руу аваачиж хадгаламжийн дэвтэрт хийнэ. Эхнэрээ зүхнэ, сохор зоос илүү зарчихсан байвал хацар дундуур нь балбана. Худалч. Муу хүн! Айлын нохой хонгилд нь ороод нэг сагамхайн жараахай зуугаад гарсанд сүхээр толгойг нь хага цохисон байгаа юм. Орой нь харж байсан чинь нохойн хүүрийг утасны мод руу аваачаад хунгарт булчих нь тэр. Хөллөгөөний сайн нохой. Гэтэл клуб дотроо болохоор нэг их эелдэг амьтан, инээмсэглээд л хүн болгонд толгой дохиод л явах нь тэр. Тийм хүмүүсээр яах юм бэ? Түүний зургаас ямар баяр төрөх сөн билээ? Би энэ тухай хэлсэн чинь намайг аашилцгааж, хорон санаатай амьтан гэцгээсэн. Дараа нь Никишевээс асуулт асууцгаах юм боллоо. Ерөнхий мэдлэгийнх нь царыг шалгахын тулд эхлээд ингэж асуув. 

	«Сонин уншдаг уу?» — «Уншдаг гэх юм уу даа». «Гэх юм уу даа гэж юу гэсэн уг вэ? Сүүлчийн удаа хэзээ, юун тухай уншсан бэ?» — «Өө, бүр түрүүчийн бүтэн сайнд л уншсан. Үсэг нь жижигхэн, удаан уншихын арга байхгүй. Би ч «Спидолаа» сонссон нь дээр байдаг юм». 

	Түүний зургийг Хүндэт самбарт тавихгүй гэцгээн, мань хүнийг улалзуулж өгцгөөлөө. Ялангуяа ерөнхий ня-бо мэрийж байгаа гэдэг жигтэйхэн. Иванова ч бас аашилж байна. Никишев хариугүй уйлах нь халаг, юу юугүй хаалга саваад гарах нь уу гэлтэй. Ашгүй, сургуулийн захирал Рамов өмөөрлөө шүү. «Та нар хэнийг улалзуулж байна вэ? Энэ хүн өнөөгийн байдлыг ингэж ойлгож, ингэж хөдөлмөрлөж байгаад нь та нар алга нижигнэтэл ташиж баяр хүргэх ёстой. Би энд арван таван жил ажиллахдаа Никишев согтуу явахыг нэг ч удаа хараагүй. Энэ хүн хорь гаруй жилийн турш хүн хүнээс эрт босож адууныхаа хороонд ажилтайгаа ноцолдож байсан. Адууны хороо нь ямар цэвэрхэн, хэчнээн замбараатай сайхан байгааг та нар харцгаа л даа! Арван таван ажлын адууг цэвэр байлгаад, нэмэрт нь тэрэгчин хийхийг амархан гэж та нар бодож байна уу? Никишев, үүнийг зөө, Никишев, түүнийг авчир! гээд л салах биш. Никишев одоо та нарын өмнө эвлэгхэн ярьж чадахгүй, мэдлэг нь доголдолтой байгаа нь түүний буруу юм гэж үү? Аль вэ, энэнд хэлж өгч тусалъя л даа, энэнтэй адилхан хүмүүст лекц уншихаа олшруулъя. Харин сайхан сэтгэл, сайн ажлынх нь хувьд Никишевт гүн талархал илэрхийлье». 

	— Захирал сайн байна! Никишевыг хамгаалж өгчээ хэмээн малчид талархан толгой дохицгоов. 

	— Захирал ч цаадуулынхаа хошууг хайраад өгсөн шүү! Гэлээ ч гэсэн баярын өмнө хүний урмыг хугалж амжицгаасан... гээд Ганя чимээгүй болж, хөгжилтэй урсгал дөлгөөн харцаараа гал руу ширтэн доошоо духайв. 

	Ганя ийм урамгүй царайтай байхыг малчид үүнээс өмнө хэзээ ч үзээгүй билээ. Ганяд нэг л тоогүй учрал тохиолдсон бололтой... 

	Урцанд төвөгшөөм чимээгүй оргиж, гагцхүү гал чад падхийн, савтай юм пор пор буцална. 

	Энэ зовлонтой байдлыг сарниаж Ганяг гунигт бодлоос нь ангижруулахын тулд Фока Степанович нэгэнтээ ханиалгаад, 

	— Тэгээд нөгөө баавгай чинь юу болсон бэ? Чам руу дахиад эргэж ирсэнгүй юү? гэж асуув. 

	— Баавгай? А˗аан, баавгай... хэмээн Ганя Фока Степанович руу самгардан харснаа нэг юм санаанд нь орсон мэт гэнэтхэн малилзтал инээмсэглэн, тарваган хүнийх шиг дэндүү томдсон толгойгоо дохиж, 

	— Өө тийм, баавгай юу. Баавгай дахиад үзэгдээгүй, яваад өгсөн, тэр яах вэ дээ... гэв. 

	Бороо маргааш нь ч татарсангүй. Нарийн шүүрээр шүүсэн мэт тоосорхог шиврээ бороо сийрэхээ мэдэхгүй завсар заалхай бүхнээр нэвчин савирна. Малчид ийм бороо татрахыг хүлээгээд нэмэргүйг мэдэх тул сүргээ хурааж, тоогоо авахаар хаалганы зүг зугуухан тууцгаав. Орой гэхэд цаагаа тоолж гүйцлээ. Тооллогын дүнд баярласан Ганя, 

	— Манайхан сайн байна! Би та нарын өмнөөс баярлахын цаагуур баярлаж байна. Та нар дахиад л нэгдүгээр байранд орох нь. Зуун мянжиг тутмаас ерэн хоёр хугаш авна гэдэг маш сайн хэрэг! О˗ёо˗ёо! Василий Иванович та нарыг урдаа гишгүүлэхгүй гэж ноднин жил үүрэг амлалт аваад байсан, гэтэл та нар дахиад араар нь тавьчихжээ. Дандаа л ийм байх сан... Өөрсдөд нь хүртэл аятайхан байгаа биз дээ? Тэгэлгүй яах вэ. Ажлыг хэчнээн зовж байж давна, дараа нь сэтгэл төдий чинээ өег байдаг, ер нь хэзээ ч тийм шүү дээ... хэмээн ихэд догдлон ярив. Тэр бээр онгоцондоо суугаад хөдлөхийн үес хэн нэгэнтэй маргасан буюу өөрийгөө итгүүлэх гэсэн мэт, 

	— За яах вэ, залуус минь! Яаж ийгээд болгоод байцгаа, эвтэй найртай байцгаагаарай. Би та нар дээр дахиад ирнэ ээ гайгүй... Дахиад ирнэ˗ээ˗ээ! гэж хашхирлаа. 

	Энэхүү «ирнэ˗ээ˗ээ...» хэмээх хаврын мөсөнцөр шиг жингэнэсэн сүүлчийн үгэнд Ганя малчидтай үүрд хагацан салж байгаа юм шиг нэг л муу ёрын утга, бүдэгхэн түгшүүр байх мэт Николкад санагдав. Тэгэхүйд зүрх нь гөхөлзөн шимширч, нүдэнд нь нулимс бүрхэн ирлээ. Николка хаанаас толгойд нь орж ирснийг үл мэдэх ийм хачин юм зөгнөв хэмээн өөрийгөө зүхээд малгайгаа авч Ганя руу даллан үдлээ. 

	Онгоц Түдэлгүй бороотой мананд уусан арилсан боловч эрэг орчмоор тохойн тугалган хар усан дээр тосны толбо, хөөсний бөмбөлгүүд солонгын өнгөөр цэцэг лүгээ адил нэлээд удаан алаглан туяарсаар асан билээ. 

	Урьд хожид үзэгдээгүй аагим халуун зун болов. Шумуул нэг их биш хэр нь энэ хуурай халуун чинь сонын хувьд диваажин гэсэн үг, үүл шиг нүүгэлтсэн соно хөдөлж байгаа, халуун цустай, олигтой хамгаалалтгүй ямар ч амьтанд сум шиг шумбан дайраад шигдчихнэ. Нохой хүртэл урд хөлөөрөө хошуугаа байн байн самардан гасалж, тэр салж хагацахгүй аюулаас зулбан урц руу шургах гэж оролдоно. 

	Малчид сүргээ хэд хэдэн тусгай уусмалаар шүршиж, ялааны хортой шахмал шатааж утаа тавьсан боловч олигтой үр дүнд хүрсэнгүй. Малчид шахмал шатаахад Аханя гашуун май руу сэжиглэн ярвайж хараад, 

	— Ийм өмхий утаагаар юу хийнэ ээ? Юунд ингэж агаар бохирдуулна вэ? гэж үглэнэ. 

	Шахмалын бодис асгарсан нэг газар яг маргаашаас ногоо нь шарлаж гандсан байхыг Аханя нэг удаа анзаарч, хэдэн ногоо тастан авч анхааралтай ажигласнаа яггүй бухимдаж, 

	— Энэ их муухай утаа гэж би бодож байна! Ногоо түүнийг амьсгалаад дорхноо үхжээ. Энэ ногоо үхсэнийг харж байна уу? гээд бригадын даргад хэсэг ногоо тулгаж үзүүлэв. 

	— Аханя, та юу гээд байна вэ! Энэ чинь утааных биш, нунтаг юмнаас ингэсэн байна, нунтаг ногоон дээр гоожчихож л дээ. За яах вэ, жаахан ногоо л гандаа биз, харин намар цааны арьс ёстой сайхан байна шүү гэж Долганов өөрийгөө зөвтгөлөө. 

	— Ногоогүй болчихвол цаа ч алга болно, ерөөсөө арьс байхгүй болно гэж өвгөн өөрийнхөөрөө зүтгэн, 

	— Агаар бохирдчихно, энэ өмхий шахмалыг газар булах хэрэгтэй! гэв. 

	— Аханя, та буруу ярьж байна. Чукоткийнхан аль хэдийнээс ингэж байгаа, одоохондоо хэн ч хохироогүй, цааны арьс нь дандаа нэгдүгээр зэргийнх байдаг... гэж Долганов итгэл муутайхан өгүүлэхэд Аханя, 

	— Нэгдүгээр, нэгдүгээр гэж түүнийг элэглээд атгаж байсан хэсэг ногоогоо сэгсчин, 

	— Энэ ногоо хэддүгээр зэрэг вэ? Бас л нэгдүгээр үү? Окси! гэж бухимдлаа. 

	Бусад малчин нь эдний маргаанд оролцоогүй ч гэсэн сүргээ шүршдэгээрээ шүршиж, хортой утаагаар утдагаараа утсаар байжээ. 

	Ганцхан өглөө л намар болчих нь тэр. Николка жихүүцэн бээцийсээр урцнаас гарч ирэхдээ тундр хүрэнтэн шаргалтаж, дунд нь буй нуурууд харанхуй хөндий байшинд байгаа шил шиг гөлгөнөн байхыг үзэв. Мөн хамар дээрх одой хуснууд, гол дагасан зурвас атигар улиангар, бургасны бут сөөг даруухан шаргалтаж байх ажээ. Алсын уулс руу харваас хараа сунгах тэртээд уул нурууд тодхон дүнхийж мандах нарны туяанд цайвартан ягаарна. Орчин тойрны товууцаж шажигнасан хөвд, өлссөн борог ногоо, хүрэнтсэн аньсны навч энэ тэр дээр хяруу бүдэгхэн гялалзана. 

	Малчид тэр өдөр л тэнгисийн эрэг рүү, Аханягийн загасны борц бэлтгэж байсан Пронькин голын адаг руу нүүцгээв. 

	Намуухан цэлмэг өдрүүд боллоо. Галуун сүрэг өмнөдийг зорихоор яарахгүй, нуга хөндийгөөр тархан, хэт боловсорч дарсаар ханхлан буй нэрс гоочлон налайна. Энэ сонор шувууд руу буудах зайд дөхөж очих тун хэцүү. 

	Николка мөлхөж ч үзэж, хэсэг өвс тойруулан боож биеэ далдалж л үзэж. Гэвч галуу барагтай л бол мэдчихээд болдоггүй. Николкад галуу буудах боломж тун ховорхон таарна. Гэтэл Хабаров Долганов хоёр өдөр болгон нэг нэг галуутай ирнэ. Тэр хоёр өмнөө цаа тууж, түүнийхээ ард нуугдан шувуунд ойртдог ажээ. Шувууд амьтнаас айдаггүй юм санж. Удалгүй Николка ч энэ аргыг эзэмшив. 

	Тэр бээр цааныхаа ажлыг дуусгачхаад хамгийн номхноос нь нэгийг барьж түүнтэйгээ тундр лүү одож үдэш болохын үес олзтой эргэж ирнэ. Хооллож байгаа галууг агнахад их тэвчээр, нарийн ухаан, хурц хараа шаардлагатай тул ер бусын сонирхолтой ажээ. Николка анг гагцхүү ингэж л хийх ёстой гэдэгт итгэл төгс байсан боловч байгалийг өөр нүдээр хардаг хүмүүстэй удалгүй учрах ёстой байжээ... 

	Малчид сүргээ урц руугаа тууж ирээд хоолондоо явцгаах гэж байв. Гэтэл нам гүм толгодын дээгүүр гэнэтхэн бүдэгхэн дүнгэнээн сонсогдсоноо улам бүр чангарлаа. Нэгэн нисдэг тэрэг малчдын отгийг чиглэн түргэн доошилсоор айсуй. 

	— Нисдэг тэрэг бидэн рүү айсуй! хэмээн Николка гайхсандаа дуу алджээ. 

	— Нээрэн бидэн рүү ирж явах шиг гэж Долганов алгаараа саравчлан харах зуур хэлэв. 

	— Нэг л юм болсон бололтой... Сонгууль ч юм уу, эсвэл сурвалжлагч ч байж магадгүй. Яасан их дуутай эд вэ, хамаг цаа үргээчихнэ шив гэж Фока Степанович өгүүллээ. 

	Гэтэл нисдэг тэрэг малчдын отгийг арай хүрэлгүй огцом хазайж эргээд өндрөө аван хөндий өгсөн одлоо. 

	Малчид урцныхаа хажуу талын хамар дээр гараад хартал нисдэг тэрэг даваан дээр бууж байв. 

	Николка дурандаж хараад, нисдэг тэрэгний хаалга онгойж дотроос нь нисдэг гүрвэлийн хэвлийнээс шоргоолж гарах мэт зургаан бяцхан хүн год годхийн гарахыг тодхон үзэв. Онгоцны сэнс эргэсэн хэвээр, сайх бяцхан хүмүүс тонгойлцон гүйж холдоцгоолоо. Нисдэг тэрэг газраас хөөрч нисэх зүгээ шийдэж ядах мэт агаарт тогтон саатсандаа даваа руу шахан сундалдсан толгодын зүг шийдэмгий нисэж, дээгүүр нь торолзон дахиад тэнгис рүү ойртож эхлэв. Бяцхан хүмүүс онь дээгүүр тархан армаг тармаг бутнуудын дунд далд орлоо. 

	Нисдэг тэрэг ойртсоор. Малчид дурандахаа больж, урцны зүг чиглэн чих дөжрөм нүргэлэн шуугиулж яваа онгоцыг айх, гайхах зэрэгцэн харцгаана. Онгоц урц, уймран үргэсэн цаануудын дээхнүүр нисэж өнгөрмөгц тохой дээгүүр огцом эргэж гол өгсөн намхан нислээ. Онгоцны дор улаан бургас газар луу чичгэнэн бөхийж, оч үсэргэх мэт тэнгэр өөд шар навчсаар буудах аж. Нисдэг тэрэг хоёр тийш займран нисэх нь өндөр толгодоор хашигдсан голын өргөн хөндийг бүхэлд нь нөмрөх мэт. 

	Энэ сэнсэн далавчит машины ер бусын нислэг малчдын гайхшийг үнэхээр төрүүлж, тэд нар тэртээ доор тундрт юу болж байгааг дурангаас нүд салгалгүй ширтэцгээлээ. Нисдэг тэрэгний үргээсэн галуун сүргүүд замбараагүй хөөрч давааны зүг нисэцгээхэд онгоц тэдгээрийг хөөн гүйцэж хэсэг зуур агаарт тогтсоноо дахиад л хөндийгөөр хачин гуйвлан нисэж шинэ шинэ галуун сүрэг үргээнэ. 

	Малчид нэг дор ийм олон шувуу хэзээ ч үзээгүй билээ. Галуун сүрэг зөгийн үүр шиг шавааран, чарлах дуу нь онгоцны моторын дууг даван хадсаар давааны зүг хуйлран ниссээр. Түрүүчийн сүрэг галуу юу юугүй даваатай зэрэгцээд ирлээ. Онгоц санаандгүй гэнэтхэн бууж чимээгүй болов. Мянга мянган галуун дуу хэсэг зуур ганганан байтал гэнэтхэн автоматын буудлага хуйвтай шилбүүрээр тас няс ороолгох мэт жигдхэн тачигнаад явчих нь тэр.

	Анчид нуугдаж отохоо болиод, давааны нарийхан онийг бүслэн авч, босоогоороо зогсоцгоон жигүүртнийг итгэл найдвартай яаравчлан буудацгаахад хөөрхий шувууд тэнгэрээс годройтон бөөн бөөнөөр унав.

	Николка дурангаа базлан, 

	— Цаадуул чинь яаж байна аа?! Тэднүүс юу гэгчийг хийж байна?! Хэмээн эгдүүцэн хашхирна.

	Тэгтэл ч их буудлагын чимээ намдлаа. Нисдэг тэрэг дахин өндрөө авч, даваан дээгүүр хийсгэн одож, галууны сүргийн цаад талаар оров. Онгоц урагш хойш, дээш доош нисэн шувуудыг анчид руу эргүүлэн хөөж байна. Галуунууд улам бөөгнөрөн хууринаж энэ нүргэлсэн хар гайгаас зугтан нисэхийг оролдовч цаадах нь амархан гүйцэж давааны зүг улам улам ойртуулан шахна. 

	Тэгтэл ч буун дуу дахин тачигналаа. Шувууд ч далавч нь хугар тусан унаж эхэллээ... Их буудлага хоёр дахь удаагаа намдахад нисдэг тэрэг даваан дээр бууж, махчин шувуу шиг сэрвийн зогсоод чимээгүй болов. Анчид даваан дээгүүр тархан явцгааж олзоо цуглуулцгаалаа. 

	Удалгүй нисдэг тэрэгний хажууханд нарийхан утаа суунаглан хөөрөв. 

	Малчид ой тойнд оромгүй, учир нь олдошгүй ийм муухай шунахай сувдаг юм тун сая харсан нүдэндээ итгэж цөхөх мэт бие бие рүүгээ харцгаажээ. 

	— Үгүй, мөн бэрх ээ... Энэ насандаа ийм ан үзээгүй юм байна хэмээн Фока Степанович түрүүлж ам нээв. 

	Тэгтэл ч цөмөөрөө ам өрсөлдөн анчид болон нөгөө нисдэг тэргийг амьд амьтан шиг зүхэн гарцгаалаа. Улита малчдыг ундаа уу гэж дуудсан боловч хэн нь ч сонссонгүй. Тэд нар жигтэйхэн эгдүүцэж догдолцгоожээ. Зайдуухан зогсож байгаа Аханя халаглан толгой сэгсэрч, сэжиглэн ярвайгаад, 

	— Эд нар ямар хаашаа хүмүүс вэ? Эд ч нохой зээхээс ч дор... ерөөсөө л хүн биш... гэж гүвтнэв. 

	— Одоо тэд нар цайгаа ууцгаах нь хэмээн бодлогошрон өгүүлээд Долганов дурангаа хуйнд нь хийж, 

	— Галуугаа эмхэлж автал лав л цагаас доошгүй сууцгаах байх, архи ч уугаад эхэлж магадгүй... гэснээ гэнэтхэн Николкагийн тохой руу нударч, 

	— Николка, чи спортоор хичээллэдэг, түргэн гүйдэг хүн. Хагас цагийн хооронд тэд нар дээр гүйгээд хүрч дөнгөх үү? гэж асуув. 

	— Чадна. Яах нь вэ?

	— Яах вэ, тэд нараас «Спидола»˗даа тэжээл гуйхгүй юу, тэр далимдаа нисдэг тэрэгний номерыг, бас хүмүүсийг нь зүслээд авах хэрэгтэй, дарга хожим тэдний тухай сонинд бичиг л дээ. Эсвэл чи ч өөрөө хэзээ нэг цагт энэ тухай бичих юм билүү. 

	— Николка, гүйж оччихоод ир, гүйж оччихоод ир хэмээн малчид Долгановыг дэмжицгээв. 

	Николка бага гарын буугаа ардаа үүрч гараа цээжиндээ аваад дов сондуул, хонхор хотгор дээгүүр овжин харайлгасаар хурдаа саахгүй, амьсгаа бахардахгүйг хичээн давааны зүг зугуухан шогшлоо. Мань эр гүйх дуртай болохоор энэ удаа дуртай төдийгүй хор шартай гүйжээ. 

	Давааны яг бэлд ирэхэд галын хажууд суугаа хүмүүсийн бараа тод ялгаран байв. Николка тэнд шархтсан хоёр галуу үзээд түүнийг гүйцээж намнаад нисдэг тэрэг рүү намбатай алхлахад дотор сэтгэл нь чангалсан хөвч мэт байлаа. 

	Тэр бээр гал руу хүрч очмогц хүмүүсийн амар мэндийг асууж, хоёр галуугаа газар хаях зуур нисдэг тэрэгний бөөр дээр байгаа үсэг, тоог соргог харцаар тогтоож ой ухаандаа найдвартай үүцэлж авав. Онгоцны шатны өмнө энд тэнд нь цус наалдсан, түнтийтэл дүүргэсэн найман шуудай байх бөгөөд том том автомат буунуудыг тэнд нь түшүүлэн тавьжээ. Цус нөж болж, салмарч гүйцсэн хэдэн шувууг онгоцны дугуйн доогуур хаясан харагдана. 

	Найман хүн Николка руу болгоомжилсон байртай харцгаана. Гурав нь нисэгчийн хувцастай, бусад нь газрын өнгөтэй нарийн эсгий малгайтай, хяхарсан савхин цамц дээгүүр хоёр эгнээ шинэхэн дайзтай суран бүс бүсэлж, шинэхэн усны гутал өмсжээ. Царай нь бараг бүгдийнх нь ижилхэн, сахал самбайгаа мөлчийтөл хусчихсан, хацар нь ягаанаар туяарна. Николка «Яг торой шиг» гэж боджээ. 

	Анчид тун сая үдийн зоогоо барьчхаад нисэхээр завдаж байгаа бололтой. Бөхөж буй галын хажуу дахь цэнхэр бүтээлгэн дээр нимгэхэн зүссэн талх, хиам, бяслаг, өндөг, консервын хэдэн сул лааз, коньякийн хоёр хоосон шил, сонины тасархайнууд хэвтэнэ. Анчид эвхээстэй оготор нэхий дээл буюу сарампайн тасархай дээр сууцгаах бөгөөд ганцхан хүн бусдаасаа дээш залран эвхмэл хөнгөн цагаан сандал дээр суужээ. 

	Николка тэр хүнийг сонжин ажиглаад, эд нар дотроо хамгийн чухаг нь гэдгийг баримжааллаа. Тэр бээр өлбөнгөөр гоёмсог хээлсэн сөөхий, гялалзсан зэс тоногтой хар илгэн хүрэм өмссөн нь хувцсаараа ч бусдаасаа ялгарах ажээ. Николка ичингүйрэн хоёр хөл дээрээ ээлжлэн сул зогсож байснаа сайх хүнд хандан, 

	— Би малчин гэж өөрийгөө танилцуулав. 

	— А˗ха малчин. Сайн байна. Гайхамшигтай хэрэг! хэмээн сандал дээрх эр Николка руу тоомжиргүйхэн толгой дохисноо болгоомж нь сониуч зангаар солигдон түүнийг сонжин ажиглав. 

	— Николай Иванович аа, энэ нөхөр чинь орос шиг юм гэж анчдын нэг нь сандал руу эргэж ихэмсэг өгүүлэв. 

	— Нээрэнгээсээ орос гэж үү?

	— Тийм ээ, би орос гэж Николка сөргөсөн янзтай өчөөд гал руу дөхөн явган суув. 

	— Тэгээд цаа бас маллах уу?

	— Тийм ээ, бас цаа маллана гэж Николка аясыг нь дагуулан хариулав. 

	— Танай дарга гэж ямар хүн байна?

	Николка хариулав. Сандалт хөмсгөө нумруулан харцаа дээшлүүлээд уясан инээмсэглэж, 

	— Нөхөд өө, би тэр хүүхнийг таних л юм байна. Дмитрий Петрович, тэр хүүхэн манай нэг зөвлөгөөн дээр үг хэлж байсныг санаж байна уу? Камчадал бүсгүй. Аюулын шаламгай байрын нэг хүүхэн... 

	— Намайг малчид та нар луу явуулсан юм хэмээн Николка босох зуур нөгөө нөхрийн яриаг тастаж, 

	— «Спидола»˗гийн тэжээл асуугаад ир гэсэн гэв. 

	— Константин! Бидэнд тэжээл бий юү?

	— Бий шиг санагдана, Николай Иванович. Аваад ирэх үү?

	— Аваад ир ээ хө, аваад ир. 

	Залуухан нисэгч тэвхийн босож нисдэг тэрэг рүү одов. Тэр бээр минутын дараа Николкад хоёр ширхэг дугариг тэжээл өгөхдөө тоглоом шоглоомын завсар, 

	— Тэжээл болгоныг нэг галуугаар. Тэгэх үү? гэв. 

	— Энэ хоёр чинь минийх биш. Та нарын шархтуулсан галуу, бага шиг зовог гэж л би гүйцээж буудсан юм. Тийм учраас үүнийгээ авч үзээрэй хэмээн Николка нисэгчийн бүсгүй хүнийх шиг энхрий булбарай царай руу жигшин инээвхийлээд тэжээл өгсөнд нь ёс төдий талархаж, тэднээс бушуухан зайлж одохуйд халаасанд нь буй хоёр жижигхэн тэжээл халуун бөгөөд нүсэр хүнд туухай мэт санагдаж, хөсөр хаяхын хүслэн буцлан байх амой. 

	Онгоц нисэн одлоо. Уул толгод, тундрийн дээгүүр дахиад л намар цагийн сүүлчийн анир чимээгүй аяс нөмрөөд ирэв. Гэвч нам гүм шаргалтан налайсан энэ л эх байгальд, нууруудын энэ л жихүүн толионд, энэ л гуниг хурсан хязгааргүй гүн огторгуйд, энэ л бодолд дарагдсан мэт бөөн бөөн үүлст, энэ бүхэнд ямар нэгхэн үл мэдэг түгшүүр, бүүр түүр аюул занал мэдэгдээд гоёмсог уран хийцтэй болор цомд нэгэн хорлогчинтой бяцхан ан цав гарсан мэт нөгөө цом нь хуучин янзаараа гоёмсог цэвэрхэн байх хэр нь жингэнэх дуунд нь согог сууж, тэрхүү согогтой дуу Николкагийн сэтгэлд шивэх мэт харван оржээ. 

	Улаан бургас, нигүүрсийн бутнуудын яруулаг өнгө бөхөн унтарч, одой хусны навчис гүвэгдээд, гуужсан баавгайн арьс гэлтэй хүрэнтэн харлах тундрийн дээгүүр галуун сүрэг ганганахаа больж, жимсчин цууцалийн исгэрээн тасарч, тэнгэр эл хуль оргин, нэгэнт хадаалсан нуур цөөрмийн бараан мөсөн толио өнчин өрөөсөн мэт өнгөгүй гөлийж нуурыг алтлан хөвөөлсөн шаргал хөвдийн дунд хэдийн жаварт цохиулж амжсан хар хүрэн цангис элбэг бөнжийлцөн байх бүлгээ. 

	Түдэлгүй уулын бэл хажуугаар явган ширэнгэ дуулгавартайяа газар өөд тэмүүлэн наллаа. Умар зүгээс цасны үүлс газрын энгээр зугуухан нөмрөн айсуй. 

	Аханя үүрээр урцнаас гарахдаа бүргэдийн үүрийн дээгүүр хоёр бүргэд тойрон хальж байхыг үзжээ. Тэр хоёр жигүүртэн удаан эргэлдсэний эцэст дургүй байгаа мэт аажуухан өндрөө нэмж аваад хүчирхэг буурал далавч юугаа нүсэр дэвэн дэвсээр өмнийг чиглэн нисэцгээв. 

	Аханя нисэн одох бүргэдийн араас далд орон ортол нь бодолдоо автан мэрийж байж саравчлан харлаа. Сэтгэл нь нэг л зовуурьтай түгшүүрлэнэ... Тэр бээр урьд өмнө бүргэдийг ингэж үдэж байгаагүй. Хаврын урь ормогц бүргэд ийшээ буцаад ирнэ гэдэг итгэл төгс байдаг асан ахул одоо тэр итгэл алга... 

	Анхны цас орсны дөрөв дэх хоног дээр төвөөс Худяков ирэв. Түүнийг халуун цай ханатал ууж явган ширээнээс хөндийрмөгц, 

	— Чи яасан орой ирэх юм бэ? Бид нар сүргийнхээ ихэнхийг цуглуулчхаад байна... гэж Долганов зэмлэнгүй асуув. 

	— Энэнээс эрт ирж чадсангүй. Хүйтний голоос хамтралд чөрх загас барилцсан гэж Худяков Фока Степановичоос тамхи авах зуур тоомсоргүй өчлөө. 

	— Тэгээд яав, сайн барив уу?

	— Са˗айн! Гурван мянган ширхэг! Өөрсдөдөө ч бас жаахан барьцгаасан. 

	— Хэнтэй барьцгаагаа вэ?

	— Бабцевтэй. Дараа нь дуусахын үес Логинов жаахан тусалсан. 

	— За, тэгвэл энэ удаа нэмэлт олз олоо юу? Манай нөгөө Ганя яаж шуу амь зууж байна даа? Аж ахуйн шинэ эрхлэгч Плечев ажил албаа залгуулж дөнгөж байна уу? Төвөөр сонин юу байна, яриад бай даа?

	— Юу ч ярих юм билээ дээ? гээд Худяков тамхиа асааснаа утаандаа хахаж цацаж, бүгшин ханиалгаж толгой сэгсчээд, 

	— Төвөөр бүх юм хэвийн байна, юу болох сон билээ... Плечев дажгүй ажиллаж байгаа, зальтай эр... гэхэд, 

	— Яагаад зальтай гэж? хэмээн Фока Степанович сэрдхийн асуув. 

	— Зальгүй байхдаа яах вэ дээ? Зальтай... Иванова амралтаа аваад зунжингаа Хар далай руу явчихсан, Плечев орлож үлдэхгүй юу, тэгтэл яг хадлангийн цаг тулчихдаг байгаа даа. Магаданаас шефийнхэн жил бүр ирж өгдөг байтал энэ жил тэгэхээс тэгэх гэсэн юм шиг байдаггүй шүү. Плечев Броховод давхиж хүрч, загасны комбинатын даргад хадлан хадах хүн өгөөд орхи, хамтралын газраас хадуулж, хадлангийнхаа талыг өгнө гэж л дээ. Гэтэл нөгөө дарга хүн өгдөггүй гэнэ. Тэгэхээр нь Плечев, бид та нарт сүү нийлүүлдэг, загас барьж өгдөг, цааны махаар хангаж байна, та нар биднээс төмс, байцаа авч байна, гэтэл өвс хадахад туслахгүй гэдэг чинь юу гэсэн үг болж байна вэ? Үгүйдээн зургаан хүн манай руу томилчих, бид тэдэнд хөлсийг нь сайн өгнө шүү гэж. Дарга хаашаа ч хөдөлдөггүй! Хадлангаа хадах хэрэгтэй байдаг. Плечев тэгэхтэйгээ зэрэг «За, хүнээ өгөхгүй юм бол энэ жил манай доод талбайг та нар авцгаа, дэмий үрчхэлтэй биш» гэж хэлжээ. 

	Тэгж хэлчхээд яваад өгч. Дараа нь хамтрал энэ жил доод талбайгаа хадахгүй гэсэн цуу тарааж эхэлжээ... 

	Худяков малчид руу нүдээ учиртай ирмэж, хэсэг зуур чимээгүй утаа баагиулснаа дуугаа намжирдан нам болгож, 

	— Мань эр тийнхүү хамтрал доод талбайгаа загасны комбинатад өгсөн гэж цуу тараачихжээ. Удалгүй загасны комбинатын хадланчид тийшээ хүрч ирээд хадаж гардаг байгаа даа! Плечев тэнд нь очиж бутны цаанаас ажиглаж байгаад сэмээрхэн буцаад явчихна. Цаадуул нь хадаад л байдаг! гээд Худяков малчид руу дахин нүд ирмэж тамшаалснаа, 

	— Нөгөө гайхлууд чинь арван хоёр нуруу өвс хадчихжээ! Плечев чимээгүй л байж. Зам хөлдөж хатуурсан хойно загасны комбинатынхан трактороор хүрч ирээд хоёр нуруу өвсөө авах юм болж. Гэтэл Плечев газар дороос гарсан мэт гэнэтхэн «Та нар яагаад манай өвсийг хулгайлж байна?» гэдэг байгаа даа. — «Танайх байхдаа яах вэ дээ? Манай өвс! Бид хадсан юм!» — «Та нарын хадсан хадаагүйг мэдэхгүй, энэ чинь ямар ч байсан манай л бэлчээр, та нар манай нутаг дэвсгэрт хадлан хадах эрх байхгүй. Тийм шүү дээ! Харин та нар мэдэлгүй манай нутаг руу орж, нэгэнт ийм алдаа гарсан бол одоо яая гэх вэ, та нар өвснийхөө хагасыг бидэнд үлдээ, бид хамгийн дээд үнэлгээгээр үнийг нь төлнө». Дарга шүүхээр заргалдах гэтэл Плечев үүнийг сэнхрүүлж «Чи манай хадлангийн талбай руу биднээс бичгээр авсан зөвшөөрөлгүй орсон, ийм учраас тэр шүүх чинь чамайг яллаад, хамаг өвс нь манайх болно. Тэгж гэмээ нь бид танайд улаан мөнгө ч төлөхгүй. Харин шүүхийн оролцоогүй эв зүйгээр шийдье л дээ. Өвснийхөө хагасыг татаж авцгаа, үлдсэн хагасынх нь оронд мөнгөө авцгаа...» гэжээ. Цаадах нь зөвшөөрөхөөс өөр ямар ч аргагүй болжээ. Гэхдээ мөчөөгөө өгөхгүй санаатай Плечевээс «Чи манай хадланчдыг өвсөө хадаж байх үед нь яагаад болиулаагүй юм бэ?» гэж асуухад мань эр «Би тэднийг чинь үзээгүй шүү...» хэмээжээ. Плечев хамтралынхаа хадланг ингэж л хадсан байгаа юм даа. Гэтэл чи яагаад зальтай гэж гээд л асуух юм!

	Малчид Плечевийн энэ явдлыг удаан хэлэлцсэний эцэст загасны комбинатын даргын тухайд мань хүн шударга биш зан гаргасан гэж болох авч хамтралд ашиг оруулсан төдийгүй ялангуяа хамтралын үнээнүүд турж үхэж байх ёстой биш дээ, та нар л түүнд онцгой талархах ёстой гэсэн нэгэн дүгнэлтэд хүрцгээжээ. 

	Худяков ийнхүү төвийн хамаг сониныг малчдад ярьж гүйцсэн боловч хамгийн гол, аягүй мэдээгээ хэлж чадахгүй, Аханягийн шалгаасан харцнаас нүд буруулан сууна. Ганя хуучин ер тэгдэггүй хэр нь өнгөрсөн удаа Аханягаас салж явахдаа түүнийг чанга тэвэрч байсан нь талаар бус байжээ. Бас Аханя ч тэр үед ер бусын гутарч гуньсан байдалтай байсан нь мөн талаар бус байжээ. Дүүгээ үдэж, яльгүй гунина гэдэг ердийн хэрэг учир тэр үед малчид үүнийг төдийлөн тоогоогүй билээ. Тэгэхэд Ганя эдгэхгүй аюулт өвчин туссанаа ганцхан ахдаа хэлээд, бусдад нь хэлээгүй ажээ. Чухам энэ учраас Аханя одоо Худяковыг нүд салгахгүй ширтэж байгаа агаад гэтэл цаадах нь Ганягийн тухай огт ярихгүй, тэгэхдээ зориуд ярихгүй байгаа нь их муухай мэдээ авчирсан гэсэн үг болой. Аханя дотроо нэгмөсөн шийдчихээд, толгой гудайн чимээгүй хүлээн сууна. 

	Гэтэл тэр хооронд Николкагийн санаанд Ганя бас орж, мань хүн Худяковоос, 

	— Мартсанаас манай Ганя яаж шуухан аж төрж явна даа? Ирнэ гэчхээд ирэхгүй л байна... хэмээн хөгжилтэй асуув. 

	Худяков сэрдхийн цочиж, толгой нь мөр лүүгээ нугдас хийснээ газар шагайн гудайж суугаа Аханяд хандан, 

	— Одоо Ганя байхгүй... гэж аяархан хэлэв. 

	— Яасан бэ, хэдийн Маякан руу явчихсан байхад даа? гэж Николка лавшруулж шалгаахад Худяков түгдийн суугаа өвгөн рүү дахин хандаж, 

	— Ганя нас барсан. Хорт хавдартай байсан гэнэ, элэгний хорт хавдар. Магаданд мэс засал хийлгэсэн... Юу ч нэмэр болсонгүй гэж түрүүчийнхээсээ аяархан өгүүллээ. 

	— Чи юу гээд орхив? Юуны чинь нас барсан гэж? Айлчилж ирнэ гэсэн шүү дээ... гэснээ Николка барсхийж, ярьсан зүйлийн учрыг сая л ухаарав. 

	Тэр бээр энэ аюултай мэдээг сонсмогц хирдхийн чимээ алдаж, Худяковоос дахин лавламаар санагджээ. Гэвч мань хүн буруу дуулаагүй, Ганя үнэхээр нас барсан байжээ. Гуньж гутардаггүй цайлган сэтгэлт Ганя нас барж, бүрмөсөн хагацан оджээ. Ингээд байхгүй болж, дахин хэзээ ч ирэхгүй, Николка түүнд дуран ч бэлэглэж чадахгүй, цаг ч бэлэглэж чадахгүй, Ганяд одоо юуны ч хэрэг байхгүй болжээ... 

	Дуугаа хураасан малчид уй гашууд автан бөгцийсөн Аханя руу, түүний гудайсан тэргүүн рүү эмгэнэн харцгаана. Бусдын нэгэн адил Ганягийн өвчний тухай юу ч мэдэхгүй байсан Улита гар алдлан уулга алдаж, биеэ зайлан хэрээслэн залбирахчаа аядаж гаслан халаглав. 

	Малчид сүргээ ялган тоолох ажлаа амжилттай дуусгаад өвөлжөөнийхөө нутаг руу нүүцгээв... 

	Бригадын дарга, Аханя, Костя, Николка нарын дөрвөн малчин л бригадад үлджээ. Хабаров шалгалтаа өгөхөөр Уссурийск явчихсан, Фока Степанович Татьяна хоёр амралтаа авсан, Худяков бригадаас бүрмөсөн гарсан ажээ. 

	Сүрэг ялган тоолсны дараа Долганов урам оржээ. Тэр бээр сав л хийвэл Николкатай тоглоом тохуу хийж элдэв юм шалгаан заримдаа бүр марзан юм асууна. 

	— Николка! Би кинонд нэг дуучин хүн үзсэн, амаа жигтэйхэн том ангайлгаад зөндөө чанга дуулж байсан, би амаа тэгтэл нь том ангайж дуулахыг ерөөсөө үзээгүй, манай энд шал өөрөөр дуулна. Яах гэж тэгж ангайж байна, аан?

	— Дуучин амаа хэчнээн том ангайна, төдий чинээ их мөнгө авдаг юм гэж Николка гудиггүй хариулна. 

	Аханя иймэрхүү дэмий яриаг эхлээд ихэд анхааран, учрыг нь олох гэж духаа үрчийлгэн байж чагнадаг байснаа ямар ч утга учир байхгүйг мэдмэгц, 

	— энэ залуучуудын учир олдоно гэж байх уу? хэмээн толгой сэгсэрнэ. Аханя тавь гаран жил цаатай ноцолдсон, цааны тухай мэдэхгүй юм байхгүй, тэдний зан ааш, явдал суудал бүхнийг мэдэх бололтой билээ. Гэтэл Долгановын зун цаа шүршээд байсан нөгөө шохой шиг өмхий цагаан уснаас зарийн тарга тэвээрэг сайжирч, арьс хөрс нь хүртэл дээд зэргээр дугаарлагдах юм гэж хэний санаанд орох сон билээ. Хуучин бол хамаг цааны арьс сонын гуурт идэгдчихээд энэ аюулаас аврал байдаггүй сэн. 

	Ингээд бодоход мань Аханя ахмад туршлагатай цаатан мөртөө бригадынхаа даргыг дэмий хориглож байсан байх нь ээ. Арьсны чанар сайжирсан, харин нунтаг асгарсан буюу цагаан уусмал гоожсон газрын ногоо ямар ч атугай гандсан, ногоо ч үхсэн, сонын авгалдай ч үхсэн хэрэг, энэ чинь сайн уу, муу юу? Хэн мэдэх вэ? Хэн хэлж өгөх вэ? Залуус нь өвгөдөө сургадаг гайхалтай сонин цаг иржээ. Ингэх ёстой л доо, цаначны бэлэн замаар явахад биед амар, урд яваа хүнээ түргэн гүйцнэ, хүчээ илүү гамнана, гэлээ ч гэсэн үүний тулд зөвхөн шалмаг хөл хангалтгүй, ухаантай толгойтой байх хэрэгтэй, өрөвчхөн зүрхтэй байх хэрэгтэй. Толгойгүй хаашаа явах вэ дээ? Хөвчийн их тайга хэчнээн хөлгүй ангал хавцалтай билээ, ангалын ирмэгээс унах амархан, харин тэндээс гарах хэцүү. Долганов бол унахгүй, хөл ч чийрэг, толгой ч сийрэг, сайн малчин! Харин юугаа хийж дэмий хоосон олон үг ярина вэ, яриад л байдаг, гэтэл утга байдаггүй, энэ бол муу. 

	Аханя дахиад чагнаваас тэгж л таарна даа, нөгөө хоёр нь бас л ойлгомжгүй хоосон яриагаа бурж байна. 

	— Николка, чи юу гэж бодож байна, эрдэмтэй улс нэг ийм үрлүүд хийж чадах болов уу? Юм идмээр болоход нэг үрэл тогоотой ус руу хийчихэд л тогоо дүүрэн сайхан тостой цагаан будаа болчихдог, эсвэл арван котлет, эсвэл усан үзмийн шүүс, эсвэл... эсвэл лонх руу хийчихэд лонх дүүрэн архи болчихдог, тийм үрлүүд! Аа? гэж Долганов асууна. 

	— Хуурай спиртийг хэдийн үрлээр хийчихдэг болсон, нефтиэс цөцгийн тос, ёотон хийж байгаа, утаагаар нейлон үстэй дээл хийдэг, ер нь одоо юу хүссэнийг хийж чадна даа. Гэхдээ миний хувьд бол жинхэнэ мах, жинхэнэ цөцгийн тосыг л илүү амтархан иднэ. 

	— Николка, чиний хэлдэг ч зүйтэй шүү, жинхэнэ мах дээр байлгүй яах вэ, харин спирт үрлээр байхад бол дажгүй байх аа, тийм үү? гээд Долганов инээд алдав. 

	Өвгөн дурамжгүй янзтай толгой сэгсэрсэн хэвээр байхыг үзэхүл Аханя нэг л урамгүй байгаа хэрэг. Энэ бол өвчин нь сэдэрч буйн шинж. Тэр бээр байн байн цээжээ нухаж үрэн, бүгшин мэнгэрлэж ханиалгана. Хүйтний үзүүр наашилмагц цээжнийх нь өвчин ихэсдэгийг хэдийнээс анзаарсан учир гадаа жавраас орж ирмэгц халуун дүүгсэн зуух руу ойрхон суухыг хичээж, хуурай халуун агаараар амтархан амьсгалдаг билээ. 

	Долганов арван хоёрдугаар сард баавгайн ичээтэй таарчихжээ. 

	Тэр ичээ рүү дөрвүүлээ явцгаав. Уулын ташгай, горхины татмаар нэг авирч нэг бууж зөндөө удаан явж, хоёр тошин дээгүүр гарсны эцэст мурчгар хар мод, боролжийн бутас ширэлдсэн нэг нарийхан хавцал руу гарцгаажээ. 

	Хавцлын эхэнд Долганов өчигдрийнхөө цанын мөрөөр орон зуугаад метр яваад зогсож карабин, бугуйл, мөрөвчтэй үүргэвч энэ тэрээ мулталж цасан дээр эвтэйхэн давхарлаж тавиад явган сууж тамхиа нэрэв. Малчид мөн түүнийг дуурайцгаав. Николка эхлээд зүгээр л замд амсхийж тамхилцгааж байна гэж бодсон боловч Костя тамхиа татаж ханаад сүх авч сургааг цавчиж, Долганов Аханя хоёр тун сая сууж байсан газраа саваа модоор цас хатгалж эхэлмэгц тэд нар ичээн дээр хүрээд ирснийг сая ойлгожээ. Тэгээд мань хүн гайхасхийж орчин тойрныг ажиглахад энэ хавьд нөгөө харанхуй ой шугуй ч байхгүй, хүчит шуурганд үндсээрээ булгарсан модод ч байхгүй, газар дор нуугдсан араатны амьсгаанаас цан хүүрэг орой дээр нь тогтсон нөгөө заавал байх ёстой овгор цас ч байхгүй ажээ. Явуулын хүн үзээд айх битгий хэл сэрдхийх төдий юм ч энд алга. 

	Гэтэл хоёр малчин зүв зүгээр л модоор юм тэмтрээд, Костя сургааг цавчаад унав гэж дээ. Николка шимтэн ажигласны эцэст Аханягийн карабинаа түшүүлж тавьсан шинэсний их бие зөндөө хумсны оромтой, доод талынх нь мөчрүүд налах нь налж, хугарах нь хугарчихсан байхыг үзээд ахиулан харвал зэрэгцээ моднууд мөн тийм байх ажээ. Хавь ойрын боролжийн бутны орой мөн хугарчихсан, малчдын модоор тэмтрээд байгаа тэр газар орчныхоо тэгшхэн налуу дээр яльгүй товойсон мэт. Малчид тийнхүү модоор тэмтрэн хатгалах зуур удахгүй нүүх тухайгаа чанга чанга ярьцгаана. 

	— Үгүй, нөгөө ичээ чинь хаа байна? гэж Николка тэсэж чадалгүй гайхширан асуулаа. 

	— Энэ л байж байна шүү дээ, бид дээр нь зогсож байна хэмээн Долганов жуумалзан өгүүлээд, 

	— Ичээний амыг л бид нар эрж байна, чи ч гэсэн модоор хатгалж үз, байдаг хүчээрээ хатгаарай. Хатуу байвал биш гэсэн үг, зөөлөвтөр юм руу хатгачихвал олох нь тэр гэв. 

	Николка эмээсхийн болгоомжтой хатгалж эхэллээ. 

	— Чи наад модоороо газар нэвт хатгачих вий гэсэн шиг юу гэж хатгаж цөхөөд байна? Баавгайнаас бүү ай, заяа нь гарч ирэхгүй. Наад карабинаа буулгаач, ажилд чинь саад болоод байна. Наадахын чинь хэрэгцээ мөд гарахгүй... гэж Долганов уцаарлан үглэв. 

	— Байна! Ичээ байна! хэмээн Аханя баярлан өгүүллээ. 

	Долганов өвгөн рүү очоод модных нь дэргэд өөрийнхийгөө шааж оруулаад царай нь урамшин гэрэлтэж, 

	— Мөн байна! Николка, цанаа тайлаад цанаараа яг энд цас ух. Доош нь шуудуу гаргаарай. Аханя, та одоохондоо суузнаж бай, бид бүгдийг жин тан болгоод орхиё гэлээ. 

	Николка Долганов хоёр цанаараа хүрздэж байгаад ичээний урд талд бүсэлхийгээр татахуйц гүн, эргэж махирласан цасан шуудуу гаргав. 

	— Ийм тахир шуудуугаар яадаг юм бэ? гэж Николка асуув. 

	— Ичээний амнаас шулуухан шуудуу ухчихвал баавгай чигээрээ гараад доошоо зугтчихна, харин үзүүрийг нь махирлаж ухах юм бол баавгай түүнийг даган эргэж, хажуугаараа зогтусаад буудахад эвтэйхэн болно. Шуудуу бидэнд хэрэг болохгүй ч байж магадгүй, баавгай ичээнээсээ гэнэт гарч ухасхийж болзошгүй, юмыг яаж мэдэх вэ гэж ухаж байгаа юм. Ер нь бол ичээнд нь л шууд буудна. 

	Николка шумалзган мөчир, хөвдөөр зулайг нь бөглөсөн ичээ рүү хулмаганан эргэж харав. Долганов түүний түгшсэн харцтай тулгармагц өршөөнгүй инээмсэглэж

	— Чи юундаа эргэж хулмаганаад байна? Энэ дүн өвлөөр, бас тэгээд энэ бөөн хар цаснаар баавгайг ичээнээс нь хүчээр ч хөөж гаргахгүй. Хөөж гаргах гэж модоор гудраад байхад нөгөө амьтан чинь модны үзүүр рүү хоншоороороо тасхийтэл мөргөж анчин маань цасан дээр бөгсөөрөө лагхийтэл унаж мод нь гараас суга үсэрч байхыг алийг тэр гэх вэ. Гарахгүй гэж байгаа нь тэр! Харин намрын цагт цас бага, ичээ нь битүүрээгүй байх үед бол лонхны бөглөө буудах мэт л огло үсрээд гардаг юм, ангайж алмайрч болохгүй шүү дээ, тэгвэл ч үзэх харахын завгүй дээр чинь мордчихсон байх вий! Харин өдийд ичээнээсээ гарвал туулай барьж чадахгүй, ятуу барьж бас чадахгүй, хүн рүү л явахаас өөр замгүй учраас үхэл л хүлээж байгаа... Баавгай үүнийг мэднэ, тэр чинь бүх юм мэднэ... хэмээснээ ухсан шуудуугаа баримжаалж хараад цанаа хажуу тийш хаяж, 

	— За ингээд бэлэн боллоо. Одоо буудах хүн, мод барих хүн энэ тэрийхээ зогсох газрын цасыг дагтаршуулж бэлтгэх хэрэгтэй гэв. 

	Костя бүдүүнээрээ тэрэгний гуяны дайтай гурван урт сургааг чирч авчрав. Долганов тэр хоёр бугуйлаа задалж, шургаагийн мөчрийг цэвэрлэлээ. Тэд ийнхүү ажиллахдаа баавгай алах гээгүй, майхнаа барих гэж байгаа мэт тайван байх тул сэтгэл догдлон салгалж буй Николка бүр гайхаж цөхнө. 

	Аханя карабинаа цэнэглэж бэлэн болгоод ичээний зулай дээр очиж зогслоо. Костя ичээний бөглөөсийг сургаагаар дотогш нь хар хүчээрээ түлхэж оруулангуут сургаагаа тахийтал дарлаа. Долганов түүний үзүүрт бугуйлынхаа гогцоог углаж, ойролцоох мод руу гүйж очоод, бугуйлаараа түүнийг ороож, жаахан чангалж сургаагаа тахийлгасан нь чигээр нь тогтоож бушуухан уяв. Костя хоёр дахь сургаагаа нөгөө талаас нь ичээ рүү дүрж, мөн махийлгаж дараад түрүүчийн адил оосорлож татахад Долганов бугуйлаа өөр нэг модноос татаж уялаа. Гурав дахь шургаагийг дээд талаас, нь дүрж бэхэллээ. Ийнхүү зөрүүлж хөвчилсөн шургаагууд ичээний амыг хэрж хаах нь тэр. 

	Үүний дараа анчид араатны хэвтэр буй гэж үзэж байгаа газрынхаа цасыг түргэн малтчихаад, ичээний орой дээр жижигхэн дөрвөлжин нүх ухаж цоолов. Аханя тэр нүх рүү бууныхаа амыг чиглүүлэхэд Долганов тэр харанхуй цооног руу хэсэг цас унагалаа. Тэгтэл ч цас цайран толборч нэг үзэгдэж, нэг алга болоод ирлээ. 

	— Энд байна! гэж Долганов урамшин өгүүлээд шовхолсон модоор саяын цас үзэгдэж алга болоод байгаа газар луу хамаг хүчээрээ дүрж гудчиж гарав. 

	Нүхний мухарт нэг юм бөглүү уухилж архирах шиг болмогц Долгановын барьж байгаа мод гэнэтхэн чичгэнэж, Николка тэрхэн хоромд дөрвөлжин хар цооногоос цог шиг хоёр шар юм гялалзан, араатны улаан ам ангасхийхийг үзлээ. Тэр улаан ам руу Аханя дараалан хоёр буудах нь тэр. Дорхноо дуу ч үгүй, хөдөлгөөн ч үгүй нам гүм болов. 

	Долганов нүх рүү дахиад нэг бөөрөнхий цас хаялаа. Цас нэг юман дээр унаад хөдөлсөнгүй. Тэр бээр савааны үзүүрийг яльгүй сөрмөж нүх рүү шургуулж, тэнд нь нухаж хэд эргүүлснээ гаргаж ирвэл савааны үзүүрийн цуулсан завсарт баавгайн туг үс наалдсан байв. 

	— Гүйцээ алчихжээ, болох нь тэр гэж Долгановыг хэлэнгүүт Николка түлэнхий дарийн үнэрийг сая мэдрэв. 

	Малчид ичээний дээд талын хөлдүү газрыг сүх, гадас энэ тэр бээр ухаж хаяад алсан баавгайгаа цасан дээр чирч гаргалаа. 

	— Үгүй, мөн ан хийв ээ... хэмээн сунжруулан өгүүлэх зуур Николка араатны цустай хоншоорыг хөлөөрөө хөдөлгөж үзэв. 

	— Дэмий ан гэж үү? хэмээн Долганов гайхаж, 

	— Чи юунд нь сэтгэл дундуур байна? Энэ сайхан гөлчгөр арьсыг хараач, мах нь бас тарган гэв. 

	— Би агнаж байгаа тухайд нь хэлж байна. Саравчиндаа ирсэн юм шиг тамхиа татаж, хууч хөөрч, сургааг шулж байгаад дараа нь ганцхан түн тас гээд л болчихлоо! Михаил, чи үүнийг бидний туслалцаагүй алчих л байсан байна. Ийм ан гэж байх уу?

	— Өө, чи чинь тийм юм ярьж байгаа вий. Чамд элдэв паян хэрэгтэй байх нь ээ? Чи залуухан байна, тэгээд л ийм хөнгөмсөг бодол толгойд чинь байгаа хэрэг. Баавгайтай хоёрхон биеэрээ учрахын цагт адал явдлын хорхой чинь арилах вий, гайгүй. За тэр ч яамай. Үг олдох нь, шийрийг нь бушуухан өвчицгөөе, эс тэгвэл хөлдчихөөд хуулахын аргагүй болчихно гээд Долганов хутгаа хуйнаас нь гаргаж, билүүнд хэд нийлснээ, 

	— Аханя, та гал түлж бай, бид янзалчхалгүй яах вэ хэмээв. 

	Костя бас хутгаа нийлчхээд билүүг Николкад дамжуулж, 

	— Май, чи ч бас хурцал. Баавгайн арьс бөх шүү, өвчиж салгах гэсээр хамаг хуруу чинь эвэршчих вий гэв. 

	Нэгдүгээр сард Хабаров Фока Степанович хоёр бригаддаа буцаж ирлээ. Фока Степанович авгайгүй иржээ. Тэр бээр аягүйрхэсхийн, 

	— Наашаа явахаа дургүйлхсэн. Суурьт байх муухай, төвд байсан нь дээр гэнэ. Тэр муу тэгж л байг! гэж үнэнээ хэлэв. 

	— Зүгээр, Фока, чи битгий гутар хэмээн Долганов түүнийг тайвшруулан жоготой инээмсэглээд, 

	— Чи авгайтайгаа нэг хэсэг цуг байлаа, чинийх ингээд болох нь тэр, одоо миний ээлж болсон. Маргааш төв рүү явна, долоо хоногийн дараа авгай авчирна. Би нэгийг нүдэлчхээд байгаа юм. Сайн хүүхэн шүү! гэдэг байгаа даа. 

	Тэр бээр долоо хоногийн дараа Катерина гэдэг залуухан хүүхэн авчрав. Мөн нэг шинэ майхан авчирснаа тэр дор нь барьчихлаа. Костя Фока Степанович хоёр тэр даруй юм хумаа тийш нь зөөж оруулаад, 

	— Николка, бид хоёртой ор. Аханягийн майхан цоорхой, зун дусаал гоожно. Бидэн дээр ир, манайх шинэ майхантай, амьдрал биш үлгэр л гэсэн үг! Дараа нь өөртөө харамсах вий гэцгээв. 

	Долганов майхнаас гадна хоёр дахь «Спидола», шинэхэн зуух яндан, найман хүний цайны хэрэглэл бүхий хайрцаг, никельдсэн гялгар данхнаас авхуулаад залуухан нүүдэлчин эзэгтэйд хэрэг болох олон юм авчирчээ. 

	Долганов гурав хоног хэртэй малчдын дунд найрын эзэн шиг даналзан юу ч болоогүй байхад инээмсэглэн сав л хийвэл хэнээр ч хамаагүй тоглоом хийж байлаа. Гэтэл удалгүй инээмсэглэл нь ор сураггүй алга болов. Костя Фока Степанович хоёр Николкаг шинэ майхан руугаа дуудахаа больцгоолоо. 

	Долгановын залуу эхнэр юу ч сураагүй, залхуу хүүхэн гэдэг нь мэдэгдэв. Тэр бээр юм оёж чадахгүй төдийгүй шөлний давс ч тааруулчхаж чаддаггүй ажээ. Гамбир хайрвал өнгө нь түлэнхий, дотроо түүхий нэг их памбайсан юм хийчихнэ. Малчдаас хожуу сэрнэ. Долганов төлөөнөөс нь хамаг ажлыг нь дуулгавартай хийж, өглөө зуухаа галлаж, хоол хийж, ширээ суурилуулж, дээр нь аягаа тарааж тавиад зогсохгүй цай хүртэл аягална. Мань хүн заримдаа «Чи юу гээд унтаад байна вэ? Босож үз, унтаж болоо биш үү, манайхан аль хэдийн нүүр гараа угаацгаачихсан байхад чи л унтаад байдаг» хэмээн авгайдаа үглэнэ. 

	Гэтэл тэр бээр өдөр ирэх тутам уцаар нь нэмэгдэж авгайгаа сэрээх нь ширүүсэн «Босооч, эм минь! Хөөе, босооч!» гэж бухимдан шаардах болов. 

	Тэгсээр нэг удаа тэсэлгүй, 

	— Би чиний оронд хэчнээн удаан ингэж зуух галлаж, өглөөний хоол хийх болж байна вэ?! Аль вэ, босоод орхи. Одоохон бос! гээд арьсан хөнжлийг нь хуу татлаа. 

	— Пө˗өөх, ямар муухай амьтан бэ... чамд хүний үнэр, өрөвдөх сэтгэл алга хэмээн Катерина уйлагнан гоморхож, 

	— Чамд өчүүхэн төдий ч өрөвчхөн сэтгэл алга, би чинь өвчин эмгэгтэй хүн, ёо˗ёо! Хамаг ууц янгинаж байна. Ямар хатуу сэтгэлтэй эр вэ, ёо˗ёох! гэж худлаа ёолон гийнах зуур хучлага дэвсгэрээ дурамжхан хумилаа. 

	Малчдыг ажилдаа явсан хойгуур сайх хүүхэн аагтай өтгөн цай ууж, бараг зогсоо чөлөөгүй тамхи баагиулан, хаа нэгхэн юм оёх буюу эсгэх гэж оролдоно. Тэр бээр цааны шөрмөсөөр утас нийтгэхээ залхуурч сөөхий, бээлий зэргийг олсны утсаар шидэх тул тэр нь хөлс, чийгт дорхноо муудаж ханзарна. 

	— Энэ сөөхий гэж үү дээ? Нэгэнд нь хоёр хөлөө хийчхэж болохоор байна, хоншоор нь тавхай руугаа махийсан юм байна... хэмээн Фока Степанович Николкад гоморхох, эгдүүцэх хослон үглэнэ. 

	— Фока Степанович минь, зүгээр зүгээр. Хавар болохоор хөөнө шүү дээ гэж Николка тоглоом хийж тайвшруулна. 

	— Чи ч хүн дооглолгүй яах вэ дээ, өдөр болгон зөөлхөн гамбир идэж байгаа юм чинь. Бидний идэж байгаа гамбираар хүн цохиод алчихсан ч болно. 

	Тэгвэл та нар шинэ майханд сууж байгаа шүү дээ. 

	Нэгэн үеэс Костя Фока Степанович хоёр, бас Долганов өөрөө ч гэсэн Аханягийнх руу гүйх нь олширцгоож хөзөр тоглох, хууч хөөрөх нэрийдлээр тийшээ очдог боловч бүр оройттолоо сууцгаан, оройн хоолыг нь дуртай буудацгаах болжээ. Тэдний ийнхүү олонтоо ирэх болсны үнэнхүү шалтгааныг Николка гадарлаад цаадуулыгаа дамшиглаж угтана. 

	— За, залуус, бас л жаахан хөзөрдөх санаатай ирцгээв үү? Манайх өнөөдөр цөцгийн тос унагасан цагаан будааны агшаамал иднэ. Та нар цагаан будаанд дуртай бил үү?

	— Николка минь, бидэнд одоо дургүй юм гэж байхгүй хэмээн Костя гудиггүй өгүүлээд Долганов руу нухацтай харна. 

	— Тийм ээ, Николка, бидэнд одоо идэхгүй юм байхгүй хэмээн Фока Степанович зориуд хөөрхийлөлтэй дуугаар давхар нотолно. 

	— Та нарт ч атаархах юм алга аа гэж Хабаров худлаа харамсан толгой сэгсэрч урт санаа алдсанаа, 

	— Мань хүний хувьд ч одоо бал бурам шиг сайхан үе л дээ, маасайтал идэж ууж, цатгалан тахиа шиг гэдэлзээд л хэмээн өндөр дуугаар уянгатай хэлэхэд Николка өлгөн авч, 

	— Түүний хувьд бол бурам шиг гээд Долганов руу харцаараа зааснаа, 

	— Харин эдний хувьд ял шийтгэл шиг гээд инээмсэглэн буй Костя Фока Степанович хоёр руу харлаа. 

	— Ял шийтгэл шиг биш, янзын жогорхой шиг хэмээн Хабаров тодотгоход Долгановоос бусад нь цөмөөрөө инээд алдацгаана. 

	Долганов инээхгүй, харин хөмсөг зангидан барайж, дэвсгэр дээрээ өндөлзөн ярианы сэдвийг өөрчлөхийг оролдовч цаадуул нь бүр цаашлуулж хэрэг улам дордоно. 

	Улита Катеринаг ажлын амтанд оруулах санаатай хэд хэдэн удаа оролдож, майхандаа урьж авчирч, сөөхий, бээлий энэ тэрийг яаж эсгэдэг, шөрмөсөөр яаж утас нийтгэдэг зэргийг заажээ. Ажил гэдэг тоогүй олон. Хатчихсан шилбэний арьсыг хянгардаж элдэх, цааны арьсаар илэг хийж бээлий оёх, хэн нэгний хөнжил, гутлыг сэлбэх гээд л алийг хэлж барах вэ дээ. Улита хэзээ ч гар хумхин зүгээр сууж үзээгүй, дандаа л юм оёсон, эсгэсэн, элдсэн суух буюу гал тогоотой ноцолдож байна. Хэрвээ нүүх хэрэгтэй байгаа бол юм хумаа чадмаг баглаж бооно. Өдрөөс өдөрт, жилээс жилд ингэж суудаг төдийгүй нэг насаараа ийнхүү ажилласан билээ!

	Улита ажилгүй зүгээр сууж чаддаггүй, дассан сурсан энэ бүхэндээ сэтгэл өег явдаг болохоор амьдрал юугаа голдоггүй, үүнээс өөр хөнгөн, бодож санах юмгүй амьдралын тухай мөрөөдөж ч үзээгүй билээ. Тэр бээр зүгээр суухыг үзэж чаддаггүй учир лазан залхуу хүмүүсийг өөрийнхөө ой ухаанд ялт этгээдтэй адилтган үзэж илэн далангүй жигшин буруушаана. 

	Харин Катерина бол өөр үзэл бодолтой ажээ. Хар үүрээр босохын хэрэг юу байна? Хар хөлсөө гоожтол ажиллахын ч хэрэггүй! Төв суурин газар өсөж бойжсон залуухан хөөрхөн хүүхэн цахилгаан гэрэл, кино ший, хөлс шивэр нэвчсэн гутал оймс мөргөчихөөс айж бөгтийж бөгцийхгүй нуруу тэнэгэр явж болох дулаахан байшин энэ тэрээ орхиж, ийшээ ирэх зориг гаргаад энэ өмхий халцгай арьс хөрсөн дотор аж төрж байгаа маань л болоо шүү дээ. Зөвхөн ингэсний учир гар дээрээ өргөж тээж байх ёстой атал түүнийг үнэлж үзэхгүй байгаа төдийгүй юм юмаар буруутгаад байх юм. 

	— Урьд хожид сонсогдоогүй муухай явдал! Энэ арьсны үнэр шингэчихсэн малчид бүсгүй хүний сайхны тухай юу ч ойлгодоггүй амьтад! Мах л гударч байвал болох нь тэр. Эд нарт өдөржин шөнөжин ажиллаж өгөх юм гэнэ! Гайгүй байлгүй!.. Зориуд түүхий гамбир хайрна даа. Сэтгэлд нь таарахгүй байвал өөрснөө хоолоо хийцгээж, өөрснөө юмаа оёцгоохгүй юү! гэж бухимдана. 

	Удалгүй малчдын тэвчээр барагдаж хүүхний хэлснээр өөрснөө хоолоо хийж, юмаа оёж эмхэрдэх болцгоожээ. Николка тэдэн рүү байн байн ирж, цаадуул нь уур уцааргүй байвал элдвийг хөөрнө. 

	Катерина энэ хооронд хуучин сэтгүүл эргүүлэх буюу өвдгөө тэвэрчхээд аль нэгийг хүчлэн мөрөөдөж сууна. Тэр бээр дугариг царайтай, жижгэвтэр эвлэгхэн хамартай, зузаавтар уруултай, онин хар нүдтэй, өтгөн үстэй. Гуч дөнгөж гарч яваа ч гэсэн гандах аяс нэгэнт оржээ. Архи, тамхины харгайгаар төрөлхийн сайхан царай цагаас урьтан бүүдийж, гүн үрчлээс татсан авай. 

	Николка майхандаа эргэж ирэхдээ, 

	— Нөгөө хүүхэн чинь цаад хэдийгээ ёстой болгож тавьжээ! Мань хэд сөгөөгүй ажиллаад ярих ч зав алга. Бүсгүй хүн биш, Чингис хаан юм аа! гэж дуу алдана. 

	Удалгүй Костя Фока Степановичид нударга, таван салаа бээлий хийж өгснөө дараа нь цааны утмал шилбэний арьсаар янз хийц догь гутал хийж өгчээ. Гутал бээлий хоёроо өлбөн, өнгөт утсаар гоё хээлж хуалсныг хараад Улита хүртэл шагшин сайшааж, 

	— Хокан, ай! хэмээн уулга алджээ. 

	Долганов хорондоо Костягийн гарыг харахгүй гэж муйхарлан жирийн утсаар оёхчоо аядсан эв дүйгүй том гутал чирэх агаад түүнийг нь өдөр болгон сэлбэх хэрэг гарна. Долгановын бээлий ч гэсэн бас хөөрхийлөлтэй, нэг нь алганаас цааш орохгүй, нөгөөдхийнх нь хэдэн хуруу нь уртдаад унжчихсан аж. Малчид түүнийг егөөдсөөр л байна. 

	— Михаил! Хүүхэн чинь өөр хүнд бээлий хийж байгаад, гэнэт чамайг санажээ. 

	— Хөөе, Михаил! Арагшаа хар даа, нэг юм харлаад байх чинь, чиний гутлын зан биш биз?

	Долганов байдалтай бүрмөсөн эвлэрсэн мэт ер юм хэлэхгүй. Тэр ч байтугай өглөө авгайгаа сэрээхээ больж, цайгаа хүлцэнгүй аягалж, өглөөний цайны дараа сав суулгаа хүртэл хураана. 

	Катерина ихэмсэг ярвайн тамшаалж «Аль хэзээний л ингэж байх биз дээ» гэж бодно. 

	Гэтэл тэр нь шуурганы өмнөх нам гүм шиг байжээ. Тэр өдөр Долгановын гутлын ул үнэхээр ховхроод ойчихоо алджээ. Хөл нь нэвт норж, ядарч цуцсан эр майхандаа орж ирээд, ул нь ангайсан шал нойтон гутлаа чимээгүй тайлснаа гэнэтхэн далайгаад Катерина руу шидчихэв. 

	— Чи юу гээд чихмэл шиг суугаад байгаа юм бэ? Цай хийгээд аль! Бид нар ядарсныг харахгүй байна уу? Оройн хоол өгөөд орхи! Нэг минут гэхэд л хамаг юм ширээн дээр байх ёстой! Тэгээд ч хамгийн түрүүнд ирсэн чаргаар л эндээс явж чөтгөр шулам руугаа тонилбол таарна! Дахиад нүдэнд бүү үзэгд! Чиний гамбирт цадлаа, одоо боллоо! гэж зүхээд Костя руу эргэн, 

	— Костя, одоо чи гутал хийж байна шүү. Би чамд малчны цалин, урцны эзэгтэйн цалин хоёрыг давхар олгож байх болно. Харин чи бидний бүх юмыг оёж хатгаж байгаарай гэснээ мэл гайхаж цэл хөхөрсөн Катеринад хандаж, 

	— За, ганган хүүхэн гуай... чи бол хүний үнэргүй, арчаагүй эм. Залхуугийн тулам! гэв. 

	Малчид аль долоо хоногийн өмнө сүргээ тэнгисийн зүг зуны бэлчээр лүү туух ёстой байсан билээ. Гэтэл хугашийн тоо авахаар усан онгоцоор ирэх ёстой цааны аж ахуйн шинэ эрхлэгчийг хүлээн ийнхүү саатаж байгаа аж. Эрхлэгч ирж өгдөггүй, малчид уцаарлан бухимдацгаана. Нэмэрт нь «Спидола»˗гийн тэжээл норж ажиллагаагүй болсон учир хүлээн авагч чимээ байдаггүй. Зун цагт малчид хоёр нарны хооронд сүрэгтэйгээ ноцолдох учир уйдна гэж байхгүй нь мэдээж авч тэнгэр бүрхэг үед, бас унтахын өмнө орчлон дээр юу болж буйг мэдэх сэн, хөгжим эсвэл уярам сайхан дуу сонсох сон гэх хүсэл төрнө. 

	Малчид Шумковыг зүхэх нь нэмэгдсээр, дүү нь болохоороо Долганов хүн хүнээс илүү чанга зүхнэ. 

	— Хэнээр дарга тавихаа мөн олж дээ, цааны аж ахуйн эрхлэгч гээд байгаа шүү! Одоо тэр чинь заяа нь конторын ширээнээс салахгүй, ширээний ард суух гэж бүх насаараа мөрөөдсөн юм чинь. Бид нар жаахан байхдаа хамт тоглоход би өөрийгөө хэзээний л анчин гэх дуртай, гэтэл мань эр бол гэдсээ цодойлгочхоод «Би хамтралын дарга! Би хамтралын дарга!» гэж хашхирдаг байсан нь санаанаас гардаггүй юм. Бид нар түүнийг одоо хүлээж ядаж байхад мань хүн хоёрдугаар суурь дээр Слепцовынд юу ч болоогүй мэт амар жимэр сууж байгаа. Уг ухаан нь томилолтоор яваа, ажлаа хийж байгаа мэт учир хэн ч гоочилж чадахгүй, гэтэл үнэн хэрэг дээрээ бол галуу, нугасны ав хийж яваа нь тэр. Би ёстой гарцаагүй мэдэж байна. Шкиперовод ав шувуу шиг элбэг юм байхгүй, тэгээд л тэнд тэнүүчилж явахгүй юу. 

	— Нээрэн, Шумков ч Ганя биш шүү дээ. Эрх дархад дуртай, зөрүүд зантай хэмээн малчид ам нийлэн толгой дохицгооно. 

	Сарын сүүлчээс усан бороо шавшаад салдаггүй, малчид хамаг юм нь усан гүзээ болтлоо нэвччихсэн орж ирцгээнэ. Урцны утаа гадагшаа олигтой татагдахгүй, дотроо суунаглан тунарч нүднээс нулимс асгарна. Урцны туниа муутай галд нойтон хувцас оройдоо эвэрч гүйцэхгүй тул өглөө чийгтэй чигээр нь өмсөхөөс өөр аргагүй, нойтон хувцас хүнд гэдэг нь жигтэйхэн, бас бие хайран жихүүцүүлж брезент өмд явахад сүр сархийн хавирч хөл тушчихаад гуя улайтал нь холгоно. 

	Тэнгэр ийм муухай үед ганц зугаа нь оройн цай билээ. Өтгөн халуун цайг хэмжээ дамжаагүй ууна, шөнө хол явахын зовлон гэж байх биш, урцны брезент үүдийг сөхөн гармагц хоёр гуравхан алхаад л бут сөөгтэй залгах юм чинь. 

	Тэнгэр муухай болохоор сэтгэл санаа ч бүүдгэр. Сэтгэл санаа урамгүй байхад хүн аливааг өөчлөх, гонсгор байх шалтаг заавал олдгийг Николка аль хэдийн анзаарсан билээ. Тэр бээр өөрөө ч гэсэн уцаар байх үедээ заавал аль нэг муу юм, жишээлбэл хойд эцгийгээ дурсаж, тэгээд л дивангарын гомдол, зөрчлөө дахин дахин бодон бухимдаж, түүний араас ээжийгээ, гүн мухар сүсэгтэй, үрчгэр дорой царайтай, эвэршсэн ширүүн гартай, гасалж халаглах зантай, тэгсэн мөртөө үнэнхүү өрөвчхөн өгөөмөр сэтгэлтэй, энгүй хайрт төрөлх ээжийгээ заавал залгуулан дурсдаг билээ л. 

	Николка ээжийнхээ тухай бодох дурсах нь олширсоор, тэр бүрийд ээжийнх нь санаа зовнисон гунигт царай тодрон ирнэ. Үүнийг анзаармагц ээжийнхээ царайг хөгжилтэй байсан эсэхийг нэхэж санах гэж хүчлэн бодлоо. Гэтэл гагцхүү санаа зовнисон, өрөвдсөн, аягүй бол голдуу л уйлж унжсан царай сэтгэлд буугаад болж өгдөггүй, ингэхтэй зэрэг Николка хойд эцгээ улам хорсон үзэн ядлаа. Удалгүй бас нэг өөр санаа сэтгэлд нь төрөв. Николка өөрөө бас ээжийгээ гомдоох төдийгүй уйлуулж байсан шүү дээ. Ийм бодол зурсхийн өрийг нь харвах шиг болоход ээжийнхээ өмнө түмэн буруутайгаа ухаарч, чингэснээс сэтгэл нь улам энэлэн шанална. 

	Тэгтэл ч бороо намдаж, үүлс сарнин, нарны туяанд чийглэг ногоо шүүдэртэн гялалзаж, алтлан шаргалтах элсэрхэг хүйлсэн дээр цууцаль хөгжилтэй исгэрэн шулганалдаж, орой дээр хээрийн болжмор хоолой мэдэн жиргэхүйд Николкагийн сэтгэл хяр тагт нь хунгарласан цас хайлж гүйцээгүй цайран буй тоо томшгүй олон ангал хавцлаас тундрийг зорин гожгодох цэвэр тунгалаг горхи булгийн усаар угаагдан ариуссан мэт дахиад л гэрэлтэн гийх нь тэр. 

	Малчдын тэвчээр барагдаж, Нохойн голын адаг руу нүүхээр шийдчихээд байтал долоодугаар сарын нэгэнд нөгөө удаан хүсэж хүлээсэн онгоц чинь сая нэг юм ирдэг байна. Зүүн мөрөндөө тав үсэрдэг шинэхэн үрлэн сумт буу углачихсан, баруун мөр нь шил харжигнасан хүнд үүргэвчинд даруулсан Шумков арзайтал инээд алдсаар урц руу товолзтол алхалж ирлээ. Тэр бээр тээр тэндээс, 

	— За, ахан дүүс нар минь, мэнд сайхан байцгаана уу? хэмээн урцны дэргэд барайлцан хүлээзнэж буй малчидтай мэндлээд, 

	— За, та нарт боов авчирлаа шүү, нэгийг нь амжаад хагалчихлаа... гэв. 

	Энэ үгийг сонсонгуут зарим малчны царай татвасхийх шиг болж, нөгөө барайж байсан нь тэр даруй арилан, юу юугүй инээмсэглэн сэргэж Шумковыг уриалагхан угтаж байхыг Николка анзаарав. 

	Умардын зун ахархан. Нэрс дөнгөж сая л боловсорч байгаа атал хар модны ёроолоор алтлаг шилмүүс хэдийн хурж амжсан харагдана. Тайгын дэгдээхэй галуу өглөө эртлэн хоолойгоо туршин дуудах мэт нэгэнтээ чанга хашхирснаа дүй муутай бүрээчин шиг чанга дуугаа гэнэт таслан чимээ алдахад сайх бүрээн дуу мэт цолгион авиа газарт шингэн тогтохгүй, намрын гүн цэнхэр тэнгэр өөд цуурайлан харваж, тэндээ дуурсан хурснаа намуун цэвэрхэн уянгаар эгшиглэн бууж ирэхүйд өөрийн эрхгүй мэлрэн хөшчихсөнөө гэнэт мэдэрч «Би чинь яагаад зогсчихсон билээ? Явах хэрэгтэй шүү дээ...» гэж бодовч ямар нэгэн юм хүлээн чих тавин зогссон хэвээр байдаг л. Тэгж тэгж урт гэгч нь сүүрс алдаад «Ээ, хөөрхий, ингээд намар болжээ...» хэмээн ухаардаг билээ. 

	Энэ үгийг хэлж, ингэж ухаарсны дараа хавь орчны юмыг шал өөр соргог нүдээр үздэг байна. Одой хусны бут яаран шаргалтаж, бие биеэ даган нуурын хар ус руу шар, шаргал, улаан холилдсон өнгө өнгийн навчсаа уралдан гүвнэ. Чингээд ганц, нэгхэн өдөр өнгөрмөгц навч, ногоо болгон дээр өнгөрөгч зуны дурсамжийн туяа ойн гялбалзаж, орчин тойрны бүх юм, тэнгэрийн хоёр хаяаны хоорондох газар нутаг тэр аяараа сансар огторгуйд царцан тогтсон хурцын хурц гэрэлт бамбар буюу гал дөлөөр бадамлах үл таних цэцгийн баглаа лугаа адил ажээ. 

	Тэгтэл ч өвс ногоо өлсөн гандаж, хатсан навчис өнгө юугаан гээхүйд умардын буухиа салхи тэднийг дөрвөн зүг, найман зовхист үлдэн хөөж, хүйтэн бороо нойтон газарт шавшин нааж авах бөгөөд яг тэр л шөнөдөө өвлийн өмнөх зэгэл хүрэн зэв газрыг нөмрөн бүрхэж, анхны мөсөнцөр нэгэн өглөө хөл дор эмзэгхэн шажигнаж, галуун цуваа өмнийг зорин зэллэн нисэж, эх нутгийн дээгүүр тэртээ тэнгэрт бишгүүрийн гунигт эгшиг сэнгэнээд явчих тэр нэгэн өдөр тун холгүй болжээ. 

	Октябрын баярын өмнөхөн гурван хөллөгөө чаргатай Шумков малчид дээр ирлээ. Тэр бээр үд дунд ирж чаргандаа есөн бугын мах ачиж аваад тэр оройдоо буцаж явахаар завдав. 

	— Шөнө явж яах нь вэ? Хоноцгоогооч хэмээн Долганов хөтөч нарыг ятгахад цаадуул нь ам дагуулан, 

	— Хоновол ч зүгээр л байна санж, даанч дарга тэгж болохгүй гэсэн. Хамтралд бөөн сүрэг гэлтэй баахан шалгалтын улс ирцгээсэн, цөмөөрөө тарган цатгалан гэдэг нь жигтэйхэн, барьж аваад чарганд хөллөчихмөөр амьтад. Тэд нар л цааны мах царайчилж л дээ... гэцгээв. 

	— «Царайчилж л дээ!» хэмээн Долганов элэглэж өгүүлээд малилзан байгаа Шумков руу эргэж, 

	— Васька, чи юундаа дүрвээд байгаа юм бэ? Чиний тэр шалгалтынхан чинь заяа нь үхэхгүй, хоноод яв! Өглөө л явна биз. Сонин сайхан ярь л даа, цай ууцгаая... гэв. 

	— Болохгүй болохгүй, Михаил минь. Махыг түргэн хүргэж өгөлгүй болохгүй. Хоёр долоо хоногийн дараа цааны ялгалга дээр уулзацгаая, тэгэхэд л манай хамаг сонин сайхныг ярьж өгөмз. 

	— Тэнд чинь чамтай чамгүй ярьж өгөх улс олдоно гэж Долганов ууртай өгүүлсэн боловч хэлсэн үг нь зүтгэлэн давхилдсан гучин зургаан нохдын чих дөжрөм хуцах дуунд уусан арилжээ.

	Минутын дараа гурван хөсөг далд орж, цагаан толгодын цаанаас нохдын хуцах чимээ бүдэгхэн сонстож байснаа Түдэлгүй чимээ тасрав. Урам нь хугарсан малчид хэсэг зуур зогсоцгоосноо бие биеэ гайхширан харцгаагаад майхан руугаа хандацгаалаа. 

	Цааны ялгалга дээр нэг дор ийм олон хүнтэй байхыг малчид хэзээ ч үзээгүй билээ. Хорин хүнээр бодож шинэхэн барьсан цаачдын цэлгэр байшинд байр хүрэлцэхгүй байлаа. Байшинг тойроод хөллөгөөний үй олон нохой уяатай. Тэр ноход байсхийгээд л байж ядам бөөн улиан хуцаан болно. Энд тэндгүй янз янзын улс холхилдон, яагаад ийм олон хүн байгаа, чухам юу хийж явааг нь ойлгохын аргагүй. 

	Өдий төдий хүмүүс хамжилцсан боловч малчид сүргээ ялгалгын хашаанд хөөж оруулж чадахгүй зөндөө удлаа. Тал талаас нь сонстох ер бусын шуугианаас цаанууд айж үргээд байсан бололтой. Хашаа дотор орсон хойноо хүртэл адгуус амьтад мөддөө тайвширч номхрохгүй чихээ солбин, цочиж дэрхийлдэн байлаа. 

	Гай болоход анхны шөнө нэг нохой хүзүүвчээ тастаж хашаа руу ороод нэг хугаш барьчихжээ. Гэхдээ өөрөө мянга мянган туурайд өртөн цасан дээр хэмх гишгэгджээ. Айж үргээд ухаан алдсан цаанууд нохойноос гадна нэг тугал, дөрвөн хугаш дайрч алаад, хэрвээ тэр үеэр сэрсэн манааныхан амжин гүйж ирж, цаан сүргийг исгэрэн байж номхруулаагүй бол үндсэн хашааны зарим нэг барагтайхан хэсэг нь шажигнан ганхаж байсан тул ой тойнд багтамгүй гай тарьж мэдэх байжээ. Тэр үед хэдэн сургааг хугарчхаад нөгөө давчуухан хоригоор гурван мянган цаа дайран зүтгэсэн бол ч гишгэгдэж дарагдсан хугашийг нэг хоёроор бус хэдэн арваар нь тоолох байсан даг аа. 

	Болсон явдлын тухай дарга өглөө нь мэдмэгц хөтөч нарт нохойгоо олигтойхон уяж байхыг тушааж, манаач нарт майхан дотор хөнжилдөө бүгчхээд байхын оронд хашааг байн байн тойрч харуулдаж байхыг хатуу анхааруулав. 

	Сүргээ ялган тоолуулсны дараа малчид сая нэг амсхийн санаа алдаж өндөр баян ургац хураасан тариаланчид шиг сэтгэл өег байцгаав. 

	Маяканы суурь Долгановын суурийн араас энэ жил яг шахаж ирээгүй учир мань хүн ялгалгын хашааны хавь орчноор муухан бэлчээртэй ч гэсэн энд нэг их удахгүй, сайндаа л гурав дөрөвхөн хонохыг бодолцон сүргээ энэ хавиар тараан бэлчээжээ. 

	
Цаачдын байшинд малчдад зориулан «Хөгжилтэй залуус», «Аль вэ, хүүхнүүд ээ», «Малиновкад болсон хурим», «Чичлүүр хутга», «Жульбарс», «Аюултай жимээр» зэрэг хуучин кинонуудыг хоёр өдрийн турш гаргажээ. Николка «Малиновкад болсон хурим»˗аас бусад бүх киног урьд үзсэн учир яльгүй урам хугарсан боловч бусад малчны хувьд энэ нь ёстой жинхэнэ баяр наадмын үзвэр байлаа. 

	Киноны хооронд тосгоны эмнэлгийн ерөнхий эмч нүдний шил халзан дух хоёроо гялалзуулан малчдыг нягтлан үзэж, элдвийг асууж шалгаахын хамт хулдмал хар хавтастай дэвтэрт байн байн нэг юм тэмдэглэн бүхийд малчид чухам хар өнгөнөөс нь тэгсэн юм уу, эсвэл өөр аль нэгээс болсон хэрэг үү, тэр дэвтэр лүү нэг л сэжигтэй хялалзана. 

	Ерөнхий эмчийн хажууд царайлаг нь аргагүй залуухан гүрж бүсгүй зогсчхоод малчин, хөтөч ялгалгүй бүгдээс нь шүд нь өвдөж байгаа хүн байна уу? хэмээн шалгаана. Шүд нь өвдсөн хүн олон байвч бүсгүйн асуусан хэн боловч түргэн гэгч нь толгой сэгсэрч, ер ажирсан шинжгүй шүд шиг эрүүл юмгүй гэцгээх ажээ. 

	Цаа ялгалгын дараа хамтралын шинэ дарга Плечев цааны аж ахуйн эрхлэгч Шумковын санал болон хамтралын захиргааны шийдвэрээр Долгановын бригадыг тэнгис рүү очдоггүй шинэ замаар нүүдэллэж байхыг үүрэг болгож байгааг малчдад мэдэгдэв. Шумков ийм санал тавихдаа хойгийн бэлчээр маш их талхлагдсан учраас хөвд сэргэж ургатал энэ бэлчээрийг гурав дөрвөн жил амраах хэрэгтэй гэж үндэслэл гаргажээ. Малчид үүнийг сонсмогц эхлээд нэгэн дуугаар эсэргүүцэн, нүүдлийн замыг өөрчлөх ямар ч алба байхгүй, хойгт нутаглах нутаг их, хөвд нь өдөн хөнжил шиг хөвсийж байгаа газар зөндөө бий гэхчлэн нотолж, түүнээс гадна хойгийн бэлчээр бол голдуу зуных, зун цагт цаа одой хусны навч, намгийн өвс, мөөгөөр хооллодгийг Шумков мэдэхгүй гэж үү? хэмээн зүтгэцгээжээ. Отор нүүдлийн замыг өөрчилнө гэдэг тоглоом биш! Гэтэл Плечев зугуухан хэр нь эрс шийдэмгий өөрийнхөөрөө зүтгэсэн тул Аханягаас бусад бүх малчин удалгүй бууж өгөв. Мань Аханя гэнэн сэтгэлээр өөрийнхийгөө даргад нотлохыг оролдон, шинэ замд цаан сүрэг ерөөсөө тогтохгүй, дассан сурсан бэлчээр лүүгээ буцаж гүйгээд салахгүй, тогтоох гэж маш их хүч зарах хэрэг гарна хэмээн тайлбарлана. Цаанд хужир давс хэрэгтэй, гэтэл тайгад тэр байхгүй, бас хулд ч байхгүй, далайн амьтан ч байхгүй, тэгэхлээр бугуйл зүсэх юм битгий хэл годон гутал хийх юм ч үгүй болно. Харин түүний оронд ялаа шумуул л маш элбэг. Аханя шинэ замаас учрах гайг удаан тоочсон боловч хамтралын дарга өөрийг нь зөвхөн ёс бодож л чагнаж суугааг ойлгомогц гараа сэжлэн хаяад эндхийн цаачид үеийн үед өвөлд нь тайга руу нүүж, зунд нь тэнгис рүү буусаар ирсэн, ингэлээ гээд цөмөөрөө л сайн сайхан байсан. Одоо бол бүх хүнд муухай, ганц Шумковт л сайхан байх юм байлгүй гэж дүгнэн дуусгав. 

	Хабаров сурсан зангаараа ийнхүү нэмж номлов. 

	— Хүн хийх юм олж ядахаараа л туршихын төлөө туршилт гэдгийг хийдэг, тэгээд тийм туршлагыг шил саванд бус хүн дээр хийж байгаа бол туршигч нь эсвэл агуу их нигүүлсэнгүй сэтгэлтэн, эсвэл цөхрөнгөө барсан адгийн шаар байдаг. 

	Үүгээр бүх яриа дуусаж, үүнээс хойш бригад шинэ замаар оторлож шинэ нутгийг эзэмших ёстой болов. 

	Плечев, Хабаров, Шумков гурав тэр өдрөө Маяканд буй нэгдүгээр суурь орохоор яваад өглөө. Хабаров тэнд нядалгааны цаа ялгаж авах, түүнийг Колымын их зам руу, алтны хайгуулчдын хүнсэнд зориулан туух ажилд Василий Ивановичид туслах ёстой байжээ. Тэгээд тавдугаар курсийнхээ шалгалтыг өгөхөөр тэндээсээ Уссурийск руу нисэх бодолтой юм санж. 

	Цас багатай, ёстой ховорхон өвөл боллоо. Тарган цатгалан цаанууд хөвд элбэгтэй уудам задгай бэлчээрээр байнга тархан бэлчиж тааваараа сайхан байвч малчны хувьд явж гүйх ажил их тарина. 

	Жавар хайрсан дөлгөөхөн өдрүүд үргэлжилж, мөсний тошин хагар тусан уур савсуулж, хөвчин тайга манаран царцаж, нүцгэн уулсын сонин янзын цохионууд цан хүүрэгтэн байна. Шөнийн тэнгэрт түг түмэн одод түгж, Тэнгэрийн заадас хурц цахилан гялалзах нь тундрийн дунд их сүрэг цааны цайвартан харагдах зам гэлтэй. 

	Николка хоёрдугаар сар гэхэд ажлын зав чөлөөгөөр арван дөрвөн булга хавхаар барьж, дөчин дөрвөн хэрэм буудаж, нэмэрт нь арваад үенгийн олзтой байжээ. 

	Николка нэг удаа өвлийн турш агнасан ангийнхаа үсийг шуудайнаас сэгсэрч асгахыг Фока Степанович хараад, 

	— Үгүй ер, чи ч ингээд хараад байхад удахгүй зартай булгачин болох нь ээ хэмээн шагшин өгүүлэв. 

	— Нээрэн хараач, анд явуулсангүй гэж гоморхож байгаагүй сэн билүү чи чинь. Гэтэл хаа хаагүй амжуулсан байна шүү дээ, цаагаа ч хариулсан, ангийн үс ч анчдаас дутуугүй олсон байна, ажиллана гэдэг чинь энэ! Ийм ажил хийсэн хүнийг магтсан ч нүгэл болохгүй хэмээн Долганов бас шагшлаа. 

	Малчид өөрт нь атаархахгүй, харин ч олз омогтой байгаад нь чин сэтгэлээсээ баярлаж буйг Николка харахын сацуу өөрөө бол энэ өвөл есөн цаа хөллөгөөнд сургаж чадсандаа илүү баярлана. Тэр цаанууд нь цөмөөрөө хөтөлгөөнд уриалагхан, зуларч чаргууцалдаад байхгүй агаад нэг чийрэг хөлтэй ясархаг зарь унаад явсан ч тоохгүй, номхон зөөлхөн амтай болжээ. 

	Аханя энэ цааг үзээд баярлан, 

	— Колья эр хүн! Чи ёстой жинхэнэ унааны цаа сургасан байна! Унааны цаа сургах хэцүү. Чи одоо жинхэнэ малчин мөн! хэмээн дуу алджээ. 

	Николка энэ магтаалд олон булга алснаасаа илүү баярлажээ. 

	Долганов, Фока Степанович, Костя гурав хоёрдугаар сарын шувтаргаар гучин хоосон чаргатай хөсгийн цуваа бэлтгээд хоол хүнс олж ирэхээр төв рүү одов. Чигээрээ явбал тосгон ортол хоёр зуун километрээс наашгүй, гэтэл тайгад хэн чигээрээ явдаг билээ дээ?

	Николка Аханя хоёр хорин гурав хоног хоёулхнаа сүргээ маллаж, яггүй зутарсан боловч Долганов нөгөө хэд бас л жаргаж яваа биш! гэдгийг мэдэж байсан билээ. 

	Жингээр явсан гурав тооцоолсноосоо нэг өдрийн өмнө буюу хорин гурав хоноод хоол хүнс авчрахдаа нэгэн аймаар мэдээтэй иржээ. Нядалгааны цаануудыг Атка руу туух замд сүрэг рүү баавгай довтолсон гэнэ. Энэ сүргийг тууж явсан Хабаров ардаа яваа хөтөч нар луу тусламж хайж гүйхийн оронд баавгайг хөөж зайлуулах санаатай саваагаараа даллан, хоолой мэдэн хашхирч гууглан амдан гүйсэн боловч өлсөж солиорсон араатан цаануудаа орхичхоод хүн рүү чиглээд иржээ... Хөтөч нар эрэмдэглүүлж гүйцсэн Хабаровыг тосгон хүргэхээр нохдоо хайр найргүй ташуурдан гурав хоног довтолгосон авч сүүлчийн удаа буудаллаж амсхийсэн цаачдын байшинд үүрээр хоолойноос нь цус сад тавиад мань эр нас барсан ажээ. 

	Хабаров тийнхүү ачуулж явах зуур хэнтэй ч юу ч яриагүй, ёолж гасалж туниагүй, харин шүдээ тас зуучхаад хааяа нэг ярвайн үрчийж нүдээ аньдаг байжээ. Зогсоолууд дээр нэгэн захидлыг махран бичиж явсаар нас барахынхаа өмнөхөн тэр захидлаа хөтөч нарт өгч тов тодхон хоолойгоор Николай Родниковын гарт биечлэн хүргэж өгөхийг гуйсан гэнэ. Түүнээс өөр ганц ч үг амнаас нь унасангүй. 

	— Тэр захидал нь энэ хэмээн Долганов ширүүн дуугаар өгүүлээд яах учраа олохгүй балмагдсан Николкад дөрөв нугалсан дэвтрийн гол цаасыг өгөв. 

	— За хүү минь, тэгэхээр ийм л юм болж дээ, одоо ингээд манай Хабаров байхгүй болжээ гэж Фока Степанович харамсан нотоллоо. 

	Николка бригадын даргын гараас захидлыг шүүрэн авч майхнаас нэлээн холдсоны дараа өнцөг булан нь үнгэгдэж үрчийж хорчийсон дэвтрийн цаасыг чичирсэн гараар задлав. 

	«Николка! Найз минь. Чамд ийнхүү захиа бичиж байна... Миний нартад байх хоногийн тоо гүйцсэн бололтой, эд нар маань намайг эмнэлэгт хүргэж чадахгүй, яасан ч чадахгүй, ер нь эмнэлэг ч нэмэр болохгүй, би цусаар нулимаад байгаа, энэ бол дотуур цус... Үхэх аймшигтай биш, би айхгүй байна, гэхдээ гомдолтой л байна даа, найз минь. Яг ингээд бодсон чинь энэ орчлон дээр надад ойр дотнын хүн ер байхгүй байх юм, эцэг ч байхгүй эх ч байхгүй, үнэнч нөхөр ч алга, би бүр ор ганцаараа амьтан юм. Намайг дурсан санах, өрөвдөж хайрлах хүн даанч алга. Тэгтэл Николка, би чиний тухай бодлоо. 

	Ганц чи л одоо миний нүдэнд үзэгдээд байна. Тэгсэн чинь сэтгэл жаахан тавирч, өвчин намдаад явчих шиг боллоо. 

	Николка, найз минь! Газар дор орсон хойно энэ бүхэн надад огт ялгаагүй болно, гэхдээ одоо амьд байхад, амьдарч байхад гомдолтой, харамсалтай байна. Хэрвээ би бүрмөсөн үхэхгүй, хэн нэгний сэтгэлд, хэн нэгний бодол дурсгалд өчүүхэн өөдөс төдийхнөөр ч гэсэн амьдарч үлдэнэ гэж мэддэг сэн бол тэр хүйтэн харанхуй ертөнц рүү эгнэгт хагацан одоход надад амар байх сан... Чи намайг ойлгож байна уу, Николка? Чи намайг ойлгоно, би мэдэж байна. Энэ газар дэлхий дээр би хэнд ч их хор хүргээгүй шиг санагдана, тэгтэл сайн үйлс бүтээсэн минь бас л санагдахгүй байна... Би юун тухай бичиж байна вэ? Амьсгалахад бэрх байна, Николка! цээжин дотор гал төөнөөд, бодол санаа төөрөөд байна. Жаахан амсхийе. Үгүйдээн энэ захидлыг дуусгачих юм сан. Амсхийх... 

	За ингээд дахиад бичиж байна. Хэдийн бүтэн хоног өнгөрөв шив. Би цаачдын байшинд хэвтэж байна. Бие овоо гайгүй — энэ бол эцэс гэсэн үг! Өөрийнхөө дараа үлдээх энэ гараараа босгосон шаг хийсэн байшин, үр хүүхдийн аль нь ч байхгүй өнгөрнө гэдэг ямар ч атугай урамгүй юм. Архи уугаад л эрхэм гайхамшгийг хүлээж мөрөөдөж явжээ... Николка! Найз минь! Хэзээ ч, юу ч битгий хүлээж бай, өмнөө өндөр зорилго тавиад түүнийхээ зүгт шаргуу зүтгэх хэрэгтэй. Тэгвэл чи түүндээ хүрнэ, энэ л нөгөө эрхэм гайхамшиг чинь юм! Хагацах энэ мөчид би чамд юу хэлэх вэ? Николка! Архичин Хабаровын сэтгэлд хараахан бөхөж гүйцээгүй байсан цэвэр ариун очсоор би чин зүрхнээсээ асааж дарвиахыг бодсон цорын ганц хүн бол чи. Би чиний өмнө өөрийнхөө байгаагаас илүү дээр байхыг хүсдэг байсан. Николка, чи миний үнэнч нөхөр байгаарай, чамаас үүнийг гуйя! Чи одоо байгаа шигээ дандаа сайхан сэтгэлтэй, тусархаг чигээрээ яваарай, орчлонд хар муу юм ийм элбэг учраас энэ чанарыг хадгалж явах маш хэцүү шүү! Аханя шиг хүмүүстэй ойр дөт явах хэрэгтэй. Шумков шиг хүмүүсээс хөндий яв, тийм хүмүүстэй тэмцэх цаг чамд ирнэ. Энэ бол бидэнд санагдаж байгаагаас хамаагүй аюултай, ужгирсан зүйл. Гэхдээ чамд ийм тэмцэл явуулах хүч хараахан байхгүй, хичээж байж суралцах хэрэгтэй, Николка! Тэгвээс чи өөрөө хамаг юмны учрыг олно. Бичихэд хэцүү байна. Амарзная... Үгүй ээ! Шалавлах хэрэгтэй... дахиад л толгой эргээд ирлээ, агаар дутагдаад байна. Надад аймшигтай юм алга! Коля! Чи эндээс явахын цагт миний булшин дээр архи авч очиж салах ёс хийгээрэй, би чамаас гуйж байна. Энэ бол миний эцэс! Найз минь, чи намайг дурсаж яваарай, би гуйхын цаагуур гуйж байна, дурсаж явна шүү... Заримдаа санаандгүй чамайг гомдоож байсан бол өршөөгөөрэй... захиагаа өгч амжих хэрэгтэй. Үүрд баяртай, найз аа... намайг санаж яваарай... эрхэм гайхамшгийг чамд хүсье...»

	Николка захидлыг уншаад нэг хэсэгтээ яах учраа олохгүй мод налан зогсоход хоёр нүднээс нь нулимс хар аяндаа хацар сэрүү оргиулан асгарав. Энүүхэнд хаа нэгтээ хөх цэцгий час час исгэчин, бушуу тоншголжин модны холтос самардан шүжгэнэж, нэлээн алсад самарч шаазгай залхам шагширч, ойн хар тоншуул бөмбөр нүдэх мэт цуурайтуулан тожгонуулж ахуйд Николкад чихээ тас бөглөөд юу ч сонсмооргүй санагдана. Тэр бээр амь эрсэдсэн нөхрийнх нь дурсгалыг хүндэтгэж байгаль дэлхий юу юугүй одоо ингээд л чимээгүй болж эмгэнэл, хүндлэлийн нам гүм байдал хэсэгхэн зуур ноёрхоод ирнэ гэж хүсэн хүлээж байвч ер чимээ нь намдсангүй. Шинэс моддын дээр хаврын наран тунгалаг гэрэлтэж, хөвч тайга хаврын аясаар ирмүүн амьсгалж, жигүүртэн шувууд жиргэн дуулж, амьдрал хөврөн үргэлжилсээр. 

	Гуравдугаар сарын сүүлийн хагасаас цас орж эхэллээ. Заримдаа цас биш тэр чигээрээ цулгуй цагаан хана байна уу гэлтэй өтгөн бударна. Цасны ширхэг цагаан өд лүгээ адил том гэдэг нь учиргүй, салхигүй үед эгц доошоо алгуурхан унах бөгөөд хаа сайгүй үл мэдэг зөөлөн сэвшээ сонстож цайран байх чанх орой дээр хонхны жингэнэсэн цэвэрхэн эгшиг уянгална. 

	Николка тэнгэр ийм байхад цасанд хучигдаж дуугаа хураасан хар моддын дунд амьсгаа даран зогсоод цас будрахыг чагнан өөрийгөө мод буюу зэрлэг араатнаар төсөөлөн бодох их дуртай. Тэр бээр заримдаа хормын төдий ч гэсэн ямар нэгэн байдлаар байгальд уусан шингэж чадах шиг болдог агаад тэгэхдээ мод, араатны аль нь ч биш, харин жигүүртэн болсон мэтээр төсөөлж, тэнгэрт хөөрөн, цав цагаан газар дэлхийгээс улам улам дээшлэн нар, од мичдийн зүг нисэж байх шиг санагдана... Гэвч энэ нь агшин төдий үргэлжилнэ. Николка тэнгэрийн мандлаас дахин газардаж, жинхэнэ хүнийхээ зөрчилт бодит байдлыг дахин мэдэрнэ. Малчид өглөө бүр майхныхаа цасыг хамгаас түрүүнд ухаж цэвэрлээд, өглөөний ундаа уусны дараа цасанд дарагдсан ачаатай чаргануудаа цанаараа хүрздэн ухаж гаргаад түлээнд явцгаана. Майхны ойролцоох хуурай моднуудыг аль хэдийн буулгаад түлчихсэн учир хуурай мод их холоос хайж, тийш нь цасан дундуур цанын гүнзгий зам гаргах хэрэг гарна. 

	Малчид аль хэзээний өөр нутаг руу нүүчихсэн байх ёстой боловч ийм их ачаатай хаа холдох вэ дээ? Нүүхээс урьдаар жилээр нөөцөлсөн хоол хүнснийхээ ихэнхийг байшин саваар тарааж хийх ёстой. Гэтэл цас багатай үед тэр байшин, пинд хоёр өдөрт амжиж хүрдэггүй юм чинь одоогийн энэ зудаар бүтэн долоо хоног цасан дотор лагалдахад хүрэх эсэх нь бүү мэд, биеэ дэмий зовоож, цааныхаа махыг идэхээс цаашгүй. Тэгснээс тэнгэр арилахыг хүлээсэн нь дээр. 

	Гэтэл цас яльгүй сэгхийхийг эс тооцвол тэртээ дээр, энэ тэнгэрийн оройд хэн нэгэн хүн ёроолгүй шуудайтай цасыг хорсолтой махран гүвж байгаа мэт есөн хоног тасралтгүй нэвсийтэл орж байна. 

	— Муусайн цаанууд маань юу болж байдаг бол? хэмээн малчид санаа зовсон байдалтай бие биеэсээ байн байн асууцгаана. 

	— Лав л амаргүй байгаа гэж хэн нэг нь тойруулсхийн хариулахад цаадуул нь тэр даруй тосон авч, 

	— Нээрэн, цаанууд маань шуургалж л байгаа хэмээгээд үүнээс муу юм болоогүйг нотлуулах гэсэн мэт Аханя руу бушуухан харцгаах боловч өвгөн барайсан чигээрээ чимээгүй сууна. Малчид байдлыг мэдсээр байж ингэж сэтгэлээ, бие биеэ хуурч байгаад өвгөний дургүй хүрнэ. Гай зовлонг тойрч гарах буюу хуурч мэхэлнэ гэж байхгүй, нэгэнт муу ёроо тариад гай түйтгэр тулан ирсэн бол түүнийг тосож авахаас өөр аргагүй. 

	Малчид цаа нь шуургалах төдийгүй аль хэдийн үмх хөвд олж идэх гэж цасан дотор гүнзгий гүнзгий нүх ухаж байгааг сайн мэднэ. Цас дэндүү гүнзгий байгаа юм чинь! Цаа ч зовно доо! Зовно! Яадаг билээ? Цаагаа тураачихгүйн тулд, ганц ч цаа турааж үхүүлэхгүйн тулд сүргээ хааш нь туух вэ? Бас хавар болохоор яана? Цас их гэдэг чинь ус их гэсэн үг, цасны шар усаар үерлэсэн гаталшгүй гол горхийг яаж тойрч гарах вэ? гэдэг шинэ асуулт гарна. Их цасны бүсээс зайлж гарахын тулд одоо хаашаа нүүх вэ? Цаагаа хаа төллүүлбэл хамгийн дээр бол? Энэ асуултууд эрт, орой алин боловч гарч ирэх нь лав, тэгэхлээр тэднийг хэлэлцэх ч хэрэгтэй, шийдэх ч хэрэгтэй болох учраас хойш нь тавьж, юу ч болоогүй мэт дүр гарган бие биеэ хоосон үгээр тайтгаруулж байхын хэрэг даанч байхгүй. Гай зовлон босгон дээр хүрээд ирсэн бол түүнийг яаж гэтлэн давахыг л бодох ёстой. Аханя чухам энэ тухай л бодож, энэ учраас л барайж суугаа билээ. 

	Малчид Түдэлгүй юун бие биеэ хуурч тайвшрах мантай, цас арван нэг дэх хоног дээрээ орж, босоо хүнээс өндөр болсон авч одоо хэр нь лавссаар агаад цаашаа хэдий хүртэл үргэлжлэх нь мэдэгдэхгүй болов. Ингээд байвал үнэхээр гай зовлонтой учрахад юухан байх вэ. Гэхдээ нарийн учрыг бодох юм бол цасыг ямар ч бодлоор зогсоож чадахгүй, цасны үүлийг гараар ч зайлуулахгүй, мөргөл уншлага, их бууны буудлагаар ч зайлуулахгүй, хоолойгоо сөөтөл бархирч, духаа цоортол мөргөөд ч нэмэр байхгүй, цас хэдий хүртэл орох ёстой, тэр мөчөө хүртэл л орохоо нэг орно. Тэгэхлээр үдшийн ухаанаас үүрийн ухаан дээр гэдгийг санаж тэвчээртэй суугаад л хүлээх учиртай, дэмий холхиж тарчлахын хэрэг байхгүй аж. 

	Цас арван хоёр дахь хоног дээрээ зогслоо. Тэгэнгүүт хавь орчин цэвцийн цайж, нүд гялбам гялталзан гялалзав. Хаврын урь юу юугүй орох нь энэ. 

	Николка үдийнхээ хоолыг идчихээд хэдийнээс анасан нэг хуурай хар модоо түлшинд унагахаар гол руу зүглэв. Тэр бээр мод хүртэл цанаар аль болохоор тэгшхэн жим гаргахыг мэрийж явлаа. Хөвсгөр цас амархан шигдээд түргэн явахад төвөгтэй учир Николка ус туулж яваа мэт зугуухан сажилна. 

	Хуурай модон дээр очоод, цавчихад эвтэйхнийг нь бодож эргэн тойрных нь цасыг гишгэж нягтруулаад сүхээ шүүртэл гэнэт хөллөгөөний ноход хуцах, хүмүүсийн шуугилдах чимээ сонстов Ямар нэг хүн цөхөрсөн шинжтэй хараал тавин нохдоо шавдуулж, чарганы хөндөл рүү шилбүүрээрээ тогшлох нь тодхон сонстоно. Энэ чимээ голын цаад талын зурвас улаан бургасны чанадаас эхэлсэн бэл хошууны тэндээс гарч байна. Бэл хошуу нэг захаасаа нөгөө захаа хүртэл ив илхэн харагдана. Николка түүнийг анхааралтай нэгжин хараад битүү цагаан цас, хаа нэгхэн арзайх арчгар хар модноос өөр юу ч олж үзсэнгүй. 

	Гэтэл нохдын гийнах, хуцах сонсогдсон хэвээр. Хөтөч нар нохдоо уухайлсаар. Энэ чимээ яах аргагүй тэр хошууны тэндээс сонстох бөгөөд харин жаахан бөглүү мэт сонстоно. Николка бэлийг дахин нэг сайн тойруулан хараад, юу ч олж үзээгүйдээ учрыг олж ядан сониуч зан нь оволзож, дэмий л эрүүгээ чимхэлж үзэв. Чимхэхэд өвдөж байхыг бодвол мань хүн зүүдлээгүй, энэ сонстоод байгаа чимээ бодитой байх нь. Тэгтэл нохой гасалж, үл үзэгдэх хөтөч ууртай зандраад хөсгөө зогсоолоо. Дахиад л хүмүүс ярилцаж гарав. Юу ярьж байгааг нь ялгахын арга алга, гэхдээ ямар нэг юмны тухай маргаад байх шиг. Яг энэ үес хошуун дээр жижигхэн хар толбонууд нэг ил гарч, нэг далд ороод байхыг Николка олж харлаа. Ахиулж харсны эцэст «Өө, энэ чинь хөтөч нарын лоовууз цухалзаж байна шүү дээ!» хэмээн гайхширав 

	Хөсөг эндээс холдож байх ажээ. Николка малгайгаараа даллан хашхирч гарлаа. Хөтөч нар тэр даруй нохдоо зогсоов. Нэг нь чарга дээрээ босож зогсов бололтой цасан дотроос бүсэлхийнээсээ дээш цухуйж, орчныг харснаа Николкаг үзэж түүн рүү дохин даллаад, чаргаа эргүүлэхийг гараараа занган зааж нэг нөхөр лүүгээ хашхирлаа. 

	Николка бүсэлхийгээр татсан цасан дундуур лагалдан туучиж, хөсгийн өөдөөс цанын жим гаргаж эхлэв. Гол өнгөрч цаад эрэг дээр нь гарвал гурван цуваа хөсөг, түүний өмнө хоёр хүн зам гаргаж байх нь харагдав. Ганц минут өнгөрөхөд Николка цыгантай төстэй нэгэн бахимхан камчадал эртэй золголоо. Тэр бээр дан ноосон цамцны гадуур хуучирч гүйцсэн нэхий хантааз хэдэрч, ёстой сайхан гал улаан үнэгэн лоовууз духдуулжээ. 

	— Сайн байна уу, малчин гуай! хэмээн сайх эр баярлан мэнд мэдэв. 

	Николка камчадалын гарыг чанга гэгч нь атгалаа. 

	Камчадалын араас малгайгаа шил рүүгээ буулгаж, хөвөнтэй хүрмийнхээ энгэрийг зад ярж, хөлсөндөө норсон үснээс нь уур савссан нэгэн цэнхэр нүдэн банди арайхийн сажилж харагдана. Явдалдаа улаа бутарч, уухилж аахилсан тэр хүү Николкатай уулзсандаа бас л их баярлажээ. 

	Энэ хүүгийн араас хориод алхмын зайтай хэлээ унжуулсан ноход хоолой нь хэржигнэн гүнзгий цасан дундуурх жимээр хөвөх мэт зүтгүүлнэ. Эхний хөсгийг Шумков жолоодож, хоёр дахь чарга дээр Осипов, гурав дахь дээр нь Табаков Плечев хоёр тус тус суужээ. Түрүүчийн ноход гаргасан жимийн эцэст ирмэгцээ командгүйгээр өөрснөө зогтусаж, тэр дорхноо цас хомхойрон үмхлээд хэвтээд өгцгөөлөө. Плечев, Шумков, хөтөч нар цасны шуудуунд хэвтсэн нохдыг гишгэчихгүйг хичээн Николка руу дөхөцгөөв. Тэд нар ингэж уулзсандаа баярлацгаан ам өрсөлдөн тэнгэрийг зүхэцгээхэд Шумков бусдаас илүү дүрэмдэн хэнээс ч чанга хашхичиж, 

	— Дүү хүү, энэ тэнгэрийг хараа биз дээ, аан! Бид бүтэн долоо хоног явж байна! Нохойнхоо хоолноос хүртэл идэж эхлээд байхад энэ цас чинь нэвсийгээд л ороод байх юм! Та нарыг Хакэнжийн эхэнд хайсан чинь байдаггүй! Тэгээд өнөөдөр энэ бэлийг хүртэл яваад байхгүй бол буцаад явахаас, эс тэгвэл нохойн мах идэх хэрэг болно гэж би эд нарт хэлээд байна. Харин тэгсэн чинь золтой өнгөрөөд явчихсангүй, чи биднийг олж харсан нь яамай л даа. Нэг хүн хашхираад байх шиг болохоор нь чарга дээрээ босоод харсан чинь чи малгайгаараа даллаад зогсож байна. За ах дүү нар минь, одоо алзахгүй ээ! гэж үглэхэд Табаков үгийг нь таслан, 

	— Манай нохойнууд яагаад зүүн тийшээ хавиргалж зүтгэлээд байна вэ? гэж би бодоод байсан юм. Нөгөө Трезор чинь ерөөсөө цоройж цамнах нь холгүй байсан, түүнийг зандарсан чинь гайгүй болоод иртэл нөгөө нэг нь цоролзоод эхэлнэ. Зүүн тийшээ дэмий зүтгэлээд байсан хэрэг биш байна л даа гэв. 

	— За тэр яах вэ, Иван, өөрсдийгөө зөвтгөх гээд байх юм алга хэмээн Плечев малилзан инээмсэглэж, 

	— Та нар ч намайг эднийхний майхны дэргэдүүр сийх ч үгүй аваад явчих байсан байна, бас тэгээд нохойн махаар цатгах байсан бий. За Николка, майхан чинь хаа байна, заагаарай. Чи чинь хараад байвал мод унагахаар ирсэн хүн шив дээ, аль вэ хамжаад унагацгаачихъя гэв. 

	Хөтөч нар шилбүүрээр хатгахыг нь хатгаж, өшиглөхийг нь өшиглөж, арай дуулгавартай зарим нэгийг нь зандарч байж нохдоо босгоцгоов. Ноход өөрөөр харьцахыг эс ойлгох агаад хавирга нь хэрзийлцэн зовж туйлдсан хөөрхий амьтад хөтөч нарын эрхэнд орж гасалж гийнасаар оцолзон босож, хударгаа чивчлэн зүтгэж, цас өрөмдөх чаргыг арай ядан чирнэ. 

	Гуравдугаар сарын хорин зургаанд Николка Аханя хоёр Маякан руу нэг нэг хөсөгтэй гарлаа. Аханя хөсгийнхөө түрүүнд хос хосоор нь холбосон дөрвөн цаа гаргаж, арынх нь хоёр цаанд хөнжил дэвсгэрийн зүйлээ ачиж хоёр гурав дахь чарганд хүнд нүсэр юмнуудаа ачаалжээ. 

	Түрүүчийн цаанууд эхлээд хөвсгөр цасыг цээжээрээ амархан зүсэж ам хөнгөн урамтай урагшилж байв. Гэтэл арваадхан минут яваад л амаа ангайн уухилж, хоёр бөөр нь түхэлзэн цулбуураа чангаагаад хөл нь хүндрэн, харайх гишгэх нь богиносоод ирлээ. Аханя ч аль хэдийн жолоогоороо савчин цаануудаа шавдуулж эхэлсэн боловч тэд нар нь хий дороо цамнаж зүтгэлэх нь олшроод задгай туурайгаараа цас цавчлан, хоёр тийшээ давхихыг оролдовч хаашаа л бол гүнзгий цасанд орчхоод нэмэр байдаггүй ээ. Тэгтэл ч түрүүчийн хос цааны зүүн талынх нь цасанд шигдэн хөл нь өвдгөөрөө нугар тусаад гэдсээрээ цасан дээр хэвтээд өгөв. 

	Аханя арынхаа цааг урагш нь хөллөж, цаануудаа сэлгэнэ. Гэвч сольсон цаанууд нэг их удахгүй тамирдан удаж Түдэлгүй энэ нь ч унаад, тэр нь ч ойчоод босгоход илүү хэцүү болсоор. 

	Аханя бахардмагц явган сууж бүгшин ханиалгана. Өөрөө амсхийж, цаануудаа яльгүй амраагаад өвгөн ярвайн байж арайхийн босоод цасан дээр хэвтэж байгаа цаануудыг босгох гэж дахиад л жолоо цулбуураас нь хамаг хүчээрээ угзчиж гарна. 

	Аханя цаагаа хэзээний тав зургаа сольж байгаа боловч энэ нь олигтой нэмэр болохгүй, цаанууд нь дорхноо цуцчихаад болдоггүй. Аханя нүүр нь улайгаад ер нь аль хэдийн ядарч цуцсан явна. Үс нь халцарсан бугын арьсан хүрмийнхээ энгэрийг ярж, малгайгаа ар шил рүүгээ буулгачхаад нэхий хэдрэгдэх мэт амьсгаа нь сөөнгөтөн шуухитнаад, амаараа агаар гүнзгий амьсгална. 

	Өвгөн жолоогоо олигтойхон дугтрах ч тамиргүй болжээ. Николка үүнийг анзаармагц өвгөн рүү очиж жолоог нь үг дуугүй аваад хүчтэй дугтрахад хэвтэж байгаа цааны эрүү шүд шажигнаад явчих шиг болов. Цаа ч ухасхийн босож толгойгоо сэгсрэн урагшилснаа бас л хэдхэн алхаад дахиад ойчих нь тэр. Николка өвгөний жолоог дахин авах гэтэл цаадах нь унтууцан, 

	— Наадахыгаа эвэр лүү нь цохь! Модоор цохь! гэж хашхирлаа. 

	Николка эвэр лүү нь модоор аяархан цохисонд цаа толгойгоо сэгсрэн далдичсан боловч хэвтсэн чигээрээ. 

	— Хүчтэй цохь!! Хүчтэй!! хэмээн өвгөн улангасан бахираад цаа руу ухасхийн очиж эвэр лүү нь модоор далайхаараа далайж байгаад дэлсэж орхилоо. 

	Цаа дороос нь хатуу пүршээр чавхадсан мэт хоромхон зуур босон харайж толгойгоо сэжлэн сэгсрээд өвгөний араас дуулгавартай сажлав. Гэтэл удалгүй нөгөө нэг цаа нь унахад Аханягийн мод эвэр дундуур нь тас байгаад явчих нь тэр. Одоо тархи янгинасан цохилтын амт үзсэн хоёр цаа өвгөнөөс хоцрохгүй гэж хамаг хүчээрээ мэрийн зүтгэвч цас гүнзгий басхүү лагалдаж зуурах нь бэрх. Түдэлгүй буруу талын цаа дахиад зогслоо. Мод далайх үзэгдэж тасхийх чимээ гарахуйд хөсөг дахиад тавин алхам хэртэй урагшилна. Зогсоно — цохино! Зогсоно — цохино!

	Цас шүжгэнэж чарга хяхарч цаанууд ноход мэт аахилан амьсгаадаж, өвгөн ханиалгаж хараал зүхэл тавина. Николка бас л хараал тавин, байн байн өөрийнхөө хөсгийг орхиж Аханяд туслахаар очно. 

	Гэвч чарганд хөллөсөн цаанууд улам олон ойчих боллоо. Николка нэг цааг босгоод хөсгөө дөнгөж хөдөлгөхөд нөгөөдөх нь унана, түүнийг босгож байтал Аханяд туслах хэрэг болчихсон байна. Халууныг хэлэх үү! Цас чарганы уланд наалдан зуурна. Хөл гэж ширэм, ер нь хамаг бие, хэл ч, толгой ч ширэм. Даагдах юм биш. Гэтэл урагшаа ахихаас өөр арга байхгүй! Николка цаануудаа зүхлийн муугаар зүхэж, бөөр лүү нь оготор цанынхаа хошуугаар хар хүчээр өшиглөж, эвэр лүү нь модоор тас байлгана. Зарим цааны хавар аяндаа унах ёстой хэврэгхэн эвэр модоор цохиход хөсөр үсрэн ойчиж ормоос нь цус олгойдон гоожно. 

	— Хараал идсэн адгууснууд! Үхэж байвал таарна! Яваач! Яваач!! хэмээн Николка галзуу юм шиг хашхичин адгаж гашуун хүйтэн нулимсаа арчина. 

	Тэр бээр унасан цааг очиж босгохчоо болоод байрандаа эргэж ядарсандаа гуйвлаж туйвсаар цааш явахдаа уураа даран тайвшрахыг оролдож, харгис хэрцгий авирлан байгаадаа гайхширан өөрийгөө өөчилж, биеэ барина хэмээн дотроо анавч дараачийн унасан цааг хармагц тэр бүхнээ умартан дахин дэлбэртлээ уурлан бүх юм давтагдана. Энэ бүхнийг хар дарсан аймшигт муухай зүүд гэлтэй. Николка цагийн баримжаа бүрмөсөн алдаж, гагцхүү урагшаа ахих дөхөх ёстой, энэ л гол зүйл гэдгийг ухамсарлаж тийнхүү цаануудаа түлхэж чангаан хашхирч зүхэн зодож балбасаар онхолдсон чаргаа босгож тасарсан оосор хударгаа залгаж илүү тэнхээтэй цаагаа хүнд чарганд, сульдаж тамирдсаныг нь хөнгөн чарганд сэлгэж хөллөсөөр зүтгэх амой. Аханя тэр хоёр үе үе явган сууж амсхийгээд цааш хөдөлнө. 

	Николка заримдаа санаандгүй эргэж харахад ард нь цасан дундуур гүнзгий шуудуу зурайж түүний дээгүүр өнөөдөр бэлээс нь нүүж гарсан нөгөө толгойн сэрвээ харагдана. Тэр толгой тодхон харагдаж мань хоёрын хөсөг энэ зуур урагшаа ерөөсөө ахиагүй, аалзны торонд орсон ялаа шиг нэг газраа тийчгэнээд байсан мэт санагдах ажээ. 

	Ингэсээр явтал нар толгодын зүг хэдийн хэвийж, отоглож буухад эвтэйхэн газар ажиглаж явах хэрэгтэй болсон байв. Николка өмнө нь нэг хуурай хар мод, түүнээс цаахна зүүнтээхнүүр нэг зулзаган шинэс байхыг үзэж «Яг тэнд л майхнаа босговол зүгээр юм даа» хэмээн дотроо хааш хэрэг товложээ. Аханя бас мөн тэгж шийдсэн бололтой хөсгөө зүүн тийш нь эргүүллээ. Удахгүй утаа, шинэсний мөчир ханхалсан дулаахан майханд орох боломж гарах нь гэж Николка ер баярласангүй, энэ тухай бодол хэзээ ч биелшгүй үлгэр домгийн зүйл мэт санагдана. 

	Одоо цаанууд бүр нэг нэгнээ залган хоёроороо, гурваараа цас руу тасралтгүй унах боллоо. Нөгөө сонгосон газар хүртэл дөнгөж зуугаадхан мод хэртэй үлдээд байтал толгойн хоёр цаа зэрэг уначих нь тэр. Хөсөг зогсож, тэгтэл ч хөллөсөн цааны тэн хагасаас илүү нь тэр даруй цасан дээр хэвтээд өглөө. Босоогоороо байгаа цаануудын хөл нь чичивгэнэн өвдгөөрөө нугар тусан байна. 

	Николка үүнийг хараад туйлдаа хүрснийг ойлгож, одоо энэ цаануудыг ямар ч хүчээр босгож чадахгүйг ухаарав. Ер нь тэр хүчийг хаанаас ч авах билээ дээ? Мань эрийн өөрийнх нь хөл бас сөхөрчих гээд болдоггүй, энэ өд шиг зөөлхөн цас руу унаад өгөхөд бэлэн байлаа. Гэтэл ямар нэг арга бодох хэрэгтэй байдаг! Хөсгийн цуваа майхан барихад огт тохиромжгүй, цув цулгуй газар зогсож байна. Хоноглоход хэрэгтэй юмнуудыг зулзаган шинэс рүү өөрснөө зөөх хэрэг гарна гэж үү? Ингэх л дутсан юм шиг! Цаанууд маань энэ сүүлчийн зуугаадхан метр газрыг үнэхээр давж чадахгүй гэж үү?

	Николка байдлыг цэгнэж байх зуур Аханя цаануудыг босгох гэж байдаг чадлаараа оролдон эвэр лүү нь модоор балбаж, өшигчин цанаараа дэвсэлж хазаараараа тас ороолгож, сүүлийг нь мушгин нуруу руу нь нугалж дарах зэргээр элдэвлэвч ерөөсөө нэмэр байдаггүй! Николка ингэхийн хэрэг байхгүй, нэмэр болохгүй гэдгийг мэдээд байгаа хэр нь Аханятай элбэн цаагаа нүдэвч нөгөө хоёр цаа зөөлхөн яраглаж айдас хурсан нүд нь бүлтийхээрээ бүлтийжээ. Үүнийг харваас цаа яаж ч өвдөж байсан босож чадахгүй гэдэг нь Николкад тодорхой болсон учир тэр бээр дуугүй болж жаахан хөндийрлөө. 

	Гэтэл өвгөн улам дордож улам уурсан хилэгнэж, цаануудаа онгод нь орсон бөө шиг улам хорсолтой нүдэж, нэг юм бархирч хашхирч байснаа гэнэтхэн саваагаа хажуу тийш нь хаячхаад цааны хошууны дэргэд сөхрөн унаж, мойног хуруугаараа уруулаас нь адтай базаж, гаслан архирах мэт хашхирснаа цааны чичвэлзэн байгаа нойтон хамрыг дайран хазаж, аймаар муухай архиран зумлаж зулгааж гарлаа. Цаа хүн шиг ёолон толгойгоо сэжих төдий болсон ч байраасаа хөдөлсөнгүй. Өвгөн шүдээ чангалан зууж улам чанга улам зэрлэг архиран, гөлөрчихсөн зэрлэг нүднээс нь том том тунгалагхан нулимс асгаран цувна. 

	Николкад өвгөн галзуурчихсан мэт санагдаж мань хүн тас хөшчихжээ. Ямар нэгэн арга сэдэж өвгөнд туслах хэрэгтэй байвч Николка айсандаа болоод хөдөлж чадахгүй зогсоно. Аханягийн архирах нь аяархан бол болсоор чимээ алдаж, тэр бээр шүдээ тавиад, цааны цуст хоншоороос эмээн зайлснаа гэнэтхэн нүүрээ таглаад чанга гэгч нь мэгшин уйлах нь тэр. 

	Николка өвгөнийг нэгмөсөн тайвширч гүйцтэл нь хүлээзнэсний дараа түүнийг дэмнэн босгов. Тэр хоёр жаахан амсхийгээд цаагаа чарганаас нь суллаж, хэрэгтэй юмсаа залуу шинэсний зүг зөөж майхнаа босгов. Түдэлгүй оройн бүрий орж буй тэнгэр өөд шингэн цэнхэр утаа бургиллаа. 

	Николка түлээ базаан бэлтгээд яльгүй амсхийсэн цаануудаа чарганы мөрийн шуудуунаас цас руу гаргаж толгойн бэл рүү туув. Цас жигтэйхэн гүнзгийг хэлэх үү, цаанууд өлссөн, сульдсаныг ч хэлэх үү, одоо цас ухаж хөвд олж идэхийг оролдохоос биш сүрэг рүүгээ гүйх сөгөөгүй гэдэгт Николка өнөөдөр итгэл төгс байлаа. Тэр бээр цааныхаа хүзүүнд дөнгө ч зүүсэнгүй, ийм гүнзгий цасанд дөнгөгүй явахад ч бэрх, хөвд малтахад бүр ч хэцүү. 

	Тэр бээр хамаг бие нь няцарчихсан мэт амьтан майхандаа эргэж ирэв. Орчин тойронд анир чимээгүй, тэнгэрт энд тэндхэн ганц нэг од гялалзана. Энүүхэнд, дөнгөж дөрөвхөн километр орчмын зайд нэг толгой байх агаад түүний бэлд малчны отог байгаа бололтой, тэндээс нохойн дуу хүртэл сонстон байна. 

	«Тэр отог руу очиж, туслуулах нэг малчин олж ирдэг юм бил үү? Бид хоёр хоёулхнаа амбаар хүрч чадахгүй гэж Николка бодсоноо тэр дорхноо энэ бодлоо орхив. — Гурав дахь хүн цаанд хүч сэлбэхгүй. Харин цас нягтарвал явахад хялбар болно». 

	Аханя хэдийн мах чанаж цайгаа буцалгачхаад Николкаг сайхан инээмсэглэн угтлаа. Хоёул хоол ундаа чимээгүй идэж уух зуур Аханя Николкатай харц мөргөлдөх тоолон гүн санаа алдаж гэмшингүй доошоо тонгойно. Түүний урамгүй бодлыг сарниахын тулд Николка «Спидолаа» залгатал майханд тэр даруй цаачны хөгжилтэй дуу хангинаад явчихлаа. 

	 

	Хөвчин тайгын, хөвчин тайгын нутгаараа 

	Жирэлзүүлэн жирэлзүүлэн давхина даа. 

	Хөвчин тайгын, хөвчин тайгын мод нь хө 

	Жирэлзэнхэн жирэлзэнхэн өнгөрнө дөө. 

	Хөнгөн хурдан, хөнгөн хурдан чарга минь 

	Цармаа дагаад, цармаа дагаад довтолгоно доо. 

	Хөвөн цагаан цас нь, хөвөн цагаан цас нь 

	Архан талд минь, архан талд минь бударна даа... 

	 

	Аханя толгойгоо гэдийсхийн, сүүлийн үед байнга нэвтрүүлж байгаа энэ дууг анх удаа сонсож байгаа мэт хүлээн авагч руу гайхан хачирхаж харснаа дууг цааш нь сонсох тусам царай нь бүр доромжлуулсан янзтай боллоо. Тэгтэл ч энэ сэргэлэн дууг олонтоо сонссон Николка одоо мөн түүний хөнгөмсөг, тоглоом наадмын шинжтэй үгсийг тогтон бодож үзлээ. Энэ дуунд ус мөс, тэсгэм хүйтэн шуурга, гүнзгий цас, нойргүй шөнө, зовлонт нүүдлийн аль нь ч алга, цаачдын нарийн төвөгтэй, хэцүү мэргэжлийн тухай хүмүүст өчүүхэн төдий болох нь ээ ойлголт өгөх юм энэ дуунд байхгүй болохоор чухамдаа тэр чигээрээ худал ажээ. 

	 

	Хөнгөн хурдан, хөнгөн хурдан чарга минь 

	Цармаа дагаад, цармаа дагаад довтолгоно доо. 

	Хөвөн цагаан цас нь, хөвөн цагаан цас нь, 

	Архан талд минь, архан талд минь бударна даа... 

	Хурдан морь нь ч сайхан хой!

	Хул илжиг нь ч сайхан хой!

	Халиун ат нь ч сайхан хой!

	Хамгаас дээр нь цаа шүү хой!

	 

	Николка энэ жилүүдэд үнэн хэрэг дээрээ хэдэн удаа чарга дээр сууж явснаа санах гэж хүчлэн бодлоо. Тэгтэл дөнгөж хоёрхон удаа сууж тэгэхдээ чарганы бэлэн мөрөөр явахад л сууж явснаас биш бусад бүх тохиолдолд мань хүн нөгөө малчдынхаа адил мод, хадыг зайчлан, мөс тошин, түргэн голыг гатлан, өндөр даваа асга хад өөд мацаж, өтгөн ширэнгэ шугуй дундуур шургалж хөсөг юүгээн хөтөлж чангааж явсан ажээ... 

	— Аханя! Энэ дуу танд сайхан байна уу? хэмээн Николка инээмсэглэн асуув. 

	Өвгөн толгой сэгсэрч дууг сонсозносноо харамсан сүүрс алдаад, 

	— Энэ дуу ч ёстой хов хоосон юм даа... гэж үнэнээ хэллээ. 

	Тэгснээ өвгөн дахин тэргүүнээ гудайлгаад гүн бодолд автав. Маргаашийн тухай ч бодсон байж магадгүй, эргэн ирэхгүй залуу насныхаа тухай ч бодсон байж магадгүй, тэр бээр бодох дурсах дуртай, энэ нь чухамдаа тэнхэл муутай, өвчин хуучтай өвгөний оронд хөгжилтэй чийрэг залууг харсан юм шиг болдог хоёр дахь амьдрал нь билээ. 

	Хоёр малчин маргааш нь арван километр зам туулж Нүхт гол хүрлээ. Голын мөсөн дээр цас нимгэн байсан учир гурав дахь өдрөө сайх хөсөг арван таван километр урагш ахижээ. Түдэлгүй цас дагтаршин нягтарч цаанууд лагалдуулан туучихын оронд гэдсээ хүртэл шигдчихээд байх болж, хурд нэмэгдээгүй төдийгүй нойтон цас цана, чарганы уланд товхрон наалдах тул байн байн зогсож цаагаа түр амсхийх завсар тэр товхыг ховхолж цэвэрлэх хэрэг гарна. 

	Замд хэрэм, булганы мөр хаа сайгүй тааралдана. Хоёр малчин хандгай хэд хэдэн удаа харсны гадна байсхийгээд л голын ятуу тэр хоёроос үргэн дэрхийцгээнэ. Цайран буй шинэсэн ойд шувууд тасралтгүй баясан шулганалдана. Гялалзаж гялтганах цасан дунд улаан бургасны төгөлүүд ягааран тодорно. Хонин бургасны гөлөгний исгэлэн үнэр хамарт өртөн, голын мөс цөмрөн суусан байх нь хавар эхэлсний мадаггүй шинж даруй мөн. 

	Өнгөрсөн намар Аханя шинэ замаар оторлохын эсрэг тас зөрж байсан нь санаандгүй тэгсэн биш, малчдад ямархан бэрхшээл тулгарахыг өвгөн цаачин сайн төсөөлж байсан. Тэгтэл ч нөгөө олон бэрхшээлийг удаан хүлээх хэрэг гарсангүй. Цаа заяасан заншлаараа тэнгисийн зүг, явж сурсан үүрдийн танил замаараа гүйх гээд болдоггүй, цаан сүрэг энэ тэнгис, энэ замтай үеийн үед бэхжин батажсан бөх холбоотой ажээ. 

	Малчид сүргээ хоног тойрон хариулж манаж, арайхийн тогтоон барьж байлаа. Сүрэг нь үүр буурийг нь сандаасан шоргоолж шиг бужигнан буцалж, язганан давхилдаж, тэнгис хүрэх зам урууддаг голын хөндий рүү бэлччих гээд амар заяа эс үзүүлнэ. Заримдаа тийшээ явж амжсан байх боловч лагалдсан нойтон цастай учир малчид сүргээ амархан гүйцэж, буцааж уул руу хуучин байсан газарт нь тууж авчирна. Үүр цайхын үеэс цас хатууран цардмал зам шиг болдог учраас тэр үед тун хэцүү. Тийм царцанги цасан дээгүүр цаа хар эрчээрээ давхидаг учир жижүүрлэж байгаа малчид хөндий рүү амдан бууж, толгодын бэлээр нааш цааш харайлган цаагаа хөндий рүү алдчихгүйн тулд саваагаараа хар мод балбан, хашхирч гуаглан буцааж үргээхийг хичээнэ. Гэтэл нөгөө адасгууд чинь заримдаа аль нэг завсраар яаж ийгээд гарч зугтах нь бий, тэгвээс царцсан цас цөмөрч бутарч эхлэх хүртэл мөн ч олон километр газар араас нь хөөх хэрэг гарна. Тэгж хөөцөлдсөний эцэст сульдаж цуцсан малчид майхандаа туйвлаж гуйвсаар ирдэг билээ. 

	Ялангуяа шинэ малчин Афоняд яггүй хэцүү байлаа. Николка түүнтэй хэд хэдэн удаа хамт шөнийн жижүүрт гарсан агаад нөгөөдөх нь бөхөж байгаа түүдгийн хажууд байсхийгээд л нам унтчихсан байна. Тэр бээр, 

	— Хүүе Афоня! Босоорой, Афоня! Босож үз. Мөд үүр цайна, цаа маань одоо доошлоод эхэллээ хэмээн нөхрөө дугтчин сэрээнэ. Цаадах нь, 

	— За тэгье, бослоо, одоо бослоо... гэж уриалагхан хэлсэн хэр нь унтсаар л байна. 

	Николка Афоняг өрөвдөн, тээнэгэлзэсхийн зогсоход цаанууд нь үүрийн бүрийгээр царцсан цасан дээгүүр хөдөлж эхлэх нь тодхон сонстох тул мань эр зориг орж, унтаж байгаа нөхрөө шийдэмгий сэрээнэ. 

	За нөхөд минь, цаагаа төллөтөл нь тогтоож байх л гол нь шүү хэмээн Долганов ядарсан малчдаа тайвшруулж, 

	— Мянжгууд тугаллачихвал гүйх нь багасаад ирнэ. Энэ анхны жил л тогтоогоод авах чухал, тэгвэл дараа нь дасчихна. Мянжиг энэ удаа энд төллөчихвөл хойтон бас л ийшээ тэмүүлнэ, нялх төлийн тухайд гэвэл тэнгис орох замыг ерөөсөө мэдэхгүй амьтад болно гэхэд Аханя ханиалгаа дараад, 

	— Окси, үгүй ер! Михаил, чи ерөөсөө буруу юм ярьж байна. Энд гарсан хугашууд ч гэсэн тэнгис орох замыг хожим олох л болно. Тэр хугашууд тэнд ерөөсөө очиж үзээгүй ч гэсэн үүнээс урьд юу байсан, юу байгаагүйг тэртэй тэргүй сайн санаж байдаг юм, өвөө эмээ нь хаашаа явж байсан байна, ач нь тийшээ явна, гуч нь тийшээ бас явна, энэ цаа гэдэг амьтан чинь тийм ойтой байдаг юм гэж зөрөв. 

	— Зүгээр Аханя, хамтрал энд давс, зөндөө давс аваад ирнэ, тэгээд цаа давсны амт аваад л шинэ нутагтаа ганцхан жилд дасаж орхино хэмээн Долганов тайван хэр нь итгэлтэй дуугаар өгүүлэхэд малчдын сэтгэл тайвширна. 

	Николка «Өвгөн уймарч байна, ер нь өвөгчүүл дандаа уймраа байх юм, үглэж л байх нь таарсан улс» хэмээн бодлоо. 

	Гэвч өвгөн уймарч сандарсан хэрэг огт бус, тэр бээр юу ярьж буйгаа мэдэж байгаа билээ. Мянжгууд нь яг төллөхийнхөө өмнөхөн цөмөөрөө нийлээд хашхирч гуаглах харуулын хүмүүсийг тойрон галзуурсан мэт юунаас ч айхгүй хөр цас, шавар шалбааг дундуур давхих нь давхиж, сажлах нь сажилж тэнгисийн зүг хөндий уруудан тэмүүлцгээлээ. 

	Сүргээ хормын төдий ч харуул манаагүй орхиж болохоо байсан тул малчид унтах амрахаа умартан өдөр шөнөгүй цаагаа эргэж байхад нэмэрт нь саяхнаас ичээнээсээ гарч буй залуу баавгайнууд амар заяа үзүүлэхээ болилоо. Ойртож яваа баавгай үзэгдвэл сүргийн хоёр талаар харуулдаж байгаа малчид дээш нь нэг хоёр хий буудахад нөгөө араатан голдуу л эргэж зугтаадаг боловч заримдаа сүрэг рүү шууд дайрдаг баавгай тааралдах тул тийм нэгийг нь алахад хүрнэ. 

	Николка тэнгисээ улам олон дурсах болж, тийш нь даллан дуудаад байх шиг. Чад падхийн ноцож буй түүдгийн дэргэд зүүрмэглэн суухад уулсын нүцгэн халцгай хярд салхи шуугьж байх нь тэнгисийн давлагаа эргээ алгадан байх шиг санагдана. Бусад малчин ч тэнгисээ санаж байгааг Николка Түдэлгүй ойлгожээ. 

	Маяканы нуруун дээгүүр тэртээ өндөр тэнгэрт тайгын галуу гурвалжлан нисэх нь сүүтгэнэн харагдана. Малчид нисэн одох жигүүртний сүргийг гэдийхээрээ гэдийн чимээгүй ширтэнэ. Тэгтэл ч шовх сарьдаг уулсын цаагуур гурвалжилсан цуваа замхран далд орж, эзэнгүй тэнгэр өнчрөн үлдэх мэт намуухан цэлийнэ. 

	— Тэнгис рүү нисээд явчихлаа гэж Долганов өгүүлэхэд атаархсан янз илхэн мэдэгдэв. 

	— Тийм ээ, тэнгис рүү одлоо хэмээн Фока Степанович гунигтайхан нотолж өгүүлэв. 

	Яагаад ч юм бэ, цөмөөрөө санаа алдаж дор бүрдээ бодол болжээ. 

	Энэ хөвчид нар шарах нь ер бусын илчтэй, ялангуяа нөмөр газарт бол нарны цонох илч улайссан зууханд тулаад очсон мэт төөнөнө. 

	Уулсын энгэр өврийн цас харсаар байтал хайлан шуугдаж, харин арын ангал хавцлын цас огт хэвээр аж. Гэвч харахад л ийм байгаа болохоос биш зузаан хунгарласан цасны доогуур тоо томшгүй олон ус горхи ялан дийлэгчийн амьсгаагаар шуугьж байгаа билээ. Малчдын нүүр гар нар салхинд жигтэйхэн харшжээ. 

	Эмгэгтэй хугаш харуулдсан хэрээ сүргийн дээгүүр байнга эргэлдэн заримдаа баавгайд бариулсан цааны мах тэдний зууш болно. Тайгын баавгай тэнгис орчмынхоос хамаагүй догшин ширүүн, ихэнхдээ хүн үзээгүй байдаг учир хүнээс айх нь битгий хэл дайрах гэж оролдох нь элбэг. Тэр баавгайнуудыг хүний замаас зайлдаг болгож сургах хэрэгтэй учир малчид чухамдаа баавгайн эсрэг дайн зарлажээ. Хагас сар болоход майхан тойроод есөн баавгайн арьс дэлгээтэй байлаа. Аханя хоёр, Фока Степанович гурав, Долганов гурав, Костя нэгийг алжээ. 

	Николка цаадуулдаа атаархан баавгай алахыг мөрөөдөн байвч нэг л аз нь таарахгүй байлаа. Тэгтэл ч нэг аяс нь таарлаа. Николка Долганов хоёр өглөө жижүүрийнхээ халааг аваад нэгэн жалганы хойд ар дээр зогсоод хавийн уулсыг дурандлаа. Николка ханатал дурандчихаад дурангаа гэрт нь хийж жалганы ёроол руу зүгээр л нэг харснаа сэрдхийн цочжээ. Тэртээ дор цасан дундуур гүнзгий шуудуу татуулан нүсэр том хар баавгай аажуухан гэлдэрч явна. Баавгай жалгыг хөндлөн гараад сүрэг рүү ойртон айсуй ажээ. 

	— Баавгай! Баавгай айсуй! хэмээн Николка айх гайхах зэрэгцэн дуу алдаж доош нь гараараа заав. 

	— Чи тэгээд юундаа шуугиад байгаа юм бэ? гэж Долганов дурангаа бушуухан далд хийх зуур өгүүлж, 

	— Хөөгөөд оч! Юундаа зогсоо вэ? Хөө! гэж хэлчхээд өөрөө тэр даруй таягаараа хүчтэй хатгаад гулган доошлов. 

	Цас ихтэй, шалбаагтай газар богино бахим хөлтэй баавгай зоогдоод хөдөлгөөн муутай учир цанаар хөөж очоод араас нь буудаж алдаг тухай Николка малчдын ярианаас сонссон билээ. Гүйцэгдсэн баавгай эсвэл хүний өөдөөс дайрдаг, эсвэл өөрийнхөө мөрөөр буцаж цас нь нягт бөгөөд нимгэн уулын хажуу руу зугтаах гэж оролддог, тийм баавгайн хөлд өртвөөс ёстой хөөрхий болно гэж мэд. 

	Николка энэ бүхнийг хоромхон зуур сэргээн бодохуй энэ хооронд Долганов хэдийн налуу арын дунд хэрд гулсаж яваа харагдав. Тэр бээр газарт наалдчихсан хөлөө салгаж, хүчлэн таягдсаар бригадын даргын араас жирийлгэж, түүнийг гүйцэж түрүүлсэн авч цанаа баавгайн мөр лүү чиглүүлэн хар хүчээрээ таягдсаар байв. Тэр бээр «Бушуу! Бушуу!» хэмээн өөрөө өөрийгөө шавдуулна. Толгойн бэлд цана нь хайлмагтсан хөр цас руу шигдчихлээ. 

	— Мөрт нь ойрхон явж болохгүй! Мөрөөс холхон, зайдуу яваарай!!! гэж Долганов хашхирлаа. 

	Гэвч Николка түүнийг эс анзааран хэдийн баавгайн мөртэй зэрэгцэн гүйж явлаа. Тэр бээр бүр хор шар нь буцлах мэт улам хурдална. Баавгай хэдэнтээ хулчганан эргэж харснаа хурдаа нэмэн шогшуулж цагаан хөөсөнд умбах мэт цас руу нэг далд орж, нэг ил гаран майжганахыг Николка үзээд улам ааг орж «Гайгүй ээ, чи зайлахгүй! Чи зайлж чадахгүй!» хэмээн заналаа. 

	Анчин араатанд ойртсоор. Араатан ч удалгүй үүнийг мэдэв бололтой огцом эргэж нэгэнтээ архираад анчин руу үнэмшмээргүй шалмаг дайрч ирлээ. Николка суурьтайнхан зогсож аваад юу юугүй дүүлэх мэт айсуй яваа баавгайн оволзон буй дух руу карабинаа шагайж байгаад буудваас араатан үхэтхийн унаж хөдөлгөөнгүй болов. Николка замгаа татаж хаагаад дахин нэг буудсанд баавгайн сахлаг үсэнд сум нь шалхийх сонсогдсон боловч араатан татвасхийсэн ч үгүй, аюулт хумстай савраараа цас манаруулж самардсан ч үгүй, духгар толгойгоо цас руу шаасан чигээрээ анчны өмнө бөөн хар юм хэвтэнэ. 

	Энэ бүхэн түргэн зуур, ердийн юм шиг болсныг хэлэх үү, Николка айх, баярлахын алиныг ч амжсангүй, гагцхүү чих нь шуугих агаад мань хүн энэ үсэрхэг бул хадыг харахдаа цасан дороос цухуйж буй хэлбэр дүрсгүй энэ овгор хар юм хэдхэн хормын өмнө сэтгэлд багтамгүй их хүч, хурд, хорслын цогцлол байсан гэдэгт үнэмшиж ядна... Энэ чинь зүүд биш биз? Николка эргэн харвал карабинаа мөрлөн үүрсэн Долганов толгойн бэлээс өөр лүү нь дөхөж явна. Бригадын дарга сэтгэл хангалуун толгой дохиж байхыг үзвэл мань хүн, Николка Родников л энэ хүчтэй, хурдан, догшин араатныг алчхаад, тэр нь нэгэн ой тойнд оромгүй жигшим муухай хүчинд базуулж хумхиулсан, ямар ч аюул байхгүй үхдэл болоод өөрийнх нь хөл дор хэвтэж байгаа байх нь. Харин энэ баавгайг цааш нь яах вэ гэдэг тухайд Николкагийн хувьд баярлах ч юм байсангүй, сониучирхах ч юм байсангүй. 

	Зогсоо чөлөөгүй хайлж байгаа цасны уснаас оволзтол үерлэсэн олон гол горхи цаанд, ялангуяа хугаштай мянжигт давж туулахын аргагүй саад болжээ. Тэнгис орох сүргийн зам нэг хэсэгтээ хаагдах нь энэ. Цаанууд тайвширч хаашаа хамаагүй давхилдахаа больж, малчид ч сая нэг сэтгэл амсхийлээ. 

	Хакенжа голын хөндийн нам дор газар тэр аяараа цасны усанд автжээ. Үдээс хойш өдрийн дулаан оргилдоо хүрэх үед усны үер онцгой нэмэгдэнэ. Урцны хажуухнаар урсаж байгаа горхийг өглөө нар мандахын өмнө малчид амархан харайж гарч байсан бол үд гэхэд энэ горхи хүн битгий хэл ачааны адуу хөл алдмаар улаан хоормог болон оволзон шуугина. Малчид хоёр километр хэртэй өгсөж байж түүнийг тойрч гарна. Харин нар баруун тийш хэвийх тусам горхины дуу шуугиан намдан намдсаар маргаашийн нарнаар дахин сэрж үд дундынх шигээ шаагин оволзохын тулд үүр шөнийн зааг дээр бүр номхроод явчихна. 

	Сааралтсан хар модон ой тун сая соёолсон шилмүүсэндээ ичингүйрэн нуугдаж, алсаас харахад тайгыг тунгалаг цийлгэр ногоон туяа бүрхсэн мэт агаад бэл хөндийн хараахан хайлж гүйцээгүй цагаан цасан толбо, тоо томшгүй олон гол горхины хоорондуур одой хусны бут сагсайтал гөлөглөж, тийнхүү нялх ногооны үнэр цас, шар усны үнэрийг даван ханхлах боллоо. 

	Долганов Николка хоёр зургаадугаар сарын сүүлчээр нэгэн шөнө гурван цагт босож хоол хүнсээ аваад урцнаас гарч, алсад цэнхэртэн байх уулсыг зорилоо. Гарсан хугашийнхаа тоог хамтралд мэдээлэх цаг болжээ. Шумков зав байхгүй учраас түүнийг ирнэ гэж хүлээлгүй хугашаа өөрснөө тоолох хэрэгтэй гэж тэр бээр бүр дөрвөн сард малчдад анхааруулсан билээ. Одоо яая гэх вэ, өөрснөө хий гэсэн хойно өөрснөө л хийхээс. Мэдээний товчоо ч хөнгөхөн л дөө, харин төв орох зам урт, цаг хайран. 

	Ан амьтдын шавааралдсан мөр нэгэнт татарсан гол горхины тулах эрэг рүү нэг ойртон, нэг холдоно. 

	— За, пингээ хүрэнгүүтээ л энэ горхийг бүр орхино, давааны цаана Хабата гол байгаа. Хабата гэж манай хэлээр халзан гэсэн үг. Хабата голоос тэнгисийн хөвөөнд байгаа Иреть толгой харагдана. Малкачаны адагт Броховын загасны комбинатын хавьд адууны хороо бий, тэнд Купцов Яким гэж нэг хараалын бунхан мордвин аж төрдөг юм. Гэхдээ эр хүн шиг эр, тэднийд заавал цай ууцгаана. Мань хүн адуу малладаг юм, тэднийхээс Брохово ойрхон, гучаадхан километр. Чи бид хоёр хоёр зуун тавин километр замыг хоёр хоногт туулах ёстой, тэгээд тосгонд нэг хоёр өнжинө, алмайрч суух зав байхгүй. Бидэнгүйгээр манайхан бүр эргэлдэж гүйцнэ, бид энэ отрын шинэ замыг шал дэмий зөвшөөрчээ. Васька нэг л залилаад байна, лав л бэлчээрээс болж тэгээгүй, миний зүрх нэг л мэдээд байна... гэж яриад Долганов чимээгүй болж ярихын аргагүй түргэн алхлав. 

	Эргэн тойрон наранд гийсэн цайвар ногоон шинэсэн ой налайж, түүний дээгүүр баруун зүүнгүй явган ширэнгийн ногоон хажлагатай халцгай оргилууд нь нэгэн зүгт ханарсан эгц шовх сарьдгууд бодлогошрон дүнсийжээ. Тайга хэн нэгнийг энхрийлэн бүүвэйлэх мэт намуухан шуугьж, түүний аясаар сонстох төдий харгиатан буй голын болор мэт тунгалаг уснаа мөнгөлөг хадар загас сэлүүр нь чичирхийлэн зогсож байна. Булгийн ус лугаа адил ариухан агаар амьсгалмагц хамаг биеэр сэрүүцүүлэн тархаж, Николкад амьсгалах биш агаар залгилж байгаа мэт санагдана. 

	«Амьдрал гэж гайхам сонин зүйл юм! Хүн гэдэг амьтан гүйж харайгаад л, зовж зүдрээд л, аль нэг юманд сэтгэл дундуур, аль нэгийг эрж хайгаад л. Чухамдаа юу хайх вэ дээ. Хамгийн гол баялаг ой тайга, уул нуруу, энэ цэнхэр тэнгэр, гол горхи, хүний амьсгалж байгаа цэвэр агаар энэ тэр чинь энэ байна. Энэ бүхэн багадна гэж үү? Хүнд өөр юу хэрэгтэй юм бэ?» хэмээн Николка бясалган эргэцүүлнэ. 

	Үд дундын үед хар модны холтсыг хуулсан хуучин ормууд замд нь үзэгдэж эхэллээ. «Тэгэхлээр пин удахгүй хүрэх нь» гэж Николка таамаглалаа. Тэгтэл ч үнэхээр газраас тээр өндөрт пингийн дээвэр цухуйв. Дөрвөн шон дээр барьсан, цагийн эрхшээлд харласан ч гэсэн бөх хэвээрээ, зуугаас доошгүй жил эдлэхээр тооцоолсон пагдгар пин билээ. 

	Түрүүлж явсан Долганов гэнэтхэн үүрч явсан карабинаа бушуухан мултлаад суун тусав. Николка түүнийг дуурайж мөн суун туссанаа сая болгоомжтой өндийж бригадын даргын харж байгаа зүг рүү харлаа. Пингийн дор нэг баавгай хөл нь дээшээ тэрийчихсэн гэдрэгээ хараад хэвтэж байх агаад хоёр бөөрнийх нь арьсыг махыг нь гартал хуулж, шийрийнхийг нь тууш тууш цуулаад навсайтал унжуулчихсан, хавь орчных нь гишгэлэгдэж, цус хатсан газар дээр бөөн бөөн туг үснүүд, өмөлж хаяад наранд харласан хэсэг хэсэг мах хэвтэж харагдана. 

	Николкагийн ар гол руу хүйтэн оргиж Долганов руу өөрийн эрхгүй ойртон очиж винтовынхоо бариулыг базлаа. «Энэ аварга том баавгайг ямар аймшигт амьтан хүүлчихээ вэ? Дэргэд нь байгаа юм биш биз?..»

	Малчид хавь орчныг түгшүүрлэн нэгжин харж чих тавин чагналаа. Хөх цэцгий амар жимэр шулганалдан, ой санаашрах мэт дүнхийнэ. Тасар татуулсан баавгайн махан дээр ялаа буцална. 

	Малчид буугаа бэлэн барьсаар пин рүү бүүр дөхөж очив. Пингийн шон цус, тосонд будагдаж баавгайн хумсанд урагджээ. Энэ нь дугуй соёо нь хугарсан асар том эм баавгай байлаа. 

	Долганов эмгэнэлт явдал болсон газрыг шинжиж үзээд, 

	— Энэ чинь эрэгчиндээ бариулчихсан юм байна гэж итгэлтэй өгүүлэв. 

	— Яалаа гэж ингэж алдаг байна? Одоо чинь баавгайн орооны үе шүү дээ. Эмийгээ ингэх нь байтугай, түүнээсээ болж эрэгчнүүд нь хоорондоо уралцах ёстой гэж Николка гайхаж хоцров. 

	— Тэгдэггүй явдал бас бий. Заримдаа хөгшин баавгай хардаж эмэгчнээ алдаг юм. Яг үнэн шүү, чи үнэмшихгүй байна уу? гэж Долганов Николкагийн эргэлзсэн харцыг үзээд гоморхон өгүүлэв. 

	— Баавгай хардана гэж байх уу даа? Хүн биш шүү дээ... 

	— Байлгүй яах вэ! Чи тэгж ярихын хэрэггүй. Баавгай гэдэг чинь хүн шиг ухаантай амьтан. Нэг эмэгчиндээ дурлачихвал жил болгон ороо нь орох үедээ түүнийгээ хайна, тэгээд зөвхөн түүнтэйгээ л зугаална. Тэр эмэгчин нь өөр баавгайтай зугаалах ёсгүй. Эм нь эхнэр, эр нь түүний нөхөр юм шиг. Харин эм нь хүлээж тэсэлгүй өөр баавгайд гишгүүлчихсэн байвал эр нь ирэнгүүт үнэрлээд л аль хэдийн өөрөөс нь урваж хөрвөснийг нь андахгүй мэддэг амьтан. Тэгээд цаадхыгаа барьж, арьсыг нь ингээд тууз туузаар нь хуулчихдаг юм. 

	Зодолдож байхдаа ёстой муухай бархиралдана. Сонссон цагт үстэй толгой өрвийгөөд явчихна шүү дээ. 

	За эндээс явцгаая, уул нь эндээ цайгаа ууя гэж бодсон юм, одоо даваан дээр гарч байж л гал түлсэн нь дээр боллоо. 

	Хоёр малчин замаас гарч уулын халцгай өөд авирцгаалаа. Замд нь байн байн цастай мөргөцөг тааралдаж тэр болгоноос уугаад уугаад ханамгүй цэнгэг хүйтэн ус чулуу даган гожгодно. Нэг тийм усан дээр мань хоёр хагас цаг хэртэй амсхийлээ. Жижигхэн гал асааж, сэнжтэй аягандаа ус буцалгаж, цайныхаа аагийг өөр өөрийнхөө санаснаар тааруулж идээшлүүлээд хөрж байх хооронд нь хулд загасны хуурай борцыг ясны царцсан тосоор амтлан идэцгээв. 

	Малчид усны хагалбар уулыг даваад нэгэн эгц хавцлын орой дээр ирж туйлын цагаан шөнөтэй золгов. Цайгаа түргэн пурхийлгэж, оройн хоолоо идээд эрээн даавуугаар хийсэн шумуулын хамгаалалт саравчаа босгож, бутны мөчир зулж дэвсээд тэр даруй нойрт автлаа. Нам гүм, сэрүүхэн шөнө болов. Сайх хоёр өглөө нь хөндий рүү буумагц түймэрт хуйхлуулсан нутагт орж, өдөржин тийм газраар явахад Николка энэ завсар шувууны жиргээн, араатны хөлийн чимээний алийг ч хүний урамд сонссонгүй, ганцхан ч болох нь ээ ногоон мөчир үзсэнгүй, гагцхүү хаа нэгхэн үнсэн дороос өлөн цайвар ногооны шилбэ цухуйсан байх агаад энд тэндгүй хүрэн хөвд сааралтана. Модны нүүрс байн байн хөлийн уланд шажигнаж, үнс пүргэн хамар загатнуулна. Үхмэл хөсрий хар моднууд, хар хожуулууд, үнс хөвд өвс л үргэлжилнэ. Энэ бүхнийг хүүрийн газрынх лугаа адил анир чимээгүй байдал нөмөрчээ. Чухам энэ учраас ийм үхширмэл орон зайд явж байхад, бурхны авралаар орчлон тэр чигээрээ ийм бус, энэ бүхэн тун удахгүй дуусахдаа л нэг дуусаж, хүний замд давирхай, мөөг сэлтийн тансаг сайхан үнэр ханхалсан, шувууны шулганаан, учир битүүлэг намуухан дуу чимээгээр дүүрсэн түнэр ногоон ой заавал тааралдана гэж бодохуйд тэр бодол ер бусын баяртай, аз жаргалтай, гэгээн саруул болдог буюу. 

	Долганов Николка хоёр амласан ёсоороо долоо хоногийн дараа Маяканд буцаж ирэхэд эднийг нөхдөөс нь гадна ялаа шумуул, зуны отрын үе эхэлсэн болохоор улигт хар ажил нь тэсгэлгүй хүлээж байв. 

	Өмхөрсөн хожуул, унуул мод зэргэлсэн задгай гал урцны эргэн тойронд өдөр шөнөгүй утаа баагиулж цаа энэ майг бараадан ялаанаас амь зогоож, малчид ч мөн энд тугалаа имнэж, этэр, дасван энэ тэрээ хөнгөлж, унаа хөллөгөөнийхөө цааг барьж авч, хүнсэнд зориулан зарь төхөөрч, хамаг ажлаа энэ утаанд хийнэ. Нядалсан цааныхаа махыг тошин мөсөнд хадгалан, хэрэв тийм мөс байхгүй бол урцандаа гал түлж утна. Цөцгийн тосоо гурил дотор хадгална. Гуравдугаар сард пин дотор гурилд хийсэн цөцгийн тосыг халуун зунаар гаргаж ирэхэд тун сая хөргөгчөөс авсан мэт шинэхэн бөгөөд хөлдүү чигээрээ байдаг билээ. 

	Гэтэл энэ зуны бүгчмийг хэлэх үү, ангал хавцлын жижигхэн булаг уснууд цөм хатаж ширгээд, өвс ногоо цагаас өрсөн гандаж, хөлд өртсөн хөвд шажигнан шар нунтаг болж бутарна. Заримдаа ангаж аахилсан тайгын дээгүүр тэртээ дээр сэмжин цагаан үүл алгуурхан нүүж, дооглох мэт горьдоосноо алга болж, дахиад л оройгүй хоосон тэнгэр мэлтийгээд байх нь тэр. 

	Халуун шатсан үд дундын үед шувууд хүртэл дуу шуугаа хурааж, өлөнт намаг бараадан, навч ногооны авралын сүүдэрт хоргодно. Шумуул мөн нэг тийшээ алга болж, гагцхүү соно л босоо, хэвтээ, хөдөлж байгаа бүхний дээгүүр эрээлэн нүүгэлтэж тарчлаана. Малчид ийм цагаар малынхаа ажлыг орхиод урцандаа ирж, өдрийнхөө ундыг ууж нэг хоёр цаг амарцгаана. Николка Афоня хоёр үдийн хоолоо идчихээд чармаа шалдагнаж, соныг бажгадан үргээсээр булгийн хүйтэн усаар өөрсдийгөө яаран сандран шавшина. 

	Ийнхүү усанд ороход бие сэргэн алжаал тайлна. Николка бусад малчныг усанд оруулах гэж уриалсан боловч цаадуул нь хүйтэн уснаас айгаад залуусын баяр хөөр болцгоож байгааг ер тоогоогүй учир тэр урилга нэмэр болсонгүй. Тэд «Усанд орцгоож л бай, шуухинаа тусахаараа та нар мэднэ ээ, гайгүй» гэцгээнэ. 

	Николка дөнгөж өдрийнхөө тэмдэглэлийг бичих төдийхөн зав гардаг учир ном уншихаа бараг больжээ. Гэхдээ унтаж босмогц урьдын адил хүнд чулуугаар дасгал хийж гараараа газар тулан суниахын зэрэгцээ Афоняг хаа нэг гуйж барилдана. Афоня тийм жулдрай банди биш ч гэсэн Николка түүнийг төвөггүй дал шороодуулдаг тул энэ нь түүнд доромжлол шиг санагддаг бололтой, тэр бээр Николкатай барилдахаасаа тун их хойргоших болжээ. Николка удалгүй овтой арга олж Афоняд ойчиж өгөөд байх болсон нь хэрэг болж цаадах нь дуртай барилдаж эхэлжээ. 

	Афоня цаачны хүү болохоор овоо түргэн мэргэшиж байв. Тэр бээр сайхан сэтгэлтэй, инээмсэглэх дуртай, хийх юмаа сайн хийдэг тул малчдын сэтгэлд дорхноо нийцжээ. Нүүдлийн амьдрал, ой тайга, түүнтэй холбоотой бүх юм Афонягийн сэтгэлд нийцэж байгаа нь илт. Нар жаргасны дараа тайга руу шуурга мэт оволзон бууж ирдэг шумуулд шавуулчхаад ядарсандаа хөл дээрээ тогтож ядан байхдаа ч гэсэн мань эр амар заяа үзүүлэхгүй дайраад байгаа шумуулыг үргээж «Үгүй, ингээд шавчихдаг чөтгөрүүд шүү, үхэх сөгөө өгөхгүй юм» хэмээн уур уцааргүй хээвнэг өгүүлнэ. 

	Тайгад тэр болгон дуран хэрэглэхгүй, уулын нүцгэн халцгай, бэл газраас л хараа сайтай, бусад ямар ч газарт тайга тэнгэрийн хаяаг халхалчихна. Ийм байдалд мөр шинжээчийн мэдлэг дадлага маш чухал. Малчид бэлчээрийн захаас гарсан ганц ч болов цааны мөр анзааралгүй өнгөрөхгүйг хичээн голдуу л газар шагайж явна. Зуны цагт тайгаас ганц нэгээрээ тасарсан цааны мөр олно гэдэг амаргүй ажил, тийм мөрөөр олон километр явна гэдэг бүр ч хэцүү. Хөвд дээр гарсан цааны мөр гурав дөрвөн жил танигдам хэвээр байдаг ахул чулуурхаг хатуу хөрсөн дээрээс мөр олж харахын тулд онцгой анхаарал шаардагдана. 

	Малчид долоодугаар сарын сүүлчээр болзсон газраа Шумковыг хүлээж ядан байвч горьдсон хугацаа цөм өнгөрч наймдугаар сар гарсан атал мань хүн байдаггүй чигээрээ. 

	Малчид Шумковыг тийнхүү хүлээж тэсэлгүй Зүүн Нүхт голын эх өөд нүүцгээв. Яг энэ өдрөө хөллөгөөний цаануудаа тавиагүй дээрээ хоосон богцнуудаа ачиж аваад Аханя Николка хоёр үлдсэн хүнснийхээ зүйлийг олж ирэхээр Маяканы пин рүү хоёр цуваа хөсгөөр гарлаа. 

	Маргаашийнх нь үдийн алдад пиндээ хүрч ирэв. Пингийн ойролцоо голын хөвөөн дээр хайгуулчдын майхны яс мод байхыг мань хоёр олж үзэв. Энд тэндгүй сонин цаасны өөдөс, нөөшний лааз, хар цаасны тасархай, уулын бэлээс авчирсан чулуу, юу ч үгүй урж тастсан цамц, хамхисан хусуур хүрз, ишгүй ёотуу энэ тэр хөглөрөн байна. 

	Николка отог буурийг сайтар эргэцүүлж хараад энд нэг нохой, гурван морьтой дөрвөн хүн байжээ гэж дүгнэв. Энэ рүү хайгуулчид Атка голоос ирсэн байж магадгүй, эсвэл Нявленгиний татмаас нуруу давж ирсэн байх. 

	Николкаг отог ажиглаж байх зуур Аханя өөрийнхөө цаануудын ачааг буулгачхав. Тэр бээр отог руу ойртож явахдаа брезент түрийтэй гутлын өсгийн мөр олж харсан агаад хог новш хөглөрөн, ямар ч шаардлагагүй байхад мод цавчиж унагаасан энэ тэрийг бүр холоос мэдээд дургүй нь хүрч явсан бол пингийн дөрвөн хөлийг баахан шулж цавчсаныг үзээд бүр гутарчихжээ. Тэр хавьд нь цавчдас, зомгол байхгүйг үзвэл гал ноцоох гэж пингийн хөлийг шулсан байх нь! Баавгай хүртэл хөнддөггүй, бүхэл бүтэн зуун жил болсон пин сэн... 

	Өвгөн тайвшрахын тулд явган суугаад ярвайн байж тамхиа асаан хоолой хорсгосон гашуун утааг гүнзгий гэгч нь сорлоо. Аханя «Энэ улс пинд авирч орсон хэр нь явахдаа шатаа зайлуулахыг мартчихсан байх юм. Пинд шат тавиастай орхиж яаж болох вэ дээ, нохой зээх шатаар амархан дамжаад пинд орчихно шүү дээ. Нохой зээх хамаг хүнсний зүйлийг баллачихна гэж энэ хүмүүс мэдэхгүй гэж үү? Мэддэг сэн бол юунд ингэж орхих билээ. За тэр ч яах вэ, пингээс хоол хүнсээ түргэхэн буулгая» хэмээн харамсан бодов. 

	— Николка! Чи тийшээ авираад орсон хэрэгтэй хэмээн өвгөн пин рүү заагаад, 

	— Манай энд зогссон болно оо, хүнс хүлээн авсан болно оо. За юу? гэв. 

	— За за, Аханя. 

	Николка шатаар түргэн авирч пин рүү орлоо. Харанхуйд нүд дасмагц харвал пингийн дөрвөн булан хов хоосон байх ажээ. Нүдээ арчин байгаад харвал мөн л хоосон! Тэртээ буланд хоёр шуудай гурил, нэг авдар ёотон байсан, тэр буланд энэтхэг цай, чүдэнзтэй цайран хайрцаг, тэр хайрцаг дээр нь лаатай өөр нэг хайрцаг, түүний баруунтаахан нарийн гоймонтой цаасан уут байсан, энэ орох нүхний яг хажууд намрын улиралд хэрэглэхээр зэхсэн цоо шинэ даавуун таван костюм, мөн таван ширхэг дотуур цагаан хувцас эвхээд давхарлаад тавьчихсан байсан. Гэтэл цайран хайрцаг байдаггүй, бусад нь хов хоосны гадна хэмхэрчихсэн, шинэ костюмын оронд хуучин балиар дотуур хувцас овоолж хаясан байх ажээ. Николка яах учраа олохгүй хоосон пинг эргэлдүүлэн харсаар нааш ч үгүй, цааш ч үгүй зогссон хэвээр. 

	— Николка! Чи яагаад зогсчхов? Хүнснийхээ зүйлээс нааш нь өгсөн хэрэгтэй, яарсан хэрэгтэй... 

	— Аханя, хүнс маань алга! Алга байна!

	— Чиний эхлээд тамхи авч өгсөн хэрэгтэй, дараа нь гурилаа оосорлоод буулгасан хэрэгтэй, гурил хүнд... 

	— Энд чинь ямар ч хүнс алга байна! Хулгай авчихжээ! Бүгдийг нь юу ч үгүй авчихсан байна!

	— Юуны чинь алга байна гэж? хэмээн Аханя уцаарлан лавлаж асуугаад, 

	— Чи чинь нүд байхгүй амьтан уу, тийм үү? Гурил байсан, ёотон байсан, тэгээд одоо алга уу... Окси! гэж дуу алдав. 

	— За аль вэ, наашаа гараад ир, авираад ир, өөрөө харахгүй юу. Юу ч алга гээд байна шүү дээ, юу ч байхгүй, хов хоосон байна гэсэн үг, цөмийг нь хуу хулгайлчхаж!

	Николка тоглоом хийгээгүйг Аханя сая ойлгомогц пин рүү яаран авирч орлоо. Тэр бээр хэсэг зуур Николка шиг нүдээ харанхуйд дасгав. Тэр бээр пин дотуур учраа олохгүй нааш цааш холхиж, хоосон хэмхэрхий хоёр хайрцгийг ийш тийш нь сэлгүүлэн тавьж, тэдгээрээс ямар нэг гойдын чухал юм хайх мэт тэмтрэн үзэж, дахин дахин шалган харна. Дараа нь нөгөө хэн нэгний бохир дотуур хувцсыг сэжиглэсэн байртай хөлөөрөө тарааж үзээд тэндээс ч юу ч олсонгүй. Өвгөн шалан дээрээс цаасны тасархай ч байсан ширхэгчлэн авч үзэж, пингийн гуалин туурга, дурсан дээврийг нягтлан шалгах зуур эмийн хоосон шил рүү хүртэл, яах гэж тэгсэн нь бүү мэд, шагайн үзэж байв. 

	Өвгөний байж байгаа байдал нэг л хачирхалтай байх тул Николка түүнийг солиороогүй байгаа гэж бодов. Гэтэл Аханя пин дотуураа яваад л байдаг. Царайны байдал, нүдний харцыг ажиглавал нэг яах учраа олохгүй болж, нэг уур нь дүрсхийж, нэг цөхрөнгөө барж, нэг горьдлого төрж байгаа нь мэдэгдэнэ. Тэр бээр пин хоосон байгааг харж байгаа боловч үүнд тэр даруйдаа үнэмшиж чадахгүй, үнэмших ч хүсэлгүй аж. Тэгээд газар бууж хавь орчны бут сөөг рүү өнгийн, пинг зөндөө удаан тойрлоо. Николка пингийн доор өвгөний хэрхэхийг урамгүй харж зогсоно. 

	Аханя хавийн бүх бутыг нэгжиж гүйцээсний эцэст пин рүү бөгтийн ирж шулж цавчсан хөлийг нь нуруугаараа налж зогсоод, 

	— Хамаг хүнс авчихсан, бүрмөсөн авчихсан байна... Ийм муу хүмүүс юунд амьд явна аа? гэж гайхах, гоморхох хослон өгүүлэв. 

	Улита урьд нь ч хатуу нормоор нэг удаа цай уухад алганы чинээ гамбир, гурван ёотон өгдөг байсан бол малчид энэ өдрөөс эхлэн хүнсээ бүр ч гамнаж эхэллээ. Одоо цайгаа хуурсан гурилтай уух болж, хүнд ганц ёотон оногдох болов. Хэдхэн чанах төдий цай үлдсэн тул аньсны навч, нохойн хошуугаар цай чанаж байхаар бэлтгэх хэрэгтэй боллоо. Өтгөн цай хэмжээ дамжаагүй ууж сурсан малчид үүнд ихэд гутравч хамаг зовлон энэ бус, хулгайчид тамхийг нь хуурайлчихсан нь л ёстой жинхэнэ гай байлаа. Үнэндээ гэхэд мах, загас элбэг учир өлсөж үхэхийн аюул байсангүй, гэвч хуурай навч, нунтагласан хөвд хольж татна гэдэг чинь юу гэсэн хэл байх вэ дээ?

	Бороо сураггүй хэвээр, тайга халуунд төөнүүлэн шаналж, хар модны мөчирт тогтсон хамрын тамхи шиг тоосонцор хаа нэгхэн сэрчигнэх салхинд пүргэн хийсэж хоолой сэрвэгэнүүлнэ. Гол даган зурваслан ургасан улиангарын хөвөн хагдарч, аажимхан эргэлдэн унасаар хатсан газрыг анхны цас лугаа адил бүрхэнэ. Ийм гандмал үеийн тайга дарьтай торх л гэсэн үг. Малчид гал хөсөө тун их болгоомжилж байлаа. Гэтэл гай газар дороос гэгчээр огт санаанд ороогүй лай ирдэг байна. 

	Тэр нэгэн өдөр Аханя урцандаа сэтгэл зовнисон байдалтай ирж, сүргийн дотор хөл нь хавдчихсан нэг зарь байна, хар туруу туссан байж магадгүй! гэж мэдэгджээ. Цаадуул нь өвгөний таамагт нэг их итгээгүй ч гэсэн дотроо хирдхийцгээжээ. Нөгөө зарь түдэлгүй үхэв. 

	Николка арга хэмжээ авахгүй бол ахархан хугацаанд хоёр мянгатай сүргийг ч хавтгайлж чадах туурайн аюулт өвчний тухай хэдийн сонссон, уншсан билээ. Тэр бээр одоо үхээд үнэр орж эхэлж байгаа цааны дэргэд зогсоод, өвчинд шамарч хавдсан туурайнуудыг айдас нь хүрэн ажиглаж байна. Нөгөө аюулт хар туруу энэ байх нь! Анир чимээгүйн дунд өтний том ногоон ялаа олзуурхан дүнгэнэн дуугарна. Цааны нэг нүдийг ухаж амжсан хон хэрээ хар модны орой дээр хөдөлж ядан хөл сэлгэн байна. 

	Хоёр хоногийн дараа дахиад арван долоон цаа үхлээ. Малчид зөвлөлдсөний эцэст хориод тоотой байгаа өвчин туссан бүх цааг нэн даруй буудан алж, сүргээ энэ халдвар шүглэсэн газраас зайлуулж Маяканы нурууны хяр руу салхитай сэрүүн газар бараадуулахаар тохирцгоов. Малчид замдаа өвчилсөн цаануудыг буудаж алсаар гурав хоног хоёр нарны хооронд сүргээ элдэхэд сүрэг нь ч гай зэтгэрийг ухаарсан мэт уулын зүг дуулгавартай шогшуулж хүрэв. 

	Шинэ нутагт, уулын халцгай хярд гарснаар цааны үхэл татарлаа. Учирсан зовлонгоос ухаан алдсан малчид сая нэг санаа амарч сүүрс алдав. Энэ нь үхлээс аз золтой мултарсан, үнэхээр том ялалт байжээ. 

	Хараа гүйцэмгүй уудам цэлгэр, янз янзын өвс ногоо нь өнгө алагласан шигтгэмэл шиг нүд булаасан эрэг орчмын ойт тундрийг бодвол тайгын намар өнгө зүсээр ядмагхан билээ. Тайгын намар тэнгис орчмын намраас өнгө бүдэг ч гэсэн болж өнгөрөх нь дүүлэх мэт түргэн. Хар модны шилмүүс эхлээд шаравтар судал сууснаа Түдэлгүй мөчир дээр шар зосон шивээнүүд үүсэж, тэгээд гэнэтхэн ганцхан шөнө буюу ганцхан өглөө гэхэд л орчин тойрон жигдхэн шарга өнгөөр гэрэлтэн туяараад, энэхүү шаргал тэнгист улаан ягаанаар бамбарлах хус мод, хүрэнтэн улайрах нигүүрсийн бутас тэр даруй умбан живдэг билээ л. Тэнгэрт шар туяа ойж, уулын халцгай хяр, саарал хад, уул толгод шарлаж, нуур, гол ус ч шаргалтана. Ингэхтэйгээ зэрэг хүний нүд ч энэхэн үес яльгүй шарлаж гар нүүр, хувцас хунар, тэр ч байтугай бодол санаа нь хүртэл шижир алт шиг шаргал туяагаар гэрэлтэн байх шиг Николкад санагдана... Гэтэл шилмүүс гүвэгдэн газар унах тусам шармал шаргал туяа бөхөн унтарч, тэгвээс бүрэг саарал ой сийрийн нээгдэж, түүний цаанаас нимгэн цийлгэр торыг нэвт тусах мэт бөөн бөөн хонин цагаан үүлс, уулсын хөхөмдөг нүцгэн оргил тодрон ирэх бөлгөө. 

	Ой тайгын дээгүүр хөндий сүмд байгаа мэт гунигтай хэр нь чихэнд хадам цуурай дэгдэнэ. Нүцгэрсэн мөчрийг умардын сүвээ нэвтлэх хар салхи гиншин шавхуурдана. Нэгэнт сэрүүн амьсгал хурсан нуур цөөрөм наранд жихүүцэм гялалзана. Хатмал хар модны орой дээр хон хэрээ өлөн зэлмэн өвөл ойртсоныг зөгнөн өд сөд нь өрвийн сэрвийн сууна. 

	Энэ удаа Долгановын сүрэг тооллогын газар хамгийн сүүлд очжээ. Сүргийг ялган тоолмогц Плечев нарийн ширийн юмаа ярилцахаар малчдыг цаачдын байшинд урив. Долгановын суурь төл авалтаар хамгийн бага хувьтай, зуун мянжгаас далан хугаш бойжуулсан хэзээ ч байгаагүй муу үзүүлэлт гарчээ. Түүнээс гадна тооллогын комисс наян хоёр цаа дутсаныг илрүүлсэн тул том малын толгойн хорогдлоор Долгановынх бас хамгийн дээгүүр үзүүлэлттэй байв. 

	Малчид дарга руугаа тун уруу царайтай зүглэцгээв. Гэхдээ тэд өөр өөрсдийнхөө бурууг ухамсарлахын хамт хуримталсан хорсол бухимдлаа авч яваа билээ. Хүнд ажилд туйлдсан зургаан малчин даргынхаа буруушаахыг сонсох, дараа нь өөрсдийнхөө хамаг гомдол саналыг нэгмөсөн дэлгэж тавихаар түүн рүү явцгааж байгаа нь энэ. 

	Зай сайтай дүнзэн байшинд тамхины утаа өтгөн хөшиглөжээ. Оготор нэхий дээл, хөвөнтэй хүрэм, нохой дахаа ярж, лоовууз малгай тэргүүтнээ өвдөг дээрээ эвхэж тавьсан, тамхи дулаан хоёрт нозоорсон хөтөч нар, тоо бүртгэгчид, нэг, хоёрдугаар бригадын дарга нар болон Николкагийн танихгүй бусад олон хүн хана дагуулан тавьсан өргөн сандал дээр сууцгааж байна. Плечев Шумков хоёр урт ширээний ард ууцаараа цонх халхлан суугаад нэг юм түргэн түргэн бичиж байх ажээ. Плечев малчдыг хармагц баяртай инээмсэглэсээр ширээний цаанаас гарав. 

	— Өө хүрээд ирцгээв үү, за сууцгаа, тэр лүү, цөмөөрөө надад харагдаж байхаар сууцгаачих. Харин Аханя, та наашаа энэ рүү, удирдлагад ойрхон суу. Василий, жаахан зайчил, хамаг зай эзэлчхээд... 

	«Дарга маань нэг л хөгжилтэй байх чинь, биднийгээ энэ олон түмний нүүрэн дээр улалзуулахгүй юм болов уу?» хэмээн Николка боджээ. 

	— Цөмөөрөө сууцгаасан уу? Чимээгээ намдаарай! хэмээн Плечев гараа өргөн дохиж, 

	— Би тэгэхлээр ийм зорилгоор та нарыг урьсан юм. Бид Долгановын сүргийг тоолж, бүх юмыг цэгнэж үзээд ийм дүгнэлт хийгээд байна. Эрхэм хонгорууд минь, бид наян толгой цаа дутаачихлаа! Энэ их үү, бага уу? Хэвийн нөхцөлд бол их, харин бидэнд тохиолдсон нөхцөлийн хувьд бол энэ бага тоо... Тийм! Би мэднэ, бүгдийг нь мэдэж байна! Та нар отрын шинэ замд их зовсон, хэцүү байсан гэдэг нь та нарын царайгаар андашгүй байна. Хөрш хамтралд маань ийм туршилт тун харамсалтайгаар төгссөн. Малчид нь харуул хамгаалалтаа сулруулснаас болж сүргийнх нь тал тараад алга болчихсон гэж байгаа, тэднийх хар туруунаас болж таван зуун цаагаа алдсан, ингэхэд тэдний өвчин туссан сүрэг танайхнаас холгүй байсан юм билээ. Нөхцөл үндсэндээ адилхан байсан, харин ажлын үр дүн та нарынх илүү байгаа нь илт байна. Бид та нарт туслах ёстой байсан л даа, гэтэл эндээ бүр мунгинаж гүйцсэн, нисэх хүчнийг тайгын түймэр унтраах ажилд дайчилчихсан учир бид нисдэг тэрэг хэчнээн гуйгаад ч салгаж чадаагүй. Тэгээд та нар луу хүрч очиж чадаагүй, энэ бидний буруу! Үнэнийг хэлэхэд та нарыг тооллого дээр толгой бүрэн сүрэгтэй ирнэ гэж ер горьдоогүй, сүрэг гүйцээж бүрдүүлэх хэрэг гараагүй төдийгүй дөрвөн зуун тарган зарь хамтралд нийлүүлжээ. Та нар ингэж бие хайргүй, үнэхээр хүний ёсоор ариун шударга хөдөлмөрлөсөн явдалд чин сэтгэлээсээ баярлаж байна, нөхөд малчид минь! Эрхэм хүндэт нөхөд минь! Бүх хамтралчдын өмнөөс та бүхэнд баярласнаа илэрхийлье! гэв. 

	Малчид даргыгаа ийм сайхан сэтгэлийн үг хэлнэ гэж санаагүй байсан болохоор дотор нь онгойж, санаа алдан, бие тавирч, ядарсан баргар нүүр царай нь сэрдхийн гэрэлтээд ирцгээв. Николка ийнхүү энэ мөчид, амьдралдаа анх удаагаа ч байж магадгүй, сэтгэлийн сайхан үгний их хүч, жинхэнэ үнэ цэнийг танин мэдсэн болой!

	Дараа нь районы төлөөлөгч үг хэлэв. 

	— За нөхөд малчид минь, та бүхний хувьд тэмдэглэлт энэ жилээс эхлэн бид улирал тутам та нарт шуудан хүргүүлж байхаар амлаж байна. Өвөл нь нохойгоор, зун нь нисдэг тэргээр хүргүүлж байх болно. Бид танай хамтралын эрэг орчмын сууриудыг үйлчлэхэд зориулж хаа сайгүй явдаг гинжин дугуйт бартаат замын хоёр машин олгохоор бодож байна. 

	Тэр бээр цаачдын сууриудад удахгүй бага гарын радио холбооны аппарат бий болгох тухай ярив. Мөн цаачдын ахуй байдлыг сайжруулах шаардлагын тухай, цааны аж ахуйг өргөтгөх тухай, залуу мэргэжилтнүүдийг цааны аж ахуйн ажилд татан оролцуулах тухай ярилаа. Их л эв дүйтэй удаан ярьсан боловч сэтгэл үл хөндөх албаны үгс нь сонин сайхан өнгөөр солонгорон туяарах мэт харван гарч ирээд тэр дорхноо савангийн хөөсний бөмбөлөг шиг замхран арилах ажээ. 

	Николка энэ өвөл Кодарчантай хэрмийн анд явж бас л чадсангүй. Яг цаа тооллогын дараа Аханяг Ола руу сүрьеэгийн сувилалд аваад явчихжээ. Фока Степанович ар гэрийнхнээ эргэхээр төв рүү яваад өгөв. Костя Фроловыг амралтад явуулах урилгыг нэгдүгээр сард захиалжээ. Цаагаа хэн хариулах билээ?

	— За залуус минь, хамаг найдвар та хоёр шүү хэмээн Николка Афоня хоёр руу Долганов харж аргадангуй өгүүлээд, 

	— Николка, чи чинь арай гутраагүй биз? Гутрах хэрэггүй, цаагаа ч хариулна, хэрмээ ч буудна, бас хэчнээн ч булга агнана чиний санааны дур. Ноднин чи анчдаас цөөнгүй булга барьсан шүү дээ. Яаж ийгээд болгоно оо, Николка. Афонятай барилдах, номоо унших гээд ажил юу мундах вэ, хэдүүл аргалийн анд мордоно. Юу нь муу байх билээ, тийм үү? гэж бригадын дарга залуу малчнаа тайвшруулна. 

	Бригадын дарга өөрөө ч гэсэн энэ бүхнээ хаячхаад анд яваад өгмөөр байгаа боловч арга буюу тэгж чадахгүй байгааг Николка харж байлаа. 

	Аханяг явснаас хойш Улитагийн залбирах нь олширсныг Николка анзаарчээ. Тортог идсэн илгэн ууттай, утсаар оосорлож майхны булангаас зүүсэн бурхан нь түүнийг мөргөж байхад хажуу тийшээ юм уу цаашаа харчихсан ч байсан Улита ер санаанд орохгүй бушуухан тэрүүхэндээ хэрээсэлж залбираад тэр даруй хийж байсан ажлаа үргэлжлүүлнэ. Улита чин санаанаасаа мөргөөгүй, юмыг яаж мэдэх вэ хэмээн ёс төдий ингэж байна гэж Николка дүгнэсэн ажээ. Тэгээд тэр таамгаа шалгахын тулд нэг удаа, 

	— Улита, бурхан байдаг юм уу, эсвэл зохиосон хэрэг үү? Чи юу гэж бодож байна? гэж асуужээ. 

	— Буркан бий, буркан бий гэж Улита яаран хариулжээ. Тийнхүү бачимдан хариулсан боловч энэ хоёр үгийг сэтгэлийн ямар ч хөдөлгөөнгүй хэлсэн тул түүний гудиггүй царайд ямар ч сэрэл мэдэгдсэнгүй. 

	Нэгдүгээр сарын эцсээр нэг нисдэг тэрэг ирж, майхны хаяагаар байсан цааг үргээн байж өвдөгний ёроолд буув. Түүгээр Костя, Аханя, Шумков гурав нисэж ирэв. Онгоц шуудан, хоёр зуун килограмм чулуун давс авчраад оронд нь яаран нядалсан зургаан зарийг бүхлээр нь төв рүү авч оджээ. 

	— Залуу, цаануудаа яаж зарлагадах вэ? гэж Фока Степанович болгоомжлон асуухад Шумков, 

	— Дүү минь, яаж ч зарлагадахгүй ээ хэмээн хөгжилтэй инээмсэглэжээ. 

	— Юуны чинь «яаж ч зарлагадахгүй» гэж? Би одоо дансанд бичээд орхиё. 

	— Дансгүй учраа олцгооё, намар хасаад зарлагадчихамз. Танайхнаас сая бараг ерээдийг зарлагадсан шүү дээ... гэснээ Шумков малчин эсэргүүцэх гэж байгааг хармагц хөмсөг зангидан дуугаа даргархан чангалж, 

	— Фока Степанович, энэ мах чинь ажил хэргийн ашиг тусад хэрэгтэй юм. Ажил хэргийн ашиг! Нисдэг тэрэг бидэн рүү байнга ирүүлж байхын тулд нэгийг нисэхийнхэнд өгнө, гинжин дугуйт машин ирүүлсэнд талархан хариу болгож хоёрыг район руу явуулна. Чи юу гэж бодоо вэ? Зүгээр өгдөг юм гэж юу ч байхгүй, хаа сайгүй тослох хэрэгтэй! Тослохгүй бол явахгүй шүү! За залуус минь баяртай, хавар дахиад нисээд ирнэ ээ гэв. 

	— Чам шиг хүнээр бид яах вэ дээ гэж Фока Степанович гоморхов. 

	Нисдэг тэрэгний нүргээн жаварлаг нам гүмд уусан сарних үед Долганов, 

	— Нээрэн, Васька ч бүр эвдэрч гүйцжээ хэмээн харамсан өгүүлжээ. 

	Шинэхэн дах, өлбөн шигтгэсэн шинэ годон гутал өмсөөд царай орчихсон Аханя майхан тойрсон цагаан толгод, арчгар хар мод, гол даган цайвартан буй улаан бургасны сэрвэгэр бутас, өвдөг дээгүүр түүдэг шиг бөндийлцөх цаан сүрэг зэргээ энхрий дотно харцаар эргэлдүүлэн харж, энэ бүхэн нь хуучин янзаараа байр байрандаа байгааг үзээд санаа амран гүн сүүрс алдаж малилзтал инээмсэглэж, сэтгэлд нь оволзож байгаа юмнаас шал өөр зүйлийг хээвнэг өгүүлрүүн, 

	— Васька одоо мундаг том дарга болсон. Уй˗ю˗юй! Тэр чинь одоо нэг их том өрөөнд суудаг, явган явахаа бүр больчихсон, бас цааны бараа харахаа байсан. Харин махаа л идсээр байгаа, тэр нь болдог байх нь. Би зүйтэй ярьж байна уу! Чи юу гэж бодож байна, Николка?

	— Зүйтэй, зүйтэй, Аханя! хэмээн Долганов Николкагаас өрсөн, 

	— Дэндүү том дарга болжээ! Олж долоох дур орж байгаа гэдэг нь жигтэйхэн... Сая намайг сэмхэн дуудаад, хавар ирэхэд тугалын арьс бэлдээд байгаарай, тугалан малгай одоо моод болсон гэлцэнэ гэж байхгүй юу. Үгүй ер! Фока, хугашийнхаа бүх арьсыг шуудайд хийгээд, данслаад байх юм шүү, тэгж байгаад агуулахад тушаана гээд Долганов гурван хуруугаар салаавч гаргаж, 

	— Тэрүүнд тугалын арьсны оронд ийм юм өгнө! гэв. 

	Малчид инээд алдацгаагаад шуудан, ар гэрийнхнээс нь ирсэн боодолтой бэлэг сэлтийг задлахаар яарцгааж, майхан руугаа цувцгаав. 

	Хоёрдугаар сард бөөн цас орно гэж хүлээж байсан чинь урьд хожид үзэгдээгүй ихээр хүйтэрлээ. Жавар ой тайгыг мөсөн бахиар базах мэт хайрч, цас мөсөнд хучигдан дангинатал царцсан ой өөрийн эрхгүй үхлээ хүлээн байх шиг... Уул толгодын цагаан оргил дээгүүр нарны хоёр талаар бараг өдөр болгон тэнгэр баганадах мэт солонгорсон туяа зурайж заримдаа тэдгээрийг алга болоход оронд нь нар тойрсон хурц солонгон хүрээ үүсэж, ийм үед ой дотор мөчир тас няс хугарах нь гойд чанга сонстож, тошингийн мөс пид пидхийн хагарч, эргэн тойрон энэ орчлонгийн бус гэлтэй ер бусын гоё сайхан харагдаж, тэгээд шөнө болж, хүйтэн одод цахилан гялалзаж, ид шидтэй мэт харуй бүрийг нэвтлэн цас хөл дор худгийн ёроолд байгаа юм шиг бүрэлзэн цийлгэнэж байхад нөгөө өдрийн гойд гоё байдал чинь улам ч өөр ертөнцийнх шиг санагдах бөгөөд энэ харанхуй хүйтэн анир чимээгүйн дунд өдрийн ердийн дуу авиа маань нэг л түгшүүртэй, нэг л хачин сонстох ажээ... 

	Их хүйтэрснээс болоод булга дулаан нүхэндээ ороод бүгчих нь тэр. Энэ жил ойд оготно маш их үржсэнийг хэлэх үү, булга жавраас өрсөж хүнсээ үүцэлж базааж амжсан билээ. Унасан мод, булгарсан үндэс эсвэл зүгээр ургаа модны үндсэн доогуур, хаашаа л харна, дан оготнын нүх, оготнын мөр. 

	Ингэж их оготно үржсэнийг үзээд Аханя хүртэл гайхширчээ. Энэ хараал идсэн оготнуудаас болоод булга тэдний хавхыг тойроод хавьтдаггүй. Николка булгыг татах гэж юугаар эс үзэв дээ, хөтүү, самарч шаазгай, туулайн мах, цааны гэдэс дотор гээд өөшиндөө тавьж үзээгүй юмгүй боловч ер нэмэр байдаггүй. Булга өөшинд ойртохдоо тун дургүй, харин өлссөндөө бус саваагүйтэж ойртох нь бий, тэгж л хавханд орвол орно. Бүхэл өвлийн турш дөнгөж зургаан булга хавхаар барьж, үлдсэн дөрвийг нь Николка хөөж алсан аж. Таван ширхэг үен, гучин найман хэрэм гээд өвлийн ан гүйцэх нь тэр. Гурван жилийн өмнө бол мань хүн ийм олзонд магнай хагарам баярлах байсан атал одоо үүнийгээ чамлан үл тоомсорлож шогшрон үглэнэ. 

	Долганов таван булга хөөж намнасны гадна ерэн хэрэм, нэг нохой зээх алжээ. Афоня хоёр булга, жаран хэрмийн олзтой. Аханя хүртэл муугүй анчилж амжжээ. Түүний богцонд нэг булга, дөрвөн үенгийн арьс байгаа билээ. Харин гагцхүү Костя л мал эргэхдээ ч буугаа авч явахаа больсон учир ямар ч ангийн олзгүй хоцорчээ. Тэр бээр ажлын зав л гарвал майхандаа залхуурахаа мэдэхгүй юм оёод, эсгээд, хатгаад суучих юм уу, эсвэл өнгөт өлбөнгөөр шинэ хээ гаргах гээд махарчихна. 

	Долганов Костягийн урласан бас нэг үйлийг үзэхдээ, 

	— Костя, чи бүсгүй хүн болж төрөх чинь яав даа? Тэгсэн бол би чамтай сууж, надад баахан жулдрайнууд гаргаж өгчхөөд, надад ингээд сөөхий гутал оёж байхгүй сэн үү... хэмээн дооглонгуй хэр нь бахархан өгүүлжээ. 

	— Чамд чинь сайхан авгай байсан шүү дээ. Түүнийгээ яагаад хаячихсан юм? Ёстой сайн хүүхэн байсан даа гэж Костя хээвнэг егнө. 

	— Костя, чи боль доо! хэмээн бригадын дарга хулчганан тэр яриаг орхихын түүс болсон ч хэрэг нэгэнт мандчихсан, цаадуул нь бие бие рүүгээ жоготой харалцан инээмсэглэнэ. 

	Цаадуул нь юу ч хэлээгүй, зүгээр л инээмсэглэцгээж байхад нь мань хүн өөртөө татан гомдож уурлана. Тэгээд өөчлөх юм олдохгүй болохоор голдуу л Николка Афоня хоёрын аль нэг рүү дайрна. 

	— Чи юу гээд инээгээд байгаа юм? Нэг их марзганацгаагаад байж гэнэ... Хэл амаа билүүдэж л байвал болдог улс, та нар... Чи тийм хөгжүүн эр юм бол маргааш чарганы ул хийх ганц яргүй хус олж ирээрэй, хоёулаа чарга хийнэ дээ. Тэгэхгүй бол та нар чинь инээхээс өөр юм мэдэхгүй... 

	Гуравдугаар сард хүйтний эрч харьж, царцсан тайга цан хүүргэн хүнд дуулгаа тайлж, сэгхийн амьсгаа авч, хөшиж чилсэн үе мөчөө тэнийлгэх мэт найган ганхаж үзээд, амьд сэрүүн байгаагаа ухаарахуйд моддын мөнгөлөг халтар дурс гэрэлд мишээн тодорч, нарнаа өргөх сүлд дуу лугаа адил чихэнд чимээтэй ойн шивнээ агаараар тархан эгшиглэхүйеэ давирхайт гөлөг, хур цасны амьсгаа мэдэгдэм төдий ханхалж уул толгодын энгэр бэлийн саарал цас ханзран, усан дусал гялалзан гялтганаж, тэр нь өдөр ирэх тутам олшрон, цас улам өнгө орсоор сүүлдээ нүд гялбан харахын эцэсгүй болох бүлгээ. Малчид нарны саравчаа зүүж, өвлийн хувцасныхаа энгэр заамыг яран, малгайгаа шил рүүгээ буулгаж, духан дээрээ бурзайсан шорвог хөлснийхөө дуслыг байн байн арчиж буй нь малаа төллүүлэх нутаг руу нүүх цаг болсны шинж. 

	Дөрөвдүгээр сарын тавны үд дунд нүүж яваа сүргийн дээр нисдэг тэрэг ирж тогтсон нь Шумков энэ удаа амласандаа хүрсэн нь энэ ажээ. Холоос харахад цүдгэр цох шиг, сэнсэн далавчтай энэ жижигхэн машин тачигнан нүргэлж, исгэчин ульж байгаа гэдэг нь жигтэйхэн, юу юугүй уул толгод нурж, ой хөвч хиарах нь уу гэмээр санагдана. Цасан тоос манаран хуйларч, ухаан алдталаа айсан цаан сүрэг замаараа буцаж үргэн зугтлаа. Николка Афоня хоёр сүргээ арайхийж тогтоон эргүүлэв. Хөллөгөөний цаанууд цамнан цоройлж нүд нь бүлтгэнэн хамар нь тачигнана. 

	— Хөөе Васька, мунаг толгойт оо! Будилааны эзэн! хэмээн Долганов нүргэлэн буй нисдэг тэрэг рүү нударга занган хашхичиж, 

	— Чи яагаад хамаг хээлтэй мянжиг айлгачхав?! Холхон бууж болсонгүй юу? Ёстой дүүрчихсэн толгой шүү! гэж зүхлээ. 

	Шумков түрүүн ирсэн шигээ бас л дөрвөн зарь нядлахыг тушаажээ. Малчид цааг ёсчлон нядлаад, харин тэр даруй зарлагын дансанд Шумковыг албадан гарын үсэг зуруулав. 

	— Залуу минь, ингэсэн нь найдвартай болно хэмээн Фока Степанович дансаа энгэрийнхээ халаасанд хийх завсар өгүүлэв. 

	Долганов тоо бүртгэгчээ дэмжин толгой дохиод, 

	— Төл хүлээн авсны дараа тугалын арьсны хэрэгцээ гарвал даргаас зөвшөөрлийн бичиг авч ирээрэй, бид арьсаа ч бас дансаар зарлагадаж чамаар гарын үсэг зуруулна. Юу ч гэж бодсон хамаагүй! Одоо ч цаасгүй бол юу ч өгдөггүй эрин үе шүү дээ... гэж нэмж хэлжээ. 

	Шумков малчдаас явахдаа инээд алдан, чанга чанга алиалж байсан боловч үгээ олохгүй, үнэн санаанаасаа бус худлаа тэгж буй нь илт, зориуд онийлгосон хүйтэн харцанд нь малчдад гоморхон хорсох янз хуралдан байна. 

	Онгоц хоёр цагийн дараа нисэн одлоо. 

	Зургаадугаар сарын эхээр шинэ төл тоолсны дараахан Шумков дахин нисэж ирэв... Николка энэ үед сүрэг дээрээ жижүүрлэж байжээ. Тэр бээр орой урцандаа ирвэл бүх малчин толгой дараалан согтуу байв. 

	— Өө˗ө, Колья ирлээ! За Колья, цаанууд маань яаж байна? Дажгүй биз дээ? Окси! гээд Аханя хөлчүүрхэн дайвалзсанаа талимааран инээмсэглэж, 

	— Колья, чи бол эр хүн˗н, Колья, чи хоолоо ид, иднэ шүү!.. Васька Шумков манайд ирсэн... онгоц ирсэн... Васька манайхны тугалын арьсыг хуу хамж авсан, бидэнд зөндөө их архи өгсөн. Нэг арьс — нэг шил. Энэ Васька муухай зальтай! Яг л үнэг гэсэн үг, даанч сүүлгүй л болохоос биш... хэмээн үглэв. 

	Долганов том толгойгоо өөрийн эрхгүй гудайлгачхаад явган ширээний хажууд чимээгүй сууна. Костя Афоня хоёр хэдийн унтаад өгчээ. Халамцсан Улита нөгөө гамбир, ёотонгоо гамнадаг нь хаа байх вэ, хамаг хүнсээ ширээн дээр гаргаад овоолчхож. Тэр бээр малчдын аяганд асгаж цутган архи нэмж, мөр цээжээ маяглан хөдөлгөж, маанаг юм шиг хяхтнан хөхөрнө. 

	Николка өлсөж байсан хэдий ч цааны үстэй хутгалдсан шүүрхий махыг хараад юм идмээргүй болжээ. Тэр бээр ийм наргианд дургүй, согтуу хүнд дургүй, тийм хүмүүсийг харахаараа нүдээ аньж чихээ бөглөөд саяхан хүртэл хайрлаж хүндэлж байсан энэ галзуу солиотой хүмүүсээс зайлан одохын түүс болно. 

	Мань эр бачимдан байж цай уугаад гамбир, ёотонгоо өвөртлөн сүрэг рүүгээ буцжээ. 

	Малчид Шумковын архийг хоёр өдөр ууж, бас нэг өдөр шартан тарчлаад, дөрөв дэх өдрөө сүргээс нь хэсэг цаа алга болсныг мэдэв. Николка сүргээ зогсоо чөлөөгүй эргэн, чадах чинээгээрээ хариулж хамгаалсан боловч хэсэг цаа тасраад явчихсаныг анзаарсангүй, ер нь ч ганц хүн, тэгэх тусмаа энэ цаа тогтдоггүй цагт яаж алдахгүй байх вэ дээ? Тэр бээр хоёр шөнө нойргүй хонож чадах бүхнээ хийсэн боловч өдөр нь нарны илчинд нозоороод бэлчээр дээрээ хоёр довын хооронд толгойгоо шургуулаад унтчихсан байжээ. 

	Долганов Афанасий хоёр яг тэр өдрөө тасарсан цаануудын хойноос гарч одов. Тэд хоёр хоногийн дараа ядарч уруу царайлсаар эргэж ирлээ. 

	— Цаанууд тэнгис рүү явчихжээ. Хөөгөөд гүйцсэнгүй хэмээн Долганов гэмшин өгүүлж, 

	— Замдаа ерөөсөө тогтож саатаагүй, туж шогшуулаад явчихсан байна... Лав л таван зуугаас цөөнгүй цаа гэв. 

	Бие биеэсээ хараа буруулан цайгаа чив чимээгүй ууцгаалаа. Хүн болгон өөрийнхөө гэмийг ухамсарлаж, бригадын дарга хамгаас буруутайгаа ойлгож, бүр гутарч хоцорчээ. Тэр бээр цай ханатал ууж аягаа хөмөрч тавиад, 

	— Маргааш хөллөгөөний арван цаа барих хэрэгтэй, тэгээд хоёр маань майхан, сарын хоол аваад тэнгис рүү явцгааг. Хэрвээ цаанууд маань Нүхт голыг гаталж амжаагүй байвал буцаагаад хөөгөөд ирж болно, хэрвээ гаталчихвал эргүүлж авчрахын аргагүй болно. Тэгэхлээр тэднийг жавар орж гол хадаалтал тэнгисийн эрэг орчмоор хариулах хэрэг гарна гэсэн үг... Тэгнэ... Уул нь би явмаар сан, даанч эндээ байх хэрэгтэй. Тиймээс хэн явахыг өөрснөө шийдэцгээ гэв. 

	— Би явъя! гэж Николка бушуухан өчив. 

	Долганов толгой дохиж, 

	— За тэг. Өөр хэн байна? гэж асуухад оногдож байгаа ажлын бүх бэрхшээлийг сайн мэдэж байгаа Костя, 

	— За, би ч явсан болно гэж итгэлгүйхэн хэлэв. 

	— Тэгвэл бэлтгэцгээ, маргааш замдаа гаръя. 

	Саглагар бүдүүн улиангарын нөмөрт нэргүй жижигхэн гол чулуунд харгиатан яаран хоржигноно. Нарны туяа өтгөн навчсынх нь завсраар зайчлан тэмүүлсээр голын ёроолд хув лугаа адил шар тарлан хээ үүсгэжээ. Голын эргийг эмжин Николкагийн танил жим мушгирна. Бараан хамба хилэнгээр бүрсэн мэт багсгар эвэртэй цаанууд энэ жимээр тэгнээ нь нэгэн хэмээр дайвалзан, нөөшний лаазаар хийсэн хонхоо хангир жингэр дуугарган туурайн чимээ нь тожгонон алхалж, голын ус өөрийнхөө дууг энэ авиа чимээний аяс хэмд нийцүүлэн аялан бүхийд энэ аяс дуунд нь хүүхдийн гэнэн цагаан шулганаан, охидын сониуч инээд, гоморхож эрхэлсэн уйлаан ээлжлэн сонстох авай. Голын ус хад чулуун саадыг давж алсын их мөрөн, түүнээс чанадах энгүй уудам хүйтэн далай өөд яаран тэмүүлэхдээ эрэг рүүгээ хөөс тоос үсчүүлэн эгдүүцэн шуугинам.. 

	Николка хөлөө ядарч зүдрэн зөөж тавихдаа «Ээ, одоо ийм цагаан хөөс болчхоод л хөвөөд явж байх сан гэж мөрөөдөн бодсоноо,

	— Эсвэл тэр нэг навч шиг навч болчихсон ч яах вэ хэмээн харгиа дунд хөвж яваа бургасны гонзгой навчийг дагуулан харах зуур үргэлжлүүлэн эргэцүүлнэ. — Бид ингэсхийгээд буудаллаж цайгаа ууна, дараа нь майхнаа босгоно, гэтэл энэ навч хөвсөөр л байх болно, тэгсээр байгаад биднээс түрүүлээд тэнгис хүрч ч магадгүй. Гэвч юунд нь ч атаархах юм билээ дээ? Энэ навч чинь юу ч үзэхгүй, ямар ч сэрэлгүй зүйл гэтэл бид бол хамаг юмыг үзэж, мэдэрч байна...» Цааны хөл дороос дэрхийн ниссэн ятуу бодлыг нь сочоож таслаагүй бол Николкагийн будилсан олон санаа бодол чухам хаа гэгчид хүрэх байсныг хэн мэдэх сэн билээ. Цаанууд хажуу тийш бусгаж, Николкагийн бодол нь киноны хальс хамгийн сонирхолтой газраа тасрах мэт унтарчээ. Киноны хальсыг хүсэл байвал залгаж наагаад цааш нь үргэлжлүүлж болно, эсвэл өөр хальсаар сольсон ч дур, умардын тайгад зуны өдөр урт юм чинь цаг алинд нь ч хүрэлцээтэй, өөр юманд ч цаг олдоно. Гэтэл тайгын жим гэдэг түүнээс ч урт, нэг тасарч нэг тодорч, бие биеийгээ хөндлөн огтлоод энэ тайгын жим гэдэгт эцэс төгсгөл, зах хязгаар байхгүй мэт санагдах агаад ая занг нь мэдэхгүй хүнд бол орооцолдсон утсыг бодогдуулна. Зам болгон өөр өөрийн зориулалттай гэдгийг Николка мэднэ. Тэдгээрийн нэгээр ямар нэг амьтан мал услах газар очно, нөгөөхөөр анд явна. Энэ зам жим хоорондоо аалзны шүлс шиг хэрэлдэж холбогдсон байх агаад дотор нь будилж толгой эргээд өт хорхой мэт үхэж болно. Харин саруулхан сэтгэж, чигээрээ явж чаддаг хүн бол энэ зам жимээр явахад цэнхэр туяа суунагласан, бүлээн салхи илбэн сэвшсэн, тунгалаг долгион намуухан цалгилсан, тэнгисийн ус нь ягааран цийлэлзсэн хүслэнт сайхан уудам орчлонд заавал очно. 

	Хонхны дуу нэгэн янзаар жингэнэж цааны хөлийн төвөргөөн яарсан мэт тожгонож, араатны жим хөл доогуур зөөлөн хөвөрсөөр. Тэнгис ортол алхахад нэг хоёр өдрөөр тогтохгүй зай үлдсэн ч Николка сэтгэлээрээ аль хэзээний тэнгисийн хөвөөнд оччихсон усны цалгиаг сонсож байгаа билээ. 

	Хоёр малчин тасарч гүйсэн цаанууд Нүхт голыг гаталсан газар дээр тав хоног явж байж хүрч ирэв. Нойтон шар шавар дээр хэдэн зуун туурайн мөр тодхон харагдана. Гол энэ хавьдаа гүнзгий өргөн ажээ. Усаар туулж гатлахын тухайд ярихын ч хэрэг байсангүй. 

	— Өнгөрчээ! Одоо тэднийг буцааж хөөнө гэж байхгүй! хэмээн Костя горьдлого тасран гараа сэгсрээд, 

	
— Одоо тэнгис орон ортлоо эргэж харахгүй шогшуулцгаана. Нүхтээ уруудаж тосгон хүртэл явъя. Тэнд загасчид биднийг гол гаргаад өгнө. Тосгоны ойролцоо бууя. Би даргатай уулзаж хэсэг цаагаа гүйлгэчхээд араас нь хөөж яваа гэдгээ хэлнэ, өөр нэг туслах хүн өгч магадгүй гэв. 

	Хоёр малчин загасчдын тусламжаар голыг эсэн мэнд гатлаад буцаж голоо өгсөн тосгоноос долоон километр хэртэй газар отоглож бууцгаав. Костя маргааш орой гэхэд эргэж ирнэ гэж амлаад төв рүү яваад өгөв. Николка хөллөгөөнийхөө хэдэн цааг сахиж үлдлээ. Тэр бээр анх удаагаа майханд ганцаар хонох гэж байгаа нь энэ. 

	Мань хүн Костягаа гаргаж өгчхөөд майхныхаа үүдэнд чимээ чагнаж баахан зогсов. Хөллөгөөний цаанууд бутан дундуур дөнгө модоо чирэн, хонхоо жингэнүүлэн холхиж, хамтралын цахилгаан станцын нүргэлээн үе үе тасалдан сонстож, ногоон дотор хулгана шүжгэнэн, эргэн тойронд явган ширэнгэ хэн нэгэнд өртөх мэт үл мэдэг сэрвэлзэн бараантаж, голын ус салхинд навчис сэрчигнэх лүгээ адил нэгэн хэмээр хүчтэй шаагьж, энэ жигдхэн шуугианы дундаас ус сэжигтэй цалгих, санаа алдах шиг болох, юм шүжгэнээд байх шиг элдэв чимээ сонстон байна. 

	Костя дөнгөж нөгөөдөр орой нь эргэж ирэв. Тэр бээр Табаковын хамт Угольчан гэдэг нохой дагуулж иржээ. Хамаг нүүр царай нь сэлхрэн бэлцийж, доод хоёр зовхи нь хавагнан шалхайгаад духаар нь хар хөлс нь цувж байв. 

	— За Николка, чи яаж шуухан байв, хүлээж цөхөө биз? хэмээн тэр бээр гэмшингүй асууж, 

	— Цаанууд чинь гүйчхээгүй биз? Би жаахан саатчихлаа, надад битгий уурлаж үзээрэй. Бидэнд тус болох байх гээд Табаковыг дагуулаад ирсэн. 

	Табаков Николкагаас мухар тохой өндөр бөгөөд адуу шиг гонзгой толгойтой билээ. Тэр бээр нүдээ сэргэлэн гялалзуулан, үүрсэн карабин хүнд үүргэвч хоёроо мултлаад, гар барихаар банз шиг хатуу алгаа хэвлүүхэн сарвайж, 

	— Сайн уу, Николка? Та хоёртой хампаандаж болох уу, эсвэл үүргэвчээ чирээд буцах уу? гэв. 

	Николка Табаковыг уг нь зөвхөн хөтөч гэж мэдэх бөгөөд далайн ан авлахдаа лут гөрөөчин, хашир загасчин гэж дуулсан. Харин цаачин биш учир жаахан гайхсан аж. Гэтэл маргааш нь Табаков цааг яаж сурмаг дадамгай ачаалж, хөллөж байгааг хараад Николка бүр гайхаж хоцорчээ. Түүний гайхаж сониучирхсан харцыг Табаков ажиглаад, 

	— Дөчөөд оны үед загасны хоршооллынхонд цаагаар ачааг нь хүргэж өгдөг байсан юм гэж тайлбарлав. 

	Малчид энэ өдөр дөнгөж хориодхон километр явав. 

	Халуун гэдэг нь жигтэйхэн. Костя замд тааралдсан гол горхи, өлөнт намаг болгоноос залгилж байн байн явган сууж духныхаа хар хөлсийг арчин, сав л хийвэл нүдээ анин ярвайж сүүрс алдана. Тэг тэгсээр нар жаргах яагаа ч үгүй байхад буудаллаж хонох газар сонгохыг санал болгожээ. Николка нөхрийнхөө ингэтлээ ядарсан байхыг анх удаа үзэж байгаа нь энэ. 

	Костя ядарсан гэдгээ нуун, ачаагаа буулгаж байх зуур, 

	— Энд усанд ойрхон, бэлэн буурьтай аятайхан газар таарсан учраас л бид ингэж эрт хоноглож байна шүү дээ. Маргааш бол туж намаг дундуур тавин километр нүүх хэрэг гарна, майхан барих ч газар байхгүй, эргэн тойрон өмхий ус, нойтон хөвд. Өнөөдөр цаанууд маань амсхийг, маргааш дайралт хийнэ. Би үнэн хэлж байгаа биз дээ, үгүй юу? Яагаад дуугаа хураацгаачихаа вэ? Хэрвээ дургүй байгаа бол одоо цаашаа явсан ч болно... хэмээн өөрийгөө зөвтгөнө. 

	Костя үнэмшилтэй ярьж байгаагийн гадна ер нь ч түүний зөв л дөө. Николка Табаков хоёрт түүнийг эсэргүүцэх юм байсангүй, гэвч гол шалтгийг нь мэдэж байгаа болохоор мань хоёр инээмсэглэн байв. Гэхдээ Николка дооглон, Табаков өрөвдөн инээсэн хэрэг ажээ. 

	Харин маргааш нь Костя шал өөр болжээ. Түргэн шалмаг гялбалзаад нөгөө хуучин Костя Фролов аргагүй л мөн. Тэр бээр үүрээр босон хоол хийж цай чаначхаад Николка Табаков хоёрыг нүүр гараа угааж байх хооронд цаануудаа хөөгөөд иржээ. Өглөөний ундны дараа мань хүн ачаа тэнгээ сурамгай баглаж, урьдын адил хөгжилтэй хичээнгүй байлаа. 

	Түдэлгүй нойрноос хараахан сэрээгүй тундрийн дунд хонхны дуу дахиад хоржигнолоо. Тэг тэгсээр тундр төгсөж, эр хөрстэй газар ард хоцрох нь тэр. Өмнө нь яльгүй түлэгдсэн бөөрөнхий талх гэмээр ховорхон хүлэр довтой, ноднин жилийн аньс энд тэндгүй хөглөрөн унасан, бор хүрэн бүтээлэг лүгээ адил тэгшхэн намагт нуга хараа хүрэх газар цэлийнэ. Довын хооронд янз янзын сонин хэлбэр дүрстэй нуур цөөрөм харлана. Алсын Пягины уулс намгийн дээгүүр цэнхэр униар дотор хөхрөн зэрэглээтэж харагдана. Энэ уулсын цаад руу тэнгис долгиолж байгаа билээ. Николка тэнгистэй учран золгохыг тэсэж ядан хүлээнэ. Энэ нь тэнгисчин болох гэсэндээ ч тэгсэн хэрэг биш, тэр бээр зөвхөн хөвөөнөөс нь л тэнгисийг харах дуртай. Давлагаа эргийн хад чулууг нэгэн хэмээр хуугчин алгадаж, хөл дор сайрын чулуу нужигнан хяхарч, цахлай шувуу чарлалдан, замаг, давсны үнэр хамар гижигдэн байвал сая болох нь тэр. 

	Тэсэхийн аргагүй халуун шатна. Бүгчимхэн учир ам хатаад бэрх. Намгийн хөрсөн дээгүүр хүн малгүй зөндөө олон цаг памбагануулан явж байна. Шаргалтан хүрэнтэх шигүү хөвдийн завсраар ус шахагдан гарч цалгина. Гэвч энэ бол дотор нь шороон түмэн хавч бужигнасан өмхий, бүлээхэн ус учраас уухын арга байхгүй. 

	Костя живж мэдэх аюултай газрыг тухай бүр анзааран, тойрон гарч, завсар зааг нь мэдэгдэхгүй олон бүрд цөөрмийн заалхайгаар хөсгөө итгэлтэй авч явлаа. Намгийн чанадаас хөвхөртөх уулсын бараа тодрон байвч аанай л хол хэвээрээ. 

	Маргаашийнх нь үд дунд тэнгис рүү гарч ирцгээлээ. Костя хөсгөө Кекурный булангийн түүгээр гаргаж иржээ. Гүйсэн цаануудын мөр тийшээ зүгтэй байсан учир мань хүн оргодлуудыг тэндээс барьж авна гэж тооцоолсон аж. 

	Ядарч алжаасан Николка урамгүй зэгэлтэн цэлийх тэнгисийг баярлах сөгөөгүй харж зогсоно. Тэнгисийн давлагаа хүчтэй шуугьж цахлай гоморхон чарлалдана. Булангийн цаад биеийн бор ногоон уулс ус уух гэж буй баавгай шиг гэтсэн янзтай сүрлэг дүнхийж, түүний шовх сэрвэн хэц дээгүүр нүүгэлтсэн хар үүлс туушид нь нөмрөн айсуй. Тэнгисийн зүгээс чийглэг жихүүн салхи сэнгэнэнэ. 

	Хөсгийн цуваа орой гэхэд Пронькин голын хөндий рүү орж ирж, тохойн хөвөөн дээр сүрэг цаа байгааг малчид харлаа. 

	— Ээ, муусайн чөтгөрүүдийг! Энд байж байдаг вий, та нар! хэмээн Костя цайлган өгүүлж Николка руу эргэж хараад, 

	— Харав уу? Нөгөө хонгорууд чинь энэ байна! Гүйцсэн дээ! Биднээс яаж зугтаж чадах вэ дээ, тийм ээ, Николка? гэж баярлан малилзав. 

	Гүйсэн цаанууд хөвдөө гоочлон, хүмүүс рүү ямар ч гэм хийгээгүй юм шиг хээвнэг харцгааж байхыг үзээд Николка тэсэлгүй «Энэ зальтай гайхлуудыг! Бөөн хар ажил удчихаад ер юу ч болоогүй юм шиг зогсож байж гэнэ» хэмээн дуу алдаж инээмсэглэв. 

	Дөрвөн зуун цаа тасарсан ажээ. Малчид цаагаа дахин тоолж, сүрэг нь эндээ нэгэнт тогтворжсоныг үзээд, зөвлөлдөн ярилцсаны эцэст бригадад нь хоёр мянган цаан дээр дөрөвхөн хүн үлдсэн тул тэдэнд хэцүү байгаа, туслахгүй бол горьгүй, энд бол хоёулаа байхад болно хэмээн Костя Фроловыг арагшаа, Маякин руу буцах хэрэгтэй гэж шийджээ. 

	Костя тэр даруй буцах бэлтгэлдээ орлоо. Намаг балчиг, дов сондуулт тундр, ой тайга, явган ширэнгэ сөөгийн дундуур гурван зуун тавин километр зүтгэх яггүй зам туулах ёстой. Гэвч Костя найрын эзэн шиг баярлан «За найзууд минь, аянд явах сайхан, гэхдээ гэртээ, бригаддаа байх ямар ч байсан дээр» гэж байгаа мэт царай нь баясан гэрэлтэж байлаа. 

	— Бидэнд хүнсний зүйл үгүйдээн Вешка хүртэл дөхүүлж өг гэж даргад хэлэхээ мартуузай. Их усны үеэр онгоц тэр хүртэл саадгүй явна. Бид тэндээс юмаа өөрснөө очоод авчихна, ганц өдөр л алдана биз. Хамгийн гол нь сум ирүүлэх юм шүү. Манай Машкатай уулзаарай, онгоц явбал юмхан ирүүлэг л дээ хэмээн Табаков захиагаа захилаа. 

	Костя өглөөний гурван цагт хөдөллөө. Түүний явж байгаа зүгт, нам гүм зүүрмэглэсээр буй уулсын дээгүүр цийлгэр ягаан туяа татан үүр хаяарч байна. Костя санаандгүй нэг сүрэг цууцаль үргээж, тэд нар нь дээш цойлон жиргэснээ тохойн дээгүүр эргэлдээд тэнгэрт уусан замхарлаа. 

	Николка Костягийн бараа тасармагц эргэж харвал тэнгис мөн л ёозгүй зэгэлтсэн хэвээр агаад алсын хошууны чанадаас өтгөн цагаан манан эргийн зүг нүүгэлтэн хөвөх ажээ. 

	За, хоёулаа ч гэсэн явъя хэмээн Табаков амаа таглан сайхан эвшээж, 

	— Нар гарахыг хүлээх хэрэг юу байх вэ, гарахгүй ч юм билүү, энэ их нүүж яваа мананг харахгүй юу. Манан энд ирэхээс өмнө чи бид хоёр цаагаа хөөгөөд ирж амжина гэв. 

	Николка толгой дохиод явахаар үг дуугүй зэхлээ. Тэр бээр дотроо жаахан хулчийн сэтгэл гонсойжээ. Мэдэхгүй, чадахгүй юмгүй Костя явчихлаа. Дэргэд Аханя, Фока Степанович, Кодарчан энэ тэрийн аль нь ч алга, одоо тэгэхээр мань хүн хэнээсээ зөвлөгөө авах вэ? Хэцүү цагт хэн түүнд туслах вэ? Табаковыг Костя юм уу Аханятай зүйрлэж болох уу даа? Дэндүү томоотой, байсхийгээд л учир нь олдохгүй барайчихдаг, тамхи их угзардаг, нухацтай учир начиртай, хүн зөрж мэтгэхийн аргагүй дуугаар ярьдаг, яаж ийгээд зөрөх юм бол исгэлэн юм амссан мэт ярвайдаг сонин хүн. Инээвхийлэх нь цөөн, тоглоом хийх нь түүнээс ч ховор, харин хүн дооглох дуртай, үүнийг Николка дорхноо анзаарсан билээ. Костяг юм оёдгийг нь битүү егж, уулзсан өдрөөсөө эхлэн Костюша гэж хоч өгсөн. 

	Николка өчигдрийн өдрийг хүртэл энэ бүхнийг төдийлөн анхаарахгүй байсан бол одоо энэ хүнтэй нэгэн майханд нэг хоёр хоног биш, бүхэл бүтэн гурав дөрвөн сар хамт аж төрөх ёстой учир энэ тухай арга буюу эргэцүүлэхэд хүрчээ. Табаков түүний санааг ойлгосон бололтой гэнэтхэн, 

	— Яав, Николка, Костяг явчихлаар гунигтай байгаа байлгүй? Гонсойчихсон байх чинь... Битгий гутар, өвгөн минь, хоёулаа найзална аа. Одоо чи бид хоёрын санаж сарвайх юм нэг. Цаагаа алдаж асгачихгүй, хадгалж хамгаалах ёстой. Тэгж чадахгүй бол хоёул амьтны доог болж шившгээ тарина. Би малчин биш, нэмэр болохоор ирсэн хүн. Миний ажил бол хөтөч, бас ан агнах, загасчлах, мужааны ажилтай болохоор би ч гайгүй хэрэг, харин чи бол жинхэнэ малчин, эрх мэдэл чиний л гарт байна, тэгэхлээр чи намайг даргалах хэрэгтэй. Ажилла гэвэл чинь ажиллана, унт гэвэл чинь унтана. Нэг үгээр хэлбэл чи аялдаг нь, би дагадаг нь хэмээн үнэн сэтгэлээсээ өгүүлээд буугаа ардаа үүрч Николкаг хүлгэлзэн харснаа, 

	— За тэгээд цаа руугаа явах уу, эсвэл зүүдээ гүйцээж зүүдлэх үү? гэж инээмсэглэн асуув. 

	Николка Табаков руу дооглож байна уу, үнэнээсээ ярьж байна уу? гэсэн байртай сонжин харлаа. Гэтэл цаадах нь энэ удаа дооглож тохуурхаагүй бололтойд Николка уясаад явчхав. Тэр бээр Табаковын төлөв дууг хар аяндаа дуурайж, 

	— Яах юу байх вэ, хоёул найзлалгүй яах вэ, цаагаа ч тогтоож байж дөнгөнө, бүх юм бид хоёрын гарт байна. Гол нь багахан шиг идэж ууж, иххэн шиг уул хадаар явах ёстой, хамаг учир энэ шүү дээ гэв. 

	Гэтэл юм гэдэг Николкагийн санасан шиг хялбар бус ажээ. Тэр бээр цөөхөн тоотой сүрэг маллана гэдэг их сүрэг маллахаас хавьгүй хэцүүг Түдэлгүй ойлгов. Их сүргийн дотор цааг нэг их үргээж айлгачихгүй чөлөөтэй явж болдог атал цөөхөн сүрэг малчныг барагтай бол ойртуулахгүй, хамгийн урт бугуйл ч хүрэхээргүй тойрч давхилдана. Ер нь цаа тогтвор муутай, үргэх цочих нь амархан, хүнээс аль болохоор дөлөн, бугуйл хаявал хуйларч давхилдаад горьгүй ажээ. Цаагаа зэрлэгшүүлчихгүй, байнга хүний хараанд байгааг нь мэдүүлж байхын тулд тэдний нүдэнд аль болохоор элбэг үзэгдэж байх шаардлагатай учир хоёр малчин маань нар мандахаас аваад жаргах хүртэл уул хамраар хэдэрч, хэсэг бусгаараа тасарсан цаануудыг эмхлэн сүргээ нийлүүлж хураавч маргааш өглөө нь гэхэд хамаг сүрэг нь дахиад л тарж сарничихсан байна. Сар хэртэй иймэрхүү байдал үргэлжиллээ. Николка энэ хооронд мэдэгдэм турж, бас мэдэгдэм өсжээ. Табаков түүнийг нэг удаа сонжин харж байгаад, 

	— Уул ч чамд ашгаа өгч байна шүү. Чи ер нь өдөр хоногоор биш цаг мөч тоолон чац нэмж байна. Гэтэл өвөгчүүл бид нар ч агшиж газар луу дөхөх ганц тавилантай юм шив гэж санаа алджээ. 

	— Ваня ах минь, та өөрийгөө чамлахын хэрэггүй, таныг чинь ороолон ч гүйцэхгүй шүү дээ. 

	Николка зулгуйдсан хэрэг бус. Табаков явган явахдаа үнэхээр гарамгай. Чацтай, шөрмөслөг туранхай учир тогоруу шиг хол хол алхахын зэрэгцээ тэсвэр сайтай. Табаковын нэг алхсаныг Николка бүтэн хагас алхана. Тэр бээр Табаковын араас явахаараа өөрийн эрхгүй явах хэмээ алдан, амьсгаа нь давхцаад ирдэг тул аль болохоор өөр газраар явахыг хичээнэ. Гэвч Табаков ч гэсэн явдалдаа түүртдэг бололтой. Нэг удаа унтахынхаа өмнө өвдгөө илж байснаа ярвайсхийн толгой сэгсэрч, 

	— Нээрэн, хэчнээн хэцүү байлаа ч гэсэн хөтөч хийх нь ямар ч байсан амар. Сайхан явган явснаас унаагаар муухан явсан нь дээр гэж хүмүүс хэлэлцдэг ч үнэн юм аа. Зохих хэмжээгээр явган явах ашигтай л даа, гэхдээ цаа маллах бэрх юм. Зайлуул, Николка минь дээ, чи ямар золигоо хийж энэ цаануудтай орооцолдсон юм бэ! гэж жигтэйхэн сүүрс алдсанаа, 

	— Чи манай бригадад орж загасчил л даа? хэмээн гэнэт санал тавьж, 

	— Энэ жил манай багачуул сагамхай барьж, хүн хүн л мянга таван зуун рубль авсан, май загасны сүрэглэх үеэр мөн төчнөөнийг авцгаасан, цалин гэдэг чинь энэ шүү дээ! Бас хөгжилтэйг хэлэх үү, хаа л бол хүн, охид олон, гэтэл энд чинь авах цалин ч бага, амьдрах нөхцөл ч алга, түй! гэв. 

	— Гайгүй ээ, Ваня ах минь, удахгүй цаануудаа энэ нутагт дасгачихлаар ажил хөнгөрөөд явчихна, тэгээд хүнсэндээ явамз, танай авгайгаас лав юм ирнэ дээ. Ер нь ч энд тэгтлээ муу биш байна. Хамаг юм хүний санаагаар л шүү дээ, жишээ нь надад бол тайгад байх сайхан л байдаг юм!

	Табаков малчны ахуйн бэрхшээлээс урьдаар архины зүйлтэй юм байхгүйд илүү зовж байгааг Николка ойлгож байсан болохоор гэрээс нь юм ирэх тухай санамсаргүй хэлсэн хэрэг биш ажээ. Нээрэн ч энэ тухай сонсмогц Табаков сэргэн, нүд нь гялалзаад явчхав. Тэр бээр энэ өдрөөс эхлэн Пронькины даваа руу хараа бэлчээх нь олширч, 

	— Костя усан онгоцны жолоочид брезент өгөхөө санаж үзээсэй дээ. Одоогийн залуучууд гэдэг чинь тун хайхрамжгүй шүү! Онгоцны жолоочийн үүрэг юу билээ? Хэлсэн газар нь хүргэж өгөөд, харсан зүгтээ хаячихна, тэгээд л болох нь тэр. Гэтэл бороо орвол яана? Араатан амьтныг яана? Энэ тухай ёстой санаа зовохгүй, тэд нар өнөөдөр л болж байвал болдог улс! хэмээн санаашрангуй үглэнэ. 

	Николка өөрөө ч гэсэн давааны цаад руу явж ирэхийн хүслэн болж байгаа билээ. Тэнд ном, сониноос гадна ээжээс нь захиа ирчхээд хэвтэж байгаа байж ч магадгүй. Тэгтэл ч Табаков нэгэн өглөө Николка руу царайчилсан янзтай харж, 

	— Хүнсэндээ явах цаг болсон бус уу? Баавгай ямар нэг байдлаар сүйтгэчихгүй байгаа гэж сэтгэл нэг л зовоод байна. Чи юу гэж бодож байна? гэж асуув. 

	— Нээрэн болсон байх хэмээн Николка дуртай зөвшөөрөв. 

	Мань хоёр тэр өдрөө цаагаа урц руугаа хөөж ирээд хөллөгөөний цаа бугуйлдаж эхэллээ. Хоёулаа бугуйл хаяхдаа барагтайхан учир бүр үд болж байхад сая дөнгөж таван цаа барьж авч бусдыг нь бэлчээрт гаргав. 

	Одоо хорин километр зам туулах ёстой. Гэвч хөллөгөөний цааг барьж авах нь л гол байсан учир тэр зай юу шалих вэ. Николка барьсан цаануудаа эгдүүтэй харж «Би ч малчин болох яагаа ч үгүй байна даа. Костя бол энэ хэдийг хагас цагт л барьчих байсан, гэтэл энэ бид хоёр хагас өдөржингөө галзуу юм шиг эдэнтэй хөөцөлдлөө» хэмээн тамшаалан бодов. 

	Хүнсний зүйл нь бүрэн бүтнээрээ яг болзсон газар байж байв. Онгоцны жолооч хүнс сэлтийг брезентээр сайтар хучсан төдийгүй хэдэн сургаагаар залхууралгүй даруулжээ. 

	— Сайн байна, Абрамов, ёстой эр хун! Хэлэх үг алга, эзний ёсоор ухаалаг сайхан янзалжээ хэмээн Табаков хураалттай зүйлийг тойрч үзэх зуур баяртай өгүүллээ. 

	Хоёр малчин ачаа бараагаа задлахын өмнө шумуулын хамгаалалтаа бутан дунд тавьж, гал түлж, цай чанаад, уснаар хаягдсан хуурай модноос түүдэг рүүгээ баахныг зөөв. 

	Бүрий буулаа. Усны түрлэг эхэлж, эрэг дээгүүр энд тэнд хөөс цагааран, бутнуудын цаана тохойн ус намуухан цалгилж байна. Түүдгийн дээгүүр зэрлэг нугас байн байн далавч нь шуугин нисэж өнгөрнө. Галаас холгүй унааны цаанууд дөнгө мод нь тожгонон идээшилнэ. Шумуул дэлэнч амар заяа эс үзүүлэх тул хөөрхий амьтад байн байн толгойгоо сэжлэн, галын утаа бараадна. 

	Тэнгэр бүрхэг, дулаахан, бороо ормоор шөнө болов. Гэтэл тэртээд нэг хоёр удаа тэнгэр аяархан дуугарч, тэгээд анир чимээгүй болсныг үзвэл бороо холуур ороод өнгөрөв бололтой. Харин шумуулын хамгаалалт саравчны дээгүүр толийтол татсан брезент рүү жижигхэн ширхэгтэй элс цацах лугаа адил шумуул тожгонож, тийнхүү шумуулын нэгэн хэм шунгинаан шөнөжин тасарсангүй. 

	Малчин хоёр өглөө нь ачаагаа задалж үзвэл хамгаас хэрэгтэй карабины сум байсангүй. Үүнд үл итгэн хамаг юмаа дахин онгичин нэгжсэн боловч бас байдаггүй. 

	— Түй! Нэг бүдэрвэл долоо бүдэрнэ гэж энэ дээ! хэмээн Табаков уурлан дуу алдаж, 

	— Манай чавганц архины оронд жимсний дарс явуулсан нь багадсан юм шиг Костя бас сум мартчихсан байх юм. Архи явуул гэж Машкад хэлээрэй гэж би түүнд зориуд хэлсэн юм байхгүй юу. Энэ дарсаар чинь ам зайлж, бөөрөө хордуулахаас өөр ашиг байхгүй гэж дүрэмдлээ. 

	— Костягийн буруу биш, онгоцны жолоочийн буруу байж магадгүй биш үү? Тэр нөхөр сумыг маань мартчихсан байж мэдэх ээ дээ?

	— Магадгүй, би Костяг буруушаахгүй, сум яах вэ, тэр л биз, сумтай сумгүй аяа олно. Харин манай чавганцад бол би харьсан хойноо нэг лекц уншина аа гайгүй! Архи дарс хоёрын аль нь чанга, аль нь илүү байдгийг би түүнээс асуугаад өгнө. Тэр муу чөтгөрийн чавганцаас асуухдаа л нэг асууна... — Николка зэмлэнгүй харж буйг үл анзааран Табаков авгайгаа зөндөө удаан занаж үглэлээ. 

	Цаанууд нь бүх ачааг даагаагүй учир Николка нэг хүнд үүргэвчийг өөрөө үүрэхээс өөр аргагүй болов. Табаков хөсгөө хөтөллөө. Малчид аз туршихгүйн тулд намагтай хөндийг тойрч Исыгчаны салбар нуруугаар даваа руу хүрэхээр шийдэцгээжээ. Николка Исыгчанаар явж байсан билээ. 

	Тэнд цавчиж заасан хуучин дүнзэн пин өндөр хөл дээр өцийж хажуугаар нь нулимс шиг тунгалагхан горхи хоржигнож, зэргэлдээх аньс бүрхсэн өвдөг дээр цаачдын урцны яс мод босгоотой харагдана. 

	— Ваня ах аа! Пингийн хавьцаа зогсоорой, цай ууцгаая! Тэнд их сайхан устай!.. хэмээн Николка хашхирлаа. 

	Табаков эргэж харалгүй, чимээгүй толгой дохив. 

	«Одоо хүртэл авгайгаа зүхсээр л яваа байх» гэж Николка дургүйцэн бодтол «Авгай нөхөр хоёр адилхан шулмууд» гэдэг зүйр үг толгойд орж, араас нь Хабаровын «Николка, амьдралд чинь заавал ижил нь ижлээ олдог, эс тэгвэл салдаг ёстой юм» гэж хэлдэг нь санаанд орлоо. 

	Есдүгээр сард одой хус, нигүүрсийн шаргал улаан навчис өнгө мөхөн унаж, цэнхэр тэнгэр бүдгэрэн цийлийж, хонин цагаан үүлс бодлогошрон нүүж, голын ус харлан жихүүн гялалзаж, хөндийг шахсан уул толгод ярагдсан мэт газар дэлхий уужран цэлийгээд ирлээ. Эзгүйрсэн тундрийн дээгүүр шувуудын ганганаан аль хэдийн замхран арилж, мөнх ногоон ширэнгэ өглөөгүүр хэзээний бууралтах болж, уулын халцгай орой, давааны хярд нялх ятууны өд шиг хөвсгөр зөөлхөн цас аль хэдийн унасан билээ. 

	Цааны ороо дууссан тул цөөн цөөнөөрөө тасарсан цаагаа үргээж малчид өдөр болгон үүрээс үдэш болтол уулаар тэнэж, ширэнгэ шугуй дундуур шургалж, хад асга өөд авирч, бөглүү ангал хавцал руу өнгийж, олсон цаагаа хөндий рүү хөөж гаргахад тэд нар нь аяндаа сүрэглэн нийлнэ. Газар харыг хэлэх үү, хавь ойрын газар нэл гишгэлэгдчихсэн, аль нь өчигдрийн мөр, аль нь өнөөдрийнх гэдгийг ялгахын аргагүй, малчид хэрдээ зовно. Хүрэнтсэн тундрт хөдлөхгүй зогсож байгаа цаа газрын өнгөнөөс бараг ялгарахгүй учир олж харахад бэлэнгүй агаад ширэнгэ шугуйд орчихсон цаа бол булингартай усны загас шиг харагдана гэж байхгүй. Чухам энэ учраас хүсэж хүлээсэн анхны цасан ширхэг агаарт эргэлдэж эхэлсэнд малчид баяр хөөр болсон билээ. Богийн хар туруу төдий цас орсон боловч энэ нь баавгай ч бай, оготно ч бай, ямар ч амьд амьтны мөрийг зовлонгүй олж харахад бүрэн хангалттай байв. 

	Аравдугаар сарын эх гэхэд малчид гараагүй нуруу, шагайгаагүй жалга хавцал байхгүй болж, өргөн уудам бэлчээрийн булан тохой бүрийг нэгжиж, мөрдөж мөшгөөгүй ганц ч цааны мөр үлдээсэнгүй. 

	Цуглуулсан олзоо тоолох цаг нэгэнт болжээ. Хоёр малчин сүргээ тундрээр хоорондоо хол хол зайтай хэсэг хэсэг болгож зориуд тараагаад, өөрсдөө нэг өндөрлөг дээр гарч тоолж эхэллээ. Хэд дахин тоолоод дунджийг гаргаж үзтэл дөрвөн зуун далан толгой гарчээ. 

	— Энэ чинь байснаасаа одоо олширчихсон хэрэг болж байх шив дээ? хэмээн Николка гайхширан асуув. 

	— Харин тийм л болж байна. Бас өөр алдагдсан цаанууд биднийхтэй нийлчихсэн байх, тэгээд л олширчихгүй юү. За ямар ч байсан чи бид хоёр хийх ажлаа хийсэн, нэрээ хорлосонгүй гэж Табаков додигор инээмсэглээд баярласнаа нуух гэж тамхиа ёсорхон татлаа. 

	Николка түүнийг хараад үнэн сэтгэлээсээ баярлан инээнэ. 

	— Нээрэн... та бид хоёр ч ёстой сайхан ажиллалаа шүү, Ваня ах минь. Ёстой сайхан!

	Малчид өнгөрсөн хугацаанд майхандаа нэг ч удаа эрт ирж байгаагүй бөгөөд оройн хоол хийх, гамбир хайрч базааж авах, түлш бэлтгэж нөөцлөх гэхчлэн зөндөө ажил овоорчихсон тул өнөөдөр анх удаа бүрий болох яагаа ч үгүй байхад ирлээ. Бас муудсан гуталдаа даруйхан зан тавимаар байдаг, эсвэл цанын ул ховхорчихно, карабинаа арчиж цэвэрлэх, сүхээ хурцлах гээд малчин хүний хийх ажлыг алийг хэлж барах билээ. 

	Малчид хоёр өдөр сүрэг рүүгээ очилгүй алсаас бараа харж өнжжээ. Мань хоёр, 

	— Сүргээ сандраахын хэрэг юү билээ? Эндээ жаахан дасацгааг, хоёулаа ч гэсэн жаахан амсхийцгээе, тэгэх эрхтэй шүү дээ, хоёр хөлөөс дөнгө зүүчихсэн юм шиг даагдахгүйн дээр лазан хөдлөөд дийлдэх юм биш гэхчлэн ярьцгааж байжээ. 

	Малчид ийнхүү нүдээр хариулсны гурав дахь өдрөө Пронькины даваа өөд цааны мөр зурайгаад одсоныг мандах нарны туяанд олж харав. Цааны хэсэг даваа даваад тохойн зүг явчихсан нь эргэлзээгүй. Тэр цаануудыг тун даруй гүйцэхгүй бол Исыгчанаар дамнан Дамжлага гол руу орж гатлаад ой тайгаар нэг тараад арилж өгнө. 

	Хайнга хандсандаа өөрсдийгөө зүхсээр мань хоёр жаахан идэх юм өвөртөлж, сүх аваад оргодол цаануудын хойноос таваргаж одов. 

	Гүйх газар гүйж тун түргэн явцгаалаа. Гүйсэн цаанууд Гонхон уулын бэлд тохойн эргээр тайван идээшилж байхад шингэх нарнаар сая нэг юм гүйцэж ирэв. 

	Хоноглох аргаа бодох хэрэгтэй боллоо. Хүйтэн салхи явган ширэнгийн навчсыг хөөрхийлөлтэй дэрвэгэнүүлээд уулын хажуу дээр түүдгийн дэргэд хоновол тухлаг байх царай алга. Тэгсэнд орвол тохойн хөвөө рүү бууж, аятайхан нөмөр газар олоод, уснаас хаягдсан модоор түүдэг өрдөж хоносон нь хамаагүй дээр. Николка тохойн эрэг дагуулан гал түлчихмээр эвтэйхэн газар нүдээрээ харж байтал Табаков санамсаргүй, 

	— Николка, хоёулаа хошуу орж намрын анчид дээр тавьж хүрвэл яасан юм бэ? Дөрөвхөн километр л илүү явах биз, гэтэл дулаахан хоночхоод, сонин сонсчхоод ирнэ гэдэг байна. 

	— Тэр ч болох шүү, харин хэн ч байхгүй бол яана?

	— Ийм үед намрын анчид тэнд заавал байдаг юм, ангийн фермд зориулан хав загас барьдаг юм. Хүн байхгүй бол тэр л биз, толгой хоргодох газар бий, бас зуух бий. 

	Явган ширэнгэ дундуур уулын бэл рүү буух хооронд нар жаргачхав. Бүрий бууж эхэллээ. Уулын цаанаас алман сар сүрлэг гарч ирэв. Алжаасан малчид тохойн эргээр аажуухан гэлдэрнэ. Хөл дор товууцсан сайр зовлонтой хужигнана. Николкагийн нүдний өмнө Табаков нэгэн хэмээр бараантан дайвалзаж, баруун талд сарны гэгээнд нойрсон буй тундр тунаран цэнхэртэж, зүүн талд тохойн мандал гялайн харлан бүхийд өмнө нь Табаков биш, газрыг хар цэнхэр хоёр хэсэгт хуваасан нэгэн амьд шон байгаа мэт Николкад санагдах ажээ. 

	Үе үе үргэсэн ятуунууд хяхран дуугарах нь сонстож, нүдний буланд тундрийн дээгүүр туйлын ууль сүүдэр мэт чимээгүй нисэн өнгөрсөн нь ятуунуудыг сандраагаад байгаа эзэн тэр ажээ. 

	Түдэлгүй утааны үнэр гарлаа. Николка урам орж хөл нь хөнгөрөн, Табаков ч алхаа нэмлээ. Тэгтэл ч сарны сүүтгэр гэрэлд орой дээрээс нь цайвар утаа суунагласан гэрийн бараа гурвалжлан тодорлоо. Алсын замд алжаасан хүнд яндангийн утааны үнэрээс илүү сайхан агаад хүслэнт үнэр гэж үгүй билээ. 

	Гэрээс зайдуу уясан хөллөгөөний ноход хоёр малчныг боорлон хуцаж угтав. Гэрээс ухасхийн гарч ирсэн хүн тэр даруй Табаковыг таньж, 

	— Табаков! Иван! Сайн уу, өвгөөн! Газрын хаанаас гараад ирэх нь энэ вэ! За гэрт ор, харанхуй шөнөөр хаагуур дарж яваа босоо ороолон бэ, учраа хэлээрэй. Энэ чинь хэн чамтай яваа юм бэ? Ер танигдахгүй... Та хоёр чинь юугаа гүвээд байгаа юм бэ? Орцгоогооч! гэв. 

	Малчид Түдэлгүй дулаан гэрт бие тавиран бүлээцээд, хөлдүү цөцгийн тостой цагаан талх амтархан идэж, аагтай халуун цай сэнжтэй аяганаас оочлон ууцгаалаа. Адилхан саарал ноосон цамцтай, хар үстэй, хүрлэгэр царайтай камчадал анчид Табаковын асуултад ам булаацалдахгүй тайван хариулцгаана. 

	Табаков өвгөжөөр насны пагдгар анчинд хандан, 

	— Энэ намрын олз ямар байна даа, Кузьма Иванович оо? гэв. 

	Кузьма Иванович банзан ширээн дээр нүсэр том гараа зөөлхөн тавиад үгээ сунжруулан яаралгүй хариулна. 

	— Гойдгүй шүү, өвгөөн, гойдгүй. Зайр эхлэнгүүт л хав загас эргээс дүрвээд явчихсан. Завиар анчилж байна. Хорь хоногт дөнгөж дөчхөнийг авлалаа. Харин өчигдөр үнэндээ овоо азтай өдөр таарсан. Бобков нэг сайхан хавтан олж харсан, яг шангаар хөвөөд айсуй, дээр нь байгаа амьтан гэдэг нь бөөн шаваарсан хар юм. Бидэнд зориулаад зориуд эгнүүлээд тавьчихсан юм шиг эгнээ эгнээгээрээ хэвтэж байх нь тэр. Тэгээд яах вэ дээ, сэмээрхэн сэлж очоод найман ширхгийг унагаасан. Тэр хэдийгээ эрэг рүү тороор зөөж байх хооронд усны татлагаар нөгөө хавтан чинь тэнгис рүүгээ буцаад явчихсан. Ийм шүү л ан хийж байна, өвгөн минь, нэг бол шуурга, нэг бол салхи, нэг бол зайр хэмээн анчин сүүрс алдаад, 

	— Дэмий л цай ууцгаах юм даа. Харин Ефрюшин Тасархайд олз сайтай байгаа, тэд нар хэдийн хоёр зууг унагачихсан гэнэ билээ. Харин чи минь шинэ албанд ямаршуухан байна даа? Аягүй бол хамаг цааг нь алдчихаа биз дээ? Манайхан түрүүн Гонхоны нөгөө талд цаа үзсэн ч гэх шиг. Та нарынх байлгүй? гэв. 

	— Манайхаа манайх, золигууд чамайг! Өчигдөр Пронькиноос зугтчихсан юм, тэгээд л танайханд зочилж яваа маань энэ хэмээн Табаков царай нь барайж өгүүлээд ялаа үргээх мэт гараа сэгсэрлээ. 

	— Өө тийм үү? Бид нар эзэнгүй цаа байна гэж бодсон юм хэмээн Кузьма Иванович яльгүй харамсан толгой сэгсрэн өгүүлснээ гэнэт нэг юм санаанд нь орж, 

	— Өө нээрэн, өчигдөр манай энд усан онгоц ирсэн. Та нарыг цаагаа Шкиперийн сүрэгт нийлүүлэхээр Слепцовынд шилжүүлэх ёстой гэж хэлээрэй гэсэн. Тэдний малчид та нар руу өөрснөө очно. Бид үүнийг хэлүүлэхээр Викторыг явуулах гэж байсан юм гэв. 

	Улаан хацартай торх шиг бүдүүн нэг анчин Табаковыг сонжин хараад, 

	— Иван, чи чинь улам нарийхан, улам горзгор болчихоо юу даа? Цааны мах хоол болохгүй байгаа бололтой, тийм үү? Яагаад турчихаа вэ? гэж шалгаав. 

	— Аа, чи турах арга хайж байна уу? Маргааш бидэнтэй гараад хамчих, хоёр долоо хоногийн дараа наад гэдэс чинь хоосон борви шиг шолхойчихно. Тэнд жирэмсэн эрчүүдэд хамгийн сайн зохих амралт˗сувиллын газар гэсэн үг, ямар ч мэс засал энэ тэр гэхгүйгээр илүү гүзээнээсээ салж болно. Үнэмшихгүй байна уу? Тэгвэл чи хэл л дээ, гүзээтэй малчин үзсэн удаа бий юү? Тэгнэ ээ тэр, тийм малчин байхгүй юм чинь. 

	Николка гэрийн доторхыг тойруулан харав. Унийг газраас налуулж босгоод дээд талд нь дөрвөлж тоононд бэхэлсэн байх бөгөөд түүний дээр арай багавтар тооно, цаана нь түүнээс бага бас нэг тооно тогтоосон байх ажээ. Тийнхүү дөрвөлжилсөн шовгор үүсэж түүний оройгоор гөлмөн төмрөөр хийсэн яндан гаргажээ. Гэр гадна талаасаа хар цаасаар бүрээстэй. Гэрийн голд дотор нь чулуу дүүргэсэн хашлага дээр зуух байна. Майхныг бодвол гэрт хавьгүй тохилог ажээ. Ширээний зах дээр «Вокруг света» (Дэлхий дахинд) сэтгүүлийн баахан дугаар хэвтэнэ. Николка анчдын яриаг чихний үзүүрээр чагнахын хамт сэтгүүлийг сонирхон эргүүлж гарав. 

	Жавартай тунгалаг өглөө болов. Тэнгисээс хөвж ирсэн мөс хаа нэгхэн цайран буй тохойн тугалган хар уснаа улаан нар ойн тусжээ. Тэнгэрийн хаяанд түймэр шатаж байгаа мэт улаан туяа өндөрлөн мэлтийнэ. Хүчээ хараахан авч амжаагүй зэврүүн гэгээ туссан Гонхон уул тохойн дээгүүр сүмийн шармал орой шиг пөмбийж, түүний дээр загалмайнх нь оронд ягаахан үүлэнцэр сонин сэмжирчээ. 

	Юу ёрлож буй бол гэмээр нар дэндүү сайхан мандаж, орчин тойронд нэг л хачин дүлийрч чимээгүй оргиод, нохой хүртэл сэжигтэй шиншилцгээн, ийш тийш самгардан харж, аяархан гийнацгаана. 

	— Та хоёр Пронькино орохоо азна л даа. Манайд нэг хоёр өнжихгүй юү, нар хар өглөөнөөс час улайгаад нэг л биш, ийм гоё байдаг чинь тэнгэр муухайрахын л цондон. Би тун олон удаа ингэхийг ажигласан шүү гэж Кузьма Иванович өглөөний унд ууж байхад хэлэв. 

	— Үгүй, Кузьма Иванович минь, бид хоёр явалгүй болохгүй гэж Табаков толгой сэгсэрлээ. 

	— Болохгүй чиш гэж Николка нотлов. 

	— Юу нь болохгүй байх билээ. Болохгүй юм гэж байхгүй. Хэн та нарыг хөөгөөд байна? Тундрт явж байхад шуурга эхэлбэл яах вэ? Аягүй бол осгочихно шүү дээ гэж Кузьма Иванович зөрлөө. 

	— Нээрэн тийм шүү, ах хүү минь гэж өчигдөр тэр хоёрыг түрүүлж үзсэн нөгөө анчин Табаковыг ятгаж эхлэв. Тэр бас Иван нэртэй, гурван анчны дотроос хамгийн залуу, хамгийн туранхай нь төдийгүй хамгийн дуу шуутай нь ажээ. — Чи юундаа даваа руу зүтгэлээд байна? Юу юугүй шуурга тавих гээд байхад. Өвгөн яг үнэнийг ярьж байна. Эндээ азнацгаа! Манайх дулаахан, гэрэл гэгээтэй, бас хазаж хатгахгүй. Орой хөзөр тоглоцгооё, тэгэх үү?

	— Иван, азна азна хэмээн гаансаа хоолоо идэхдээ ч гараасаа салгадаггүй Бобков бас толгой дохин үг нэгсэж, 

	— Шуургаар тоглох муу гэдгийг чи мэдэх хойно, харин энд ямар дулаахан байна даа. Өнөөдөр онгоц ч дахиад хүрээд ирж магадгүй хэмээн их л учиртай өгүүлэв. 

	Табаков итгэл муутайхан дал мөрөө хавчисхийж Николка руу царайчилсан байдалтай харлаа. 

	— Яах вэ, Николка, нээрэн энд шуургыг хүлээзнэдэг юм бил үү?

	— Ваня ах минь, юу гэсэн үг вэ! Хоёулаа орой гэхэд цаагаа даваа давуулчихна, гэтэл шуурга оройноос нааш тавихгүй. Энд хүлээх юм бол цаа маань энд тэндгүй сарничихна гээд Николка цайгаа ч гүйцээж уулгүй явахаар завдав. 

	— За харцгаагаа биз дээ, манай дарга зөвшөөрөхгүй байна, тэгэхлээр явах хэрэгтэй гэсэн үг хэмээн Табаков тоглоом болгож өгүүлээд гараа алдлан ширээний араас дурамжхан бослоо. 

	— Аргагүй л малчин хүн байна, андашгүй! гэж Бобков санаандгүй Николкаг магтаж, 

	— Энэ хүн чамайг бодвол юуны өмнө ажлынхаа төлөө санаа тавьж байна. Гэтэл чи хүн тэгэх үү гэнгүүт л амыг нь дагаж байх юм, чамайг зоргоор нь орхих юм бол ч хамаг цаагаа хөзрийн мөрийд алдчихсан байх вий. Заяагүй лазан золиг! Чи тийм л хүн дээ! гэв. 

	Анчид инээлдэн, 

	— Бобков, наадахыгаа тэгж болгох хэрэгтэй, өчигдөр чамайг жирэмсэн эр гэж шоолсон, өнөөдөр чи өөрийнх нь залхууг дуудаад бай гэцгээв. 

	Энэ өдөр шуурга тавиагүй тул хоёр малчин цаагаа бүрэн мэнд даваа давуулж сүрэгт нь авчирч нийлүүлэв. Шөнө нь нүүгэлтсэн хар үүл тэнгэр бүрхлээ. Өглөө нь том том ширхэгтэй цас малгайлан орж эхлэв. «Өглөө том том цас орж эхэлбэл шуурганаас болгоомжил» гэдэг эвен ардын үг Николкагийн санаанд орлоо. 

	Малчид цаг алдахгүйг хичээн, явган ширэнгэ дундуур хуурай мод, мөчир хайж, олсныгоо жижиглэн жиргэж майхан дотроо хураав. 

	Орой болохын үес салхи хөдөлж, цасны ширхэг улам томрон нэвсийтэл дарж эхэллээ. Ойрын уул толгодын бараа тасарч, эргэн тойрон нүдгүй цайран манараад, шуурга эхлэх нь тэр. Малчид майхныхаа хамаг зайг түлээгээр дүүргэж, гадаа салхин талд нь мөчрөөр тойруулан нөмөр барьж, тийнхүү шуурганы эсрэг удаан хугацаагаар хориглолтод байхаар бэлтгэж амжжээ. 

	Цаг минут тоолон салхины эрч нэмэгдэнэ. 

	Хоёр малчин шөнө дөл болтол лаагаа асаалгүй, дулаан хөнжилдөө салхины улихыг түгшин чагнаж хэвтэцгээлээ. Майхан нь заримдаа салхинд хөөрөгдүүлэн, шувуу шиг дайвалзсанаа том хэнгэрэг дэлдсэн мэт чичрэн доргино. Тэгснээ гэнэтхэн майхны орой дээр ямар нэгэн амьтан жигтэйхэн сүүрс алдан ихэр татаж, брезентийг хумстай савраараа гэтэн маажлах шиг болно. Энэ салангид дуу авианууд шөнө дунд гэхэд нэгэн хэмийн тасрахгүй нуугьсан шуугиан болж хувирав. 

	Өглөө болоход цас майхны хормой хотыг битүү дарчихсан байсан тул гадагш шурган гарч цасыг ийш тийш нь шидэлж зайлууллаа. Тавхан минут ажиллахад дотор нь шумбаад гарсан мэт цас юу юугүй хучаад авлаа. 

	— Хараал идсэн тэнгэр байна даа! хэмээн үглээд Табаков хөвөнтэй хүрмээ тайлж наалдсан цасыг нь хол үсчүүлэхгүйн тулд зөөлхөн сэгсрэв. Түүний энэ өдөр хэлсэн үг ердөө л энэ болжээ. 

	Николка Табаковоос үг цөөтэй хүн аль овоог мэдэх болохоор түүнийг чимээгүй байлаа гэж гутарсангүй. 

	Табаков гурван өдөр эсвэл цаашаа харж унтаад, эсвэл толгойгоо салаавчлан дээшээ майхны дээвэр лүү гөлрөн ширтэж өнгөрөөв. Николка «Мань хүн нэг л биш байна, анчид л гижгийг нь хөдөлгөчхөв бололтой» гэж дотроо таамаглажээ. 

	Шуурга дөрөв дэх өдрөө ч намдсангүй. Николка «Вокруг света» сэтгүүлийг хавтастай юутай хээтэй нь уншчихсан байна. Хэвтэхээс бүр залхаж гүйцжээ. Нуруу хөшиж, хүзүү чилээд жигтэйхэн, гарч үе мөчөө хөдөлгөх сөн, үгүйдээн нэг ууцаа тэнийлгэж босоод, хэд суниаж гар хөлөө хөдөлгөх юм сан, гэвч гарахын арга байхгүй, бослоо гэхэд сөхөрч өндийгөөд, толгойгоо нугдайлгах төдий л босож болно. Унтаж болох сон, гэтэл нойр хүрч өгдөггүй. Дуугүй байхаасаа ч залхацгаажээ. Николка Табаков руу сэтгүүлээ дөхүүлж, 

	— Ваня ах аа! Энэ шинэ сэтгүүлийг уншаач, би хуу уншчихлаа. Өөдсөн хүний тухай сонин юм бичсэн байна гэв. 

	Табаков сэтгүүлийг авч ямар ч сонирхолгүй хэд эргүүлснээ, 

	— Николка, би энэ сэтгүүлийг өнгөрсөн оны арван хоёр сард уншсан юм байна. Энэ чинь хоёр настай зөнөг сэтгүүл! гэж жуумалзав. 

	— Өө тийм үү? хэмээн Николка үнэнээсээ гайхаж, 

	— Би огт анзаарсангүй шүү. Миний хувьд сэтгүүл л бол сэтгүүл, ямар нь ч адилхан шинэ л дээ, одоо ингээд цаа тоолох газар очихоороо хагас жилийн өмнөх сонин аваад цоо шинэ юм шиг л амтархан уншина. Яая гэх вэ дээ, амьдралаас хоцроод л байна гэж өгүүлэв. 

	— Харин тийм ээ, Николка, яг тийм! хэмээн Табаков гэнэт сэргэж түүн рүү эргэж хөлбөрөөд, 

	— Та нар хоцорч байгаа, үнэхээр хоцорч байна! Би хэвтэж байхдаа нэг л юм бодоод байлаа. Жишээ нь чи бид хоёр хэзээ ч салхи аваад хаячхаж магадгүй майхан дотор одоо ингээд атиралдаад байцгааж байна. Цоорхой брезентээр хүзүү рүү дусаал дусаад л! Хувцас хатаах, тайчих, олигтойхон усанд орчихын аль нь ч арга байхгүй, хаа л бол цааны үс ноос! Тэр ч байтугай, түлээ нь шахчхаад хөлөө олигтойхон жийчих ч боломж алга гэснээ огцом өндийж бохирон суугаад, 

	— Би саяхан эзгүй газар очсон анхны барилгачдын тухай радиогоор нэг найруулал сонссон. Тэр хөөрхий амьтад хэдэн сар майханд сууж гэнэ, үс нь брезентэд наалдаж хөлдчихөөд байсан юм байх. Мундаг баатрууд! Ингэж зовлонгийн мууг үзэх гэж, хөөрхийс минь, одон медаль авалгүй яах вэ гэж ярьж байсан! Гэтэл тэдний майхан нь ч гэсэн, нөхцөл нь ч гэсэн та нарынхаас дээр байсан шүү дээ. Харин, та нар бол бүх насаар ингэж аж төрж байгаа, тэгээд үүнийг хэн ч анзаардаггүй, эсвэл ийм л байх ёстой гэж үздэг. Бодоод үз л дээ! Одоо нэг газар хүмүүс халуун усанд орох нь орж, театрт юм үзэх нь үзэж, телевизороор харах нь харж, цэвэрхэн цагаан даавуун дээрээ унтах нь унтаж, найман цагийнхаа ажлыг хийх нь хийж байгаа. Гэтэл та нар? Та нар чинь хэн юм бэ? «Өө, нөгөө өлбөн шигтгэсэн бугын арьсан дээлтүүд үү? Цагаан үнэгэн лоовуузтай юу? Нөгөө цагаан буга унадаг, түүхий мах иддэг улсууд уу?» Та нарыг цаа унаж яваа байдлаар л зурсан байх юм, гэтэл та нар чинь нохой шиг хэлээ унжуулчхаад өөрийнхөө хоёр муу майгаар л тундрээр харайлгаж яваа шүү дээ. Цагаан үнэгэн малгайтай! Өлбөнгөөр гоёсон арьсан дээлтэй — баячууд! Жаргалын орон, ямар ч бэрхшээл байхгүй! Та нарын тухай ингэж л бодож байгаа шүү дээ, гэтэл та нар гомдол санал байхгүй, ноднингийн сэтгүүл үзчихээд хүүхэд шиг баярлацгаагаад л... — Табаков өөр нэг юм хэлэх гэснээ гэнэтхэн чимээгүй болж, тасалдсан бодлоо гүйцээн бодох мэт биеэ чагнан эвхрээд хэвтчихэв. 

	«Хабаров бас л ингэж ярьдаг сан хэмээн Николка нэхэн дурсаад Табаковыг гайхах, хүндлэх хосолсон харцаар ажих зуур, 

	— Зарим нэг зүйл дээр мань хүн буруу л ярьж байна, гэхдээ бүхэлд нь авч үзвэл... Шаардах. Үгүй, яаж шаардах билээ? Хэнээс шаардах хэрэг вэ? Жишээ нь Долганов хамтралын даргаас шинэ майхан бүтэн жилжингээ шаардсан. Брезент байхгүй гээд л гүйцэх нь тэр! Их хачин юм даа, нэг л нааш ч үгүй, цааш ч үгүй мухар нүх шиг, буруутай хүн гэж байхгүй, тэгсэн мөртөө цөмөөрөө буруутай» гэж эргэцүүлэв. Гэвч Николка энэ сэдвээр эргэцүүлэн бодох тусам улам учрыг нь олохгүй төөрөлдөх ажээ. Тэр бээр Түдэлгүй энэ бодлоо орхиж Табаковын жишээгээр гэдрэгээ харж хэвтээд унтах гэж үзэв. Гэтэл учир нь эс олдох элдэв бодол толгойд эргэлдэн сэтгэл зовоосоор. 

	Энэ зуур шуурга нүдгүй шуурсан хэвээр. Хүчтэй салхи майхныг дэрвэгэнүүлэн, шуурганы анхны өдрийнх шиг нэг юм улин санааширч, аймаар хуугчин дүнгэнэж, брезентийг маажлан бүхийд цасны чимээ уур шажигнах мэт зогсоо чөлөөгүй чихэнд шуугина. Харин энэ элдэв муу ёрын чимээ авиа дундаас, салхи ийнхүү хүчтэй хүчтэй үлээж байгаагаас байгалийн энэ гамшиг эцсийн хүчээ шавхан бухимдаж буйг таамаглаж болохоор ажээ. Дахиад нэг хоёр өдөр өнгөрөхөд шуурга намдаж, бүх юм тайвшран номхорч, бүх юм байдаг байдагтаа эргэн орж, бүх юм тогтохуйд очис гялалзсан цэвэрхэн цагаан цасанд хучигдаж шинэрэн сэргэсэн тундр наран дор сүртэйеэ гэрэлтэн гийх болой. 

	Шуурга зогссоны зургаа дахь өдөр хоёр малчин маань сүргээсээ харих замдаа цаа хөллөсөн чарганы шинэхэн мөртэй тааралджээ. Тэр мөр Шкиперийн давааны тэндээс зурайж, малчдын өглөөний мөртэй мөргөлдмөгц майхны зүг огцом эргэсэн байх ажээ. 

	«Бидний мөрөөр сүрэг рүү явалгүй, бидний гарсан газар луу явсан байна, хашир эр байж дээ хэмээн Николка зөвшөөн бодов. — Гэвч энд нэг их ухаан зарах юм юу байх вэ дээ? Мөр шинэхэн байгааг үзээ биз, тундрт өглөөний мөр бол хүн оромжоосоо явсан мөр, харин оройнх нь бол оромждоо ирсэн мөр л байдаг шүү дээ». 

	— За ингээд арайхийж нэг юм зочинтой болох шив дээ! хэмээн Табаков Николка руу эргэн харж баяртай өгүүлээд нүдээ жоготой ирмэснээ сайх мөрөөр цанынхаа араас бөөн бөөн цас манаран шидэгдтэл таваргаж гарлаа. Хэдхэн минутын өмнө цанын жимээр толгойгоо ганзагалчхаад хөдөлж цөхөн сажилж явсан Табаков огт биш гэлтэй. 

	Тэгтэл ч майхан ч харагдлаа. Яндангаас утаа мушгиран суунаглаж, майхны хажууд зургаан чарга, тэндээс холгүйхэн хөллөгөөний цаанууд бэлчиж байна. Хоёр сагсгар нохой тэдэн рүү шогшиж хүрсэн Угольчаныг үнэрлэж үзээд сүүлээ маасгануулав. 

	— Хөөе, эзэн байна уу? хэмээн Табаков нэлээд алсаас урамтай хашхирч, 

	— Биднийг майхандаа оруулаач, та минь. Слепцов, хөгшин үнэг минь, гараад ир хоёулаа үзэлцье! гэв. 

	Тэр даруй майхнаас хоёр эвен гарч ирсний нэг нь үнэхээр бригадын дарга Слепцов байв. Тэр бээр малилзтал инээж, тэгснээсээ болоод нүүр нь улам ч дугариг болсон мэт үзэгдэж, халзарсан бор духанд нь наасан мэт сөрвийн буй туг буурал үс нь сэвшээ салхинд сэвэлзэн, байж байгаа бүхий л төрх нь хүрлээр цутгасан нэгэн хөгжилтэй хөөрхөн хувилгааны дүр гэлтэй. Хоёр дахь зочныг нь Николка анх удаа харж байгаа хүн байв. Гуч эргэм настай, гонзгойдуу хавчиг царайтай, чац багатай, тэвхэлзсэн тэр эр яльгүй бишүүрхэн зогсох бөгөөд уранхай тугалан малгайгаа ямар ч шаардлагагүй байхад байн байн засаж өмсөн, дорвогор уруул нь өмгөнөн байх нь мань хүн инээмсэглэн мэндлэх гэсэн боловч, юунаас ч юм бэ, ичээд байгаа бололтой. 

	— Өө Иван уу? За сайн уу, Иван минь! хэмээн Слепцов Табаковын гарыг шүүрэн авч баяртай мэндлээд, 

	— Өө, нөгөө орос малчин Николка ч энэ байна! Сайн уу, Николка! хэмээн Николкатай мөн баяр хөөр болж мэндэллээ. 

	Нөгөө зочныг Проха гэдэг ажээ. Туниагүй цүүргэр гараа мэндлэх гэж сунгахдаа мань хүн тийнхүү нэрээ хэлж танилцав. 

	— Миний нэр Проха! Чи чинь Николка Родников уу? Би чиний тухай сонссоон. 

	Николкад энэ нь аятайхан санагдаж, тэр бээр Прохагийн мөр лүү нөхөрсөг алгадаж, 

	— За Проха, чи сайн эр байна, яг цагаа олж ирлээ, аль вэ, майханд орцгооё, чамайг цайлж зочилъё гэв. 

	Тийнхүү бие биеэ тоосон хоёр залуу майханд шурган орж, Табаков Слепцов хоёр зогссон чигээрээ хоцров. Николка гутлаа сольж өмсөх зуур Табаковын баярлаж догдлон ярьж байхыг чихний үзүүрээр сонсов. 

	— Бид хоёр ч сандрах тийшээ хандаж байлаа шүү! Гурил байхгүй, ганцхан боодол цайтай, ёотон хоёрхон өдрийнхтэй, будаа байхгүй, лаа байхгүй, давс хүртэл дуусаж байдаг! Яадаг хэрэг вэ? Хамгийн хэцүү нь бидэнд чарга байдаггүй, ийм их цаснаар тэгнээ ачаагаар яаж нүүх вэ дээ? Нэмэрт нь хүн амьтан ерөөсөө ирдэггүй! Цаагаа чам руу туух уу, Долганов руу туух уу, бүү мэд! Хоёр хоногийн дотор хэн ч ирэхгүй бол цаагаа нуруу ачаалаад нүүхээр шийдээд байлаа. Сүргээ төв рүү, шууд хамтралын захиргаа руу тууж хүргэе гэж байсан юм. Гэтэл та нар бидний байлдааны ажиллагааг тасалдуулчихлаа. За яах вэ, харин ч сайн юм болж! Түүнээс биш хоёулаа дундаа дөрөвхөн сумтай үлдсэн, тэгнэ гэж байх уу даа! Уул нь найман сумтай байсан юм, тэгээд цас орохын өмнө хүсэвч, эс хүсэвч дөрвөөр нь буудахаас өөр аргагүй болсон. Бөөн түүх л гэсэн үг... Аль вэ, чи чинь жиндэж байх шив, майханд орцгооё. 

	Николка энэ түгшүүртэй хэцүү зуны туршид, аягүй бол цаа малласан бүх хугацаандаа ч хэзээ ч унтаж үзээгүй бөх нойроор энэ шөнө анх удаагаа нойрсжээ. Цааны арьсан дулаахан хөнжилд хагас шургасан харшиж холцруутсан нүүр нь хүүхэд шиг гэнэн хээгүй харагдахын хамт үнэхээр амарч байгаа царайтай, харин эрүүнийхээ тэнд зөнгөөр нь зөрүүлсэн, цэнхэр судал эрээлжилсэн эр хүний бахим бадируун гар нь л байдлыг мэдэхгүй хөндлөнгийн хүнийг төөрөгдүүлж мэдэхээр бөгөөд энд чухам хүүхэд царайтай нас бие гүйцсэн эр хүн байна уу, эсвэл эр хүний гартай банди байна уу гэдгийг хөндлөнгийн хүн тэр болгон амархан хэлж чадахгүй дэг ээ. Унтаж байгаа Николкад бол энэ мэт эргэцүүлэл огт падгүй, мань хүн дуг нойртоо дугжирч байгаа, харин маргааш өглөө сэрмэгц давын өмнө тэрхүү хүүхдийн балчир төрхийг царай юунаасаа хуулан хаяж, байргашиж санааширсан эр хүний хэвлүүхэн дүрийг олохын хамт байгаагаасаа ахмад харагдахыг эрмэлзэн зориуд хоолойгоо шахаж баргиа дуугаар ярина. Николка ийнхүү цагаас өрсөн яарснаараа нас тогтсон ямар ч хүн хаврын сайхан өдрүүдтэй адилтган хөнгөн гунигаар уяран дурсаж, харамсан үгүйлдэг амьдралын нэгэн сайхан үеийг өөрийнхөө наснаас өөрийн эрхгүй баллан арилгаж буйгаа яахин мэдэх билээ л. 

	Николка Табаков хоёр арван нэгдүгээр сарын арванд Слепцовын бригадынхнаас өөриймсөг дотно салцгааж тосгон руу оджээ. Тийшээ бүрий болж байхад хүрцгээв. Ноход гийнах гаслах, улих хуцах хослон зогсоо чөлөөгүй шуугина. Энд тэнд ганц нэгхэн од түгсэн энгүй гүн цэнхэр тэнгэр шар нүдэлсэн хэдэн бараан байшинг нөмрөн мэлтийжээ. Гудамжны дагуу туушдаа шинэхэн хунгарласан цас усны цэнхэр давлагаа хөөрөөд тогтсон мэт. Байшин болгоны гадна уяатай байгаа нохдын улих хуцахтай хослон хамтралын цахилгаан станцын нуугьсан нүргээн сонстоно. Цорын ганц хүн байн байн зам дээр халтирч хунгар луу ойчсоор бэдэрч явав. 

	Николка тосгонд хүрэх яагаа ч үгүй хол явахдаа барааг нь хараад сэтгэл нь учир шалтгаангүй догдолсон бол одоо дотор нь ороод ирэнгүүт зүрх нь бүр булгилан цохиллоо. Төмөр утасны шон, чарганы мөр дагасан сайн дагтаршаагүй жим, байшингийн бараантан байгаа туурга, битүү цантсан цонхыг нэвтлэн буй цахилгаан гэрлийн шар туяа, зөргөөр явж байгаа хүн, тэр ч байтугай тосгоны нохдын боорлосон хуцалдаан энэ бүхэн урьд хожид үзээгүй нандин тансаг зүйлс шиг санагдаж, удахгүй жинхэнэ ширээний ард мухар сандал дээр сууна, шив шинэхэн цагаан талхтай хольж хүрэн манжингийн шөл халбагадна, бас жинхэнэ орон дээр унтана гэж бодож, энэ бүхнийг ухамсарваас сэтгэл гэгэлзэн, зүрх дэлсэн булгилж, чамархайн судас луг луг лугшина. Николка сэтгэлээ тогтоох гэж дэмий цөхөхдөө «Ингэтлээ зэрлэгших гэж байх уу» хэмээн гайхширан боджээ. 

	Дарья Степановна түүнийг үнэнхүү баярлаж угтлаа. 

	— Николушка! Ээ, бурхан өршөө! Яасан том болоо вэ, ёстой эр хүн болжээ, эр хүн болж! Чи чинь яагаад хөшөөд зогсчхов? Би бас зөнөг толгой өөрөө яагаад зогсоод байгаа билээ? хэмээн гэнэт учраа олж идээ будаа зэхэх юм боллоо. 

	Тэр бээр гар нүүрээ угааж, хувцсаа сольчхоод хэсэгхэн хугацааны дараа цэвэрхэн цэнхэр хулдаасан бүтээлэгтэй ширээний ард хэдийн морилчихсон, шарсан халуун төмсийг шууд хайруулаас түлэгдчих шахан идэж байв. Ширээн дээр цагаан талх, исгэлэн байцаа, давсалсан хэмх, тэр ч битгий хэл цагаригаар нь хэрчсэн булцуу сонгиноор хачирласан хулдын түрс хүртэл байна. 

	Хаврын нар шиг гялбам хурц цахилгаан гэрэлд тасалгаа гэрэлтэн цэлийж, туурга нь цасан цагаан өнгөөр цавцайна. Энэ саруулхан цэлгэр сууц Николкаг хавчаад байх шиг мань хүн бишүүрхэн хөдөлж цөхнө. Дор нь сандал, шал хатуу оргин, бас хана туурга, дээвэр хатуу нь мэдэгдэн, Николка тэр хатуу дээврийг мөргөчих гээд байх шиг санагдан өөрийн эрхгүй доошоо шигдэн толгойгоо бөхийн сууна. 

	Тэгтэл нар салхинд харшсан, урт хар хумстай хүнд гараа нэг мэдэхээ анзаарчээ. Тэр бээр солгой гараа ичингүйрэн ширээн доогуур буулгаж ганцхан зөв гараараа хооллож эхлэв. 

	Дарья Степановна мэдэгдэм өтөлсөн ч гэсэн дуу хоолой нь өөриймсөг бөгөөд цовоолог хэвээрээ ажээ. Тэр бээр Николкаг одоо уясан ширтэж, өөрийнхөө «завхарсан» хүүгийн тухай үглэж сууна. Цаадах нэг хүний адаг чинь аюулын ажилсаг бүсгүйтэй сууж гэдсийг нь цондойлгон, тийм хөөрхийлөлтэй болгочихсон хойноо хаячхаад, өөрөө толгой өөд нь татахгүй гашуун хар ус гударч, загасчдын онгоц руу явна гэж зүтгэлээд болдоггүй гэнэ. 

	— Тэр загасаар үхсэн үлийгээ хийх вэ дээ? Бурхан минь! Би гэдэг хүн түүнийг ер нь яах болж байна даа? Өөрөөр яаж учирлаж, яаж ухуулах юм билээ? Тэр бүсгүй, нөгөө эхнэр нь, Наташа гэдэг юм, болор гэх үү, шүүдэр гэх үү, боловсорч гүйцсэн жимс гэх үү, ёстой хэлж барамгүй цэвэрхэн, харж ханамгүй хонгор амьтан! Эелдэг наалинхай гэдэг нь хайлчихмаар, өрөө тасалгааны дундуур алхах гишгэх нь мэдэгдэхгүй сэвэлзэж, ижий ахай, наана цаан гээд би гэдэг амьтан баярлаж баясаж ханахгүй байсан юм! Тэр хоёр манайд дөнгөж аравхан хоносон, тэрүүхэн хооронд би энэ насандаа эдэлж амсаагүй хайр хүндлэл үзсэн дээ. Тийм бүсгүйг хоёр гараараа элэг зүрхэндээ тэвэрч баймаар сан, гэтэл манай мангарт тийм аз жаргал хэчнээхэн удаан зохих вэ дээ? Энэ бурхан ямар нүгэл үйлдсэн гэж надад ийм эрэмдэг толгой явуулсан юм бол? Бусад айлын хөвүүд хүү шиг хүү байх юм, хараад хараад ханамгүй... гэснээ Дарья Степановна ямар нэг үг хэлж зүрхлэхгүй түгдэрснээ цөхрөн санаашраад ширээний ардаас босож, 

	— За Николушка минь, чи зөнөг эмгэний үгийг үг гэж битгий бодоорой, замд ядарч ирсэн хүнд амар заяа үзүүлэхгүй үглэж дуулаад байна. Чи хоолоо ид, наадуулаасаа сайн ид, намайг тоохын хэрэггүй гэв. 

	— Дарья Степановна, та хамаг сонин сайхныг хуу ярьсан хэр нь өөрийнхөө тухай юу ч ярьсангүй, таны бие тэнхээ ямар шүү байна даа?

	— Тэнхээ дажгүй ээ, ажилдаа явсан шүү л байна, харин нүдний хараа жаахан суларсан, саяхан эмнэлэгт очсон чинь нүдний шил бичиж өгсөн. Шил маань тэр байна, цонхны тавиур дээр хэвтэж байна, одоохондоо зүүж дасаагүй. Хамар дээрээ суулгачихаар нүдэнд ч үнэхээр сайн байгаа юм, гэтэл хамраа нэг юмаар хавччихсан юм шиг санагдаад нэг л дараа болоод байх шиг байдаг юм. Тэр яах вэ, яваандаа дасах байлгүй... 

	Шугамын радиогоор сайхан ая зөөлөн уянгалж, номын тавиур дээр шинэхэн сэрүүлэгтэй цаг сэргэлэн чаг чаг хийж, тосгоны захад нэг нохой залхуутай хуцна. Николка энэ дуу чимээ, Дарья Степановнагийн яриа энэ тэрийг газрын мухраас гарсан мэт бүдэг бадагхан мэдрэх болов. Дулаахан болоод тэр үү, хурц гэрлээс тэр үү, эсвэл өөр ямар нэгэн юмнаас тэр үү, мань хүн нозоорон талимаарч, гэнэтхэн хамаг бие нь ядран алжаасныг мэдэрч, бушуухан орондоо орж бүх эд эсээ тавираахын хүслэнд автан, тэгээд биеэ сул тавин, тавираасан чигээрээ, маргааш төдийд өдийд сэрэх хэрэгтэй, сэрээд ийм тийм ажил хийх ёстой гэж бодохгүй зөндөө удаан хэвтэхийн түүс болжээ. Николка өнөөдөр юуны ч тухай бодохгүй, зүгээр л санааныхаа зоргоор хэчнээн л бол хэчнээн хэвтэнэ, тэглээ гээд хэн ч түүнийг зэмлэхгүй. Ханатал унтаж аваад захиргаан дээр очиж мөнгөө авна, тэгээд дэлгүүрт орж, жигнэмэг, компот, лаазалсан өтгөн сүү, мармелад... гээд сэтгэлд таарсан болгоныг худалдаж авна. Бас Дарья Степановнад нэг аятайхан бэлэг, жишээ нь ноосон цамц юм уу гоё алчуур худалдаж авахаа мартахгүй юм сан. Шуудан руу очиж ээжийнхээ захиаг авна, хоёр ч захиа байж магадгүй, тэгээд тэр даруй ээждээ баавгайн донти болон бүх илүү мөнгөө явуулна. Энэ бүхнийг маргааш биш нөгөөдөр хийж ч магадгүй, маргааш цэвэрхэн хөнжил дэвсгэр дээр өдөржингөө унтах буюу ширээний ард суугаад номын тавиурын доод эгнээнд тэвхийтэл хураасан сэтгүүлээс уншиж ч магадгүй. 

	Нэг хэсэгтээ, үгүйдээн ганцхан өдөр ч гэсэн эрх дураараа байж, бүх л алба үүргээс ангижран хагацна гэхээс нэг л ер бусын хачин оргиж, тэр бээр маргааш диваажингийн домогт хаалгыг нэгэнт нээж, анхилам сайхан цэцэрлэг дундуур нь санах, зовох юмгүй зоргоороо зугаалж, шүүслэг амтат алимаас нь таслан явах мэт сэрэл эзэмдэн байна. Ээ, энэ маргаашийн өдөр үү! Энэ маргаашийн өдөр мэдээж, ер бусын өдөр болно!

	Дарья Степановна хөнжил сэр сэрхийлгэн, дэрээ пөмбийлгөн хоёр талаас нь алгадаж, ор дэр засаж байгааг Николка тэвчин ядан сонсож суулаа. Дараа нь мань хүн онгоцтой халуун усанд бахаа ханатал орж байхад Дарья Степановна үүднийх нь хөшгийг хаачхаад нөгөө өрөөнөөс ийн үглэж байна. 

	— Сайхан угааж ав, шил толь шиг болтлоо угаагаарай. Тэр цаан дээр чинь, аягүй бол усанд орох газар байхгүй байлгүй! Чи энэ ажлаа хаявал таарна. Тэр муусайн цаагаар чи ямар үлийгээ хийх вэ дээ? Хамтралын төвд ажилд ор, энд чинь халуун ус, клуб, хүмүүс... 

	— Дарья Степановна, тэнд ч бас хүмүүс бий. 

	— Хүмүүс нь ч хүмүүс л дээ мэдээж, хүмүүс биш гэж хэн хэлж байна? Гэхдээ тэр хүмүүс чинь тэр бүхэн дээрээ төрж өссөн болохоор дассан сурсан байдаг байлгүй, энэ ч тэдний л хийх ажил, тэд л малладгаараа маллацгааж байна биз... 

	— Тиймгүй шүү, Дарья Степановна, би энэ тухайд өөр бодолтой байна. Жишээ нь Скребыкин тэнд төрж өсөөгүй, гэхдээ цаа маллаж байгаа, би ч гэсэн маллахдаа л маллана, бас өөр бусад хүн ч маллах л болно. Гол нь энэ биш. Надад жишээ нь энэ ажил сэтгэлд таарч байгаа юм, тайгад сайхан шүү... 

	— Тэнд юу нь сайхан байна? Тайга, тайга л гэнэ, зун нь шумуул араатан хоёр, өвөл нь цас жавар хоёр... Чи гайгүй эр хүн болсныхоо дараа л сайхан, муухай алин болохыг хэлээрэй... 

	Усанд орж, цэвэрхэн памбагар алчуураар биеэ хаттал арчаад бие аятайхан сэрүүцүүлсэн шинэ торгомсог цээжмэг өмсөж, ор луу өлмийгөөрөө явж хүрээд, дарайж даржигнасан цагаан даавуутай хөнжлийг сөхөж, цэвэрхэн сэрүүхэн цагаан даавуун дээр хэвтээд, толгойгоо зөөлхөн дэрэн дээр тавьж, хөлөө жийж, нүдээ аниад, гудасны дор цочирсон төмөр пүрш чичгэнэн хужигнахыг чагналаа. Тэгтэл ч чимээ тасран нам гүм болохуйд мань хүн зөөлхөн сэрүүн давалгаанд шумбан орж, тэр давлагаа нь намуухан дайвалзаад, түүний алжаасан биеийг нөгөө хүсэж хүлээсэн маргаашийн өдөр лүү нь авч одох мэт Николкад санагдав. 

	Николка сэрэнгүүт дөрвөлжлөн цэнхэртэх цонх руу балмагдан гайхаж харснаа цааш нь сааралтан буй туурга, адрыг ахиулан хараад хаана байна вэ? гэж бодтол майханд биш байшинд байгаагаа тэгсхийгээд ухааран тайвширч, санаа амран сүүрс алдаад тэр даруй өчигдрийнхөө ямархан сэтгэлтэй байсныг дурсаж, өнөөдөр бол ердийн өдөр биш онцгой өдөр, санааныхаа зоргоор хэчнээн ч хамаагүй унтаж болно гэдгээ саналаа. Тэр бээр инээмсэглэснээ сайхан суниагаад чимээгүй болов. Нөгөө талын буланд Дарья Степановна зөөлөн шуухитнаж, шүүгээний ард оготно маажлан, сэрүүлэгтэй цаг чаг чаг дуугарна. Николка өрөөн дотуур эргүүлдэн харвал гэгээ ороогүй учир юмны бараа таамаг төдийхөн мэдэгдэнэ. Тэгтэл ч нэг юм шужганан ширчигнэснээ чадхийх шиг болоод шугамын радио асаж, сайхан хөгжмийн ая өрөөгөөр тархлаа. Тосгоны захад цахилгаан станц битүүхэн нүргэлэн асаж, хөрш айлын нохой нэгэнтээ хуцсанаа тэр дороо чимээгүй болж, цонхны тус зөргөөр хатуу ултай гуталтай нэг хүн цас хяхруулан яаран явж өнгөрлөө. Үүр цайжээ. 

	Дарья Степановна ч сэрж, хөнжлөөсөө сэмээрхэн босоод гал тогооны өрөө рүү өлмийгөөр гэтэж орлоо. Гадна хаалга дуугарч, үүдний пингийн шал хяхтнав. Дараа нь Дарья Степановна зуухаа галлаж гар нүүрээ угаачхаад төмс арилгаж эхэллээ. Николка унтах санаатай хэд хөрвөөснөө Дарья Степановна түүнд л гэж төмс арилгаж байхад ийм хүдэр чийрэг эр байж адгийн залхуу шиг орон дотор биеэ оторлон хэвтэж байх гэж бодохоос гэнэтхэн ичих шиг болж, босон харайж бушуухан хувцаслаж эхлэв. 

	— Николушка, чи чинь яагаад ийм эрт үргэсэн юм шиг босоод ирэв?

	— Нойр ханачихжээ, Дарья Степановна. Дэмий хэвтэж, сүүжээ чилээгээд яах вэ дээ? Надад хутга өгчих, би төмснөөс чинь цэвэрлэлцье. 

	— Хэвтэж л байхгүй дээ, би өөрөө арилгачихна, яасан хөнгөн шингэн хүн бэ хэмээн Дарья Степановна сайшаах, буруушаахын завсар өгүүлээд Николкад хутга өгч, төмсний хальстай хувингаа дөхүүлж тавив. 

	Өглөөний ундны дараа Дарья Степановна Николкаг гэртээ байгаа юм шиг юухан байгаа юмнуудыг өөриймсөг хэрэглэж байхыг захиад ажилдаа явчихлаа. 

	Николка сэтгүүлүүдээс эргүүлж, жаварт хачин сонин цантсан цонхоор харж суув. Гудамжаар тосгоны төв рүү хүмүүс явцгаана. Эмэгтэйчүүд хүүхдээ хөтлөх нь хөтөлж, тэврэх нь тэвэрч яваа нь хүүхдийн цэцэрлэг рүү явж байгаа бололтой. Ажлын цэмбэн хүрэм, оготор нэхий дээлтэй эрэгтэйчүүд сүх мөрлөх нь сүх, царил мөрлөх нь царил мөрлөжээ. Цүнхтэй хүүхдүүд явцгааж байна. Цонхны цаагуур хэн боловч дор бүрдээ зорьсон хэрэгтэй нь илэрхий. 

	— Миний ч гэсэн захиргаа руу очих цаг болжээ хэмээн Николка явах нь гэнэт санаанд орж, яаран хувцаслав. 

	— Плечевийг байхад нь олж уулзах хэрэгтэй, нэг тийшээ яваад өгвөл олох гэж бөөн ажил. 

	Тэр бээр цүүний дөрд зомгол шаргуулчхаад захиргааны байшин руу товолзтол алхлав. 

	Конторын давчуухан хонгилд утаа хөшиглөн суунаглаж, хүмүүс хана дагуулан тавьсан сандал, цонхны тавиур энэ тэр дээр сууцгааж, нэг нөхөр буланд байгаа төмөр шүүгээн дээр гарчихсан, өөр нэг хүн шалан дээр явган суусан харагдана. Хөвөнтэй хүрэм, цэмбэн хүрэм, оготор нэхий дээл, сөөхий гутал, эсгий гутал, савхин гутал, лоовууз малгай өмссөн орос, эвен, камчадал янз бүрийн хүн байвч танил царай ганц ч байдаггүй. 

	Николка түгдэрсхийн аяархан мэндэлсэн боловч хүмүүс цөм сонсож хариу мэндэлцгээлээ. 

	— Өө, цаачин ирлээ! Сайн байна уу, цаачин гуай! Сайн байна уу, Николка! За, ажил үйлс бүтэмжтэй юу? Слепцов сайн биз дээ?

	Танихгүй хүмүүс түүнтэй гар барьцгаан, мөр лүү нь нөхөрсгөөр алгадан, Слепцов бүх цаагаа цуглуулж чадсан эсэх, одоо хаана нутаглаж байгаа, Пронькинд галуу элбэг эсэх, самар, аньс гарсан эсэх, Иван Табаков тундрт хэр зэрэг байв? гэхчлэн элдвийг шалгаацгаав. 

	Өөрийг нь ингэж тоосонд яльгүй гайхсан Николка асуултуудад тогтуухан хариулав. Тэгтэл удалгүй цэргийн даргын оготор цагаан нэхий дээлийнхээ энгэрийг ярсан пагдгар залуу даргын өрөөнөөс бөөн цаас барьсаар яаран гарч ирээд, цаасаараа тамхины утааг дэвүүрдэн сарниах зуур чанга дуугаар, 

	— Тамхиа больцгоо, залуус минь! Өөр өөрсдийнхөө газар луу очицгоо! Никифоров! Круминьш! Хүмүүсээ аваад явцгаа! гэв. 

	Гэвч нэг ч хүн байраасаа хөдөлсөнгүй, алсын булангаас тоомжиргүй инээхийн хамт, 

	— Үгүй ер, тушаадаг эр байх нь... Энэ чинь армид ахлагч байхтай адилгүй шүү гэх дуу сонстов. 

	— Дэмий ярих яах вэ! Энд, дулаан газар их баатар байна, харин гадаа жаварт хар модон дүнз зөөгөөд үзэг л дээ, тэгвэл зовлон амсах сан... гэж бас нэг хүн хошуу нэмлээ. 

	Николка маргаан дуусахыг хүлээлгүй даргын өрөөнд орлоо. Плечев өрөөнд хүн орж ирснийг хараад, 

	— Та надтай уулзах гээ юү?.. гэж гайхсан царайтай асуув. 

	— Игорь Константинович, сайн байна уу? Та намайг таньсангүй юү?

	— Өө, энэ чинь Николка шив дээ?! гээд Плечев ширээний араас гарч малилзтал инээн гар сунгаж, 

	— За тэгээд сайн уу, хөөе! Харах нь ээ таньдаг хүн шиг, гэтэл нэр өгч чаддаггүй, мундаг эр болжээ! Нөгөө Табаков хаачсан бэ? Амьд уу? За, яамай даа! За, Николка, аль вэ, яриад бай, юу ч нуулгүй сайхан дарааллаар нь ярина шүү гэв. 

	Плечев саваагүй зан гаргаж сониучирхсандаа биш үнэхээр мэдье гэсэндээ асууж шалгааж байгааг Николка ойлгосон тул хэлье гэж санасан бүх юмаа илэн далангүй, тодорхой ярив. 

	Плечев түүнийг дуустал нь яриулаад, 

	— За, тануус сайн байна! хэмээн магтаад ширээ рүүгээ очиж хоёр гараа хооронд нь үрснээ, 

	— Их сайн ажилласан байна, үнэхээр сайн шүү, одоо тэгэхлээр ингэе... гээд Плечев хэсэг зуур бодолхийлснээ, 

	— Чи долоо хоног хэртэй амар, танай сүргийг тооллогын газар ирэх үед чамд мэдэгдэж тийш нь хүргэж өгье. Кассад одоохондоо мөнгө байгаа, чи цалингаа авч болно. Кино үз, номын санд ор. Ер нь тэгээд биднийг дуудтал амар, өвгөн минь гэв. 

	Николка хүндлэн баяртай гээд гарах гэтэл үүдэн дээр Шумковтой мөргөлдөж түүний төрхийг хараад мэл гайхаж цэл хөхрөв. Үнсэн саарал каракуль захтай, ёстой сайхан бор хүрэн пальто, захтайгаа ижил зүсний малгай өмсжээ. Улаан ороолтын цаанаас нейлон цамцны зах цавцайж, өргөн эрээн зангиа цухуйжээ. Хүрэн ширээр тоноглосон нарийн цагаан эсгий гуталтай Василий даргын өрөөний үүдэнд их л буурьтай додигор зогсох агаад гагцхүү гялалзсан түгжээтэй хар цүнх л түүнд дутаж байх шиг. 

	Николка Шумковын царайны байдлаар өөрийнх нь ирсэн тухай аль хэзээний мэдсэнийг ойлгосон байтал цаадах нь нүдээ гайхширан бүлтийлгэж, 

	— Николка! Чи хаанаас гараад ирэв? Хэзээ ирээ вэ? За, дүү хүү, сайн уу, тэгээд! гэж дүрэмдэв. 

	Тэр бээр хөлөрсөн үлбэгэр гараа Николкад хайнга өгч мэндэлсэн болсноо буруу харан эргэж пальтогоо тайлаад, өлгүүрийн дэгээнээс нэг их гамтай нямбай өлгөж, ханцуй руу нь ороолтоо хийгээд, даргын хажуу талд зөөлөн сандал дээр тухлан суусны эцэст сая дахин ам нээж, 

	— За, Слепцовын ажил явдал хэр зэрэг байна? Та нараар сонин сайхан юутай вэ дээ? Наашаа суу, ярь, бид сонсъё... гэв. 

	Николка дуугаа тогтоон барьж, 

	— Бидний ажил явдал хэвийн байгаа, нөхөр Шумков оо, ер нь ч та бидний ажлыг надаас илүү мэдэх ёстой шүү дээ, та чинь одоо Ганягийн оронд байгаа, Ганя хэзээ ч бүх юмыг мэддэг байсан. Түүнээс гадна би ярих хүндээ бүх юмаа хэдийн ярьчихсан гэж хүйтэн өчив. 

	— Родников, чи чинь яагаад ийм ууртай байна? хэмээн Шумков үнэнээсээ гайхаж, дуу нь чангаран, 

	— Дүү хүүгийн нойр ханаагүй юм уу, хаашаа юм бэ? Амандаа орсныг бураад л, шуугиад байх чинь... Чи нөхөр минь, жаахан... 

	— Байз, байз, Василий, харин чи өөрөө битгий шуугиад бай хэмээн Плечев нугалсан хуруугаараа ширээ тогшоод, 

	— Үүний түмэн зөв, чи дүгнэлт хийх хэрэгтэй, чи бол хамтралын цааны аж ахуйн эрхлэгч, тийм учраас сууриудаар олон явж байх ёстой гэв. 

	Николка «Надгүй учраа олцгооно биз, явах минь» гэж бодоод дахин баяртай гээд гарав. 

	Николкагийн тэсэж ядан хүлээж байсан нөгөө ер бусын өдөр нь ийм ердийн эхэлж байгаад мань хүн эхлээд жаахан гонсойсон боловч сайхан явдал байгааг санаад дахин урамшин сэргэлээ. 

	Контороос мөнгөө аваад Түдэлгүй дэлгүүрт оччихсон хүнсний бараа худалдаж аваад зогсож байлаа. Лаазалсан өтгөн сүү байгаагүй учир дөрвөн шил гүйлсний компот авав. Мармелад бас байсангүй, худалдагч оронд нь үнэтэй зөөлөн чихэр авахгүй юү гэв. 

	— Чихэр авъя аа гэж Николка дуртай зөвшөөрөв. 

	Дэлгүүрээс гараад ээжээсээ захиа авна гэж горьдсоор шуудан дээр очсон боловч захиа байсангүй. 

	Тэр бээр урам хугарч, сэтгэл түгшин гуньсаар байрандаа эргэж ирэв. Орой нь ээждээ уртын урт захидал бичиж, түүндээ хойд эцгийнхээ биеийг худлаа асууж, ажил явдлынх нь тухай сонирхож байгаа хүн болж бичжээ. 

	Үдэш болсон хойно Дарья Степановнагийнд хоёр хоосон хувин барьсан нэг бүсгүй ирэв. Тэр бээр, 

	— Сайн байна уу, Даша эгч ээ! Би ус авах гэж явна! хэмээн цовоо цолгин өгүүлээд тэр даруй урт модон бариултай шахуурга хананд нь хадсан угаагуурын газар луу орлоо. 

	Шахуурга хяхтнан оволзовч тун дургүй шахаж байгаа царайтай, ус нь шальтай гарч өгөхгүй байна. 

	Тэгшхэн тэвхгэр цээжийг нь илтгэсэн бариу цагаан ноосон цамцтай, нуруу галбир гоолигийг тодруулах давчуухан хар банзалтай сайх бүсгүйн ар шилэндээ ганцхан боосон өтгөн хүрэн үс, булбарай ягаахан уруул нь түүний хүүхдэрхүү томоогүй байдлыг илэрхийлэвч наамал мэт урт сормуустай жартгайдуу цахилсан хилэн хар нүд нь исгэлэн охидын, даруухан хөвүүдийн нүүрийг улалзуулдаг учирлаж хэлэхийн аргагүй сониуч харцаар ширтэн байх аж. 

	Николка иччихэв. 

	Бүсгүй шал руу улдан жийгээд, уяхан бие нь бөхөлзөн туялзаж, хүнд бариулыг арайхийн дарлаж байв. 

	— Аль вэ, би тусалъя... хэмээн Николка зөвшөөрөхгүй байх гэж айсандаа итгэл муутайхан өгүүлэв. 

	— Хэзээний л тусалмаар даа! хэмээн бүсгүй байраа тавьж өгөх зуур бараг буруушаах янзтай хэлээд, 

	— Би бараг хувин дүүртэл шахаж байхад чи суугаад л байх юм, тайгын хүн гэсэн чинь аль вэ гэв. Бүсгүй тэр хоёр насаараа танил бөгөөд аль хэзээний түүнд зааж сургаж дасчихсан аястай ярьж байв. 

	Тэр бээр энэ ажил өөрийнх нь хувьд тоглоомтой адил гэж үзүүлэхийг хичээн өрөөсөн гараараа шахуургын бариулыг дарлаж байвч үнэн хэрэгтээ хамаг хүчээ шавхахаас өөр аргагүй ажээ. Гэвч мань эр санасандаа хүрэв. 

	— Өө, чи яасан бяртай эр вэ! хэмээн бүсгүй сайшаан өгүүлж, 

	— Үүнээс хойш надад ус шахаж өгч байна шүү, за юү? гэв. 

	— Үргэлж шахаж ч чадахгүй л дээ, би долоо хоногийн дараа сүрэг рүүгээ буцна, харин энэ хооронд бол болно шүү. 

	— Чи гуравдугаар суурьт ажилладаг уу?

	— Гуравт. Чи яаж таачхав?

	— Би таасан юм биш ээ, Фока Степанович чиний тухай ярьж байсан юм... 

	— Чи Фока Степановичийг яаж мэддэг юм бэ? хэмээн Николка гайхаж асуув. 

	— Яаж, яаж гэнэ шүү... гээд бүсгүй яльгүй ичингүйрэн, хувингаа бушуухан шүүрч, 

	— Чи яасан саваагүй юм бэ, юм болгоныг мэдэх гээд байдаг, тийм сайн юм бол хаалга онгойлгоод аль гэв. 

	Николка хувинтай усыг нь хүргэж өгье гэсэн боловч цаадах нь зөвшөөрсөнгүй. 

	— Би өөрөө аваачиж чадна, чи цалгиулчихна, харин хаалга онгойлгоод аль, юу гээд шон шиг хөшчихөв?

	Бүсгүйг явсны дараа Николка Дарья Степановна руу асуусан янзтай харлаа. 

	— За Николушка, ямар вэ, сэргэлэн охин, тийм үү? Чамд зүгээр санагдав уу? хэмээн Дарья Стенановна зальжин инээмсэглээд, 

	— Юу гэж хэлмээр байна, чамд зүгээр санагдав уу, үгүй юү? гэж асууж байна шүү дээ гэж тулгалаа. 

	Николка ичингүйрэн, дал мөрөө хавчив. 

	— Арай ч дээ! Мөн зохионо шүү... Хүнд зүгээр л тусалж байхад та бүр шулуухан... 

	— Тэгвэл юундаа улайгаа вэ? Час улайчихсан л байна даг!

	Дарья Степановна сэтгэл хангалуун инээд алдаад тоглоом хийж хуруугаараа зангав. 

	— Дарья Степановна, тэр чинь Фока Степановичийг яаж мэдэж байгаа юм бэ?

	— Өө зайлуул! Чи чинь түүнийг мэдэхгүй бил үү? Энэ чинь Фокагийн хүүхний дагуул охин, Стеша гэдэг юм. Ээж нь Фока Степановичтай суухаасаа өмнө нэг оростой орооцолдож байгаад энэ Стешкаг гаргасан юм, гэтэл нөгөөх эцэг болох хүн чинь яг тэр жилээ явчхаад, тэр чигээрээ ор сураггүй алга болсон. Дараа нь тэгээд Фокатай нийлсэн юм. Мэдээжийн нүгэлтэй явдал хэмээн Дарья Степановна санаа алдсанаа, 

	— Гэхдээ үнэхээр хөөрхөн бүсгүй болж өслөө, хангайн жимс л гэсэн үг, энэ жимсийг одоо нэг хоёр жил хүлээлгэж, яльгүй жаварт цохиулчих юм бол юу юугүй хадамд гаргахаар боловсорчихно. Гэтэл тэр болж гүйцсэн жимсийг хэн тастах вэ? Зарим хүн амьдрахаа бодох үнэн санаанаасаа бүсгүй хүнтэй харьцдаг, гэтэл зарим нь гагцхүү хагалж няцалж, шүүсийг нь сорчхоод, гадрыг нь бусдын хөл рүү хаячих нь бий. Манай мангар толгойт Наташенькаг яг л тэгсэн юм чинь гэв. 

	Дарья Степановна гаслан толгой сэгсэрч, жигтэйхэн сүүрс алдахад Николка ч яриаг ийм гунигтай төгсгөлд хүргэсэндээ болоод урам нь харьжээ. 

	Тэр бээр арван нэгэн цагт унтахаар хэвтэв. Нөгөө л дэр, нөгөө л хөнжил дэвсгэр гээд өчигдрийн бүх юм давтагдаж байна. Гудасны дор орны пүрш мөн л хяхарч, шаан хөшигний цаанаас жаврын сонин цэцгээр цантсан цонхны шил цэнхэртэн байвч харин өчигдрийн цэнгэл жаргалан арилж, маргаашийн өдөр дотор нь нөхөр, дайсан аль нь ч байхгүй, уурлах, айхын алиныг ч мэдэхгүй, дур зоргоороо аж төрж, дур зоргоороо цэнгэж явах диваажингийн цэцэрлэг шиг санагдахаа больжээ. Ер нь ч гагцхүү ууж идэж, зорилгогүй зугаацах унтахаас өөр юу ч хийдэггүй, хаашаа ч, юунд ч тэмүүлдэггүй тийм диваажин юунд хэрэгтэй билээ, хэнд хэрэгтэй билээ? Нэгэн янзаар уйтгартайяа хязгааргүй үргэлжлэн оронцоглон оршино гэсэн үг! Хэзээ ч юу ч хийхгүй байна гэсэн үг!

	Энэ чинь үнэндээ бол тамаас дор! Тийм байдлыг хэн тэсвэрлэж чадах вэ? Ийм эцэс төгсгөлгүй юм од гаригт ч хэрэг байхгүй! Од эрхэс асаж унтардаг, тэгснээрээ ямар нэг ашиг өгдөг... 

	Николка зүүрмэглэх зуур хүмүүсийн түргэн явах хөлийн чимээ, сэргэсэн дуу шуугиан сонстоход «Кино дуусав бололтой, удахгүй гэрэл унтарна» гэж бодов. 

	Николка энэ шөнө Хабаровын тухай зүүдэлжээ. Цаадах нь бүс, мөрдөс байхгүй, хормойг нь задгай тавьсан цэргийн шинэхэн цамцтай, цоо шинэ хар өмдтэй, мөн шинэхэн хар сөөхийтэй байх аж. Ширүүн хар үс нь салхинд зөөлөн сэвгэнэж, эргэн тойронд нүцгэн цагаан уулс жихүүн гялалзан бүхийд мань хүн дагжин агзайгаад Николка руу гуниглах, айлгах хосолсон харцаар чимээгүй ширтэнэ. Николка айх, өрөвдөх зэрэгцэн бүхий л чадлаараа хараа буруулна. 

	— Талийгаач зүүдэнд орвол тэнгэр муухайрдаг юм гэж Дарья Степановна өглөө түүний зүүдний учрыг итгэлтэй тайлж, 

	— Тэнгэр заавал муухайрна, энэ ч ёстой гарцаагүй шүү хэмээжээ. 

	Николка «Явж түүнийг эргэе» гэж шийдээд оршуулгын газар луу зорив. 

	Гэвч зөрөг жим гудамжны эцэс хүрээд тасарсан тул мань хүн дөнгөж тэр хүрэв. Түүнээс цааш оршуулгын газар хүртэл цэвэрхэн цас гүнзгий хунгарласан байх бөгөөд гадаргуу нь явган салхинд манаран харагдана. Оршуулгын газар хүрнэ гэвэл эсвэл цанаар явна, эсвэл цас туулна гэсэн үг. Николка самгардан дороо жаахан холхиж, тосгон руу эргэж харснаа оршуулгын газар луу явахгүй гэдгээ ойлгов. Хунгар дундуур зүтгэлж байх зуур нь Ямскийнхэн түүнийг харчхаад яачхаа вэ, ийчхээ вэ? гэж баахан яриа дэгдэнэ. 

	Сүвээ нэвтлэх умардын хүйтэн салхи хөвөнтэй хүрмийг нэвт жиндүүлж, бие тас хөрнө. Николка оршуулгын газар луу гутран харж зогслоо. Түүнээс гунигтай юм ер үзээгүй. Цэцгийн эрих, хашлага байхгүй, гашуудлын тууз, бунхан ч байхгүй, манаран буй явган шуурганд алгадуулсан нүцгэн хөсрий загалмайнууд энгүй цагаан тундрийн дунд бүүдийн ёрдойлцоод, эргэн тойронд хараа хүрэх газарт нүд торох мод бут юу ч үгүй, мөн хөдөлгөөн ч үгүй, дуу чимээ ч үгүй бөгөөд энэ анир нам гүм цэвдэг цагаан хорвоог нүсэрлэн бараантах тэнгэр нэвсийтэл бүрхэн хавхаглажээ. 

	Николка агзганан дагжаад, толгойгоо ганзагалан тосгон руу буцав. «Дараа яаж ийж байгаад ирье. Зун л ирье, зун шувууд шулганалдан жиргэнэ, дулаахан ч байна» гэж хэн нэгний өмнө өөрийгөө зөвтгөн бодож явлаа. Өдөржингөө хэцүүхэн гэм хийсэн юм шиг санагдаад ер болдоггүй. 

	Орой нь номын санд очиж бүтэн хагас цаг хэртэй сэтгүүл эргүүлж, тэрүүндээ улайж байгаад кино эхлэхийг зарласан гурав дахь хонхны дууг анзааралгүй өнгөрчээ. Тэр бээр дэлгэцийн хурц гэрэлд нүд нь гялбасандаа болоод анхны таарсан сул сандал дээр сууж, нүдээ харанхуйд дассан хойно харсан чинь дэргэд нь Стеша инээмсэглэн суугааг үзэв. Николка аяархан мэндэлсэнд цаадах нь толгой дохиод, 

	— Чи өчигдөр яагаад кино үзсэнгүй вэ? гэж шивнэн асуув. 

	— Баахан захидал бичээд... 

	— Тэр ч худлаа! Намайг кино тараад явж байхад танайх гэрэлгүй байсан шүү дээ. Нойрны тулам. 

	Ард нь нэг хүн, 

	— Та нар чимээгүй байгаач! Шивэр авир хийцгээгээд л гэж дургүйцэв. 

	Стеша чимээгүй боллоо. Николка нүднийхээ булангаар бүсгүйг хартал жоготой инээмсэглэсэн харцтай нь тулгараад бүр иччихэв. 

	Киноны дараа тэр хоёр сад асгаран гарсан олон хүнээс аяндаа хоцорч тосгоны зөргөөр зэрэгцэн гэлдрэв. Жим нарийхан ажээ. Николка байн байн замын хажуугийн хөвсгөр цас руу орчихно. Стеша инээд алдан гараас нь чангааж гаргана. 

	— Ямар баавгай шиг болхи амьтан бэ! Наад зөргөөрөө над руу шахасхийгээд яваач, юу гээд цас руу зүтгэлээд байгаа юм бэ?

	— Баавгай ч тийм болхи амьтан огт биш шүү хэмээн Николка сургамжлан зөрж, 

	— Хэрэв чи мэдье гэж байгаа бол баавгай чинь тун шаламгай, хурдан амьтан гээд баавгайн шалмаг тухай ярихыг завдсанаа онгирсон болох вий гэж эмээгээд золтой дуугүй болжээ. 

	Үелэн хунгарласан цас сарны гэрэлд цэнхэртэн гөлийж, хуван шигтгээ шиг цонхтой хар чулуун хайрцаг мэт байшингууд руу салаалан одсон зөргүүд сувдан тууз лугаа гялалзана. 

	Стешагийн үүдэнд хүрээд ирлээ. 

	Бүсгүй Николка руу эргэн, 

	— Чи одоо юу хийх вэ, дахиад л захиа бичих үү? гэв. 

	— Юм уншина аа хэмээн Николка даарсан чихээ бээлийгээрээ дарж инээмсэглэн хариулав. 

	— Маргааш кинонд явах уу?

	— Явна. 

	— Тэгвэл надад суудал авч байгаарай, за юу?

	Үүднийхээ довжооны доод талын гишгүүр дээр зогсож буй бүсгүйн нүд нь гүнзгий цээлийн хар уснаа хоёр одны туяа туссан мэт гялалзана. Бодлогоширсон янзтай царай нь сарны гэрэлд гоёхон. 

	Николка сэтгэл нэг л хачин догдолсон янзтай байрандаа ирэв. Унтах дур ерөөсөө байсангүй. Ширээ рүү сууж өдрийн тэмдэглэлээ хөтөлснөө цахилгаан гэрэл унтармагц керосин дэнлүү асаагаад хайр сэтгэлийн тухай шүлэг зохиох юм болов. Гэвч нүдний нь өмнө оршуулгын газар харагдаад шүлэг бичиж болдоггүй. 

	Тосгоны захад эмнэлгийн хавьцаа нэг нохой залхам хуцахад орчны ноход заримдаа дэмжин улина. Тэгсхийгээд элдэв чимээ тасарч, сэрүүлэгтэй цагны цохио, Николкагийн байсхийгээд тастан авч, юу ч үгүй хумьж базаад зуух руу шидэлж байгаа дэвтрийн цаасны шажигнаан хоёр л дүлийрсэн нам гүм байдлыг эвдэнэ. 

	Тэр бээр ес өнгөрч байхад сэрэв. Дарья Степановна хэдийн ажилдаа явжээ. Гал тогооны тэндээс шарсан загасны үнэр ханхалж, дулаахан оргино. Николка годхийн ухасхийж босоод өмдөө шүүрэн авч өмсөх санаатай хөлөө хийтэл хөл нь нэг юманд тулж тэр даруй тэнцвэр алдан золтой л уначихсангүй. Өмднийх нь хоёр шуумгийг битүүлээд оёчихсон байх ажээ. Цамцных нь хоёр ханцуйг мөн хол хол хүвэрдээд битүүлчихжээ. Тэр бээр «Дарья Степановна яасан хачин тоглоомтой хүн бэ! Намайг дэндүү их унтаж байна гэж битүүдээ дохио өгч байгаа юм болов уу! Нээрэн би ч ёстой адгийн залхуу шиг нойрсож байна шүү» хэмээн гайхширч дэмий л дал мөрөө хавчив. 

	Дарья Степановна үдийнхээ унданд ирэхдээ инээд алдан түүнийг тайвшруулж, 

	— Николушка, чи чинь юу зохиож бодно вэ? Чи сэтгэлээ ханатал унтаж нойрсож ав, тийм юм бүү ярь! Наад өмдийг чинь Стешка˗жимсхэн оёчихсон юм. Өглөө ус авах гэж ирээд, чамайг унтаж байхыг харчхаад тэгж тоглоом хийсэн юм. Манай камчадал омгийнхонд тийм заншил бий: хэрвээ бүсгүй аль нэг хөвүүнээр тоглоом хийж байвал тэр хөвүүн сайх бүсгүйн сэтгэлд нийцэж байна гэсэн үг. Ойлгов уу, залуухан банди гуай минь! гэжээ. 

	Энэ орой Николка дахиад л Стешаг дөхүүлж өгөв. Маргааш өглөө нь мань хүн унтаж байгаа дүртэй яг анаж хэвтлээ. Тэгээд нөгөө тоглоомоо давтах гэж оролдоход нь Стешаг гараас нь шүүрэн барьж авлаа. 

	— Өө, яасан зальтай эд вэ. Би дахиж тэгэхгүй, тавьчих хэмээн бүсгүй зөөлхөн ухарч өгүүлэв. 

	Стешагийн гар бүлээн, торго шиг булбарай зөөлөн ажээ. Бүсгүй тавиулах гэж зүтгэлгүй Николка руу итгэлийн нүдээр догдлон харна. Хөвүүн гарыг нь тавиад ичингүйрснээ нуухыг оролдон хэнэггүй дуугаар, 

	— Сайхан мэдээрэй, дахиад баригдвал муу юм болох вий! гэв. 

	— Чи яах юм бэ? гэж бүсгүй сэртэнтэн асуув. 

	— Би яах вэ гэж үү? хэмээн Николка хормын зуур бодолхийлснээ гэнэтхэн, 

	— Чихийг чинь хуулна даа, яг тэгнэ шүү! гээд тавьчихав. 

	Стеша инээд алдан алхам ухарснаа, 

	— Би тэгвэл чам руу маргааш ус цутгана даа гэж заналаа. 

	Тэгээд үнэнээсээ ус цутгачихсан гэж байгаа! Николка амласнаа биелүүлэхийн тулд эхлээд хөнжлөөсөө гарч, дараа нь өмдөө өмсөх ёстой байсан учир яаж ч чаддаггүй, харин нөгөө дүрсгүй бүсгүй нь дэргэд нь шанагаа барьсан чигээрээ ямар ч зэмгүй бах болгон инээд алдаж байна. Николка хөнжлийнхөө захаар нойтон нүүрээ арчих зуур инээмсэглэн нударга зангаж, 

	— За гайгүй, надад нэг баригдах вий, тэр цагт чамайг сайхан болгоно доо! гэв. 

	— Зүйтэй Стеша, наадахыгаа яг тэгэх хэрэгтэй. Мэдэв үү, жимсхэн минь. Уучлал гуйтал нь ус асгаад бай гэж Дарья Степановна гал зуухнаас хөөрхөн дөгөөлөө. 

	— Больё оо, Даша эгчээ, энэ бүр хөөрхөн болсон, тэртээ тэргүй усан хулгана болчихлоо, хөөрхий... 

	Бүсгүй «хөөрхий» гэдэг үгийг зөөлөн цагаан гараараа илбэх адил цаанаа л нэг эелдэгхэн хэлсэн учир Николкагийн сэтгэл онгойн цэлийгээд явчих шиг болжээ. 

	Николкаг долоо хоногийн дараа хамтралын захиргаа руу дууджээ. 

	— За, Родников, яльгүй амсхийж чадав уу? гэж Плечев ер бусын сонин дуулгах гэж байгаа мэт жоготой инээмсэглэн асуув. 

	— Амарсаан, Игорь Константинович минь, амрахаас бүр залхаж эхэлж байна. Намайг тооллогын газар луу явуулчих, би тэнд өөрсдийнхнөө хүлээж байя хэмээн Николка өөрийг нь мартаагүйд үнэнээсээ баярлан өчив. 

	— Чи өөрсдийнхөнтэйгөө мөд уулзахгүй болж байх шиг байна гээд Плечев инээмсэглэхээ больж, ширээн дээр байгаа хавтсыг санаашран тогшилсноо, 

	— Слепцовын сүргээс гурван зуугаад толгой дутсан нь уржигдар мэдэгдсэн байна. Сарнисан цаан дотор танайхны цаа ч яваа гэнэ. Тэр цаанууд хойг дээр л нэг газар үлдчихсэн бололтой, эрэлд хүн яаралтай явуулах хэрэгтэй байдаг гээд Плечев дахин инээмсэглэж хоёр гараа дэлгэснээ, 

	— Гэтэл хүн байдаггүй, гүйсэн цаа олохдоо мэргэжсэн хүн чи л байна, Николка минь... Слепцовын бригадаас Скребыкин явна, Долгановынхаас чи, та хоёрт хань болгож Иван Бабцевийг өгнө. Та хэдэд Табаков, Махотин, Остап Федотов гурав хөтөч хийнэ. За яах вэ, чи явах уу? гэж асуулаа. 

	— Явалгүй яах вэ! Хэзээ бэлтгэх вэ?

	— Одоо ингээд л бэлтгэ. Урьдчилгаа мөнгөө ав, хоол хүнсээ худалдаж авцгаа, хэрэгтэй юмнуудаа агуулахаас авна биз, тэгээд ерөөсөө л маргааш явцгаа. Скребыкин та нарыг ахална. За ингээд бүх юмаа шийдлээ гээд Плечев ширээний араас гарч Николка руу гар сунган, 

	— Би одоо Брохово руу хоёр хоногоор явах гэж байна, тэгэхлээр мөд уулзахгүй гэсэн үг. Олз омогтой яваарай гэв. 

	— Зүүнтээгүүр, Николка! Зүүнтээгүүр, ээ чөтгөр чамайг! Чи чинь сохорчихоо юу, яагаа вэ? Цаана чинь эгц газар байна шүү дээ! хэмээн Табаков хашхична. 

	Николка зогсон доошоо дургүйцэн харахад өөрийнх нь цанын мөрөөр түрүүчийн хөсөг алгуурхан явж байна. Ноход амаа ангайн улаан хэлээ унжгануулан, шуухитнан аахилж, хударгаа чивчлэн зүтгэнэ. Хүнд ачаатай урт нарийхан чарга уул өөд зугуухан гулсана. Хажууд нь солгой гараараа төгийгөөс барьж, зөв гараараа богинохон шилбүүрийг таяг болгож тулсан Табаков сульдан гэлдэрч явна. Түүний араас хориод метрийн зайтай Остап Федотовын хөсөг явж байна. Остап чарга дээрээсээ бүр аргагүй үед л буухаас биш ихэнхдээ оцгор модон дээр өрвийн суугаа шар шувуу шиг л ачаан дээрээ хөдлөхгүй суугаад байна. Харин сууж явах ёстой Иван Бабцев чарганд бараг суухгүй, түүнийг байн байн түлхэн зэрэгцэн гүйж, эцсэн нохдыг аргадан, 

	— Нухад минь! Нухад минь! Яаж ийгээд, яаж ийгээд! хэмээн цайлган дуугаар чанга чанга хашхирч явна. 

	Гурав дахь чарга Махотиных. Эл хөсөг тээр тэнд хоцорсон байх агаад цагаан ханан дээгүүр гүйж яваа жаран хөлт юм уу төөлүүр хорхой гэмээр ямар нэгэн шаламгай хөдөлгөөнтэй урт хорхойг санагдуулна. 

	Түрүүчийн ноход Николкагийн цанын ард ирмэгц хэвтээд өгсөнд хөсөг тэр чигээрээ дагаад хэвтэцгээв. 

	— Ваня ах аа, тамхилж жаахан амсхийцгээе хэмээн Николка цуцсан нохдыг өрөвдөн харж өгүүлээд, 

	— Тэгэхгүй бол би уул өөд гүйсээр байгаад бахардчихлаа, халуун оргиж байна гэв. 

	— Тэгье, тамхилцгаая гэж Табаков дуртай зөвшөөрөөд чарга дээрээ сандайлан суув. 

	Ноход цас уухайн тас үмхэлж цасан дээр хөрвөөн, зарим нэг нь цагариглан хэвтээд, уландаа наалдаж хөлдсөн мөсийг хазаж унагаан, зарим нь бие биеийнхээ нүүр амыг долоож байхад хөллөөтэй байгаа нэг сахлаг цагаан нохой шүдээ ярзайлган хэрэлдэх санаатай архирч байна. Табаков шилбүүрээрээ төгий рүү тогшиж, 

	— Барсик! Чамайг даа! гэж зандрав. 

	Хонины нэхийг эргүүлж хийсэн дахтай, хөтчийн урт түрийтэй годон гуталтай, лоовууз малгайтай Табаковыг холхноос харахад циркийн баавгай л гэсэн үг. 

	Хөтөч нар тамхиа татсаны дараа чаргануудаа хажуулдуулж байгаад, өвөртөлж явдаг дашмагтай бүлээн усаар чийглэсэн баавгайн арьсны өөдсөөр улыг нь зүлгэж арчицгаав. Чаргаа босгож, хударга тоногоо шалгаж, зарим нохдыг баруун зүүн тал руу нь сольж хөллөхдөө шилбүүрийн гөрмөл сураар ороолгож байхад ойр хэмээн гойд залхуу буюу хэрэг тарьсан нохдыг чарганы урд үзүүрт ойрхон, голд нь оруулж хөллөв. Ачааныхаа татлагыг мөн шалгаж үзэцгээлээ. Бүх юм ёсоороо, цааш явахад болж байна. Николка даваа өөд өгсөн улам улам дээшлэв. Хөтөч нар шилбүүрээрээ чарганыхаа араас тогтоолцож, ноход холдож байгаа хүний араас гаслан хуцаж, гүйцэх санаатай зүтгэлэвч нэгэнт тавьсан хойно Түдэлгүй цуцаж, ёроолгүй ангал руу нэвсийн бууж байгаа лагалдсан их цасан дундаас гарч ирж байгаа мэт хамаг хүчээ хөвчлөн шуухитнан чаргуулдана. 

	Гэтэл газар улам эгцэрлээ. Ноход тавиадхан метр яваад л амарна. Хөтөч нараас чарга дээрээ суудаг хүн байхгүй боллоо. 

	Цагаан давааны дээгүүр буурал үүлс нүүгэлтэнэ. Жаварт чихний гэдэс чимчигнэж, халуун хөлс нүд рүү гоожиж, хөмсөгнөөс бөнжгөнөн хөлдөнө. Ноход салхинд хуу алгадуулж дагтаршсан цаснаас мохоо хумсаараа маажлан зүтгэлж хоолой нь сөөнгөтөн хэрчигнэнэ. 

	Николка нохдоос нэг их холдохгүйг хичээн, 

	— Хөвүүн! Хөвүүн! Нааш ир, яваарай, яваарай... хэмээн байсхийгээд л өөр лүүгээ дуудна. 

	Тэг тэгсээр даваан дээр гарлаа. Чулуун овооны дэргэд хөтөч нар хөсгөө зогсоов. Остап Махотин хоёр овоон дээр нэг нэг ширхэг тамхи сүсэглэн тавилаа. Махотин өмнө нь чулуун овоо биш үнэхээр бүхнийг чадагч амьд эмээ байгаа мэт, 

	— Май, Эмээ минь, биднийг гаргасанд баярлалаа... гэж ёсорхуу өгүүлэв. 

	— Махотин, баярлалаа гэж хэлэхийг яарахын хэрэггүй хэмээн Табаков дооглонгуй өгүүлж доод руу дохиод, 

	— Хэчнээн чулуу барсайж байгааг харж байна уу? Нохдоо эрэмдэг болгох вий, тэгэхэд л чи баярлалаа гэж хэлэх байлгүй... гэв. 

	Иван Бабцев давааны уруу буухын өмнө дээгүүр явж үзээд санаа зовнисон байртай эргэж ирэв. 

	— За найзууд аа, горьгүй шүү. Цас тун бага, хамаг хад чулуу нь ил байна, чарганыхаа улыг гинжээр бэхлэх хэрэгтэй... 

	— Гинж нэмэр болохгүй! гэж Табаков эрс өгүүлж, 

	— Чарганы ул чулуун дээр таарвал хүнтэй юутай хээтэйгээ хөмөрч, нохдоо няц дарж, өөрснөө ч хэмхэрцгээнэ. Чаргаа хажуу талаар нь хэвтүүлээд, дээрээс нь дарж сааруулж явах хэрэгтэй, тэгж л чирэг гэв. 

	Федотов Табаковыг дэмжив. Махотин өөрийнхөөрөө зүтгэж, 

	— Та нар бөөрөөрөө салгалцгаа, харин Семён бид хоёр чарганыхаа улыг гинжээр ороогоод бууна, хоёулаа чаргаа тогтоож дөнгөнө, эрхбиш жаахан хүч үлдэлгүй яах вэ дээ. Тийм үү, Семён? гэв. 

	Скребыкин дурамжхан толгой сэгсэрсэн боловч зөрсөнгүй. 

	Николка Табаковт чаргатай ачааных нь татлагыг чангалалцав. Табаков голын хоёр нохойг хөллөгөөнөөс тайлж чарганы араас уясанд Федотов мөн тэглээ. Тэр хооронд Махотин чарганыхаа улыг гинжээр түргэн ороож гүйцээд Табаковын хажуугаар өнгөрөхдөө, 

	— За түр баяртай, бид та нарыг доор очоод хүлээж байя! хэмээн агсам хөлөгтөн шиг даналзан хашхирав. 

	Скребыкин давааны бэлээс зориуд бэлтгэсэн хусан гадсаараа чарганыхаа явдлыг зөөлөн сааж явав. Махотины энэ сэдсэн зүйл сэтгэлд нь даанч нийцэхгүй байсан тул мань хүн тун урамгүй царайлжээ. 

	Табаков Федотов хоёрын ноход Махотины хөсгийн араас хуцалдан зүтгэлэвч бөөрөөр нь хөрвүүлчихсэн чаргыг чирнэ гэдэг тун амаргүй ажээ. Уруу орохын өмнө хоёр хөсөг хар аяндаа зогтуслаа. Махотины чарга зуур цасны мөнгөн цагаан тоос манаруулан замын дунд хүрчихсэн жирийлгэж харагдана. 

	«Махотин ёстой үзүүлж байна! Бид нар ч гэсэн ингээд салхи сэнгэнүүлээд давхих сан!» хэмээн Николка бахархан бодох зуур Скребыкины оронд яваагүйдээ харамсав. 

	Гэтэл тэртээ доор гулсаж явсан чарга гэнэтхэн огло үсэрч, удаашруулсан кинонд гарч байгаа мэт алгуурхан хазайж ирснээ бөөрдөн унаад бөөн цасан манан дотор онхолдон эргэлдэх нь тэр. Нохойн битүүхэн гаслах дуу, өөр нэгэн шуугиантай хослон бүдэгхэн сонстоод ачаа хөсөг тэр чигээрээ хавцлын нэг гүвээний цаад руу далд орчихлоо. 

	— Мөн зөрүүд илжиг шүү! Дахиад л муусайн ноход эрэмдэглэчихлээ... гэж Табаков дуу алдав. 

	Яг л тийм хэрэг болов. Махотин чаргаараа голын хоёр нохойг нам дайруулж, өөрөө уруулаа язартал мөргөж, гараа булгалжээ. Харин Скребыкин өрөөсөн бээлийгээ гээснийг эс тооцвол айснаас өөр хохиролгүй өнгөрчээ. 

	— Нөгөө Эмээ чинь та нараас хоёр нохой, өрөөсөн бээлийг чинь авч дээ гэж Табаков ичингүйрэн балмагдсан Махотиныг дооглов. Цаадах нь дооглож байгааг нь анзаарахгүй, 

	— Эмээ бидэнд юундаа уурласан юм бол доо? хэмээн гайхширан дал мөрөө хавчиж, 

	— Ямар дэргэдүүр нь зүгээр яваад өгсөн биш, би тамхи өгсөн шүү дээ... гэв. 

	— Үгүй, ер, яасан зальтай эд вэ! Эмээг тамхиар аргалах санаатай байна. Чи хугарч хэрэгцээгүй болсон тамхи өгсөн шүү дээ, би харсан, тэгээд л Эмээ чамд гомдчихсон хэрэг хэмээн Табаков улам цаашлуулав. 

	— Харин чи юу ч өгөөгүй шүү дээ, гэтэл чамайг зүгээр гаргачихлаа. 

	— Махотин минь, би бурхан буг хоёрын алинд нь ч сүсэггүй болохоор намайг хоёулаа тоохгүй байгаа юм. Тэгэхлээр би бол өөрөө л өөртөө эзэн гэсэн үг. Чи ч гэсэн бас сүсэггүй л дээ, гэхдээ чи бол залилж, хоёр тийшээ холбирч яваа хүн. Бурханд ая тал засахын хамт өөрийгөө бас хайрлаж, түүнд муудсан тамхи шургуулсан учраас ингэж лайгаа эдэлж байна! Ялзарсан тамхи өглөө гэж бурхан чамайг бүх аюулаас аварна гэж санаа юу? Тэгсэн хэрэг үү? Мөн горьдов оо! Амаа сайн ангайгаад, мэлрээд бай, бүтэж ч магадгүй. Бурхнаар тоглоом хийхийн оронд толгойгоо ажиллуулах хэрэгтэй биш үү, тоглоом чинь юунд хүргэв, хоёр нохой үгүй хийчихлээ. Хөтөч гээд байгаа шүү!

	Табаков Махотинд чарга, уяа оосрыг нь засалцах хооронд түүнийг нэлээд загнасан боловч цаадах нь үг дуугүй гүлдийн байв. 

	Уулсын араас Среднеканын тундр лүү салаалан буусан олон гүнзгий ангал хавцалд, хатангир одой хус, нигүүрсийн бут, газар тэмүүлэн атиралдсан агчгар хар модон төгөл дунд тундрийн ятуу, туулай, үен элбэгийн дээр нохой зээхийн мөр цөөнгүй тааралдана. Нохой зээх туулай барьдаг боловч заримдаа уулын халцгай өөд авирч аргаль барихыг оролдоно. Гэвч аргаль сүргээрээ явахын гадна туйлын сонор соргог учир өчүүхэн төдий аюулын сэжиг авбал хаданд асаж, даргай эврээ данхалзуулан, туурайгаараа хад самран хамгаалаад зогсчихдог тул нохой зээхийн хувьд тэр бүрий олж идэх юм биш. Харин аргалийг гүнзгий хөвсгөр цас руу юм уу тожгоносон тошин мөсөн дээр хөөгөөд гаргачих юм бол өөр хэрэг, аргаль тийм газар арчаагүй хөөрхий амьтан болчихдог тул нохой зээхийн найр болох нь тэр!

	Бабцев дөч шахсан боловч харахад хамаагүй залуу. Бие туранхай, хөдөлгөөн түргэн, нүүртээ үзэх ч үрчлээ байхгүй, үсийг нь дүй муутай үсчин жаахан хүүхдийнх шиг засчихсан тэр бээр хүүхэд шиг цовоо цолгин дуутай, мөн гадаад төрхдөө дүйсэн хөгжүүн, гутарч гонсойдоггүй зан ааштай ажээ. 

	Среднеканын тундрийг гурван талаас нь хүрээлсэн нүцгэн шовх сарьдаг уулсын бэл, жалга хавцлаар доожоогүй хар модны тасалдсан зураанууд сөрвийлцөн харагдана. Уулсын хоорондуур уудам тэнэгэр хонхрын тэртээ биед Нүхт голын татам руу орох намхан даваа мэдэгдэм төдийн бүрэлзэнэ. Тэр давааны тэндээс умардын хүйтэн бөгөөд ширүүн салхи тэнгисийн зүг бараг өдөр болгон үлээж, тундрийн цасыг тоо томшгүй олон ангал хавцлаар санаанд оромгүй зузаан хунгарлатал элдэн хөөдөг билээ. Ийм газар бэлчихэд хэцүү, хөвд олж идэхэд бүр ч бэрх учир цаа тэндээс дөлөн тойрч, харин тундрт бол дагтаршсан цасыг туурайгаараа нэг цавчиж, өнгийг нь хагалан ярмагц цаана нь шаргалтсан шүүслэг хөвд яг аманд ороход бэлэн байх тул түүнээс сайхан бэлчээр хүсэхийн хэрэг даан ч үгүй!

	Хөвд элбэг учир цаа түргэн таргална. Цаагаа тарж алга болно гэж айхгүй, өвөлжингөө ч сүрэг рүүгээ зүглэхгүй байсан ч болохоор. Гэвч малчид сүрэг рүүгээ өдөр болгон явна. Тэгэхдээ цаагаа үргээж сандраалгүй, алсаас бараадан ажиглана. Ингэж цаандаа үзэгдэж байхгүй бол сүрэг нь зэрлэгшчихнэ. Ийнхүү сүргээ бараадан салхинд зугаацахад өдөр бүр гурав дөрвөн цагаас илүү хугацаа ордоггүй тул цаачид үлдсэн бүх цагийг анд зориулна. Николка хоёр булга, есөн хэрэм нэмж бууджээ. Бабцев илүү азтай байлаа. Тэр бээр гурван булга, дөрвөн хэрмээс гадна нэг сайхан халиун хүрэн нохой зээхийн олзтой. 

	Шинэ жилийн баярын өмнө тундрт дахиад шуурга тавилаа. 

	Николкагийн урам хугаран «За ингээд шинэ жилтэй тэнгэрийн муухайд золгох нь. Энэ ч уртын урт шуурга байх аа» гэж боджээ. 

	Гэтэл шуурга ганцхан хоногийн дараа намдчихав. Арван хоёрдугаар сарын гучин нэгний өдөр билээ. Үдшийн мөнгөлөг цийлгэрхэн тэнгэрт саран авхай сүлд модны тоглоомын хэлтэрхий мэт гялтайна. Саруулхан. Намуухан. Жавхаатай! Тэртээ дээр аль нэг газар одоохон зэс хонх зөөлхөн жингэнэж, түүний уяхан эгшиг царцсан цагаан хорвоогийн дээгүүр уянгалан халих гэж буй мэт Николкад санагдана. 

	Махотин хүнсэнд явсан Скребыкиныг хүнснийхээ хамт дөнгөж нэгдүгээр сарын арванд олж ирэв. 

	— Чи наад нөхрөө яах гэж авчраа вэ? Бидэнд өөрсдөд маань энд хийх юм алга байхад гэж Бабцев хөтчид ачаанаас нь буулгалцах зуур тоглоом хийв. 

	— Васька Шумков тушаал буулгасан, би тэгээд л аваад ирлээ гэж Махотин Бабцевийн тоглоом хийснийг анзааралгүй хариу өчлөө. 

	— Харин Шумков өөрөө наашаа ирсэнгүй юү? Мань хүн ирнэ гэж амласан шүү дээ хэмээн Николка асуув. 

	— Ээ залуу, чи юу ярьж байна? Яасан хачин хүн бэ! хэмээн Махотин хэдэн сөрмөгөр сахалдаа наалдсан мөсийг унагах зуур гайхширан өгүүлж, 

	— Васькаг мэддэггүй юм уу, хаашаа юм бэ? Плечев саяхан түүнд «Василий Петрович, чи Средний рүү яваад ир л дээ, дандаа залуучууд байгаа, ямар нэг сургамж зөвлөгөө хэрэгтэй байж мэдэх юм?» гэж хэлж л дээ. Цаадах нь явсан уу? Ёстой гонжийн жоо, голионы баас байлгүй! «Би сүүлд нэг явна аа» гэсэн гэж байгаа хэмээн үглэв. 

	Махотин сахлынхаа мөсийг дэвэрлэчхээд хөлөөрөө цас малтан чарганыхаа улыг цасаар булах юм болов. Ямар ч хөтөч зогсоол дээр чарганыхаа улыг нар салхинд хатаахгүйн тулд, ялангуяа улных нь маш нимгэхэн мөсийг хэвээр нь байлгахын тулд ингэж цасаар булдгийг Николка мэдэх билээ. Улных нь мөсийг өглөө яльгүй тордож шинэсгээд чарга замд гарахад бэлэн болох нь тэр. Николка хөтчид элбэлцлээ. Махотин яриагаа үргэлжлүүлж, 

	— Васька зальтай! гэж өгүүлэхэд нь чухам сайшааж хэлэв үү, муушааж хэлэв үү гэдгийг Николка ялгаж чадсангүй, Махотин өөрөө тосгондоо зальтай, архичин, залхуу, хаврын мөс шиг хэврэгхэн үгтэй эр гэж алдаршсан хүн юм чинь. Нээрэн, Васька зальтай шүү, Эмээгийн даваа өөд чарга түлхэлцэхгүй гэсэндээ л надтай хамт яваагүй юм. Бас тэгээд танай энд хүн шохоорхох юу байгаа билээ. Майхан давчуухан, бараашиг исгэх биш... гэж хэлснээ Махотин Бабцев руу горьдсон царайтай харав. 

	Цаадах нь өрөвсөн жуумалзаад, 

	— Яагаа вэ, шартаад толгой өвдөж байна уу? Манайд бараашиг байхгүй ээ, тэр ч байтугай ёотон ч үлдээгүй. Николка хамаг ёотонг маань гамбирт холиод дуусгасан... гэв. 

	Гэвч Махотин нөгөө л горьдлого тасраагүй харцаараа түүн рүү харсаар байна. 

	— Чавганц чинь чамд юм явуулсан, шуудайтай баахан даавуу шаавуу бий, гэхдээ дотор нь нэг юм хол хол гээд байх шиг байсан, чи үзээч, толгой хариугүй задчих нь, тус болж үз, дараа яаж ийгээд тооцоо нийлж болох байлгүй. 

	Николка энэ хөтчийн нялуун дуу, үнэгэн царай, өөрийгөө сайрхан магтдаг, худлаа хэлдэг занд нь болоод түүнд нэг л дургүй. Бас өөрийнхөө ямар ч бурууг тоглоом болгон амархан дүйвүүлдэг, тэгж эс чадвал өөрийгөө худлаа дооглон шоолж барьдагт нь дургүй. Хөтөч нар, малчид гээд бүх л тосгоноороо энэ хүний согогийг мэддэг боловч түүнийг зориуд ад үзэж, нүд үзүүрлэдэггүй, зүгээр л тоглоом тохуу хийцгээдэг билээ. Харин хулд загасны явдал эхэлмэгц түүнийг ёс юм шиг торны бригадын даргаар тавина. Мань хүнд муу зан байвч тэр бээр муугүй хөтөч, гарамгай анчин, туршлагатай загасчин болохоор ямар ч байлаа гэсэн хийх ажлаа болгочихдог хүн. Харин эвтэй эвгүй ямар ч тохиолдолд навс уухаас буцдаггүй, нэг ногоортол уучихвал заавал өөрийг нь сонсож суух хүн хайж, тэгээд инээд алдан, элдвээр сүржин занган, юу ч хамаагүй ярьж, тэгснээ нөгөө хүн рүүгээ тэврэх гэж ноцон, эцэст нь гашуун нулимс асгаруулан уйлж алдах нь хөндлөнгөөс харахад ер бусын үнэтэй цэнтэй юмандаа харуусан уйлж байна уу гэлтэй. Гэвч тийнхүү эхэр татан цурхиран уйлж байснаа дундуур нь гэнэтхэн тас тас хөхөрч, шүдээ занан хавирах буюу биегүй дайснаа зүхлийн муугаар харааж зүхэх нь бий. Гэхдээ ямар ч согтуу байлаа гэсэн хэзээ ч, хэнтэй ч зодолдох гэж ноцохгүй. 

	Махотин энэ оройжингоо аанай л уйлан өөрийг нь гомдоосон нэгэн этгээдийг занаж, хараал тавьж, цээжээ балбажээ. Тэгээд өглөө нь яваад өгчээ. 

	Нэгдүгээр сард хавсарга намдаж, Среднеканын тундрт жавар сэнгэнэн анир чимээгүй боллоо. Цаан сүргийн төвөргөөн ойрхон саахалтын газраас сонстоно. 

	Энд үүр цайх гайхам сонин! Яг үүр хяраалахын өмнөхөн үес бол чухам тундр нь хаа дуусаж, тэнгэр нь хаа эхэлж байгааг тэр болгон ялгаж ухаарахад хялбар биш, чи өөрөө хар хөх бөмбөлгийн дотор зогсчхоод эргэн тойронд чинь тал бүрээсээ гэгээ орон тодрон тодорсоор, чиний жингүй мэт зогсож буй бөмбөлгийн доод талын гадаргуу юу юугүй хөхөлбөр сэрвэгэр уулсаар хүрээлүүлсэн арзгардуу бүдэгхэн цайвар гүдэн болон хувирч, нөгөө уулс нь тэнгэрийн дэвсгэр дээр хурам хурмаар ялгаран тодорч бүхийд тэнгэр маань өөрөө орой зүгтээ туяаран гэрэлтэж, хаяа тийшээ үл үзэгдэх зураач цэнхэр будгийг нь улам өтгөрүүлэн нэмээд байгаа мэт харлан бараантаад ийнхүү хөхөмдөг уул толгодын дээгүүр үүрийн цэнхэр туяа улам хурц, улам задгайран гийх бүлгээ. Нар одоо хэр хол юм шиг санагдаж, түүнийг ойртоод ирмэгц бүх юм гал улаан өнгөөр бадран улалзана даа гэж бодогдоно. 

	Гэвч наран ойртон байвч тэнгэр цэнхэртсэн хэвээрээ. Нар хөхөмдөг уулсын хүйтэн сэрвээн дээгүүр зориг муутайхан цухуйж, газар тэнгэрийн савслага дээр хулчгархан гарч ирээд, нэвт гэрэлттэл нь зүлгэсэн мэт нимгэхэн цайвар шар дугуй тэндээ даруухан царцах бүлгээ. Тэгэхүйд дорно зүг яльгүй цайран гийж, цагааран байсан тундрт цийлгэр ягаан туяа харвана. 

	Ийнхүү цэнхэртэн гийх үүрийг өөр ертөнцийн ер бусын үзэгдэл гэлтэй агаад Николка амьдрал байхгүй харийн гариг дээр байгаа мэт тохь тухгүй гутран, хамаг бие нь жихүүцэн хачин оргиж байвч энэ хүйтэн ширүүн, гуа үзэсгэлэнт байдал ид шидийн хүч чадалтай нь илт, түүнээс салгахын аргагүй ажээ. 

	Махотиныг явсны дараахнаас Скребыкины бие муудлаа. Уул нь хүзүү дээрх нэг муу жижигхэн хатгинаас эхэлсэн хэрэг. Бабцев тэр хатгийг галд улайсгасан хутгаар хагалъя гэсэн боловч «Энэ юу шалих вэ! Идээлж гүйцээд өөрөө хагарчихна!» хэмээн Скребыкин тоогоогүй юм. Гэтэл удалгүй хамаг хүзүүгээр нь хатги шавж, мөрнөөс аваад шил хүртэл аймаар хүрэн улаан хавдар болжээ. Скребыкин өдөр нь гайгүй дүр үзүүлэн, тоглоом хийх гэж хүртэл үзсэн боловч шөнө нь нойрон дундаа жигтэйхэн гийнан, өвчиндөө тээрэн, туж нааш цааш хөрвөөд хонов. Өвчтөнийг бушуухан тосгон руу аваачихгүй бол болохгүй нь тодорхой боллоо. 

	Малчид оройн есөн цагт үүргэвчээ нуруун дээрээ хаяад, сарны гэрэлд бүрэлзэх төдий буй давааны зүг хөдөлцгөөв. 

	Шөнө дунд даваан дээр гарцгаав. Энэ өндөрлөгөөс харахад гэдрэгээ харсан хөмсгөн сар гялалзтал зүлгэсэн цыганы том ээмгийг санагдуулан энүүхэнд мэт бодогдоно. Эргэн тойрон хараа хүрэх газарт сарны гэгээнд шовх шовх оройтой цагаан уулс сэрийлцэн, даваанаас Нүхт голын зүг нэг их цавчим биш шулуухан урт жалга мөнгөн ховоо шиг сунайжээ. Сарны хуурамч гэрэлд газрын бартаа бүдгэрэн хавтгайрч байгааг хэлэх үү, занг нь мэдэхгүй газар гэгээн цагаан өдөр ч хүзүүгээ хугалж мэдэхийг бодолцон жалганы ёроол руу бууж аз туршилгүй, уулын хажуу барин явцгаахаар шийдэв. 

	Тийн явсаар газрын цагаанд бууж, голын татмын хар модон ойд хүрмэгц малчид сая нэг санаа амарч сүүрс алдацгаалаа. 

	Голоо уруудах тусам цас зөөлрөн гүнзгийрч байв. Түрүүлж яваа Бабцев бараг өвдгөөр татсан цасаар алхалж байна. 

	Николка «Хэрвээ цас ингээд үргэлжлээд байвал хоёр хоног яваад ч төв орж чадахгүй» хэмээн санаа нь зовон бодно. 

	Бабцев ч мөн яг тэгж бодож байгаа бололтой, тэр бээр эргэж харах нь олшрон, алхаа нь удаашран, хамаг төрх нь юу юугүй «Оройтоогүй дээрээ буцсан нь дээр биш биз? Нээрэн, Эмээгийн даваагаар явцгаавал яасан юм бэ?..» гэж асуух гээд байгаа царайтай. 

	Гэтэл Скребыкин нөхдийнхөө бодлыг таачихсан мэт, 

	— Дажгүй ээ, найзууд аа, тэр нэг тойруулгын цаанаас цас хатуурна, тэгэхээр явахад гайгүй болно! гэж цаадуулыгаа зоригжуулав. 

	Гэтэл тэр тойруулгын цаанаас байдал дээрдсэнгүй, цас бахь байдгаараа хөвсгөр, гүнзгий хэвээр. Цуцсан Бабцевийн оронд удалгүй Николка түрүүлэн явлаа. Скребыкин бас түрүүлж явна гэж зүтгэсэн боловч Бабцев түүнийг тас хориглов. Эхлээд хүн болгон хагас цаг түрүүлж зам гаргаж явснаа, энэ хугацаагаа хорин минут хүртэл саав. Эцэст нь малчид цагаа тооцохоо больж хүн бүр хүч хүрэх чинээгээрээ зам гаргаад ээлжилдэг болов. Хүч нь хоёр гурван зуун метр яваад л барагдана. Гэвч Скребыкин тайвшруулсаар л, 

	— Дажгүй, найзууд минь, дажгүй, мөдхөн гайгүй болно. 

	Харин түүнд үнэмших хүн байсангүй, тэр ч байтугай өөрөө ч өөртөө үнэмшихгүй болжээ. Николка шавж зууралдсан аалзны шүлсэнд ороолдсон мэт унтаа сэрүүний хооронд гэлдрэн бодох санах, харамсах халаглах юу ч үгүй, гагцхүү түрүүнд гарах ээлжээ мартчихгүйг л хичээж явав. Бабцевийг хажуу тийш нэг алхмагц Николка хажуугаар нь гарч түрүүлж явах агаад үнэндээ явж байгаа ч биш тэнцвэр алдаж, энэ хараал идсэн лагалдсан цас руу уначихгүйг хичээн арай ядан бэдэрч буй билээ. 

	Туниа муутай зэгэлдсэн хар модод хажуугаар зугуухан бүрэлзэн өнгөрнө. Николка хэдийд шөнө дуусаж, хэзээ өдөр эхэлснийг ч анзаарсангүй. Гал түлж, цай чанаж ууцгаахыг нэг нь санал болгожээ. Галаа цас руу оруулчихгүйн тулд дээр нь хар модны нойтон гишүүнүүд эгнүүлж дэвсэж байгаад гал түлцгээв. 

	Дараа нь ганц нэгхэн үг залхуутайяа солилцох зуур мах шорлон шарж, цай ууцгаажээ. Тэгээд дахиад л бэдэрцгээв. Дараа нь хоёр дахь удаагаа галласан. Гурав дахь удаагаа мөн галласан. Николка өдөр хэзээ шөнөөр солигдсоныг бас л анзаарсангүй. Малчид үүргэвчиндээ нэг хоёр хоногт хамгийн хэрэгцээтэй юмаа үлдээгээд бусад илүү дэл сул зүйлсээ аль хэдийн хөсөр хаясан билээ. Николкад ер бусын хүнд тугалган цамц өмсгөж, хөлд нь ширмэн туухай зүүчхээд, мань хүн тэдгээрийг чирэн чирэн зүтгэж яваа мэт санагдана... 

	Тэр бээр «Ойчихгүй л юм сан, нэг л ойчвол буцаад босож чадахгүй» хэмээн бодож энэ ердийн хэр нь мэдээжийн нэгэн бодол хөлгүй ангал мэт айлгаж, түүнд хүч нэмэн, мань хүн хэзээ нэгэн цагт зорьсондоо хүрнэ гэх итгэл муутайхан байвч тийнхүү зүтгэн бэдэрсээр. 

	Сар чанх орой дээр байсныг бодоход яг шөнө дундын алдад мань хэд сая нэг юм ойн бүсээс гарч тундрийн захад ирэв. Дагтаршиж, долгиотсон цасан дээгүүр цанууд нь чөлөөтэй шад падхийн гулсаж эхэллээ. Харин ингэлээ гэж малчид баяр хөөр болсонгүй, тэр ч байтугай хөнгөрснийг ч мэдэрсэнгүй. Нөгөө л гүнзгий цасан дундуураа бэдэрч яваа мэт тушаатай юм шиг хөл нь аанай л ойрхон ойрхон алхан, орой дээрх сараар баримжаалан одоо хэр үзэгдэхгүй буй Нүхт голын адгийг чиглэн сажилцгаав. 

	Урд талд, Нүхт голын татмын тасалдаж харлах ойн зурвасын дээгүүр тэртээ алсад ногоовтор фосфороор хайчилсан мэт Малкачаны уулс, бүүдийн сүүмийж, түүнээс баруунтайгаар Варганчикийн уул нэлээд тод харагдана. 

	Николка энэ газрыг танилаа. Эндээс төв ороход дөнгөж арван тавхан километрээс илүүгүй билээ. Дөнгөж гэдэг бол өөр үед, өөр нөхцөл байдалд хэлэх үг. Одоогийн хувьд бол энэ зай эцэс төгсгөлгүй үйлийн лайтай адил санагдана. 

	Тэд нар тоосгоны агуулах дээр хүрч ирлээ. Энд урт саравчны хажууд зургаан ханатай гадуур нь хар цаасаар бүрсэн банзан гэр бий. Энэ гэрт зун дүлий Ничипор сууж, хамтралтай гэрээ хийн, гарт үйрчихдэг хариугүй муу туйпуу шатааж, өөрөө тэр туйпуугаараа пийшин барих буюу засдаг билээ. 

	Хаалга нь яраатай, тохь муутай харанхуй гэрт зай завсраар нь пүргэж чихсэн цас цайран байна. 

	Малчид гэрт орж, вандан дээр суугаад зүүрмэглэцгээв. Николка хүйтэн нойтныг ч анзаарах сөгөөгүй хоёр нүд нь хар аяндаа анилдан зүүрмэглэн байвч тэсэхүйеэ бэрх ядаргаа ангижран хөндийрч, бие нь улам улам хөнгөрөн буйг ухааран суужээ... 

	Тэр бээр «Ингээд байвал ч нойртоо автаад бүр хөлдчихөж мэднэ. Биеэ бариад босох хэрэгтэй. Босох хэрэгтэй. Босоорой! Бос, Николка! Унтаж болохгүй!» гэж бодов. Тэр бээр энэ санаагаа хэлэх гэсэн боловч ингэж дуугарч чадахгүй, тэнхээ нь тасран зүүрмэглэсээр сууна. 

	За найзууд аа, яах вэ, цаашаа явцгаах уу?

	Энэ нь Скребыкин ингэж дуугарчээ. 

	Николка арай ядан нүдээ нээж, түүн рүү хараад толгой дохисноо урагш тонгосхийн ганхаж, босох санаатай ширээ тулсан боловч дахин гэдрэг сууж нүдээ анив. 

	— Найзууд аа, босох хэрэгтэй шүү, тэгэхгүй бол унтацгаачхаад хөлдчихнө хэмээн Скребыкин хөдлөхгүй дахин хэлж байна. 

	— Нээрэн босох хэрэгтэй гэж Бабцев зөвшөөрсөн боловч бас л эс хөдөлнө. 

	Хаалгаар туссан сарны гэрэлд Бабцевийн ядарсан царай харагдана. Тэр бээр нүдээ нээх гэж чармайн хөмсөг нь хөдлөн байна. 

	— За нээрэн, босолгүй болохгүй нь хэмээн Николка мод шиг хөшчихсөн хэлээр өгүүлсэн боловч амтархан зүүрмэглэсэн чигээрээ суусаар. 

	Малчид дор бүрдээ нөгөөдөө найдаж аль нэг нь түрүүлж босох ёстой байлаа. 

	— За боллоо, явцгаая, найзууд аа! хэмээн Бабцев эрсхэн өгүүлээд өөрөө босож гуйвласхийн гутлаа чирсээр үүд рүү дөхлөө. 

	Одоо ч босож болно шүү. Николка Бабцевийг залилж хэдэн хормоор илүү зүүрмэглэсэндээ сэтгэл ханажээ. 

	Тоосгоны агуулахаас төв хүртэл чарганы замтай учир одоо цанын хэрэг байхгүй. 

	— Цанаа энд орхицгооё. Кузьма Иванович маргааш нохойн чаргаар ирээд авчихна гэж Бабцев хэлэв. 

	Цэвэр нуур энэ байна. Цас нь салхинд хуу алгадуулж, толь мэт мөсөнд нь сарны туяа тусаад нуур үнэхээр цэвэрхэн байна. Эндээс тосгон хүртэл гараар хүрэхтэй адил, ердөө л тавхан зуун алхам!

	Малчид ам нийлсэн мэт дор бүрдээ мөсөн дээр гэдрэгээ харан тарайн хэвтэж амсхийцгээв. Нэвт жиндүүлсэн хүйтэн салхи мөсөн дээгүүр цасан ширхгийг сэрчигнүүлэн элдэж, ёроолоо хүртэл голгүй хөлдсөн нуурын мөс жаварт тас няс хагар тусах нь сонстоно. Николка хүйтнийг үл мэдэрч энэ мөс цааны арьс мэт зөөлөн дулаан санагдана. Бабцев, 

	— Босоорой, найзууд босоорой! гэсэн боловч босох хүн байдаггүй, мань хүн өөрөө ч хэвтсээр байна. 

	Тэгтэл нэг хоёр минутын дараа дахиад л Скребыкин хөдөлж, хөлбөрөн түрүүлгээ харснаа хоёр гараараа мөс тулж дөрвөн хөллөснөө зугуухан өндийж эгцлэн зогслоо. 

	— Босоцгоогоорой! Одоо юухан байх вэ. 

	Малчид чарганы зам дээр дахиад хоёр удаа хэвтэцгээжээ. Николка үлдсэн хүчээ шавхан согтуу мэт гуйвлан гэлдрэхэд хамаг бие нь хүнийх мэт даагдаж дийлдэхгүй буй төдийгүй толгойд орж ирсэн бодол санаа нь хүртэл цуцан зууралдаад, харанхуйд алга болох цасан ширхэг лүгээ адил тэр даруй арилан уусах нь бас л хүнийх гэлтэй. 

	Арайхийн гүвээн дээр гарцгаалаа. Малчид үг дуугүй зогтусацгаан доош харцгаав. 

	«Хүрээд ирлээ» хэмээн Николка тоосон янзгүй боджээ. 

	Сарны гэрэлд умбасан тосгон энүүхэнд алган дээр буй мэт нойрсож байна. Николка цагаа харвал гурав хагас болж байх ажээ. Тэр доор гэрэл гэгээ, дуу авиа аль нь ч алга. Үгүй, юу билээ, тээр сургуулийн тэнд цорын ганц гэрэл гарч байх шиг. Эсвэл цонхноос ойсон сарны гэрэл үү?

	— Найзууд аа! Үгүй, энэ чинь манай байшин л гэрэлтэй байна шүү дээ! гэж Бабцев баярлах, гайхах хослон өгүүлж, 

	— Ээж маань л унтаагүй байгаа хэрэг, хүү нь зовж явааг эхийн сэтгэл мэдээ л дээ. Ийм л байдаг байна шүү дээ, ээ чөтгөр гэж! хэмээхэд Бабцевийн дуу аяархан боловч догдолсон нь илэрхий. Тэр догдлол Николкад гүйдэл мэт халдан дамжихад мань хүн Бабцевт атаархжээ. 

	— Нээрэн, яг тийм байна, мөн догь хэрэг ээ! Цөмөөрөө унтаж байхад ээж чинь л ганцаараа сэрүүн байна... хэмээн Скребыкин гайхширан өгүүлэв. 

	— Найзууд аа, манайд очиж унтацгаая, манайд нойроо авцгаачхаад, дараа нь гэр гэртээ харьцгаана биз. Муу ээж маань биднийг ханатал цайлна, даараа бээрээгээ гаргацгаая... 

	Бабцев түрүүлээд явлаа. Мань эр гэрийнхээ довжоон дээр гарч үүдний пингийнхээ хаалгыг уриалагхан нээв. Николка бас л довжоо өөд зүглэлээ. Яасан ч өндөр довжоо вэ дээ! Уул өөд авирч байгаа юм шиг л гарлаа. Яах гэж ийм өндөр довжоо хийгээ вэ?

	Малчид дотогшоо сүжиглэн орсноо тэр даруй урам нь хугаран хөших мэт зогтусацгаав. Гал тогоонд ойрд галлаагүй нь гадаа жавраас ирсэн тэдэнд ч андашгүй. Ширээн дээр керосин дэнлүү асаагаатай, дэргэд нь архины хоосон лонх, олон талтай шилэн аяга, талхны зах, давсалсан загасны хагас мах энэ тэр хөглөрнө. 

	Хөвөнтэй цамцтай, сөөхий гуталтай, буурал үс нь арзайсан эмгэн оройтсон эрхэм зочдыг өчүүхэн ч тоохгүй ширээ тэгнэн, дэнлүүний гэрэл рүү гөлийсөн чигээрээ сууна. 

	Николка жишилснээ унтлагын өрөө рүү чимээгүй явж тэнд буй гурван орны нэгнийх нь өмнө очиж, царцсан хувцсаа тайлж эхлэв. Скребыкин түүний жишгээр мөн тайчиж байх зуур Бабцев гэнэтхэн сөөнгөтсөн дуугаар согтуу эхийгээ зүхэх нь сонстоно. Николкад зүүрмэглэх нойрон дунд нь гал зууханд нэг хүн хэнгэрэг дэлдэх мэт «Бу˗бу˗бу˗бу! Бу˗бу˗бу˗бу!» гэх чимээ сонсогдох шиг болжээ. Түүнээс гадна мань эр «Бид нар хэдий хэр унтах бол, нэг хоног уу, хоёр хоног уу?» гэж бас бодож амжжээ. 

	Гэтэл тэр бээр зургаахан цаг нам унтжээ. Өрөөнд гэрэлтэй дулаахан агаад гал тогоонд нэг хүн хяхтнах шалан дээгүүр зөөлхөн гишгэлж, эмгэн хүний янзаар аяархан бүгшин ханиалгах ажээ. Скребыкин Бабцев хоёр унтаж байх ёстой орнууд хоосон харагдана. Николка хувцсаа хайж шал руу хартал хамаг хувцас нь халаагуур дээр өлгөөтэй байв. 

	Ядарч цуцсан бие амрахыг шаардан, янгинах нь хэвээр боловч дахиад унтах дур алга. Николка ийм бага унтсандаа гайхсан боловч нөгөө хоёрыгоо алга байгаад бүр ч илүү гайхширав. Тэр хоёр бүр эрт сэрсэн байх нь! Тэгээд хаачсан байх билээ?

	Тэр бээр гал тогоонд холхиж байгаа эмгэнийг дуудаж энэ тухай асуух гэтэл яг тэр үеэр хонгилд чимээ гарч, цас хяхрах сонстон Бабцев бөөн жавар татуулан орж ирлээ. Хоёр гартаа тор барьчихсан, түүнд нь лаазалсан өтгөн сүү, хайрцагтай жигнэмэг, талх, цай, ямар нэгэн боодолтой юмнууд, шил архи энэ тэр харагдав. 

	— Өө сэрээ юу! Бушуухан босоорой, эс тэгвэл би хамаг лаазтай сүүгээ чамд юу ч үлдээлгүй өөрөө уулаа шүү. 

	Николка годхийн босож, яралзтал хувцаслах гэсэн боловч санасанчлан болсонгүй, хамаг бие нь янгинаж, хөл гар нь эвлэж өгөхгүй байсан тул хатангир өвгөн шиг хөдөлж цөхөн байж хувцаслав. 

	Гэтэл Бабцев ер юу ч болоогүй мэт аль хэдийн дарс амсчихсан, нүд нь хөгжүүн гялалзаж, Скребыкинд мэс засал хийх болсон, түүнийг цаг алдалгүй авчирч гэж эмч өөрсдийг нь магтсан, дарга дээр орж уулзсан, урьдчилгаа мөнгөө авсан зэргээ ярьж байна. Долганов дарга дээр ирж, нэг малчныг нь авчихлаа хэмээн хараал тавьж, Николкаг буцааж явуулахыг шаардсан учраас Плечев Николкаг Маякан руу бригадад нь явуулах санаатай байгааг хэлээд, 

	— Тэгэхлээр чи Маякан руугаа явна биз, би баярын дараа нэг хань олоод Средний рүү дахиад явна гэж Бабцев үгээ төгсгөв. 

	— Би Маякан руу хэнтэй явахыг Плечев хэлсэнгүй юү? Табаковтой биш биз дээ?

	— Биш ээ. Табаков өвчтэй гэнэ. Чамайг Осип хүргэж өгнө, гурав хоногийн дараа явцгаах юм байлгүй. Чи түүнийг яаруулаад яах вэ дээ. Нэг бүсгүй олж жаахан зугаац. Би чамайг өнөөдөр Варька Юдинатай гэрлүүлчих үү? Сайхан хүүхэн! Дургүйцнэ гэж байхгүй! Чи л хаашаа бол тэр тийшээ, юу л хүснэ хүссэнээр чинь болно. Тэгэх үү, аа?

	Николка ичингүйрэн дургүйлхсэнд Бабцев яг тэгэхийг нь хүлээж байсан мэт нүүр битгий хэл чих час улайхаар элдэв янзын зөвлөгөө сургаал айлдаж гарлаа. Тэгснээ гэнэт нэг зүйлийг санаж, 

	— Өө тийм. Өнөөдөр хамтралын бүх гишүүний хурал клубт болно. Цааны аж ахуйн тухай ярих тул бид нарыг заавал ирээрэй гэж Плечев хэлсэн гэв. 

	Тосгоны клубийн авсаархан танхимд хүн пиг дүүрэн. Хүмүүс дүнгэнэн шуугилдаж, энд тэнд ханиалгах, хагссан сандал шажигнан хяхтнах тасралтгүй сонстож, залхаж хүлээсэн олон харц тайз руу тэмүүлжээ. Хурц гэрэлтүүлсэн тайзан дээр улаан хилэнгээр бүтээсэн урт ширээ байна. Ширээний ард хамтралын дарга, түүний баруун талд намын хэсгийн зохион байгуулагч, зүүн талд цааны аж ахуйн эрхлэгч Шумков, цааш нь аж ахуйн эрхлэгч, нарийн бичгийн дарга хүүхэн энэ хэд сууцгаана. Ширээний зүүхэнтэй буй улаан индрийн цаана ерөнхий нягтлан бодогч Пётр Иванович Копейка зогсох бөгөөд тэр бээр хөлөрсөн тарган халзан духаа байн байн арчиж, аль гучаад минутын өмнөөс нэгэн хэмийн залхуутай дуугаар «илтгэл» хийнэ. 

	Энэ дуунд бүүвэйлүүлэн зүүрмэглэхэд таатай. Николка толгойгоороо цонхны энэх налаад тийнхүү зүүрмэглэн сууна. Тэгтэл ч Копейка илтгэлээ дуусгасан болж, сэтгэл амрав бололтой санаа алдаад тийм тарган цатгалан хүнд баймгүй шалмаг хөдлөн ширээ рүү зүглэв. 

	Нарийн бичгийн дарга өндийсхийгээд, 

	— Цааны аж ахуйн эрхлэгч Шумков үг хэлнэ гэж зарлалаа. 

	«Аль вэ хө, сонсъё байз» хэмээн Николка сэргэн суудал дээрээ эвлэж суугаад үнэн санаанаасаа сонирхон чагнахаар зэхэв. Шумков дундуур нь өөр хүн орчих вий гэж айсан мэт маш түргэн уншлаа. Цангинасан чанга дуу нь заримдаа шуранхайлах мэт тасалдана. 

	«Азарган тахиа шиг гэдэлзэж байгааг нь, одоо донгодоод эхлэх вий» хэмээн Николка хуучин бригадынхаа даргыг дотроо егж суув. Тэр бээр Шумковын илтгэлд бэрхшээлтэй асуудлууд ердөө хөндөгдөхгүй байгаад дургүй нь хүрнэ. Баахан тоо баримтаар булж, онцгой сайн ажилласан малчдын нэрсийг дурдаж, ер нь түүний ярьж байгаагаас үзвэл цааны толгой жил дараалан нэмэгдэж, хэн хүнгүй сэтгэл хангалуун, юм болгон ёсоороо болж байгаа, малчдаа улам алдаршуулъя гэсэн дүгнэлт гарч байв. 

	Шумков төгсгөлд нь, 

	— Нөхөд өө! Цааны аж ахуй бол манай хамтралын орлогын гол эх булаг, бид жил бүр цаанаасаа гурван зуун мянган рублийн цэвэр ашиг олж байна. Тийм учраас манай аж ахуйн энэ ашиг орлого сайтай салбарыг улам өргөтгөцгөөе, бидэнд бэлчээр хүрэлцээтэй байгаа учир дөрөв дэх суурин зохион байгуулах цаг болсон гэж би санаж байна гэв. 

	— Тэгтэл тэр дөрөвдүгээр суурийн чинь сүргийг хэн маллах юм бэ, чи өөрөө биш биз дээ? гэж нэг хүн танхимаас хашхирав. 

	Шумков хором зуур түгдрэн, индрийг тэврэх нь үү гэлтэй хоёр гараа алдалснаа, 

	— Малчид олно оо гэж итгэл муутай гүвтнэв. 

	— За хөө, дэмий ярихын хэрэг юү билээ? Чи одоо байгаа хэдэн суурь дээрээ хүнээ тогтоочих л доо хэмээн нөгөө хүний дуу гарлаа. 

	— Тюрин яг үнэн юм ярьж байна! гэж бас нэг хүн шартай хашхирахад цугларсан хүмүүс түүнийг дэмжин толгой дохиж дүнгэнэлдэв. 

	Плечев үзгээрээ галуун хүзүүтэй шил рүү тогшилж, 

	— Чимээгүй ээ! Чимээгээ, нөхөд өө! Ярих хүсэлтэй хүн тайзан дээр гараад яриарай гэв. 

	Мундаг индэр дээрээс хэн ч ярья гэж санаагүй учир танхимд тэр даруй нам гүм боллоо. 

	Николка энэ зуур Шумковын ярьсныг буруушааж аль хэзээнээс хуримтлагдаад байгаа асуудлуудыг ярихын хүслэнд автан өргөсөн дээр суусан мэт өндөлзөн байв. Энд тэнд хун хашхирсанд хөөрсөн Николка сургуулийн хүүхэд шиг гараа нэг өргөж үзсэнээ суудлаасаа биш тайзан дээрээс ярина гэдгийг санаад тэр дорхноо гараа буулгаж, өөрөө ч доошоо шигдэсхийв. Гэтэл хараа сайтай Плечев түүний гар хөдлөх шиг болсныг хэдийн анзаарсан ажээ. 

	— Юу вэ, Николка, чи ярих гэж байна уу? Их сайн байна! Тэг, тэг, битгий санаа зов. 

	Николка улам биеэ хурааж толгой сэгсэрлээ. 

	— Үгүй ээ, би юу ч хэлэх гээгүй, би... 

	Гэвч Плечев малилзтал инээмсэглэн чанга дуугаар, 

	— Хамтралчин нөхөд өө! Манай хамгийн залуу малчин Николка үг хэлнэ гэж хэдийн зарласнаа тэр даруй түгдэрч бодолхийлснээ алдаагаа засан, 

	— Николай Родников үг хэлнэ. Чимээгээ намдаарай, нөхөр Родниковыг индэр лүү гарахыг урьж байна хэмээн шаардангуй хахир дуугаар өгүүлэв. 

	Николка малгайгаа базлан боссоноо гэнэтхэн сөөнгөтсөн дуугаар, 

	— Би юу ярих юм бэ? Би чадахгүй шүү дээ... гэв. Хэл! Хэл! Аль вэ хөө, цаадуулдаа ярихыг нэг үзүүлээд өг! Родников, битгий бэмбэгэнэ!

	— Би сайхан ярьж сураагүй шүү дээ... 

	— Нөхөр Родников, бид таныг сайхан ярь гэж шаардаагүй. Тун сая жишээ нь Василий Петрович үг хэлсэн, тэр зарим зүйлийг орхигдуулах шиг байна, та нэмээд ярь л даа. Та нар яаж ажиллацгааж байна, энэ жил социалист уралдаанд ямар үүрэг авсан энэ тэрийгээ ярь гэж намын зохион байгуулагч эелдэгхэн хэлэв. 

	— Родников, ярь ярь! Битгий ай! Залуу минь! Чамайг бид гаргуунд нь орхихгүй. 

	Ийм байдал дэндүү сунжирч, Николка бүр адармаалж байгаа мэт болж буйг ухаармагц тэр бээр хор шар нь хөдлөн эгнээний завсраар зай руу гарахаар эрс шийдэмгий зүтгэлээ. Тайзанд ойртохын үес зүрх нь түг түг цохилж байгаа нь мэдэгдэн, толгой нь буцалж байгаа данхтай ус шиг шуугьж, чухам юун тухай, яаж ярихаа мэдэхгүй явснаа тайзан дээр гармагц гэнэтхэн өндөр болсон мэт шал өөр болж, дор нь түүнийг ширтэн суугаа зүсэн бүрийн царайтай олон хүн цөм нийлж ганцхан том амарлингуй царай болох шиг санагдав. 

	— За яах вэ, би Шумковын ярьсан дээр нэмж ярья, нэмсэн шиг нэмнэ гэж бодож байна гээд тэр бээр юунаас эхлэхээ мэдэхгүй чимээгүй болов. 

	— Битгий ай, нөхөр Родников, битгий ай, өөрийнхөө чадахаар л ярь гэж намын зохион байгуулагч дэмжин өгүүлэв. 

	— Надад айсан юм алга, та яагаад тэгж санаа вэ? хэмээн Николка дургүйцэн, 

	— Би ердөө ярьж сураагүй хүн. Гэхдээ Шумковын тухай, бас цааны аж ахуйд хамаатай бүх юмны тухай хэлэх юмаа хэлнэ гээд дүрийг бодон алгандаа ханиалгаж хоолой зассанаа, 

	— Тэгэхлээр би сая Шумковыг сонсоод түүний бүх юм сайн сайхан болсныг үзлээ. Цааны аж ахуйг өргөтгөх хэрэгтэй гэдэг Шумковын зөв, энэ бол тодорхой зүйл. Гэтэл танхим дотроос дөрөв дэх суурьт ажиллах малчин байхгүй гэж бас үнэнийг хэллээ. Малчид хүрэлцэхгүй байна! Яагаад хүрэлцэхгүй байна вэ?

	Шумков хариултаас булзсан, би энэ тухай хэлье. Дөрөв дэх суурийг зохион байгуулахын өмнө эхлээд бэлтгэх хэрэгтэй. Өөрөөр хэлбэл нэгдүгээрт, цаачдын цалинг нэмэгдүүлэх, хоёрдугаарт, тэднийг шаардлагатай зүйлээр тасалдуулахгүй ёсчлон хангах хэрэгтэй. Нэг үгээр хэлбэл бидний тухай хүний ёсоор санаа тавих хэрэгтэй, одоо бол яаж л аж төрөх сөн, дураараа болцгоо гэсэн мэт тайга руу хаяад орхиж байна. Жишээлээд ярихад бидний карабин хэчнээн хуучин билээ, сум нь хажуу тийшээ явчих нь халаг, аль хэзээний солих цаг болсон, бид нар хэчнээн гуйж байна, гэтэл горьдсоны гарз! Карабин байхгүй гээд л ам таглачихна. Майхан гэж шүүрэн шанага шиг гоожно, бас л солиулж чадахгүй юм. Шууданг бүх л өвлийн туршид хоёр гуравхан удаа авчирч байна, тэгсэн мөртөө сонины тэн хагас нь байхгүй, сэтгүүлийн зарим дугаар дутуу ирнэ. Зун бол сонин ерөөсөө байхгүй! Уул нь сонин, сэтгүүлийг Ганя өөрийн биеэр тээж авчирдаг байсан, одоо эзэнгүй болжээ... Цааны аж ахуйн орлого гурван зуун мянган рубль гэж сая энд ярьж байна. Ой˗ёо˗ёо! Би энэ тухай мэдэхгүй явжээ. Маш их орлого байна! Тэгвэл цаачид яагаад ийм бага хөлс авч байна! Сард зуун тавин рубль гэдэг чинь миний бодоход бага тоо. Хэн ийм мөнгөөр цаа хариулах юм бэ? Хэн? Чукотын хойгийн цаачид дөрвөн зуун рубль сард авдаг гэж ярьдаг шүү дээ. Манайд яагаад ингэхгүй байна? Өвөгчүүл цаа маллаж байна, тэд нар чинь тайгадаа дассан, цаандаа дассан, өөр амьдралын тухай толгойд нь бодол ч байхгүй учраас тэдэнд улаан мөнгө ч өгөхгүй байсан цаагаа малладгаараа л маллана. Харин залуучуудын шаардлага бол өөр, тэднийг ямар нэг юмаар тайга руу татах хэрэгтэй. Би зүйтэй ярьж байна уу, үгүй юү?

	— Зүйтэй, залуу! Зүйтэй! Родников, сайн байна! Наадуулдаа үнэн мөнийг нь хэлээд өг!

	— Чимээгүй! Битгий дундуур нь орцгоо! Родников, цааш нь яриарай!

	— За тэгье хэмээн Николка урамшин хоолой засаж, улам уллан зогсож, индрээс хоёр гараараа тулан бариад, 

	— Тэгэхлээр эхлээд хүний сонирхлыг татаж, нэг үгээр хэлбэл тэдний ахуйг сайжруулж байж, дараа нь дөрөв дэх сууриа байгуулах хэрэгтэй болж байна. Гэхдээ бол ер нь энэ тухай ярих гээгүй юм. Би цааны аж ахуйн эрхлэгч Шумковын тухай л ярих гэсэн юм. 

	Манайд Ганя гэж байлаа. Тэр бие муу, тахир татуу хүн байсныг та нар цөмөөрөө мэднэ. Гэлээ ч гэсэн тэр зуны улиралд бригад бүрд хоёр удаа очиж амждаг байсан. Тэр хүн амь насаа дэнслэн ганцаараа ой тайгаар бүхэл бүтэн долоо хоногоор шогшуулж, бидний захиа занааг дамжуулан, хуруу хошууны аль алинаар нь нэмэр болж, цааны аж ахуйн төлөө сэтгэл зовж санаа тавьдаг байсан. Гэтэл нөхөр Шумков зуны цагт ангийн фермээс цааш холдохгүй байх шиг байна... 

	Танхимд инээлдэх сонстов. 

	— Тэр бээр зун манайд очихгүй байна. Дэндүү хол юм гэнэ! Хэрвээ өвөл нохой чаргаар ирлээ гэвэл мах, тугалын арьс базааж аваад халдварт өвчтэй улсаас зугтах мэт биднээс зайлахын түүс болж бушуухан төв рүүгээ буцна... 

	— Чи юү ярьж байна вэ?! хэмээн Шумков ширээний араас өндийгөөд, 

	— Чи юу зохиогоод, юу чалчаад байна... Би хэзээ тугалын арьс авсан юм бэ? гэв. 

	— Василий Петрович, чи битгий хүний үг таслаач! Чамайг ярьж байхад хүн таслаагүй биз дээ гэж Плечев эрсхэн өгүүлэв. 

	— Тэгвэл цаадах чинь юу гээд чалчаад байгаа юм бэ? Би ямар ч тугалын арьс аваагүй... 

	Николка цугларагсад өөрийг нь дэмжиж буйг мэдээд зориг орж, 

	— Нөхөр Шумков, нэгдүгээрт, би чалчиж байгаа биш ярьж байна, хоёрдугаарт, баримттай зүйл ярьж байна. Хэрвээ миний ярьсан багадаад байгаа бол нэмээд хэлье л дээ. Та цааны аж ахуйн эрхлэгчийн хувьд яг төл хүлээн авах үеэр хамгийн сайн нохдыг шилж аваад, хагас сар галууны анд явж байх эрхтэй гэж үү? Малчид таныг шуудан хүргэж ирнэ гэж хүлээж байхад та тэр шууданг нь боолт жийрэг болгочихсон байсан! Тэгсэн биз дээ, үгүй юү? Ажлынхаа төлөө санаа зовохгүй, хүнийг юман чинээ бодохгүй болохоор та барагтайхан мэргэжилтэн болж таарч байна. Ингээд гүйцээ, миний хэлэх гэсэн юм энэ!

	Николка нижигнэсэн алга ташилт, сайшаасан шуугиан дундуур суудалдаа ирж суулаа. 

	Түүний дараа Плечев үг хэлэв. Тэр бээр Николкагийн хэлсэн зүйлийг зүйтэй хэмээн зөвшөөж, малчдын хөлсийг өөрчлөх асуудал боловсруулаад эхэлчихсэнийг дашрамд нь мэдэгдэж, шинэчилсэн хөлс залуу халааны сэтгэлийг бүрэн хангана гэж үзэх үндэстэй гэжээ. Түүнээс гадна энэ жил хамтралд дөрвөн ширхэг «Цаа» гэдэг бага гарын радио холбооны аппарат амлаж байгаа. Тэр нь бригадуудыг төвтэй холбоотой болгоно. Хамтралын захиргаа цаачдын ахуйг сайжруулахын тулд бололцоотой бүхнийг хийнэ. Тухайлбал шуудан болон бусад зайлшгүй шаардлагатай бараа таваарыг хүргэж өгөхөд нисдэг тэрэг ашиглаж байх болно. Цааны аж ахуйн эрхлэгч Шумковыг хойшид сууриуд руу томилолтоор олон явуулж байна гэв. 

	Шумков хилс доромжлуулсан хүний дүртэй минчийн сууна. Өөр дээр нь хаа нэг түүний өширхсөн харц тусаж буйг Николка анзаарч байв. Тэр бээр Шумков өшөөгөө авна гэдгээс ер санаа зовсонгүй. Харин малчин байсан, хөгжилтэй, чухамдаа нэг их муу ч биш эр хүн атлаа Шумков яагаад ийнхүү нүд хуурагч, хүнд сурталтан, муухай ааштай бэртэгчин болчихсон тухай л бодно. 

	Хурлын дараа Николка руу зарим хүн ирж, юм хум асууж байсан. Мань хүн ч хариулж л байсан. Харин хожим байр руугаа явж байх зуураа л хурлаас хойш өөрийг нь Николка гэх хүнгүй болж, овгоор нь дуудаж байсныг нэхэн санав. Нэлээд халамцсан Бабцев хүртэл мөр алгадан, 

	— Родников! Чи эр хүн. Энэ ч Родников мөн дөө! Манай хүн! Васькаг чи зүйтэй шүүмжилсэн, хамраа сөхөхөө болиг... гэж дуу алджээ. 

	Дараа нь Табаков ирж гарыг нь чанга атгаад, 

	— Николай, мэдээтэй байгаарай. Шумков чамаас өшөө авч эхэлнэ, тэр бид хоёр сургуульд цуг сурч байсан юм, би занг нь мэднэ ээ. Харин чи битгий ай, өөрийнхөөрөө л байх хэрэгтэй... гэж хэлсэн. 

	— Ваня ах минь, надад айх юм алга хэмээн Николка хайнгадуухан өгүүлэх зуур маргааш гэр лүүгээ утсан хулд загастай илгээмж яаж явуулах тухайгаа бодож байжээ. Бас маргааш нойроо сайн авч, саяхны ядаргаатай аялалд алжаасан биеэ унтаж амраах хэрэгтэй. 

	Гэтэл ханатал унтах боломж гарсангүй. Өглөөний долоон цагт нэг хүн хаалга тогшлоо. Дарья Степановна хаалгаа тайлж өглөө. Махотин орж ирлээ. Тэр бээр аяны байдалтай хувцаслажээ. Лоовууз, урт түрийтэй сөөхий өмсөж, үстэй бээлийгээ сугавчилсан харагдана. 

	— Босоорой, Родников, чи юу гээд унтаад байна?

	Николка толгойгоо өндийлгөн Махотин руу гайхан харж, 

	— Унтахгүй яах болж байна? гэв. 

	— Яах юу болж байна гэж? хэмээн Махотин мэл гайхаж, 

	— Чи чинь өнөөдөр суурь руу явах ёстой шүү дээ, би нохдоо хэзээний хөллөчхөөд байна гэлээ. 

	— Ямар суурь руу? Би хоёр хоногийн дараа л санаатай байгаа. 

	— Залуу, чи юу ярина вэ? гээд Махотин Дарья Степановнаг гэрчид татах мэт түүн рүү эргэлзсэн харцаар эргэж хараад, 

	— Өөрөө явна гэчхээд, одоо болохоор хоёр хоногийн дараа гэж байх юм хэмээв. 

	Махотин ногоортлоо ууснаасаа болоод бантан хутгаж байна гэж санаад Николка аажуухан босож өмдөө өмсөөд, 

	— Саша ах, та нэг л будилсан шиг байна, эсвэл танаар нэг нь доог хийсэн байх. Би дөнгөж өчигдөр Среднийгээс ирсэн, үхтлээ ядарсан, одоо нойроо ч олигтой авч ханаагүй, гэртээ ч захиа бичиж амжаагүй байна... гэж инээмсэглэн өгүүлэв. 

	Махотин заасан сандал дээр суунгаа малгайгаа авлаа. 

	— Тийм үү, залуу... бүх юм тодорхой боллоо, үүнээс хойш дарга нарыг шүүмжлэхээ болих вий. Васька өчигдөр хурлын дараа чамайг өглөө эрт сүрэг рүү явах гэж байгаа гэж хэлээд надад бүр томилолтын үнэмлэх бичээд өгчихсөн. Энэ байна хэмээн Махотин нэг цаас үзүүлээд, 

	— Тэгвэл маргааш явцгаах уу? Би чаргаа зассан гээд Шумковт хэлчихнэ, нохдоо суллах уу, тэгэх үү? гэв. 

	— Хэрэггүй ээ, Саша ах минь. Нохдоо суллах хэрэггүй, өнөөдөр явцгаая. Би одоо ундаа уучхаад гэртээ захиа бичнэ, тэгээд дэлгүүрээр орж, манайханд гар цайлгах юм авцгаая, өөртөө ч замын хүнс авах хэрэгтэй тэгээд явцгаана... Дуртайяа явна! гэж Николка түргэн хувцаслах зуур өгүүлэхдээ сүүлчийнхээ үгийг Махотинд бус, дотроо ад үзэж байгаа Шумковт зориулсан ажээ. 

	Арван хоёр нохой хөллөсөн хөсөгтэй хоёр хүн үд дунд тосгоны эзгүй гудамжаар манарган өнгөрч тундр лүү гараад, бараа төдийхөн харагдах Маяканы уулын зүг алслан одлоо. Хөтөч Махотин тун урамтай яваа нь Маяканыг хүрэн хүртэл чарганы сайхан дагтаршсан замтай, тэнгэр цэлмэг, жавартай байгаагаас болсон төдийгүй гол нь Родников гар гарган дайлж шарыг нь тайлуулж, толгой ангалзаж байсан өвчнөөс салгасанд ийнхүү хөөрч, тэртэй тэргүй жигдхэн хурдалж яваа нохдоо хөгжилтэй авч яльгүй гуншаа дуугаар чүүлнэ. 

	— Хэй˗хэй! Хэй˗хэй! Нухад минь! Яаж ийгээд! Яаж ийгээд! Нухад минь!

	Николкагийн сэтгэл бас баясан хөдөлжээ. Хөөсөрсөн тэнгисийн мандал дээгүүр суудлын хөнгөн завиар харвасан мэт хийсгэж, моторт завь нь жижигхэн цагаан давлагаан дээр үе үе оволзон харайж явах шиг түүнд санагдаж, тэр тэнгисийн эрэг алсад хөвөрсөн дээс шиг бараантан байх шиг, түүний цаана египетийн буурал пирамид лүгээ адил уулс сүмбэрлэн харагдана. Тэр бээр төвөөс ямар ч хоргодох харамсах юмгүй гарсан агаад Шумковт муу санах өчүүхэн төдий ч гомдлын ор мөр байсангүй. Учир нь Николка гэртээ захиа бичиж амжсан, дэлгүүрээс авна гэж санасан юмаа бүгдийг нь авсан учир Шумков энэ удаа өөрт нь ямар нэг хор хүргэж чадаагүй хэрэг. Ер нь ч төвд өөр хийх юм байгаагүйн гадна мань хүн бригадынхаа нөхдийг үнэхээр санаж, тэдэнтэйгээ уулзах сан гэж мөрөөдөж яваа билээ. Николка чухам үүний учир одоо инээмсэглэж яваа ажээ. Тэр бээр яаж бригад дээрээ ирж, Аханяд тамхины хайрцаг, Костя Долганов хоёрт тус бүр саравчтай малгай, Фока Степановичид соруул, Афоняд тонгорог, Улитад өнгө алагласан өлбөн, хэдэн мод хар цэмбэ... энэ тэр гээд хүн болгонд яаж бэлэг өгөхийгөө төсөөлөн бодлоо. 

	Тэр бээр дөнгөж гурав дахь өдрийнхөө орой нь Долгановын цайвар ногоон майхан дөрвөлжлөн байхыг үзэж, малчид өөрийг нь яаж угтах бол? гэхээс зүрх нь түг түг цохилжээ. Цаадуул нь түүнийг мартчихаагүй байгаа даа?

	Гэтэл ийм халуун дотно угтана гэж тэр бээр зүүдлээ ч үгүй билээ. Долганов хамгийн түрүүнд тэврэн золгож, дараа нь бүх малчин толгой дараалан гар барьцгааж, мөр лүү нь алгадан, үнэн санаанаасаа баярлан мишээцгээж байв. 

	Николка уяран бэрхшээл зовлон, эргэлзэл тээнэгэлзлээ умартаж, тэр бүхэн хайлан уусах мэт нэгэн тийш арилан одож, сэтгэл санаа сэгхийн онгойж, энэ хүмүүсийг цөмийг нь тэвэрч «Хайрт та нар минь...» гэж хэлмээр санагдлаа. Гэвч тэгж хэлэлгүй, зүгээр л толгой дохин инээмсэглэн зогсов. 

	Гуравдугаар сарын хуучаар жаврын эрч харьж, хөлдүү цэвдэг газар юу юугүй гэрэл гэгээнд умбаад ирлээ. Газрын цас хөлийн аяар шажигнаж, тэнгэрийн хаяанд уулсын орой цагаан торгон цацар лугаа цайран цавцайж, нар цайртлаа халсан бөмбөлөг харахын аргагүй гялалзана. Голын татмын ойгоос салаалж, уулсын орой өөд тэмүүлсэн зураа модтой нарийхан ангал хавцлууд яльгүй бүлээссэн сийрэгхэн агаарт утаа суунаглан тогтсон мэт санагдана. Нүдээ онийлгоод нар луу эргэж харах юм бол тэр даруй нүүрийг бүсгүй хүний бүлээн гар энхрийлэн илбэх шиг болж, тэгвээс хамаг бие зугуухан сулран тавирч, шувуудын сэргэлэн жиргээ шулганааныг талимааран сонсмоор санагдаж, нойтон цасны хамарт өртөх төдийхөн нарийн амьсгааг цээж дүүрэн олзуурхан амьсгалаад хавар! хэмээн аяархан дуу алдмаар болох амой. 

	Ноцолдооны өмнөх үеийг илтгэн улайрч хавагнасан хөмсөгтэй сувдан цагаан ятуу овгор хунгар дээр эмээнгүйхэн сууж байн байн хүзүүгээ сунган гэрэлт энэ орчлон өөд сэртэнтэх зөөлхөн дуугаар хавар, хавар хэмээн дуулна. 

	Заримдаа сэрүүхэн сэвшээ салхи шинэс моддын оройг сэрвэлзүүлэн наадаж өнгөрөхүйд ой хөвч өөрийнхөө чимээг авсан мэт дотор нь онгойн хавар! хэмээн санаа алдана. Хавар!

	Өвлийн шөнийн нүсэр даланг зад татаж орчлон ертөнц гэрэл гэгээнд шумбан умбах нь тэр!

	Дөрөвдүгээр сарын хоринд гурван үйл явдал зэрэг боллоо. Сүргийн ууган төл мэндэлсний гадна энэ өдөр Плечев нисдэг тэргээр хүрч ирэхдээ Николкад гэрээс нь захидал, Стешагаас боодолтой юм авчирч өгчээ. Боодолтой юм нь баахан амттан, гараар нэхсэн хоёр ноосон оймс байв. Николка чихэр сэлтийг нийтийн ширээн дээр дэлгэж тавиад оймсоо даавуунд аятайхан боож богцныхоо ёроол руу хийв. 

	Цагийн эрхээр нам дор газрын цас, цасны усанд хавагнаж харласан газрыг нүцгэлэх мэт хайлан одохуйд газар дэлхий ийнхүү шалдарсандаа ичсэн мэт цайвар ногоон нялх ногоогоо бушуухан ургуулж байх шиг. Тэгтэл ч өвс ногоо өтгөрч, өнгө нь ногоонтон тодроод ирэхүйд бээрсэн хар биеэ торгомсог шүүслэг ногоон хөнжлөөр хучиж амжсан нутаг орон сая нэг санаа амран сүүрс алдана. 

	Хавцал жалгаар мөнгөн ус шиг гялтганасан олон горхи оволзон шуугьж, жижигхэн хонхор хотгорт тогтсон цасны ус˗ногоолин эрдэнэ цард хийсэн болор ембүү мэт тогтуун тунараад, тонгойсхийгээд харвал ус байхгүй гэлтэй, ёроолынх нь өвс ногоо, шар толботой аньсны навч, цайвартаж бууралтсан бужгар хөвд, барзгар чулуун дээр цоохортон тогтсон алаг хаг цөм тов тодхон... «Үгүй, энд чинь хоосон байна шүү дээ!» хэмээн гайхаад зоримогхон тонгойвоос гэнэтхэн хүйтэн усыг нүүрээрээ алгадахуйд өөрийн эрхгүй огло харайн бусгаж, хахаж цацан тургилж, нойтон толгойгоо хөгжилтэй сэгсрэхэд уруулаас чинь болор дуслууд под под хийн дуслах нь сонстож, нөгөө усны ёроолд байсан бүх юм чичрэн дайвалзаж, эрээлжлэн нийлэн харагдваас энэ усыг бушуухан тайвшруулж, дахин түүний цэвэр тунгалгийг бишрэн ёроол руу нь ширтэн суух хүсэл оволзоно. Тэгээд ханатал харсны эцэст тэндээс явахын өмнө тэсэлгүй дахин тонгойж гэхдээ мэдээтэй ойртсоор чимчигнэсэн хүйтэн гадаргад нь уруул хүрмэгц нэг хоёр залгилбаас шүд хага ташиж чамархай руу час хийхэд яасан хүйтэн юм бэ! хэмээн дахин мэл гайхдаг бүлгээ. Харин янгинах өвчин Түдэлгүй замхран арилахуй хамаг бие чинь хөнгөрөн сэргэсэн нь мэдэгдэж, энэ нэгэн цагаас хойш цасны сайх ус унтах нойрт зүүдлэгдэн, өөр лүүгээ даллан дуудаж, ангах цангахын цагт ч, уймарч гуних үед ч бие юуг чинь амьдруулан тэтгэж, аж төрөхийн аар саар атаа гомдлын хир буртгийг сэтгэл зүрхнээс ариутган цэвэрлэсээр байх агаад тийнхүү энэ ариун тунгалаг усыг санаж яваа цагт сэтгэл дотор чинь сэвгүй ариун явах учиртай авай. 

	Нүүдлийн үеэр зориуд хорлох гэсэн мэт бүгчимхэн өдрүүд таарч, цааны хөлөөр хөдөлсөн ургамлын тоосонцор хуурай халуун агаарт манарч хоолой сэрвэгэнүүлнэ. Хар модны давирхай, тэрэлж, цааны заар тэргүүтэн хамар цоргино. 

	Жирх час час исгэчин, хар тоншуул бороо урьж модноос мод дамжин нисэж, сунжруулан чарлавч тэнгэрээс ганц ч дусал үл ойчно. 

	Зургаадугаар сарын хорины өдөр нүүж яваа сүргийн дээгүүр том нисдэг тэрэг пажигнаж нүргэлсээр нисэж одов. Малчид орой урцанд цугларсны дараа Аханя арван жилийн өмнө геологичид хүнд гэгчийн улаан чулуу олсон Нюлкалийн эх хавьд дахиад хайгуулчид ажиллаж байгаа байх гэсэн таамаглал хэлжээ. Арван жилийн өмнө тэнд трактор нижигнээд тун их шуугиантай байсан, одоо тийшээ нисдэг тэрэг зорчиж байгаа нь аз уу, эз үү?.. 

	Өвгөний таамаглал үнэн болох нь яг маргааш нь нотлогдлоо. Малчид эхлээд өндөр чулуун зам дээр тавьсан солярктай төмөр торх үзэж, дараа нь нөөшний хоосон лаазнууд ёстой юм шиг дэргэдүүр нь хөглөрсөн, нэг их гүнзгий биш өрөмдсөн цооног, огтолсон нялх шинэс, түүдэг галын ормууд тааралдах боллоо. Түдэлгүй майхны яс мод, тракторынх юм уу бартаат замын машиных юм уу гинжний мөр, өм өм хусагдсан ширгэн хөрс, төмөр татлагын тасархай энэ тэрийг үзэж, ер бусын нясуун үнэр ханхалсан торхнуудтай дахин тааралдлаа. Хөрсийг нь эргүүлсэн газар дээр төмөр татлагын тасархай хэвтэнэ үү, хагархай лонхны шилний хэлтэрхий наранд гялтганаж байна уу, хэрэгцээгүй болсны учир хөсөр хаясан ямар нэг төмөр эд анги хэвтэж байна уу, цаанууд тэр бүхний дэргэд нүдээ бүлтийлгэн сэртгэнэж, тойрч гарах гэж дөлцгөөнө. 

	Родников ч гэсэн энэ бүхнээс өөрийн эрхгүй дөлж байгаагаа Түдэлгүй анзаарчээ. Тэр бээр тостой даавуу, газар асгасан тосны толбо энэ тэр тааралдвал хорлогчинтой хачин юмны үнэр авсан араатан лугаа адил сэжиглэн хамраа шантайлган ярвайн явна. 

	Аханя хөсгөө зогсоож нүүдлийн бусад улсыг дохиж дуудлаа. Малчид нэг юмны тухай зөвлөн ярилцаж байна. Цаагаа хариулан тууж яваа Родников Афанасий хоёр чухам юу ярьж байгаа тухай хий таамаглахаас өөр аргагүй. Тэгтэл ч зөвлөлдөж дуусаад Аханя хөсгөө огцом эргүүлж, ноднин жилийн хайлж гүйцээгүй цас тарлантсан хонхортой, ой модгүй нэгэн шулуухан хавцлыг чиглэв. 

	— Аханя яагаад ингэж явах чигээ эрс өөрчилчхөв? гэж Родников Долгановоос асуусанд цаадах нь Нюлкалийн эх рүү гараараа зангаад, 

	— Тэнд хайгуулчдын отог ойрхон бий, бидэнд саад болно. Өөр тийшээ явсан нь дээр гэж гонсгор өгүүлэв. 

	Маргааш нь Родников уулын халцгайд гарч дурандаад хайгуулчдын отгийг олж үзэв. Таван том шовгор майхан, нэг урт саравч, саравчны хавьд хэдэн газар утаа тавьж хажуугаар цөөн адуу зогсож харагдана. Майхнуудаас жаахан зайдуу ширмэн индүү шиг харагдах бартаат замын хоёр машин, хураалттай том торхнууд байна. 

	Нар уулсын халцгай хярд өтгөн улаан туяа татуулан тэнгэрийн хаяанаас таллан цухуйж байвч хайгуулчдын отог хараахан сэрээгүй, адуучин бололтой ганцхан хүн хэдэн адуу гал хоёрын хооронд сүүтгэнэнэ. 

	Родников цагаа харвал таван цаг хагас болж байсанд «Яггүй удаан унтдаг улс байна» гэж бодов. 

	Хайгуулчид дээр очсон Долганов Фока Степанович хоёр орой нь малчдад энэ анги Магаданаас ирсэн, тэдний майханд цахилгаан гэрэл байгаа, бартаат замын машинууд, адуу энэ тэрийг том нисдэг тэргээр даваан дээр авчирч буулгасан зэргийн тухай ярьж ирэв. Энэ нисдэг тэрэгнүүд бартаат замын машиныг хийгүй өргөдөг төдийгүй бүхэл бүтэн байшинг тавилга хогшил, эзэнтэй юутай хээтэй нь өргөсөн ч чадна. 

	Хавь ойрт хамтралын цаа бэлчиж байж болох тухай Долганов хайгуулчдад анхааруулжээ. Хайгуулын ангийн дарга малчдыг зочлоод, өөрийнхөө ажилчдыг ой тайгаар явж байсан хашир улс, зэрлэг буга цаа хоёрыг эрхбиш ялгана, түүнээс гадна нүцгэн уулсаар цасны аргаль элбэг учир цааны маханд арай шунахгүй байлгүй хэмээжээ. 

	Үнэндээ ч уулсаар аргаль элбэг байвч уулсын нүцгэн хяраар буун дуу олон гарахыг ч хэлэх үү, бэл хөлөөр нь бартаат замын машины гинж харжигнан нүргэлэхийг ч хэлэх үү, аргалийн сүрэг цөөрөн сийрч, хөөрхий амьтад аюулаас дөлөн хүрч очихын аргагүй бөглүү хавцал ангалын зүг холдон зайлна. 

	Заримдаа уулсын дээгүүр агаар долгилуулсан дэлбэрэлт чихэнд хадна. Аханя цочин овосхийж, дургүйцэн ярвайна. Тэр бээр ийм чанга дууг кинонд л сонссон, хүн ардыг алж, орон байрыг нь нураан их буугаар буудах, бөмбөг тэсрэх энэ тэрд л яг ингэж дуугарч байсан. Харин энд бол мөнх цэвдэгт хэвтэж байгаа хүнд улаан чулуунд бушуухан хүрэх гэж л газрыг зүгээр дэлбэлсэн хэрэг, тийм ч байлаа гэсэн л ийм чанга дуу чимээ гаргана гэдэг муу ажил, их муу ажил. 

	Малчид нэг удаа сүргээ эргэж яваад нэгэн хавцлын дээр хэрээнүүд удаан эргэлдэж байхыг анзаарчээ. Хон хон дуугаран нэг л газар эргэлдээд байв. Долганов,

	— Тэнд л нэг юм байна. Николай, чи очиж үзээд ир, цаа үрэгдсэн ч байж магадгүй гэв. 

	Родников хавцал руу уриалагхан явлаа. Тэр бээр хэрээ эргэлдэж байгаа газарт хүрэх яагаа ч үгүй байхад хөвд дунд усны гутлын мөр гарсан байхыг олж харжээ. Дээшээ ч явсан, доошоо ч явсан мөр. 

	Родников мөрийг анхааран шинжилж үзээд «Хайгуулчдын нэг нь аргаль алсан байх. Дээшээ хоосон өгссөн хэр нь буухдаа хүнд юмтай буусан байна. Өсгийгөөрөө хөвд халцалж, бутны оройн навчсыг тасалсныг үзвэл түүнээс гараараа дэмнэж явсан хэрэг» гэж бодов. 

	Гэтэл Родников аргалийн сэг биш, алчихсан мянжгийг хөвд, хушны мөчрөөр нуун далдалсан байхыг оллоо. Мянжгийн хаа гуя хоёрыг аваад бусдыг нь орхичихсон, тэр нь үнэр орж эхэлжээ. 

	— Ээ өлөгчин! Нэгэнтээ алсан юм, махыг нь цөмийг нь аваад явахад яана аа, эсвэл мөстэй газар ухаад булчихгүй гэж Родников зүхэв. 

	Хүрэлцэн ирсэн малчид үлдээсэн махыг үг дуугүй харцгааж зогсоно. Зэвүүцсэн хүн байхгүй ч ой гутам муухай юм үзсэн мэт цөмөөрөө дор бүрдээ сэжиглэн ярвайцгаах ажээ. 

	
— Окси! Ямар их мах хайран болоо вэ! хэмээн Аханя гаслан халаглаж, 

	— Ёстой муу хүн байна, мянжиг алчхаад, махыг нь хаячихдаг. Номтой хүн байтал толгойгүйтэй адил гэж үглэв. 

	Долганов тэр өдөртөө хайгуулчид дээр очиж, болсон явдлын тухай даргад нь хэлэв. Цаадах нь арга хэмжээ авна гэж амлажээ. 

	Үдэш болсон хойно малчдын урц руу бартаат замын машин хүрч ирлээ. Кабинаас нь хоёр хүн харайж буугаад, урцныхаа гадаа гайхширан бөөгнөрсөн малчдыг чиглэн алхлав. 

	Өвчнөөс хамгаалсан гадуур өмд, цамц дээр цэргийн даргын өргөн суран бүс бүсэлсэн түрүүнд нь яваа урт чацтай геологичийн нэг ташаанд нь гэртэй гар буу, нөгөө ташаанд нь багавтар цүнх санжганаж харагдана. 

	— Дарга нь өөрөө ирж явна хэмээн Долганов аяархан өгүүлэв. 

	Дарга боорлон хуцаж байгаа нохдыг тоосон янзгүй гулалзтал алхана. Харин хамт яваа мөөг шиг өргөн хүрээтэй бөмбөгөр сийрсэн малгайтай пагдгар залуу ноход руу хулганан харж, эмээсэн байртай зориг муутайхан гэлдэрнэ. 

	Сайх геологич малчид руу ирмэгц тэдэнтэй толгой дараалан гар барьж мэхийн мэндлэв. Нөгөө намхан нь зайдуухан зогсоод малчид руу гэмшиж болгоомжилсон янзтай харах ажээ. 

	Дарга бүгдтэй нь мэндэлсний дараа дагуулж яваа хүн рүүгээ дохиж, 

	— За залуус минь, би энэ хүнийг та нарт авчирлаа. Танилцаж болох юм, Виктор Лапузин гэдэг хүн, хорин таван настай, шуудуучны ажилтай, эхнэргүй, аравдугаар ангийн боловсролтой. Ингээд гүйцэж байгаа байх аа. Танай цааг энэ алсан. Эхэлж ирэх нисдэг тэргээр би үүнийг бааз руу буцаана, саналаараа халагдах өргөдлөө бичиж ажлаас гарна биз. Цааны үнийг цалингаас нь суутгаад та нарт өгнө, эсвэл та нарыг хүсвэл хүнсний зүйлээр төлсөн ч болно. Бид ийм шийдвэр гаргасан. Ер нь бол муугүй залуу, ажлаа ч сайн хийж байсан, гэтэл шулам алдав гэгчээр тараа таниуллаа. Нэг үгээр хэлбэл шившиг нь илэрлээ... Тийм үү, Лапузин? хэмээгээд халиран зогсож буй ажилчин руу жигшин харснаа, 

	— Яагаад тэгснээ хэл л дээ, энэ хүмүүс чиний юу хэлэхийг хүлээж байна гэв. 

	— Юу ярих сан билээ дээ? хэмээн Лапузин газар шагайсан чигээрээ өгүүлээд, 

	— Миний буруу. Юуг нь булзах вэ... Цаа ямар үнэтэй байна, ёсоор нь төлнө, ер нь муухай юм болсон нь мэдээж байна, би хорхойтсондоо болоод... Болдог сон бол уучилж үзэхийг гуйя. Би төлнө... гэв. 

	Хөлс даарьт идэгдээгүй, наранд түлэгдэж гандаагүй шинэхэн хамгаалалт хувцас нь өөрт нь хэт элбэгдсэнийг хэлэх үү, хүлхийж халхайгаад байж байгаа төрхийг нь бүр ч арчаагүй болгожээ. Тэр бээр гутлынхаа хоншоороор газар оролдон, хийсэн хэргээ гэмшиж үнэхээр гутарч байгаа нь илт. 

	Родниковт тэр залуу хөөрхий санагдаж мань хүн Аханя руу харав. Аханягийн царайд хорссон, өширхсөн шинж огт үгүй, залуу руу бусад малчны нэгэн адил гайхах, өрөвдөх хосолсон харцаар харах ажээ. Тэг тэгсээр энэ залуугийн гэм буруу савнаасаа хальж малчдын сэтгэлд дусал дуслаар тархсан мэт тэд нар балмагдан бие бие рүүгээ харцгаалаа. 

	— За, яая гэхэв, залуу минь хэмээн Долганов гар савлан дохиод, 

	— Виктор, урц руу ор, цай ууж, загасны борц идэцгээе гэж шийдэмгий өгүүлэв. 

	Тэгмэгц бүгдээрээ тэр даруй сүүрс алдан хөнгөрч, нүүр царайд нь мишээл тодрон, зочдоо урц руу ам өрсөн урьцгааж миегнэлдлээ. Зөрчил ийнхүү хагарсан нь хууз сахалтай даргын сэтгэлд нийцсэн бололтой царай нь төвшрөөд явчихыг Родников анзаарчээ. 

	— За Лапузин, чи өөрийгөө азтай хүнд тооц хэмээн дарга сэтгэл хангалуун өгүүлж, 

	— Орж цай ууцгаая, эс тэгвэл гэрийн эзэд гомдчихно. Чи чинь малчдынхаар орж, яаж аж төрдгийг нь харах гэж мөрөөдөж байсан шүү дээ, тэгэхлээр одоо л харж ав. Тэгэхгүй бол мөдхөн яваад өгөх юм чинь, дахиад ийм бололцоо гарахгүй шүү дээ гэв. 

	Зочид, малчид урцанд орж арьсан дэвсгэр дээр бараг сууж амжаагүй байхад л Улита дийзтэй аягануудаа хэдийн явган ширээн дээр гарган тавилж, ааг нь ханхалсан цай чаналаа. Хүмүүс цай уух хооронд Лапузин үг дуу ч байхгүй бээвийн суучхаад, цайнаас дийзэнд хийж ойрхон ойрхон оочлов. Малчид түүн рүү зөв нүдээр харцгаах бөгөөд алсан мянжгийн тухай хэн ч дурсахгүй, сахалтай даргаас элдвийг эрээ цээргүй асуун шалгааж эхлэв. Даргын уугуул нутаг хаана болох, эхнэртэй эсэх, ой хөвчид хэр зэрэг удаан ажиллаж байгаа, хэр зэрэг их алт олсон, Английн нэг их гүнзгий нуурт халимын дайтай мундаг том аймшигт араатан байдаг гэж сонинд бичсэн нь үнэн эсэхийг шалгаав. Мөн алмас, «нисдэг тавгийн» тухай хүртэл асууцгаалаа. Дараа нь яриа арай ойр зуурын аж төрлийн юманд шилжив. Тэгээд зочдыг явахын өмнө Лапузиныг урцнаас гармагц Аханя даргыг дохиж үлдээгээд, 

	— За дарга аа, чи түүнийг битгий хөөсөн хэрэгтэй, цаадах чинь сэтгэл жаахан зовж байна, цаа дахиж алсан хийхгүй... гэж царайчлан гуйв. 

	— Үгүй ээ, өвөө минь! хэмээн сахалт толгой эрсхэн сэгсэрч, 

	— Түүний хэргийг нэгэнт шийдсэн. Энэ биднийг гутаасан хүн, хамгийн түрүүчийн унаагаар л баазад хүргүүлнэ гэв. 

	Машин хөдөлсөн хойно Фока Степанович жолоочийг оруулж цай уулгахаа мартчихсанаа санаж сандрав. 

	— За, тэр жолооч яах вэ хэмээн Родников түүнийг тайвшруулж, 

	— Онцгой халамж хүлээгээд машиндаа суугаад байсан нь түүний өөрийнх нь буруу гэв. 

	— Эд ч хатуухан даргатай улс байна. Юу хэлснийг нь сонсов уу? Анхны унаагаар буцаана гэж байна хэмээн Костя өгүүлэв. 

	Дарга Лапузиныг халах болов уу, эсвэл эрхбиш өрөвдөж уучлах болов уу? хэмээн малчид таамаглацгаав. Тэгээд тун ширүүн дарга учир халж таарна гэдэг дээр тогтоцгоожээ. Тэр дарга, энэ бол Лапузиндаа байгаа юм биш, хайгуулын ангид хар толбо суулгасан учир бусдад нь сургамж болгож шийтгэх шаардлагатай гэж хэлсэн юм чинь. Уул нь энэ ч тийм нь тийм л дээ, гэлээ ч гэсэн залууг өршөөвөл сайн сан. 

	Аханя маргааш нь ноднин жил аминыхаа хөллөгөөнд сургасан нэг өндөр тарган зарийг сүргээс барьж хазаарлаад Родниковыг өөр лүүгээ дуудаж, 

	— Колья! Чи надад энэ цааг тийш нь аваачихад тусалсан байна гээд хайгуулчдын отгийн зүг гараараа заажээ. 

	Родников өвгөн рүү гайхширан харлаа. 

	— Манай хүн энэ цааг даргад бэлэглэсэн хүссэн. Тэр тарган мах идэг, тэр хүүг Магадан руу битгий хөөсөн хэрэгтэй. Энэ хүүхэд жаахан ч гэсэн зовох сэтгэл үлдсэн байна, тайгадаа ажиллаж л байг л дээ. Тийм биз дээ, Колья? Чи юу гэж бодсон?

	— Тэгье, Аханя. Явцгаая. 

	Тэгээд тэр хоёр уллаж цахлаад буй цааг хөтлөөд явцгаалаа. 

	«Ямар өвгөн гээч! Дипломат юм аа! Нээрэн тэр залууд аргалж туслах хэрэгтэй шүү дээ» хэмээн Родников өвгөнийг бахархан бодлоо. 

	Хайгуулчдын буудал руу дөхөх үес Родников сэрэмжлэн цулбуураа гартаа хэд сайн ороож лавлан барьжээ. Тэгсэн нь ч яг онож. Цаа нь баахан майхан, машин, адуу, майхны гадуур миегнэлдэн байгаа олон хүнийг үзмэгц огцом бусган зуларч цамнасан тул мань хүн тэвдэж байж арайхийн тогтоож авчээ. Аханя нэг зулзаган мод руу зааж, 

	— Энд уясан хэрэгтэй гэв. 

	Малчдыг гал зуухны майханд оруулж, урт вандан ширээний ард суулгаад, консерв, цайгаар дайлах ялдамд тэднийг илт шохоорхож сониучирхан бүхийд Родников танихгүй улсын өмнө зохисгүй байдалтай гарч ирсэн мэт ичингүйрэн зовчхов. Тэр бээр ийм илэн далангүй сониуч занд хэзээний дургүй, хэрэв өөр нөхцөл байдалд ингэсэн бол ямар нэг аргаар хариулах нь зайлшгүй боловч энэ удаа тэвчихээс өөр арга байсангүй. 

	Цай ууцгаасны дараа Аханя ирсэн зорилгоо даргад тайлбарлах юм боллоо. Өвгөний сэтгэл ихэд хөдөлсөн бололтой учир нь олдохгүй түргэн ярьсан тул түүнийг ярьж дуусмагц тэнд байсан хүмүүс цөм бие бие рүүгээ тээнэгэлзэж харцгаав. Аханя өөрийнх нь хэлснийг ойлгоогүйг ухаарч, царайгаа урамгүй үрчийлгэснээ Родников руу царайчилсан янзтай харлаа. 

	Цаадах нь инээмсэглээд, Аханягийн оросоор хальт мөлт хэлснийг орчуулж өгөв. 

	— Лапузиныг Магадан руу битгий явуулаач гэж танаас өвгөн гуйж байна. Хэрвээ явуулчих юм бол малчин бидэнд ичгүүртэй хэрэг болно. Тэр цаа хамаагүй ээ. Лапузинд зовох сэтгэл үлдсэн байна, тийм учраас дахиад цаа руу буудахгүй гэж өвгөн хэлж байна. Тэгээд энэ бүхнийг эвээр дуусгахын тулд өвгөн танд өөрийнхөө амины нэг цааг бэлэглэж байна гэснээ энэ бол тарган цаа, эргэлзэхийн хэрэггүй хэмээн Родников өөрөөсөө нэмж хэлэв. Тэгээд дарга эсэргүүцэн дохиж байгааг анзаармагц түүнийг юм хэлүүлэлгүй, 

	— За, та битгий л татгалзаж үзээрэй, өвгөнийг битгий гомдоогоорой гэв. 

	Хэсэг зуур майханд чив чимээгүй болж хүмүүс цөм даргыг харцгааж байв. Тэгтэл ч дарга сая нэг ам нээж, 

	— За яая гэх вэ. Бид Лапузиныг үлдээе, энэ ч үнэндээ муугүй хүү байгаа юм. Харин цааг бид зүгээр авахгүй, дэндүү үнэтэй цэнтэй бэлэг байна гэв. 

	— Ав ав, дарга минь! хэмээн Аханя баярлан дуу алдаж, 

	— Юуны чинь үнэтэй гэж. Тун хямдхан эд. Окси! гэснээ энэ тоогүй явдлын тухай өөрийнхөө бодлыг тойрсон хүмүүст дахин тайлбарлаж гарлаа. Түүнийг ярьж дуусмагц Родников, 

	— Өвгөнийг ядуу гэж та нар битгий бодоорой, цааны оронд түүнд юу ч хэрэггүй шүү. Аминдаа гучин цаатай, тэднийгээ хааш нь хийхийгээ мэдэхгүй байгаа хүн гэв. 

	— Нээрэн тийм! Энэ зүйтэй ярьсан, миний олон цаатай! Би удахгүй үхэх болно... Танай цаа авсан, манай их баярласан, чамд баярлалаа!

	— За, мэдлээ хэмээн геологич дахин бууж өгөөд шар толгойтой хүү рүү эргэж, 

	— Саня! Миний майханд очоод нөгөө гэртэй дуранг аваад ир гэв. 

	Ажилчныг эргэж ирмэгц дарга, 

	— Өвөө, май, хариу бэлэг гээд дурангаа өглөө. 

	Аханя бэлгийг нэрэлхэлгүй аваад шинэ тоглоом үзсэн нялх хүүхэд шиг тэр даруй дурангаа баярлан барилж, эргүүлж тойруулж үзэв. 

	— Окси! Хокан ай! Хокан ай!

	Бүрий бууж буй учир явах хэрэгтэй болж хоёр малчин салахаар завдлаа. 

	— Та хоёр байзнаарай, явган яаж явах юм бэ? Одоо та нарыг машинаар хүргээд өгнө. 

	— Хэрэггүй, дарга минь, хэрэггүй! хэмээн Аханя гараа сэгсрэн зангаж, 

	— Манай явган явсан дээр болно оо гэв. 

	Гэвч Родников үнэнээсээ бартаат замын машинаар явмаар санагдсан тул өвгөнийг дэмжилгүй, даргын саналыг дуртайяа хүлээж авчээ. 

	Машины бүхээг давчуухан ажээ. Родников Аханяг зөөлөн суудал дээр суулгаад өөрөө жолооч тэр хоёрын хооронд моторын овгор таг дээр суув. 

	Бүх юм явахад бэлэн боллоо. Гэтэл гэнэтхэн бүхээгийн хаалга нээгдэж Лапузин шагайв. Гэмшсэн царайтай Лапузин Родников руу дохисноо Аханя руу товлон харж нэг юм ярих боловч чухам юу ярьж байгааг нь машины моторын дуунаас ялгаж сонсохын аргагүй байв. 

	Родников учраа олж ядан хоёр гараа сарвайж, юу ч дуулахгүй байгаагаа дохин чих рүүгээ заав. Лапузин арга барагдан нүүр нь үрчийснээ нэг боодолтой юм Аханягийн гарт атгуулчхаад хаалга хаачхав. Тэгээд баяртай хэмээн гараа даллан, арайхийж байж алтны судал олсон хүн шиг малилзтал инээмсэглэж байхыг Родников машины хаалганы цонхоор харлаа. 

	Жолооч араагаа залгаж, хийгээ өгмөгц машины гинж харжигнан хахираад урагшаа ухасхийн хөдөллөө. 

	Аханя боодолтой зүйлийг задалбал таг дээрээ гурван баатрын хөөмөл дүртэй тамхины гоё хайрцаг байх ажээ. 

	Родников «Үгүй, манай өвгөнийг бэлгээр дарчихлаа шүү!» хэмээн дотроо инээмсэглэжээ. 

	Моторын таг дээр суухад халуунаас гадна машин байн байн донслон оволзох буюу замын эрхээр хажуу тийшээ хазайх тул тун тохь муутай явлаа. Родников бүхээгийн төмөр оройг гурав дахиа мөргөмөгц энэ хараал идсэн машинд суусандаа харамсаж эхлэв. Хөөрхий Аханяд ямар байсан гэж санана! Уушгиныхаа өвчнөөс болоод хурц үнэр, доргиог тэсэж чаддаггүй хүн чинь одоо энэ солярк, тосны үнэр нэвт шингэсэн, зогсоо чөлөөгүй донсолж бүдчиж яваа машины бүхээгт өөрийн эрхгүй явж байгаадаа өрөвдөлтэйеэ үрчийн ярвайж, Родников руу «Харж байгаа биз дээ, чамаас л болж зовж явна, чамаас л болж...» гэсэн мэт зэмлэнгүй харцаар харах ажээ. 

	Яриа хөөрөөгүй, баргар царайтай жолооч ямар ч саад байсан машиныхаа хурдыг эс саана. 

	Родников «Нэг бол бидэнд гайхуулахын тулд зориуд ингэж давхиж байна, нэг бол ерөөсөө мангар амьтан байх» гэж дургүйцэн бодож явав. 

	Гэтэл машин нэг намхавтар дэвсэг дээр эрчлэн гарч ирээд хормын зуур зогсосхийснээ гэнэтхэн нүргэлэн тачигнаж, бөөн өмхий хөх утаа өөр дээгүүрээ манаруулан, шархтсан баавгай шиг дуу нь улам чангаран, хар модны нялх ширэнгэ рүү тэр чигээрээ дайран орж, зулзаган модыг хуурай өвс шиг хугачиж хугалан зүтгэлээ. 

	Родников жолооч руу дургүйцэн хялайж «Ингэх гэж байх уу, яадаг муу чаралбаа бэ! Тойроод гарч болох байсаар байхад!» гэж жигшин бодов. 

	Гэтэл Аханя жолооч руу гэнэтхэн муухай харж, 

	— Зугсаа! Зугсаа! хэмээн гараа даллан хашхичив. 

	Жолооч хурдаа эрс сааж моторынхоо дууг аяар болгоод өвгөн рүү мэл гайхаж харлаа. 

	— Чиний яагаад мод хугалсан? Эсвэл чамд тэгтлээ саад болов уу, тийм үү? Яах гэж мод хугалав!? Окси! хэмээн Аханя бүхээгийн хаалгыг онгойлгох санаатай бариулыг нь дэмий оролдон, 

	— Танай хүн муу хүн, ёстой муу хүн! Чамд хүний үнэр алга! гэж үглэв. 

	Родников өвгөнд тусалж хаалгыг нь онгойлгож өгөв. 

	Аханя машинаас буусан ч гэсэн уурласан хэвээрээ, 

	— Манай явган явсан нь дээр болно! Чиний ерөөсөө зовох сэтгэл байхгүй! Кэнели бый! гэж хашхичсаар байв. 

	Жолооч тоомсоргүй дал мөрөө хавчаад машинаа дор нь эргүүлж бас нэг зурвас модыг сүйтгэж хаялаа. 

	— Окси! Хүний шаар! Шаар! Шаар! Ийм муу хүмүүсийг алж байвал таарна! Бүрмөсөн устгах хэрэгтэй! Түй! хэмээн Аханя нялх хүүхдийнх шиг жижигхэн хэр нь хатангир нударгаа зангидан машины араас зангаснаа явган суугаад хөхүүлэн ханиалгав. 

	Машины дуу дэвсгийн цаад руу нүргэлэн, нүд хамар хорсгосон цэнхэр утаа юу ч үгүй хугалж булгалсан зулзаган мод, цааш одсон машины мөр дээр одоо хэр суунагласаар байв. 

	Аханя урц орох замдаа уур нь ер гарч өгөхгүй, байн байн гаслан толгой сэгсэрч, 

	— Яах гэж ямар ч хэрэгцээгүй байхад мод хугалж байна вэ? Ийм муу улсыг яах гэж тайга руу явуулдаг байна аа? Ёстой хүний үнэргүй, ёстой шаар байна! хэмээн эзэнгүй асуулт тавьж үглэнэ. 

	Родников энэ болсон явдалд тойруугаар өөрөө буруутайгаа бодохоос өвгөнийг тайтгаруулах ёстойг ухааран, 

	— За Аханя минь, санаагаа дэмий зовоохоо больж үз, адгийн тэнэг болгонд ингэж уурлаад байвал бие чинь гүйцэхгүй шүү. Тэр муу яах вэ! Манайд, тэнгэрийн өршөөлөөр, ой элбэг байна. Тэр этгээд мод хугалж, ойг эрэмдэглэсэн нь ч үнэн л дээ, тэглээ гээд одоо яах юм бэ? Оронд нь шинэ мод ургачихна гэж өгүүлэв. 

	— Яах гэж чиний ингэж ярьсан?! хэмээн Аханя дахин уурсаж, 

	— Чи бас тэнэг толгой, тийм үү? Танай юу ч ойлгосон байхгүй, тийм үү? Окси! Ай˗яй˗яй! Танай хүн тайгад байсан, тайга чамайг хооллож, хувцасласан, гэтэл чи ийм муухай юм ярьж байх гэж! Ай˗яй˗яй! Мод их байна, хугалж болно, тэртэй тэргүй оронд нь шинэ мод ургачихна гэнэ ээ! Окси! Их түргэн түргэн ургах уу, тийм үү? Маш түргэн тийм үү? За яах вэ Хугалсан мод яаж түргэн ургадгийг миний чамд маргааш үзүүлсэн болно. Манай маргааш чамд үзүүлсэн болно... гэж хашхичив. 

	Өвгөн урцаа хүрэн хүртэл амандаа үглэн бүвтнэж, Родников ч уурыг нь улам шатаахгүйн тулд түүнийг тайвшруулах гэж дахин оролдсонгүй. 

	Аханя маргааш нь сүргийнхээ ажлыг дууссаны дараа Николай дээр ирж, 

	— Хугалсан мод яаж түргэн ургадгийг чи харсан хэрэгтэй юү? Явах уу, тэгэх үү? гэж догдолсон байртай асуув. 

	— Явахад хол уу?

	— Их ойрхон. Танай залуу хүн хагас цаг явсан, харин манай бүтэн цаг явсан болно. 

	Тэгээд тэр хоёр үнэхээр цагийн дараа энд тэнд зулзаган хар мод бутлан ургасан цэлгэр өндөрлөг дээр гарч ирэв. Хэзээ ч юм бэ, энд түймэр шатжээ. Шаргалтсан хөвдийн энд тэндээс хуйхлуулсан хар газар толборон харагдана. Хүнээс өндөргүй зулзаган хар модод энэ өргөн талбай дээр хулчийсан мэт бие биеэ ханьсан барааджээ. Ганц нэгээрээ сондгой ургасан нь нөгөөдүүлээсээ хавьгүй намхан байх бөгөөд маш нимгэхэн ногоовтор туяатай саарал шилээр цутгаж хийсэн гэлтэй, гар хүрмэгц жингэнэн бутарч унахуйц хэврэгхэн харагдана. Хөвд, хүрэнтсэн хөвд дунд хандгайн урт турууны мөр хаа нэгтэй байхыг Родников анзаарчээ. Түймэрт хуйхлуулсан нутагт хандгай жаргалаа эдэлдэг билээ. 

	Үхээрийн газар шиг анир чимээгүй нам гүм. Шувуудын жиргээн ч эс сонстоно. Шувууд аглаг ойн өтгөн навчсын дунд үүрээ найдвартай нууцлан засах, дайснаасаа нуугдан бүгэх бололцоотойн хамт, идэш хоол элбэг учир хөвчид эрх дураараа байдаг ахул эндхийн ой салхи, жаварт аль ч талаасаа нөмөр байхгүй, нялх хүүхэд шиг ариухан, хөөрхийлөлтэй ажээ. 

	«Энэ шинэснүүд хэдэн настай бол? хэмээн Родников өөрөөсөө дотроо асууна. — Бодвол хорь гучтай байх. Хар мод их удаан ургадаг гэж ярилцдаг. Үгүй, энэ өвгөн чинь хааш нь дагуулаад яваад байна вэ? Ямар гайхам юм үзүүлэх гээ юм бол? Өвгөний дотор ч үнэхээр арзганажээ, өөрийнхөө зөв гэдгийг л нотлох гээд байна. Гэтэл нотлох юм юу байгаа юм бэ? Мод хугалж болохгүй гэдгийг би өөрөө мэдэж байна, харин нэгэнт хугалчихсан бол одоо яах юм бэ, духаа хага мөргөх хэрэг үү? Шинэ мод ургачихна... энд, харахгүй юу хэчнээн ургасныг...»

	Аханя гэнэтхэн зогтусан, эргэн харахад царай нь шүүгч хүнийх шиг ёс төртэй дориун харагдав. Тэр бээр өөрийнхөө урд руу доош нь зааж, 

	— Колья! Чи тийшээ сайн, маш сайн харсан хэрэгтэй! Юу, юу үзсэнээ цөмийг нь тогтоосон хэрэгтэй гэж догдлон өгүүлэв. 

	Родников өвгөний заасан газраас нэг ер бусын юм олж үзэх санаатай тийшээ яаравчлан алхтал машины ердийн гинжний мөр л олж харжээ... 

	«Энүүхний төлөө ийшээ ирэхийн хэрэг юу байв? Нөгөө чөтгөрийн машин энд л хүрээд ирсэн юм байна, тэглээ гээд одоо яах юм бэ? Амь авар! гэж бархирах уу?» Гэвч Родников анхааралтай ажигласны эцэст энэ мөр бартаат замын машиных биш, тракторын мөр бололтой гэж дүгнэв. Гэтэл энэ хайгуулын ангид трактор байхгүй шүү дээ! Тэгэхлээр энэ хавьд бас өөр нэг анги байх нь уу? Үгүй, хэчнээн анги энд цугларчхаад байна вэ! Тэр бээр гинжний мөр даган хэд алхсанаа явган суув. «Өө˗өө! Энэ чинь их хуучин мөр байна шүү дээ! Гинжинд дарагдсан хөвд одоо хүртэл өндийж ирээгүй байна, тэгэхлээр энэ мөр дөрөв таван настайгаас наашгүй...»

	— За, танай юу гэж бодсон? Энэ трактор хэдэн жилийн өмнө явсан? гэж Аханя яаравчлан асуув. 

	— Таван жил орчим болов уу, хөвд нь босож ирээгүй байна гэж Родников мөр лүү харсан хэвээрээ итгэл муутайхан өчив. 

	— Таван он уу, тийм үү? Танай муу харсан, юу ч ойлгосон байхгүй! Цаашаа явсан хэрэгтэй, өөр мөр чамд үзүүлсэн болно. 

	Тийнхүү тэр хоёр тракторын мөрөөр цааш явлаа. Родников нэг мөрөөр нь, Аханя нөгөө мөрөөр нь. Түдэлгүй мөрнүүд салаалан зулзаган ойг хэсэг хэсэг болгон тастаж гарсан байна. Өвгөн энэ жимүүд рүү зааж уурлах, харамсах хослон, 

	— Чи үүнийг харав уу, тийм үү? гэв. 

	Родников хугарч хатсан бөөн модыг үзмэгц эртний галавын аймшигт амьтны сүрэг бүүрлэж өнгөрсөн газар зогсож байгаа мэт гэнэтхэн санагдаж, тэдгээр амьтны мөлхсөн газраар мод нь сүйрэн хугарч, хатаж хөсрийтөөд, газар шороо орвонтон оглорч, хөвдийн тасархайнууд хөөс лүгээ адил хөсөр хийсэн сарнижээ гэлтэй бодогдов. 

	— За ямар байна, сайхан байна уу? Танай яагаад чимээгүй байна? гээд Аханя булгарсан чулуу руу таягаар ууртай тогшиж, 

	— Чи өчигдөр мод элбэг, маш элбэг учраас хугалж болно, оронд нь шинэ мод түргэн ургачихсан байна гэж ярьсан. Чи тэр машинаар явж байсан муу улсыг хамгаалсан гэхэд Родников, 

	— Би өмгөөлөөгүй шүү дээ, Аханя! гэж цочирхон өчив. 

	— Өмгөөлсөн, өмгөөлсөн! Миний танай шал өөр юм ярьсан гэж хүссэн гээд Аханя харамсан халирч санаа алдаад, 

	— Колья, манай хүн мөд үхнэ, харин чи бол зөндөө удаан аж төрөх хэрэгтэй. Энэ тырахтур мод яаж хугалж байсныг манай харсан, тэгээд миний сэтгэл их зовсон! Манай номуу мэдэхгүй, чи номуутай хүн, чамд бас зовох сэтгэл бий, чиний сэтгэл энэ модны төлөө зовсон хэрэгтэй, маш их зовсон хэрэгтэй, тэгэх юм бол ёстой сайн болно. Танай хүн том хот руу, мундаг даргад нь захиа бичсэн хэрэгтэй, яагаад муу хүн тайга руу явуулсныг асуусан хэрэгтэй. Яагаад тэр мод хугалж байгааг асуусан хэрэгтэй гээд мань хүн энгэрийнхээ халааснаас өчигдрийн Лапузины бэлэглэсэн тамхины хайрцгийг гаргаж нэг ширхэг тамхи аваад таягаа цээжээрээ тулан бөгтийж тамхиа нэрэв. 

	Өвгөн гол юмаа хэлээгүйг Родников ойлгон тэвчээртэй хүлээж байв. Гэвч Аханя нүдээ онийлгон алсыг чимээгүй харж, духаа байн байн үрчийлгэн нэгэн зүйлийг хүчлэн бодно. Ойн аглагийн дээр тунгалагхан тэнгэр цийлийн цэнхэртэж, сүрлэг атлаа хөвөн цагаан үүлс хөвсийн нүүж, баруунаа доошлон хэвийсэн нарны туяанд алсын уулс энэ тамхичин хүний дээр суунаглан буй хөхөмдөг утаа шиг мөн хөнгөхөн, тунгалаг юм шиг санагдана. 

	Тэгтэл ч Аханя тамхиныхаа ёзоорыг сайтар унтраагаад Родников руу эргэн харж, хөлийнхөө дор буй тракторын мөр лүү дохиж, 

	— Чи энэ мөрнүүдийг таван жил болсон гэж ярьсан, тийм үү? Танай муу харсан байна. Энэ тырахтур үүгээр арван нэгэн жилийн өмнө явсан. Арван нэгэн жил, мэдэж байна уу! Энэ моднуудыг хугалж няцалсан, тэгээд нэг ч мод сэргэж ургаагүй. Чи хар, хаана ургажи байна? Хар л даа! Хөвд, хаг бас байхгүй, газар ч нүцгэн, чулуу ч нүцгэн, шинэ мод нь хаа байна?! Одоо танай хүн ойлгосон байна уу? Манай тэгж бодсон. Муу хүмүүсийг тайга руу явуулах хэрэггүй. Манай бодсон, машин наашаа цаашаа нэг замаар явсан хэрэгтэй. Мод хугалсан, хөвдийг гишгэлсэн, яаж аж төрөх вэ? Хөвд байхгүй бол цаа устана. Тайга байхгүй бол бүх амьтан устана. Цаа байхгүй бол, амьтан байхгүй бол хүн өөрөө бас устаж бүрмөсөн сөнөнө! Яаж аж төрөх вэ? гээд Аханя дахин уртаар сүүрс алдаж, сүйтгэсэн ойг харамссан харцаар эргүүлдэн хараад, 

	— Урц руугаа явсан хэрэгтэй, тайга сөнөж байгааг манай хүн ерөөсөө харж чаддаггүй, энд жигтэйхэн өвддөг! хэмээн зүрхэн тус цээж рүүгээ алгадаад, огцомхон эргэж, яах аргагүй өөрөө гэм буруутай мэт толгой гудайн бөгтийгөөд явж өглөө. 

	Хамтралын захиргаанаас баталсан төлөвлөгөөний дагуу сүргээ дөнгөж наймдугаар сарын эцсээр намрын бэлчээр лүү оторлох ёстой боловч Аханя хайгуулын ангитай хөрш зэргэлдээ байхаас дургүйцэн зүтгэснийг харгалзан Долганов зуслангийн хугацаагаа богиносгон наашлуулж цаагаа Маяканы адаг руу эрт туухаар шийдлээ. Бусад малчин ч үүнийг зөвшөөрчээ. Шинэ хөршүүд нь зүгээр байж чаддаггүй улс таарсан тул ан араатан багширч байсан нутаг ч эл хуль болчихсоныг хэлэх үү. Түүнээс гадна байн байн хийж байгаа дэлбэлэлт, машины дуу шуугианаас болж цаан сүрэг тайван идээшлэхээ больсон төдийгүй турж эхэллээ гэж Аханя бусдадаа нотлон мэтгэсэн ажээ. Тэгсэн эсэхийг нотлох аргагүй боловч ямар ч атугай эндээс зайлж нүүсэн нь шулуун болжээ. 

	Маякан нутаг нүүдэлчдийг шиврээ бороогоор угтлаа. Нойтон мод ноцохгүй зовоож, гашуун утаа нь жихүүн чийгт гарах дургүй байгаа мэт урцанд хоргодон суунаглана. Улита бөхөж байгаа галыг байн байн үлээсээр байгаад Түдэлгүй хамаг нүүр царай нь хөө тортогт хав хар болжээ. Цаандаа явсан малчид усан гүзээ болтлоо норсон амьтад ирж, галд ойртон сууж, даарсандаа бээвийж агзайн, хуруу нь хөөж бээрсэн гараа ээцгээнэ. Гал дээр өлгөсөн хувцас утаанд идэгдэн шарлавч шөнөдөө хатаж амжихгүй, голдоо чийгтэй хэвээрээ хононо. 

	Гэтэл бороо улам зүсрэн шивэрсээр. Маякан голын шуугиан нэмэгдэн, эрэг хавийн улаан бургас, голын татам тэр чигээрээ үерт автлаа. 

	Цааны ороо ортол сарын хугацаа үлдсэн боловч малчид этрээ барьж, сэрээ шиг хурц эврийнх нь үзүүрийг хөрөөдөн танах ажлаа хэдийн эхэлжээ. Яг тийм сэрээ шиг эвэртэй нэг мундаг этэр энэ өдөр Афонькагийн мөрийг хага яран сэжчихлээ. 

	Фока Степанович гэмшиж хулганан байгаа залуугийн шархыг боож өгөх зуур, 

	— Ээ Афонька, чи яачихсан эр вэ! Ангайж алмайрч явж болохгүй шүү дээ, энэ чинь ямар гэдсээ чирсэн мянжиг биш, ямар мундаг этэр байгааг харж байгаа биз дээ... хэмээн зэмлэнгүй өгүүлжээ. 

	Афоняг этэр барих ажлаас чөлөөлсөн хэдий ч тэр бээр бусдыгаа этэр барих үед сойсон гартай ч гэсэн хөлөөрөө гүйж харайлган, цааг нь хурааж өгнө. Гэтэл нэг бүдэрвэл долоо бүдэрнэ гэдэг үнэн бололтой. Удалгүй Аханя хүнд өвчинд нэрвэгдлээ. Аханя сүүлийн үед эвгүй бүгшин ханиадаг нь улам нэмэгдсэн учир ийнхүү муудсан нь малчдын хувьд санамсаргүй зүйл биш байжээ. Тэд нар өвгөнийг аль хэдийн хүнд хүчир ажлаас чөлөөлж, гар дорын энэхэн тэрхнийг хийлгэдэг болсон билээ. Аханя малчдын ингэж байгааг доромжилсон мэт үзэж, хамаг хүчээ шавхан залуусаас дутахгүйг хичээн зүтгэсээр байсан авч аюулт өвчинд өөрийн эрхгүй нэрвэгдэн хаврын наранд мөс хайлах лугаа адил хүч тэнхээ нь сульдан тамирдаж, тэг тэгсээр мань хүн дуу шуугаа хураан гутарч, цааны цагаан арьсан дээр хаа нэг ёолон толгойгоо ганзагалан суух болжээ. Цээж нь нэвт шувт сүлбэх мэт хатгална. Малчдад нөхрийнхөө энэ зовлонг харж байхад үнэхээр хэцүү байлаа. 

	— За яаж байна, Аханя, гайгүй болохгүй байна уу? Их өвдөж байна уу? Өөр ямар нэг эм уух юм биш үү? Аньсны навчтай цай чанаж өгөх үү? гэхчлэн байн байн асууцгаана. 

	— Хэрэггүй, юу ч хэрэггүй хэмээн өвгөн өвчнөө тэсвэрлэн буурал толгойгоо сэгсэрч, 

	— Ингэж байгаад зүгээр болно, хуучин бас ингэсэн, зүгээр болно! гэж гэм хийсэн хүн шиг инээхчээ аядан цаадуулаа тайвшруулна. 

	Улита нөхрөө харуусан харна. Өвгөн эцсийн хүчээ шавхан биеэ барьж буйг малчид ойлгон дэмий л хараа буруулцгаана. 

	— Өвгөнийг эмнэлэгт аваачих хэрэгтэй гэж Долганов хэллээ. 

	— Нисдэг тэрэг дуудах хэрэгтэй. Хайгуулын ангийнханд радио холбоо бий, тийшээ л очих хэрэгтэй. Хэн явах вэ?

	Родников, Костя, Фока Степанович гурвын хэн нь ч явахад бэлэн байв. 

	— За, гэгвэл Костя яваг. Хөл түргэнтэй хүн. Яв, Костя, бушуухан яваарай, өвгөн хэцүүднэ шүү, энэ муу өвгөн хөөрхий байна гэж Долганов өгүүлэв. 

	Костя тэр даруй яваад өглөө. Малчдын тооцоолсноор Костя хоёр өдөр явж байж хайгуулчид дээр очих ёстой байв. Гэтэл мань хүн тэр зайг өдөртөө багтаан туулсан тул түүнийг явсны нөгөөдөр нь урцны дээгүүр эмнэлгийн нисдэг тэрэг нүргэлж ирэх нь тэр. Буухад эвтэйхэн газар хайж хавь ойроор удаан эргэлдсэнээ урцнаас хоёр зуугаад метрийн зайтай өвдөг дээр буулаа. 

	Тэгтэл ч моддын завсраар хүмүүсийн бараа харагдахад Костя түрүүлэн, түүний араас нисэгчийн хувцастай хоёр эрэгтэй хүн яваагийн нэгнийх нь мөрөн дээр нэг уртавтар юм байх ажээ. 

	Родников «дамнуурга» гэж мэдэнгүүт зүрх нь зогсчих шиг боллоо. Тэр бээр Аханяг энэ дамнуурга дээр хэвтэж байна гэж бодох гэхээс даанч толгойд нь багтсангүй. Аханя тун саяхан болтол цаст тайгаар цанатай жийлгэж, цаагаа унан давхиулж, сүргээ хариулан сэргэлэн хашхирч гуаглан, бугуйлаа даллан гүйж харайлгаж, хөсөг чаргаа хөтөлж, загасаа барьж, хэрмээ намнаж явсан болохоор одоо ингээд дамнуурга дээр хэвтэнэ гэхэд үнэмшихийн аргагүй санагдана. 

	Ширүүн байрын залуухан эмч хүүхэн өвчтөнийг үзэж чагная ч гэсэнгүй, гагцхүү овог нэрийг нь лавлаж, журналдаа нэг юм улаан харандаагаар тэмдэглэснээ дамнуурга руу дохиж, 

	— Тийшээ хэвтээрэй! Одоо бид таныг эмнэлэгт аваачна, ингээд та нэг бүрэн эмчлүүлэх вий гайгүй гэж эрсхэн хэлснээ өвгөнийг тойрон бужигналдаж буй малчдад хандан, 

	— Энэ өвгөн манай эмнэлэгт түрүүн хэвтэж байсан юм. Гэхдээ эмчилгээгээ гүйцээлгүй өөрөө дур мэдэн яваад өгсөн, тэгээд үр дүн нь энэ дээ. Харцгааж байна уу? хэмээгээд өвгөн рүү эргэж аядсан дуугаар, 

	— Одоо бүх юмыг эхнээс нь дахих болж байна, харин та одоо бүрэн эдгэртлээ биднээс зугтахгүй байх гэж би найдаж байна, тийм үү? Өвчтөн, та дамнуурга дээр хэвт, та явж болохгүй... гэв. 

	Гэвч Аханя дамнуурга дээр хэвтэхээс эрс татгалзлаа. 

	— Манай одоохондоо явган явсан чадсан, манай одоохондоо үхэх огт байхгүй. 

	Костя Родников хоёр өвгөнийг дэмнэн босгож, хоёр талаас нь түшин нисдэг тэрэг рүү явцгаав. 

	Улита гэнэтхэн нөхөртэйгөө цуг нисэхээр шийджээ. Үүнд хэн ч гайхсангүй, тийм л байх ёстой юм чинь. Хүмүүс юм хумыг нь богцонд бушуухан хийлцлээ. Нисэгчид яаран цагаа харцгаана. 

	— Залуус минь, шалавлацгаагаарай. Бид бас Балаганное амжиж орох ёстой шүү. 

	Аханя онгоцонд орохын өмнө гуниг хурсан нүдээр тэнгэр хангай, Маяканы уулс, сэнснээс дөлөн бөөгнөрсөн хүмүүс энэ тэрийг үг дуугүй харснаа Родников дээр харц нь тогтож, гэнэтхэн гэмшсэн ч гэмээр, урамшуулсан ч гэмээр мишээн инээвхийлэхэд Николайн зүрх шимшрэн, нулимс нь гүйлгэнээд ирэв. Өвгөн рүү гүйн очиж, чанга тэвэрмээр байсан хэдий ч Родников уруулаа хазаж биеэ бариад бушуухан толгой дохижээ. Өвгөний сэтгэлийг сэргээх үг хэлж хашхирмаар санагдсан авч өөрөөсөө ичээд бас тэгж ч зүрхэлсэнгүй. Тэгээд нисдэг тэрэг нүргэлэн шуугьж газраас тасрахад өвгөнийг тэврээгүй, юм хэлж чадаагүйдээ харамсан хоцорчээ. 

	Аханя нисэн одов. Нисэн одлоо... Тэгмэгц бригад хоосорсон мэт хөндий оргиод явчих нь тэр. Хүн болгонд тэгж санагдсан, гэхдээ Родников үүнийг гойд тод мэдэрчээ. Аханяг эцсийн удаа харсан мэт совин татаад болдоггүй. 

	Зүсэрсэн хүйтэн борооны дараачаар намрын шар нар тогтуухан ээж эхэллээ. Гэвч Түдэлгүй уулсын халцгай цээжээр хүсэн хүлээсэн анхны цас унажээ. Уулс цагаан үенгийн хүрэм хэдэрсэн лугаа санагдана. Үүрдийн хэнэггүй байдал нь хийсэн одсон мэт уул толгод нарны туяанд хөгжил, баясал, гуа жавхлан төгс гялалзаж, урамгүй бүүдгэр тайга руу ихэмсэг дээрэлхүү янзаар үнэхээр тоомсоргүй харж байна гэлтэй. Гэвч цагийн юм цагтаа, улирах цагийг зогсоох буюу үүл шиг нэг тийш нь сарниулан хөөхийн аргагүй билээ. Нэгэнт цаг нь болсон учир цасны том том ширхэг агаарт хуурнилдан эргэлдэж, улам улам өтгөрөн ингээд цас гэгч орж эхлэх нь энэ дээ! Цас орно гэж саналгүй хэрэгтэй юмаа хаа хамаагүй хаялсан алмай амьтад байгаа бол хар толгойдоо гомдвол таарна. Цас бүхнийг нэг хоёр өдөр биш олон сарын туршид булшлан нууна шүү... 

	Родников ухаан суусан цагаасаа хойш анхны цасыг үзэх болгондоо учир начиргүй сэтгэл догдлон хөөрдөг билээ. Уул нь ердийн л хүйтэн цас орж байхад юундаа баярлах билээ гэмээр боловч энэ цаснаас ямар нэгэн ер бусын зүйл хүсэн хүлээж байгаа мэт сэтгэл зүрх аяндаа дуулан баясаж гөхөлзөн байдаг л. Анхны цас газар дэлхийг төдийгүй хүмүүн төрөлхтний сэтгэлийг хүртэл шинэсгэн сэргээдэг юм болов уу? Харин цас маань орон орсоор эргэн тойрон цав цагаан болжээ! Цав цагаан!

	Аравдугаар сарын эцэс гэхэд сүргээ бүрэн цуглуулж гүйцжээ. 

	Долганов өдөржин инээд наадам болж, нэг бол Родниковыг, нэг бол Афоняг дооглож оролдоод ажлынхаа дүнд сэтгэл хангалуун байгаа нь илэрхий. 

	Малчид алсын замд бэлтгэн чаргаа засаж, тоног хэрэглэлээ сэлбэж, цаагаа сургацгааж бригадын дарга хэзээ нүү гэхийг яаран хүлээцгээнэ. Долганов өөрийнхөө бодолд автан чимээгүй байдаг байснаа нэг өдөр, 

	— За тэгэхлээр тооллогын газар луу нүүх ямар ч хэрэггүй гэж би бодож байна. Тийшээ явж яах юм бэ? гэдэг байна. 

	Бригадын дарга тоглоом хийгээгүй гэдэг нь санаа зовсон царайнаас нь андашгүй ажээ. 

	— Михаил, чи юу ярьж байна? хэмээн Фока Степанович түүнийг анхааралтай ажиглаад, 

	— Солиороо юу, эсвэл тоглож байна уу? Тэгвэл хөнгөлсөн дөрвөн зуун цаагаа хааш нь хийх гээв чи? гэж асуув. 

	— Фока, байзна гээд Долганов гар дохин тайвшруулж, 

	— Эхлээд аан гэж бай, дараа нь хэлэх юмаа хэлээрэй! Бүх сүргийг тооллого руу туух алба байхгүй. Тооллогын газар хүртэл хоёр зуу гаруй километр, тэр чинь хэчнээн нүүдэл болох вэ? Очсон хойноо тэнд долоо хоног алдана, тэгээд буцах зам гэж байна, ингэхлээр бүтэн сар алга болно гэсэн үг! Бас хэчнээн ажил болох вэ? Цаагаа ч шал дэмий баахан тууварлана, авсан жаахан тарга нь хайлаад дуусчихна. Тэгснээс нядалгааныхаа цаануудыг эндээ ялгаад, Ямск руу тууж, шууд нядалгааны газар аваачаад за май, авцгаагаарай! гээд тушаачихъя. Харин нийт сүргийнхээ тоог авахын тулд эндээ хаалга босгочихъё, тооллогын комиссынхон наашаа хүрч ирээд тоолцгооно биз. Цаанууд маань цасны бага дээр тайван идээшилж тарга тэвээрэг авч байг. Тарган цаа онд орох нь амар, хавар төл ч илүү авна. За юу гэж бодоцгоож байна, миний хэлж байгаа зүйтэй юү? гэв. 

	— Үүнээс зөв юм гэж хаа байх вэ! хэмээн малчид дэмжин толгой дохицгоолоо. 

	«Бригадын дарга сайн эр!» хэмээн Родников бахархан бодов. 

	Гагцхүү юманд болгоомжтой Фока Степанович л итгэл муутайхан, 

	— Тийм нь ч тийм, гэтэл дураараа загнасны хариуцлага хүлээх хэрэг гарна. Магадгүй, нөгөөдүүлийн чинь сэтгэлд таарахгүй ч байж мэднэ... Хуучин хийдгээрээ хийгээд, харин энэ бодлынхоо тухай тэдэнд ярьсан нь дээр юм болов уу? гэж эргэлзэв. 

	— Үгүй, Фока! хэмээн бригадын дарга эрсхэн татгалзаж, 

	— Бүх хариуцлагыг би өөрөө хүлээнэ. Хойтон жил гэж хойш тавихаа больё. Яах юм бэ? Тэдэнд хэллээ гэхэд цаадуул чинь гурван жил амлаж, дэмий баахан цаг үрнэ, дандаа л тэгдэг шүү дээ. Тэгснээс шууд ингээд дайрчихсан нь дээр. Би тэдэнд хариу... гэхэд Фока Степанович гоморхон, 

	— Залуу минь, юу гээд би, би гээд байгаа юм бэ! Бүгдээрээ л хамтдаа хариуцна! гэж өгүүлэв. 

	Малчид бодож товлосноо хойш тавилгүй, нядлах цаануудаа үндсэн сүргээсээ ялгах ажилдаа тэр даруй орцгоолоо. Энэ нь амархан, хөнгөхөн ажил биш болж таарчээ. Ив ижилхэн цаанууд бөөгнөрч халиурсан бөөн сүрэг дотроос яг хэрэгтэй цаагаа мадаггүй ялгаж чаддаг ахмад нөхдийнхөө гоц чанарыг Родников дахин нэг бахаджээ. Цаануудыг хооронд нь ялгахын аргагүйн дээр нэмэрт нь тэд явах нь явж, давхих нь давхиж жийн дунгуй шиг эргэлдэх тул нүд эрээлжлээд бүр ч хачин! Энэ эргүүлгэн дотроос чухам хаана нь хөллөгөөний цаа, хаана нь зарь, этэр, донгор байгааг ялгахын аргагүй атал малчид агталсан цааг л яг бугуйлдаад авна. Барьж авсан зарийнхаа хойд хөлөөс голдуу оосорлоод, бугуйлдсан чигээр нь хоёр зуугаад метр хөтөлж, Афанасийн хичээнгүйлэн хариулж байгаа түрүүчийн ялгасан цаанууд руу нийлүүлнэ. Гэвч зарим нэг зарийг бугуйлдалгүй сүргээс таслан хөөж, нядлах хэсэгтэй нийлүүлэх ая таарах авч аль ч тохиолдолд малчин хүн хөл хурдан, амьсгаа хөнгөн байх шаардлагатай ажээ. 

	Нядлах цааны тоо нэмэгдэн нэмэгдсээр бүрий болохын үес зуун тавиад боллоо. 

	Долганов бугуйлаа цагариглан эвхэх зуур, 

	— За, өнөөдөртөө ингээд болох байх. Николай, чи Афонькатай элбээд ялгасан цаагаа зайдуухан гарга. Таван километрээс наашгүй холхон туугаарай, тэгээд зам дээр нь нохой уячих, шөнөжингөө хуцаж хононо биз. 

	Тасалсан цаанууд өнөөдөртөө сүрэг рүүгээ арай буцаж гүйхгүй байх, харин маргаашаас бол заавал гүйнэ, маргааш шөнөөс жижүүрлэхээс өөр аргагүй болно гэж сэтгэл хангалуун өгүүлэв. 

	Родников Афанасий хоёр бригадын даргынхаа зааврыг аль болохоор сайн биелүүлэхийг хичээн, нядалгааны цаануудыг үндсэн сүргээсээ долоон километр хэртэй холдуулан туув. Туусан зам дээрээ нэг нохой аргамжиж, том түүдэг асаагаад, сарны гэрэлд сүүмэлзэн байгаа цаагаа харуулдаж бүтэн хагас цаг орчим галынхаа дэргэд сууцгаав. Цаа нь тайван идээшилж байлаа. 

	Родников Афанасий хоёр майхандаа арван цагт эргэж ирэв. Оройн хоолоо аль хэдийн хийчихсэн боловч хоёр залуугаа хүлээгээд хоолоо идэцгээгээгүй байжээ. 

	— За залуучууд, ядрав уу, үгүй юү? гэж Долганов Родниковоос халамжлан асуув. 

	— Аа, жаахан ядарсаан хэмээн Николай үнэнээ хэллээ. 

	— Зүгээр дажгүй, дахиад жаахан тэснэ шүү, маргааш нөгөөдөр хоёр дахин хэцүү болно. Өдөржин гүйчхээд, шөнө нь манаанд гарна. Уйдах явдал гарахгүй ээ хэмээн бригадын дарга малилзтал инээмсэглэв. 

	Үнэхээр ч дараачийн хоёр өдөр нь уйдах зав гарсангүй. Сүргийн дунд барих зарь цөөрөх тусам барьж авахад төвөгтэй болж байлаа. Малчид хөлсөө цутгаж, өвдгөө сөхөртөл өдөржингөө гүйж харайлгаад шөнө нь ээлжлэн манаанд гарч, хөр жаварт хяхран буй цаа туусан зам дээр нааш цааш холхицгооно. 

	Төлөвлөсөн дөрвөн зуун зарь дээрээ хориод тооны заазалсан мянжиг болон эмгэгтэй цаа нэмж ялгамагц малчид сая санаа амран сүүрс алдаад, Ямск руу нядалгааны цааг хэнээр туулгах тухай зөвлөлдөж эхлэв. Хэн нь ч гэсэн төв орох хүсэлтэй байлаа. 

	— Би заавал төв орох хэрэгтэй, харин та нараас хэн явахыгаа өөрснөө шийдэцгээ. Шодчих л доо, хэн таарсан нь л явна биз гэж Долганов хэлэв. 

	Дөрвөн жижигхэн цаас хуйлаад малгай дотор хийлээ. Долганов малгайг хэд зайлан сэгсрээд дээрээс нь хүрмээр бүтээж, 

	— Сугалцгаа! Хэн нь хамгийн аатай байх нь вэ? гэв. 

	Малчид хүрмэн доогуур гараа хорхойтон шургуулаад, таг чимээгүй болж цаасаа задалцгаав. Шавга нь Родниковт таарчээ. Николай баярласан боловч илт урам нь хугарсан нөхдийнхөө хорыг хөдөлгөхгүйн тулд баярласнаа нуухыг хичээн, 

	— Яах ч арга алга, би л явах болж дээ... гэхэд, 

	— Ха˗ха! «Би л явах болж дээ»! гэнэ шүү. Харах царайнаасаа баярласан нь андашгүй малилзаж байж... хэмээн Костя дороо өндөлзөн цаашлуулав. 

	— Тэр ч нээрэн яг үнэн шүү, царайг нь тосолчихсон юм шиг л байна гэж Фока Степанович инээмсэглэн санаа алдаж Костяг дэмжин, 

	— Хар булга барьсан мэт царай нь гэрэлтээд явчихлаа. Николай, эсвэл дахиад нэг шодчих уу, аан, шодчихъё л доо? гэв. 

	Малчид оройжингоо Родниковыг бөөн олз олсон хүн шиг л харцгааж байлаа. Тэр бээр бусдаас илүү аз дайрсандаа Түдэлгүй эвгүйрхэж, хожсон сугалаагаа аль нэгэнд нь өгдөг юм билүү гэж хүртэл нэгхэн үес бодсон боловч төвд очно гэдэг өөрт нь ч хачин сонин байсан тул «Үгүй, жишээ нь Афонькад өгье гэж санахад Фока Степанович Костя хоёр гомдох болно. Тэртэй тэргүй цөмийнх нь аяыг тааруулах арга алга. Тэгсэнд орвол сугалаагаар яаж таарсан тэр чигээрээ л байг» хэмээн бодож санаагаа амраагаад элдвээр эргэлзэхээ больжээ. 

	Туувраа үүрээр эхэллээ. Гурав хоногийн дараа Малкачаны тундр хүрч ирвэл бага зэргийн цас шууран хатуурч гандсан өвсний бутнууд энд тэнд сэрвийлцэн, дов сондуул бараантан ноёдын тоорцог малгай шиг шомболзоно. 

	Долганов чаргандаа сууж түүчээлээд явах гэсэн боловч хөллөгөөнд олигтой сураагүй цаанууд нааш цааш хэрэн, оосор хударга нь ороолдох буюу эсвэл бүр эргэж хургаад болдоггүй. Гэвч Долгановын тэвчээр үр дүнд хүрч, Түдэлгүй цаанууд нь хийх ажлаа ойлгосон бололтой чиглүүлсэн зүг рүү нь хатируулан давхицгаалаа. Цаан сүрэг ч хөсгийн араас дуулгавартай хошууран давхилдлаа. Родников арай л хоцорчихгүй шиг даган харайлгалаа. 

	Түдэлгүй нарийхан чарганы хөндлөн мөртэй тааралдав. Тэр мөр тосгоноос цаа тооллогын газар луу чиглэсэн, сайхан ч дагтаршсан ажээ. Долганов цаа хөсгөө чарганы мөрөөр зүглүүлэв. Цуцсан цаанууд улаан хэл гарган уухилсаар гэлдрүүлж эхэллээ. Умардын жихүүн хар салхи нүүр хайран үлээж, сормуус цантуулна. 

	Малчид үд дунд тэнгэрийн хаяанаас хоёр урт зурвас олж харлаа. Родников, 

	— Михаил! Өмнө чинь хөсөг явж байна! гэж хашхирав. 

	Долганов хоёр хөсгийг өөрөө бас үзсэн тул чарганаасаа харайн бууж, өлөн зуудаг нохой хөллөөтэй цаа руу дайрах вий, тэгвэл ч үс ноос бутраад гүйцнэ хэмээн болгоомжилж, цаа хөсгөө чарганы дагтаршсан замаас гаргаж холдуулав. 

	Малчид руу дөхөхийн хэрээр хөтөч нар нохдодоо эртнээс дуу өгч эхэллээ. Хусан шилбүүрийн давтмал төмөр зэв тундрийн хөлдүү газраар шүжгэнэн чирэгдэх, тэр зэвээр хөлдүү газар луу хатгаж буй битүүхэн чимээ чихнээ сонстоно. Тэгтэл ч гурван хүн суусан түрүүчийн чарга малчдын хөсгөөс холгүй зогслоо. Түүнээс шар үнэгэн малгайтай, оготор цагаан нэхий дээлтэй хүн хөндийрснөө, эргүүлж тойруулж харалгүй шууд малчдыг чиглэн яаран алхлав. 

	Долганов шонхрынх шиг хурц нүдээ онийлгон хараад, 

	— Васька ирж явна. Яг Васька байна... гэж итгэл төгс өгүүлснээ, 

	— Үгүй, яасан яарч байх юм, хэрэлдэх гэж л тэр дээ. За, яах вэ харж л байя... Май, энэ цулбуураас барьж бай, би тосож очъё, аягүй бол муухай хашхираад хамаг цаа үргээчихнэ хэмээн мань хүн хөсгөө Николайд шилжүүлээд Шумковын өөдөөс явлаа. 

	Николай «Халз үзэлцэх гэж байгаа юм шиг явцгааж байгааг нь. Хэрэг явдал яаж эргэдэг бол, бүү мэд» хэмээн санаа зовон зогсов. 

	Шумков Долгановт тулж ирсэн боловч гараа ч өгсөнгүй, жингэнэсэн хачин ёрын дуугаар, 

	— Дүү хүү, мэнд үү! Чи яагаад энд явж байна?! Энэ чинь юун цаанууд вэ? хэмээн хүчлэн дуу хадаахад мэл гайхсан, битүү занасан байдал дууных нь өнгөнөөс мэдрэгдэж, дуу шигээ гайхширсан харц нь тундрээр тархан бэлчсэн цаа, хоёр чарга, цулбуураа бариад жуумганан байгаа Родников энэ тэрд сэлгэн байна. 

	— Энэ чинь юун нүүдэл вэ?! Та нар чинь яагаад ялган тоолох газар луу нүүхийн оронд энд явж байна? Хэн та нарт зөвшөөрсөн юм бэ? хэмээн эдгээр асуултаар өөрийгөө ташуурдах мэт улам агсрав. 

	— Чи байз л даа, Васька, хашхичихаа битгий урдаа барь. Би чамд одоохон тайлбарлаж өгье гэж Долганов ахынхаа үгийг эвлэрэнгүй тастав. Тэгээд Шумковт байдлыг товчхон ярьж өгөв. Тэр хооронд хоёр дахь чарга нь түрүүчийнх дээрээ хүрэлцэн ирж, тэгмэгц хоёр хүн түүнээс буугаад тэр даруй малчид руу зүглэлээ. Тэдний нэг нь Плечев болохыг Родников Түдэлгүй танив. Мань хүн нөгөө л холоос харахад баавгай шиг болгочихдог нэхий дахаа хэдэрчээ. Родников ойртож яваа дарга руугаа «Энэ нь бас гэнэтхэн уурлаад эхэлбэл яана?» хэмээн найдах, эргэлзэх хослон харж байв. 

	Шумков Долгановын тайлбарыг бачимдан байж сонсоод, 

	— За тийм байж, дүү хүү, тэг˗дэг байх нь хэмээн сунжруулан өгүүлж, 

	— Тэгэхлээр чи биднээс цөмөөс нь ухаантай болж байх нь ээ? За яамай, гайгүй харж л байя. Чи зэмээ хүлээх вий нэг, хүлээнэ дээ гайгүй. Бид учрыг нь олно... гээд Шумков үүнээс сүржин хатуу үг олох гэж цөхөвч үг толгойд нь орж ирэхгүй тул дэмий л унтууцан толгой сэгсрэн дороо холхиж, үнэнийг хэлэхэд уураа зоргод тавьж мэдэхээр байсан боловч ашгүй даргыгаа харж, 

	— За, та нарын дураараа загнасны чинь хариуд энэ хүн болгож тавина вий... Дахиж ингэж мэдэмхийрхэхгүй байхаа та нар... гээд хажуу тийш болж зай тавив. 

	Дарга малчдын хөсөг, чарганы ачааг болгоомжлон тэмтрэх мэт нэвт шувт сүлбэн харснаа, хэдийн хөвд малтаж эхэлсэн цааг тойруулан хараад эцэст нь малчид руу хүлгэлзсэн байдалтай ширүүн ширтсэн боловч уруулд нь хэзээний танил инээмсэглэл илэрч, гараа мэнд мэдэхээр сарвайж байна. Тэр бээр Долгановтой мэндэлчхээд Родников руу очив. Родников түүний гарыг барих зуур «Энэ ч хараал зүхэл тавихгүй нь» хэмээн бодон тэр даруй тайвшрав. 

	Плечев Долганов руу асуусан харцаар харснаа, 

	— Михаил! Та нар яагаад энд ирчихсэнээ тайлбарлаач, хөө. Энэ юун цаа вэ? Танай хоёр мянган сүргийн үлдэгдэл биш биз дээ? гэв. 

	— Биш ээ, үлдэгдэл биш! хэмээн Долганов даргыгаа тайвшруулаад, Шумковт учирласан шигээ, гэхдээ тун цухалдсан янзтай байдлыг дахин тайлбарлаж гарлаа. 

	Плечев хаа нэг толгой дохин анхааралтай чагнаж байвч чухамхүү санаа нийлж байгаа, эсвэл уураа цагийг нь болтол барьж байгаа хоёрын алин болохыг ойлгохын аргагүй байв. Тэгтэл ч Долганов яриагаа дуусгаад, 

	— Юу гээд дуугарахгүй байна, дарга аа? Намайг загна л даа. Сая тэр Шумков загнасан, одоо чиний ээлж... гэж ууртай өгүүлэв. 

	— Михаил, чи яагаад ингэж уурлачихаа вэ? Тэгэхлээр Василий Петрович чамайг загнаж амжсан гэж хэлэв үү? хэмээн бодлогошрон байснаа, 

	— Энд, чи хэчнээн зарь байгаа гээд хэлээд орхив? гэж асуулаа. 

	— Хэчнээн, хэчнээн гэнэ шүү... Төлөвлөгөөгөөр хэд байсан, төчнөөнийг л тууж ирлээ, яг дөрвөн зуун толгой! Бас түүнээс гадна хөгшин мянжиг, элдэв эмгэгтэй цаанууд, бүгд хорин толгойг бид өөрснөө заазалсан юм, бүгд энд байгаа, та нар тоо мэдэхгүй биш тоолцгоо л доо... 

	— Ээ залуус минь, та нар чинь яасан их ууртай болцгоочихоо вэ, харахаас өрөвдмөөр байна. Ийм ууртай улсыг чинь тоох хүүхэн байхгүй шүү дээ хэмээн даргын царай гэрэлтэн малилзаж, 

	— Ядарсан байна л даа, та нар... За тэр яах вэ, та нар зүйтэй хийцгээсэн шиг байна. Үнэнийг хэлэхэд би үүнд одоохондоо бүрэн итгэл төгс биш байна, байдлыг харж болъё. Харин нэг зүйл тов тодорхой байна. Та нар үнэн сэтгэлээрээ ингэжээ, энэ бол тун сайн хэрэг. Гэхдээ чи Михаил, ямар ч атугай сахилга зөрчсөн байна, тэр тухайд чамайг зэмлэх нь зүйтэй. Үгүйдээн бидэнд урьдчилаад хэлэх хэрэгтэй байж. Чиний энэ туршлага гэнэт бүтэхгүй бол яах вэ? Тэгвэл чи хатуу хариуцлага хүлээх болно, харин бидний зөвшөөрлөөр хийсэн бол бүх бурууг бид яг адилхан хуваалцах шүү дээ. Гэвч энэ бүхэн шал дэмий үг, чи бидний хамар луу ингэж нясалсан чинь зөв! Хойтон Маяканд хоёр дахь тооллогын газар байгуулъя, тэгэх юм бол Василий Иванович та нар дахиад ийм хол цаагаа туух хэрэг гарахгүй. Харин одоо бол цаагаа бушуухан тууцгаа, тун ялихгүй газар үлдэж. Төвд ганц долоо хоног амарцгаана биз, дараа нь та нарыг ялган тоолох комиссынхонтой хамт Маякан руу явууламз. 

	Плечев хажууханд нь чимээгүй зогсож байсан малчдын үл таних хүн рүү эргэж, 

	— Николай Павлович, манайх ямар малчидтайг харж байгаа биз дээ? Шонхрууд! хэмээв. 

	Үл таних хүн цантаж мөстсөн сахлаа сөрвөлзүүлэн инээмсэглэж толгой мэхэсхийв. Тэр бээр тун саяхан агуулахаас авсан бололтой шинэхэн сөөхий гуталтай, аль нэг хөтчөөс түр зээлдсэн болов уу, нохойн арьсан сэгсгэр том лоовуузтай, саарал каракуль захтай хийц сайтай хар хөх цэмбэн пальтотой ажээ. 

	— Энэ хүн манай шинэ зоотехникч Николай Павлович Керпилев.... 

	— Игорь Константинович аа, манай Аханягийн тухай сураг чимээ дуулдана уу? Бид нисдэг тэргээр явуулчихсан... хэмээн Николай даргын үгийг тастаж асуулаа. 

	— Танай Аханя энх тунх байгаа, залуус минь, санаа зовох хэрэггүй. Улита саяхан Магаданаас онгоцоор ирсэн. Өвгөнд мэс засал хийх нь гэсэн үг чихний үзүүрт сонсогдсон. Миний мэдэх юм ердөө л энэ байна гээд Плечев гэмшингүй гараа алдалснаа зайдуухан гэдэлзэн буй Шумковт хандаж, 

	— Василий Петрович, чи төв рүү буцаж оч, тэгээд чадах бүх хүнээ нядалгааны талбай руу аваач, юуны өмнө тэтгэвэрт байгаа өндөр настнуудаар ороорой, бугыг хагас цагт эд бад хийгээд янзалчихдаг авгайчууд бий шүү, тийм улсыг л цуглуулах хэрэгтэй. Сургуулийн дотуур байраар оч, ахлах ангийн хүүхдүүд тусалж магадгүй... Үгүй ээ, тийшээ очихын хэрэггүй, өөрснөө аяа олцгооё, хүүхдүүдэд улай үзүүлэхийн хэрэг алга. Зохих ёсоор нь бүх юмыг зохион байгуул, би маргааш ирнэ гээд хоёр малчин руу, 

	— За залуус аа, түр баяртай, ажлаа хийцгээ, маргааш уулзацгаая гэв. 

	Түдэлгүй хоёр чарга өөр өөр зүгт салан хөдөлцгөөв. Малчид тооллогын газар луу одож буй чаргыг удаан дагуулан харж үдлээ. 

	Дарья Степановна Николайг хуучин янзаараа сайхан зантай угтаж, тэр даруй тогоо шанага боллоо. 

	— Чи өнөө ирсэн чинь юун сайн юм бэ, би маргааш хорин дөрөв суухаар явна. Тэгсэн бол хүйтэн хөндий байшинд л ирэх байж дээ, хонгор минь. 

	Николай цайран торхонд ус шахаж дүүргээд зуухан дээр тавилаа. Дараа нь чемоданаасаа цэвэрхэн цагаан хэрэглэл гаргаж, толинд өөрийгөө зэрвэсхэн харж, ширээний хулдаасан бүтээлгийг яагаад ч юм бэ, хумсаараа маажиж, тэгэх хэрэгцээгүй байхад нэг сандлыг хөдөлгөн байрлуулж, орны толгойд гар хүрч үзсэнээ номын тавиур дээр буй хуучирсан сэрүүлэг, цэнхэр пүүсүү алчуураар бүтээсэн оёдлын машин, номын тавиурын дээхэн буланд өлгөөтэй буй хуучин дугариг радио, орны ард хадсан хямдхан тааран хивсэнцэр зэрэг танил болсон эд юмсыг сонирхон ажиглав. Эдгээрийг анх удаагаа үзэж байгаа юм шиг шохоорхон харахдаа цөмийг нь заавал барьж үзмээр хачин хүсэл төрж буйг мань хүн анзаарчээ. 

	Торхтой ус халах зуур Николай «соёлт ертөнцөд» жаргалаа дэлгэж байх хооронд Дарья Степановна төмсөө цэвэрлэж гүйцсэн төдийгүй ямар хүүхэд төрснөөс авхуулаад хэн нас барсан, хэн эхнэр авсан, хэн нь хэнтэйгээ зодолдсон хүртэл төвийн бүх чухал сониныг ярьж амжжээ. 

	Цаашилбал өнгөрсөн хугацаанд тосгонд хоёр хоёр байртай гурван шинэ байшин барьж, мөн банз зүсэх шинэ газар байгуулсны гадна дотор нь «өргөн кино багтах» шинэ том клуб барих санаатай байгааг Николай мэдэж авав. Түүнийг байдгаараа бөхийн тонгойгоод савандсан толгойгоо намхан төмпөн дотор угааж байхад Дарья Степановна санамсаргүй мэт, 

	— Чамайг эзгүй хооронд манай Стешка бүр уйдаж гүйцсэн, чамайг тайгаас хэзээ ирэх вэ гээд л надаас шалгаагаад салахаа байсан. Чамд сэтгэлтэй болчихсон юм уу, хаашаа юм? гэж өгүүлснээ тэр даруй өөр юм яриад явчихлаа. 

	Николай ичсэн боловч усаа цалгиулан юу ч сонсоогүй дүр үзүүлжээ. Аз болоход Дарья Степановна энэ тухай дахин яриа өдсөнгүй, тэгсэн хэдий боловч зочноо харах бүрийдээ усгал дөлгөөн харцанд нь жоготой инээвхийлэл гэрэлтэн байв. 

	Николай өглөөгүүр усны шахуурга хяхтнахыг нойрон дундаа мэджээ. Дарья Степановна нэгэн хэмийн зөөлөн дуугаар нэг хүнд сургаал айлдана. 

	— Үгүй, чи өөрөө зоримогхон, шаргуухан байх хэрэгтэй. Тэгэхгүй яах юм бэ, чи юу гэж бодоо вэ? Энэ чинь бин хайрах төдийтэй адилгүй, энэ чинь амьдрал. Эрчүүд гэдэг чинь хайнга, бүдүүн баргийн улс, ухаан санаанд нь юм орох их удаан... Гэтэл цаадах чинь нэмэрт нь бас ичимхий юм, тийм учраас чи зоригтойхон байгаарай, зоригтойхон... 

	Николайг нойрноос бүрэн сэрэхэд гэрт хэн ч байхгүй нам гүм байв. Тэр бээр юу бодохоо ч эс мэднэ: нөгөө хачин яриа зүүдэнд орсон юм уу, эсвэл үнэн хэрэгтээ тийм байсан юм уу?

	Өглөөнийхөө ундыг яаралгүй уугаад захиагаа олж авахаар шуудан руу явлаа. 

	Тосгонд хөл хөдөлгөөнтэй байлаа. Цонхны цаагуур байсхийгээд ноход хөллөсөн чарга давхин өнгөрч, хүмүүс хаашаа ч юм яаран холхилдож, талхны газрын ойролцоо чиргүүлтэй «Беларусь» зогсож харагдана. Чиргүүл рүү нь баахан хүүхнүүд боодолтой юм, оосор, хувин шидэлж, өөрснөө дээр нь гарч сууцгаана. 

	Николай цонх руу сонирхон налж «Эд нар чинь хаа очицгоох нь вэ?» хэмээн гайхан бодсоноо тракторын хавьд жолооч руу нь гараа нааш цааш савлан дохиж буй Шумковыг үзмэгц нядалгааны талбай руу явцгаах нь гэж ойлгов. 

	Өөрсдөө хамтралынханд ийм их ажил өгч гэж бодохоос Николайн сэтгэлд таатай байлаа. Хамтралчид одоо лав л гурав хоногоос доошгүй өглөөнөөс үдэш хүртэл тууврын цааг нядалж, махыг нь гулуузлан янзалж, зөрүүлэн хураагаад дараа нь Магадан руу онгоцоор ачуулна. Тэндээс энэ махыг бүр цааш нь алтны уурхай руу тээвэрлэнэ. Тийнхүү энэ махыг гуанз, ресторан, өнчин хүүхдийн цэцэрлэг, эмнэлэг энэ тэрд мянга мянган хүн идэх болно. 

	Тэр бээр орой нь клубт очиж номын санд жаахан суусан авч кино үзэх гэж үлдсэнгүй. 

	Дарья Степановна жижүүртээ явсан учир Николай ганцаараа оройн хоолоо идэв. Хоолныхоо дараа номын сангаас авчирсан номуудаа үзлээ. Арван нэгэн цагт үүдний довжоон дээр хүний хөлийн чимээ гарч, үүдний пингийн хаалга дуугарав. Николай «Дарья Степановна ажлаасаа яваад ирлээ» гэж боджээ. Гэтэл андуурсан байв. Стеша хоосон хувин барьсаар хаалга тогшилгүй гал тогоонд орж ирэв. 

	Тэр бээр яльгүй бишүүрхэн инээвхийлж, гайхаж байгаа дүр гаргахыг дэмий оролдон, 

	— Сайн байна уу! Даша эгч байхгүй юм уу? Чи хэзээ ирээ вэ?.. Би чамд саад болоогүй биз?.. Би ус авах л гэсэн юм гэв. 

	Бүсгүй хаалганы бариулаас барьсан чигээрээ хоёр хөл дээрээ ээлжлэн сэлгээд босгон дээр түгдрэн зогссоор байв. 

	Өтгөн улаан хүрэн үсээ толийтол самнаад ар шилэн дээрээ ягаан туузаар нэг зангиджээ. Тэр бээр ичих нь гайгүй болмогц Николайг дүрэлгэр хар нүдээрээ цөхөрсөн хүний янзтай шазруун харахад тэр харцанд Николайг ширээний араас сандран босоход хүргэсэн өөр нэг юм байжээ. Николай бушуухан хувин руу нь ухасхийж, 

	— Аль вэ, би чамд тусалъя... гэлээ. 

	Ус шахах зуур бүсгүй рүү нүдний булангаар сэмхэн харж байхдаа «Үгүй ер, ингэтлээ байргаших гэж байх уу, бэр болчихжээ!» хэмээн гайхан бодов. Тэр бээр бүсгүйд суузна гэж хэлэх гэсэн боловч өөрөө ч мэдэлгүй, 

	— Стешка, чи ч бүр цэцэглэж орхижээ, ёстой ганган хүүхэн болж, нээрэн шүү! гээд бахархан уулга алдчихав. 

	Бүсгүй хувьсхийн намуу цэцэг шиг час улайснаа хараагаа буулгаж, өлбөн шигтгэсэн сөөхий рүүгээ шагайн, 

	— За боль доо, зохиов оо мөн... гэв. 

	Николай хувинтай усыг нь өгсөнд Стеша хүлээж авалгүй гараа ардаа нууж, чичирхийлсэн дуугаар, 

	— Надад тусал л даа, танай үүдэнд халтиргаатай байна гэж аяархан өгүүлэв. 

	Бүсгүй догдлон тэвдэсхийж байгааг Николай дуугаар нь мэдмэгц өөрөө ч ямар ч шалтгаангүй догдолж эхэлснээ ухаарав. Хэсэг зуур хулчганан, зоогдсон мэт хөшчихсөн байтал гэнэтхэн Дарья Степановнагийн өглөөний ярьж байсан дуу тодхон санаанд орлоо. «Аан, ийм хэрэг байх нь ээ...» Энэ учрыг олмогц Николай биеэ барихаа больж тэр даруй зоригжин, Стеша руу харж хаалга руу дохиод, 

	— Онгойлго... туслалгүй яах вэ... гэж ширүүхэн хэллээ. 

	Тэгээд гадаа гарсан хойноо Стешагийн араас дагах зуур өршөөл эрсэн дуугаар, 

	— Ийм хожуугийн зочныг ээж чинь загнахгүй юм уу? Намайг хүүхэмсэг амьтны тоонд оруулчихгүй биз? гэж асуув. 

	— Үгүй ээ, манайд хэн ч байхгүй! хэмээн бүсгүй хөгжүүн хариулаад, 

	— Би өнөө шөнө ганцаараа хононо, өөрөө өөртөө эзэн! гэж эрээ цээргүй нэмж өгүүллээ. 

	Николай хувинтай усыг байшинд оруулж, Стешагийн заасан дагуу угаагуурын хажуу дахь тавиур дээр тавьчхаад хаалга руу эргэв. 

	— Чи чинь хаачих нь вэ? Үгүй ер бас! хэмээн бүсгүй амаа жимийн доод уруулаа аальгүйтэн цорвойлгож, 

	— Хүн гэртээ зочноор авчирч байхад нөгөөдөх чинь гарах гэж байх юм... Ширээ рүү суу, би чамд цай хийж өгье гэв. 

	Николай дуулгавартай гэгч нь суугаад цай ууж гарлаа. Тэр бээр юу хээхэн ярьж, бүсгүйн асуусныг хариулна. Гэтэл мань хүн удаан суух тусам ичих нь нэмэгдэн байхад бүсгүй харин ч улам зориг орж, мань эр лүү сэтгэл алдсан нүдээр илт талимааран харж, оносон оноогүй хамаагүй инээд алдаж, үс гэзгээ аальгүйтэн арагш нь болгож байв. 

	Стеша элдэв амьтны сургаалыг ханатлаа сонссон болохоор одоо ийнхүү эм хүний яаруу бачимдуу зангаар мань эрийг илэн далангүй шулуухан урхидаж байгаа нь энэ биз, тэгээд ч дийлсэндээ бахархаж байгаа бололтой гэдэгт нь Николай огтхон ч эргэлзэхгүй байлаа. Энэ бүхэн өөрт нь туйлын таатай байж бие нь үе үе халуу шатан жихүүцэж хачин оргин, урьд хожид үзэгдээгүй сэрэл төрж буйг тэр бээр мэдрэхийн хамт заримдаа үүнийг эсэргүүцэн бушуухан гарч одмоор дурамжхан хүсэл төрөх нь үнэн боловч үл ойлгогдох нэгэн хүч түүнийг аятайхан тогтоож, хүн амьтан байнга залхуугүй ярьж байдаг нөгөө гайхам хүслэнт юм эрт орой боловч нээгдэх ёстой тэр нэгэн зааг руу алгуурхан ойртуулсаар байв... 

	Шөнө дунд дөхөж байлаа. Тэгтэл ч чийдэн таван минутын дараа яг шөнө дунд хамтралын цахилгаан станц ажлаа зогсоохыг зарлан гурвантаа асаж унтарлаа. 

	— Стеша! Удахгүй гэрэл унтрах нь гэж Николай өгүүлэхэд бүсгүй суудлаасаа хөдлөлгүй, 

	— Унтарвал унтарна л биз, би дэнлүүгээ асаачихна гэв. Тэр бээр инээмсэглэхээ хэдийн больж, доошоо хараад хулдаасан дээр үсэг зурж байгаа юм уу, эсвэл зүгээр л эрээчиж байгаа юм уу хуруугаараа юм зурж сууна. 

	Гэрэл унтарлаа. Минут хэртэй хоёулаа харанхуйд чимээгүй сууцгаав. 

	— Дэнлүү чинь хаа байгаа юм бэ? хэмээн Николай чичирхийлсэн дуугаар аанай л хулчгархан асуув. 

	— Чиний ус тавьсан тавиур доогуур шалан дээр байгаа гэж бүсгүй мөн хоолой нь царгин хариулав. 

	Сарны туяа битүү цантсан цонх, битүүлэн хаасан хөшгийг арай ядан нэвтэлнэ. Николай бараг баримжаагаар угаагуур луу очиж, тавиур доогуур дэнлүү байхгүй гэж сэжиг авсан боловч тийшээ тонгойж дэмий л шалан дээгүүр тэмтэрч үзлээ. Дэнлүү байсангүй. 

	— Стеша! Дэнлүү чинь яасан бэ?

	— Үгүй, тэнд чинь л байсан шүү дээ... Аль вэ, би өөрөө олъё. 

	Мухар сандал хяхран бүсгүй залуу руу зүглэн наашилж ойртон тулж ирмэгц санаандгүй мэт цээж рүү нь мөргөснөө гэнэтхэн хоёр гараараа хүзүүдэн тэвэрч, ташганасан залуу халуун биеэрээ шахан налах нь тэр. Залуу эхлээд мэл гайхсанаа даруй учрыг мэдмэгц бүсгүйн аяндаа тоссон халуун уруулыг хайж олоод озон үнслээ. Тэр бээр бүсгүйг чанга гэгч нь энхрийлэн тэвэрч, үс гэзэг, нүүр толгойг нь илбэн таалж, дахин дахин үнсэлж озохуйд цаадах нь эрхээр нь талархан дагаж хариуд нь шуналтайяа озон тэвэрнэ. 

	Бүх юм шүлэг нойрон дунд зүүдэнд орох мэт эргэлдэн хөвөрч, нэгэн зүгт нисэн одож байх шиг санагдана. Дараа нь бүсгүй түүнийг хөтлөн нөгөө өрөө рүү орлоо. Тэгээд ор луу аваачаад мөр лүү нь зөөлхөн нударваас мань эр дуулгавартай хэвтэхдээ бүсгүй даашинзаа бушуухан тайлж буй чимээг сонсов... 

	Тэр бээр хана руу зайчлан ухрах зуур «Яах гэж ингэнэ билээ? Дэмий юм болж байна! Шал дэмий!» гэж өөрийнхөө тухай биш юм шиг цөхрөн бодов. Гэтэл энэ бүхнийг эсэргүүцэн одох, гарч зугтаах хүсэл санааны мухарт төрлөө... Гэвч энэ удаа түүнийг нэг юм хүчлэн тогтоож байх ажээ. Тэгтэл ч Дарья Степановнагийн «Стешка бол улаахан жимсхэн, харин чухамхан хэнд таардаг бол, хэн тэр жимсийг тастах бол...» гэж байсан нь яг чихэнд хэлэх мэт тов тодхон сонстоод явчихлаа. 

	Гэтэл нөгөө Стешка˗жимсхэн чинь хувцсаа тайлчхаад цээжээ тэвэрчихсэн, орны өмнө тээнэгэлзсэн мэт зогсож байна. Түүний дүрс бүдэгхэн цонхны битүүлэн татсан хөшигтэй ташааран бараан сүүдэр төдийхөн харагдавч нүд гялбах шиг болж халуун манан толгойд хадан, хамаг биеийг нь хучаад авах нь тэр. 

	Ор нужигналаа. Стеша хэвтэнгүүт нүцгэн гараараа хүзүүгээр нь хулчгархан тэвэрч ойртсоноо, агдганасан халуун биеэрээ шахан зуурлаа... 

	Даргын амласан нисдэг тэрэг дөнгөж зургаадугаар сарын арванд ирлээ. Үд дунд нисэж ирээд урцыг золтой л хийсгээд хаячихсангүй, холгүйхэн газарджээ. 

	Нисдэг тэрэгний сэнс эргэлдсээр байгаа боловч дотроос нь гурван хүн бөхийн гарч ирээд урц руу гүйцгээх нь Шумков шинэ зоотехникч хоёр, бас гэрэл зургийн аппараттай, ташаандаа дөрвөлжин ширэн цүнх зүүсэн нэг танихгүй хүн байх ажээ. Малчид хамтралын дарга гарч ирэхийг хүлээн онгоцны харлан буй хаалга руу харуулдан байвч хоёр нисэгчээс өөр ямар ч хүн гарч ирсэнгүй. 

	— Плечев ирсэнгүй гэж Долганов урамгүй өгүүлээд зочдын зүг гэлдрэв. 

	Шумков зочидтой мэндэлсний дараа зургийн аппараттай хүн рүү дохиж, 

	— За ахан дүүс минь, та нар дээр сурвалжлагч ирлээ. Та нараас ярилцлага авна, районы сонинд та нарын тухай бичих юм... гэв. 

	Урц, малчдын зургийг тус тусад нь хэдийн хэд хэд дарчхаад одоо цаачид, урц, үргэж яваа цаа, нисдэг тэрэг, тайгын зах энэ тэрийг нэгэн зурагт багтаах гэж чармайн явган суучхаад байгаа сурвалжлагч малчидтай инээмсэглэн толгой дохиж мэндлэх зуур аанай л аппаратаа чад чад хийлгэсээр байв. Тэр бээр хачин янзын шар малгай, эрээн пиджак өмссөн өндөр туранхай эр аж. Николай сурвалжлагчийг сонирхон харна. 

	Баргар царайтай нүсэр биетэй нэг жолооч Шумковт хандан, 

	— Аль вэ, дарга аа, юмаа түргэн буулгаарай, бид хий зогсоод яах вэ, явахаа бодоцгооё гэж бачимдан хэлэв. 

	Малчид давс болон хайрцаг, шуудайтай хүнсний зүйлээ дорхон нь буулгацгаав. Нисэгчид тэр даруй хаалгаа хааж, хөдөлгүүрээ асаалаа. 

	— Цаадуул чинь яаж байна? Хаашаа нисэцгээх нь вэ? Та нарыг орхичхож байгаа юм уу?... хэмээн Долганов бүр гайхчхав. 

	— Санаа зоволтгүй ээ, тэд хүрээд ирнэ гэж зоотехникч бригадын даргыг бушуухан тайвшрууллаа. 

	— Хайгуулынхан руу явж байгаа юм. Хоёр цаг хэртэй болоод ирнэ. Харин бид яагаад л зогсоод байна? Урц руу орцгооё, цай ууж, яриа дэлгэцгээе хэмээн Шумков малчид руу нүд ирмээд, урцны брезент үүдийг эзэн хүн шиг эвлэгхэн сөхөв. 

	Сурвалжлагчийн бүлтгэр бор нүдэнд сониуч байдал мэдэгдэхгүй байхыг үзвэл цаачид дээр нэг хоёрхон ирсэн хүн биш бололтой. Тэр бээр явган ширээн дээр үнэр ханхлан уур савссан цааны махтай тавгууд тавьж байгаа Татьянаг яарсан янзтай харна. Сурвалжлагч малчдаас юм асуухыг Родников хүлээн байвч цаадах нь хэнээс ч, юу ч асуухгүй, харин ч байгаа төрх нь хийх гэсэн бүх юмаа хийчхээд одоо хийсэн ажлынхаа шан харамжийг хүлээж байгаа шинжтэй аж. 

	— За Василий... Василий Петрович, Слепцовынхны ажил явдал ямар байна, яриач дээ? Төвөөр сонин сайхан юу байна? Слепцов олон төл авч уу? хэмээн Фока Степанович инээхчээ аядан асуув. 

	— Би Слепцовынд очоогүй байна, очиж амжаагүй явна. 

	— Тэгвэл Василий Ивановичийнд очсон уу?

	— Тэднийд ч бас очиж чадаагүй. Танайд л эхлээд ирж байна. Дөнгөж өчигдөр л нисдэг тэрэг оллоо шүү дээ гээд Шумков Фока Степанович руу дурамжхан харснаа тэр даруй сурвалжлагч руу хяламхийсэн нь хөндлөнгийн хүн байхад муухан сэтгэгдэл төрүүлэх элдэв юм асуух нь зохисгүй, харин тэгэхийн оронд жишээ нь ангийн тухай ярих нь дээр бус уу гэж малчинд ойлгуулж байгаа хэрэг ажээ. Шумков дүү рүүгээ эргэж, 

	— Михаил, баавгай олныг алав уу даа, тэгээд? Энэ жил баавгай хаа сайгүй элбэг гэлцэх юм... гэв. 

	— Чамайг хуурчээ, баавгай ховор байгаа, бид дөнгөж гуравхныг алсан... гэж Долганов дурамжхан өгүүлж жуумалзаад Шумковыг түрүүчийн сэдэв рүү эргүүлж, 

	— Чи чинь тэгэхлээр Слепцов, Василий Иванович хоёрын хэнийд нь ч очоогүй хэрэг үү? Нисдэг тэрэг ерөөсөө өгөөгүй бол яах байсан болж байна? Чи яах байсан бэ? Явгаар ч хол шүү дээ, тийм үү? гэв. 

	— Нисдэг тэрэг өгөөгүй бол явгаар ямар ч байсан явахгүй байсан, чи эргэлзэхийн хэрэггүй. 

	— Би ч эргэлзсэн юм алга л даа, чи ер хаашаа явах вэ дээ? Чи бол одоо дарга, тэргүү˗үн! хэмээн Долганов Шумков руу тохуурхсан янзгүй ууртай харж, 

	— Цаа төллөхөөс өмнөхөн давс авчирч өгнө гэж амласан, гэтэл хэдийд авчирч байна аа? Бид одоо давсаар яах юм бэ? Гурав хоногийн дараа бид зуныхаа бэлчээр лүү нүүнэ! гэхэд Шумков зулгуйдан инээмсэглэж, 

	— За, за Михаил минь, битгий цухалд хэмээн эвлэрэнгүй өгүүлж дүүгийнхээ үгийг тастан, 

	— Бидний буруу, гэвч тэр тухай яриад байх юу байх вэ. Тэгснээс бид энэ жил яаж галуу авласныг сонсоцгоовол дээ биш үү... гээд галуу яаж агнасан тухайгаа өөрийнх нь яриаг дахиад тасалчих вий гэж айсан мэт дэндсэн чанга дуугаар бачимдан ярьж гарлаа. 

	— Энэ жилийн галуу цөм их дээгүүр нисэцгээсэн шүү! Би нэг явуулын хүнтэй Дресванка гол руу очиж, тэнд гурав хоног суугаад дөнгөж тавхан галуу агнасан. Галуу шиг элбэг юмгүй, гэвч цөмөөрөө бараг сарны наахнуур нисэлдээд хүрч намнахын арга байхгүй, аврал эрээд ч нэмэргүй! Бирюков бидэнтэй цуг явсан юм. Мань хүн байдлыг мэдэнгүүт тэр даруй Пронькины даваа руу хатуу цасаар жирийлгэчих нь тэр. Чарга нь хоосныг ч хэлэх үү, ноход нь ч гэж чоно гэсэн үг, тундрээр ороолон шиг харайлган, хаашаа бол хаашаа амждаг болохоор мань эр, мэдээжийн хэрэг, хүн хүнээс олныг алсан, хорин ширхгийг алсан шүү. Би хамт яваа хүнээ харсан чинь мань хүн сэтгэл дундуур байна, тэгээд ч жинхэнэ ан гэгчийг түүнд үзүүлэх хэрэгтэй байсан юм! Ямар ч гэсэн мужийн төвөөс яваа хүн. Би тэгээд түүнд «Алексей Сергеевич ээ, явж Шкиперийн булан оръё, тэнд бохио нугас буудацгаая» гэж хэллээ. Мань хүн «Сэтгэл ханатал буудах газар л байвал чөтгөрийн ам руу ч хамаагүй аваад яв» гэж байна. Тэгээд тийшээ очицгоолоо, майхнаа босгочихлоо. Харсан чинь нисэцгээж байна шүү. Болж явчих нь тэр! Би Тула хотоос зориуд захиалж авсан тав үсэрдэг цоо шинэ буутай, нөгөө нөхрийнх маань бүр ч гаргуутай зэвсэг, бельгийн автомат ажиллагаатай. Бид хоёр ан хийх гэж ч ёстой байлдаж өглөө дөө! Хоёрхон орой л тавин бохио нугас алчихлаа. Зочноосоо «За Алексей Сергеевич, ямар вэ, та анд сэтгэл ханав уу? Хангалттай юу, эсвэл дахиад жаал буудах уу?» гэж асуутал «Болно, болно! Энийгээ л аваад явах сан» гэж байна. 

	Шумков жигтэйхэн дохиж занган, хөөргөн задгай ярьж байлаа. «За, болсон л бол яамай. Маргааш цасны царцуугаар төв рүү буцацгаая». Орой нь би нэг нугас зумлаж байтал загас ханхлаад байх шиг санагдлаа. Дахиад нэгийг зумлавал ялгаа алга. Миний санаа дагаад ингэж байна л гэж бодлоо. Шөл хийгээд үзсэн чинь яг шүү, махнаас нь загас амтагдаж байна! Зочин маань нулимлаж уурлалаа. «Энэ шувуу загасаар хооллодгийг надад яагаад хэлсэнгүй вэ? Үүнийг чинь хүнсэнд хэрэглэж болохгүй шүү дээ, шал дэмий эднийг алжээ» гэж байна. Мөн гай шүү! Бохио нугаснаас хэзээ ч загас үнэртдэггүй атал энэ удаа цөм ав адилхан ханхалж байдаг, гайхалтай хэрэг шүү. Төв рүү хоосон буцахаас өөр аргагүй болсон. Зочиндоо хэдэн галуугаа цөмийг нь өгсөн. Тэгээд ерөөсөө олигтой ан хийсэн болоогүй... 

	— Тэгээд ангаа яасан бэ? гэж Долганов асуув. 

	— Бохио нугасаа юу?

	— Юуны чинь юу гэж гэж? Тэр чинь олз биш юм уу?

	— Тэр чинь цөмөөрөө загасанд нэвччихсэн байсан гэж би чамд хэлж байна шүү дээ!

	— Загас ханхалсандаа яадаг юм бэ? Хав загаснаас загас жигтэйхэн их үнэртдэг ч гэсэн чи махыг нь идээд л байдаг шүү дээ гээд Долганов гайхширан дал мөрөө хавчсанаа, 

	— Васька, чи юү ярьж байна вэ? Тавин нугас алсан гэх юм, тэгсэн мөртөө төв рүү ганзага хоосон ирсэн гэдэг чинь хэл чинь бүр ороолдож гүйцэж дээ гэв. 

	— Тэр нугаснуудаас чинь цөмөөс нь загас ханхлаад байсан юм гэж би чамд хэлж байна шүү! Ойлгогдохгүй байна уу? Бид цөмийг нь хаячихсан юм!

	— Хаячихсан ий? Цөмийг нь хаячихлаа гэж үү дээ?

	— Цөмийг нь байлгүй яах вэ Цөмөөс нь л загас ханхалж байсан, тэгээд л цөмийг нь хаячихсан. 

	Малчид гайхширан бие бие рүүгээ харцгааж хэлэх үггүй болцгоов. 

	— Нээрэн, Василий Петрович, таны аз үнэхээр дутжээ хэмээн сурвалжлагч саймшран өгүүлж толгой сэгсрэв. Малгай шигээ ширэлдсэн шар үстэй сурвалжлагчийн бүлтгэр бор нүдний харц Родниковт нэг л зэвүүн санагджээ. 

	— Үгүй, тэр бохио нугас гэдэг чинь юу вэ? Эрээн нугасыг энэ нутгийнхан тэгж нэрлэдэг юм уу? хэмээн зоотехникч дүлийрсэн чимээгүй байдлыг эвдэж Долгановоос асуув. 

	— Бохио нугас гэж бохио нугас л байхгүй юу. Шинжлэх ухааны хэлээр эрээн нугас гэдэг байж болох л юм. Том багаараа галуунаас яльгүй жижиг, эрэгчин нь хар алаг, эмэгчин нь саарал тийм шувуу... хэмээн Долганов урамгүй тайлбарлав. 

	— Харин тэр чинь л эрээн нугас шүү дээ! хэмээн зоотехникч баярлан өгүүлэхэд хамар томтой ясархаг царайд нь сэтгэл ханасан байдал нь мэдэгдэнэ. 

	— Тэгэхлээр, Василий Петрович, та чинь баахан эрээн нугас намначхаад цөмийг нь хаячихсан болж байна уу? Эрээн нугасны өд их үнэтэй эд гэдгийг та нээрэн мэдэхгүй гэж үү дээ? Махнаасаа хавьгүй үнэтэй гэдгийг! Эрээн нугасны өдөөр ёстой дулаахан, ёстой сайхан уутан хөнжил хийдэг юм. Та үүнийг үнэхээр мэдэхгүй гэж үү? Тийм үнэтэй цэнтэй эдийг хаячих гэж байдгаа бас, ай˗яй˗яй!

	— Би саяхан Певекээс нэг тийм хөнжлийг зуун тавин рублиэр авсан гэж сурвалжлагч өгүүлээд ширээ рүү яаран дөхөв. 

	— Хоол болчихлоо, идэцгээгээрэй хэмээн Татьяна ичингүйрэн инээмсэглэж, зочдыг ширээ рүү урихдаа сурвалжлагчийг хамгийн мундаг дарга гэж бодож байгаа бололтой түүн рүү товлон харжээ. 

	Долганов Фока Степанович хоёр хоол идэх зуураа Шумковоос тосгоны сониныг асууж байвч юм сонирхсондоо түүнийг шалгааж байгаа бус зочин хүлээж авах ёсыг бодож ийнхүү ярилцаж байгаа нь илэрхий байв. 

	Шумков бригад дээр анх удаа архигүй ирсэн ажээ. Родников үүнд гайхах, баярлах зэрэгцэн байв. Энэ ч зүгээр л сурвалжлагчаас айсандаа л тэгсэн байж таарна, эсвэл өөр ямар нэг юм саад болсон байх. 

	Бүгд хоол идэж цадмагц Татьяна тавгуудаа хурааж, явган ширээн дээр аяга, дийзээ гаргаж тавилаад ааг нь ханхалсан өтгөн цайнаас аягаллаа. Цай уусны дараа Шумков их л даргархан, 

	— За Михаил, ажлаа хийцгээх үү? Данс, хүснэгт, товьёгоо надад өг, би бүгдийг нь санхүүд аваачиж өгнө. Хэчнээн хугаш гарсан, олон үрэгдсэн үү? Хугаш үрэгдсэн бол арьсыг нь тайландаа хавсарга, актыг нь өгөөрэй. Тугалын арьс бий юү? гээд Долганов руу шуналтай харав. 

	— Цөөхөн бий гээд бригадын дарга тоо бүртгэгч рүүгээ эргэж, 

	— Фока, бидэнд хэд бий билээ, арван долоо, тийм үү? гэхэд Фока Степанович, 

	— Арван долоо, арван долоо гэж амандаа бүвтнэв. 

	— За, сайн байна! Бүр онц сайн байна, дүү минь! гээд Шумков баярласандаа хоёр алгаа хооронд нь үрэн сэргэж, 

	— Онц сайн, хонгорууд минь! Аль вэ, бушуухан дансаа янзалцгаая, нисдэг тэрэг цагийн дараа хүрээд ирнэ хэмээхэд Родников Шумковын тийнхүү баярлаж байгаад бүр гайхаж хоцорчээ. 

	Фока Степанович баримт бичигтэй жижигхэн чемоданаа гаргаж Долганов Шумков хоёр луу дөхөж суугаад, тэр гурав зарим нэг зүйлийг тооцоолон дүгнэж, зарим юман дээр аяархан марган данс, хүснэгтээ эргүүлж тойруулж гарлаа. Тэд эвенээр ярьцгаана. 

	Родников сэтгүүл эргүүлэх завсар тэдний яриаг өөрийн эрхгүй чагнаж суув. Энэ нь сониучирхсандаа тэгсэн бус, харь хэлийг ойлгож сурах гэж бусдын яриаг чагнадаг болсон зуршлаараа ийнхүү чагнажээ. Гэтэл энэ удаа эд нарын ярьж байгаа юмных нь агуулга хийж байгаа ажилтай нь авцалдахгүй байлаа. Тэд нар энэ эргүүлж байгаа цаасныхаа тухай ярихын оронд Шумков Долгановоос арван тугалын арьс гуйж, цаадах нь толгой сэгсрэн байна. 

	— Бүх хугашийг дансанд оруулчихсан, актыг нь ч биччихсэн байгаа, тийм учраас чи өөрөө агуулахад тушаачхаад, нярваас өөрөөс нь ав. 

	— Дүү хүү, чи юу ярьж байна? хэмээн Шумков гайхаад, 

	— Бид одоо дансаа шинэчлээд биччихье, бүх юм бидний гарт байна... гэв. 

	— Чи яагаад агуулахаас арьс авахаасаа цааргалаад байна? Юунаас айгаа вэ?

	— Би айж байгаа юм биш ээ! Зүгээр л хэл амны нэмэр, түүнээс гадна дарга малгай хий гэж хоёрхон арьс өгчхөөд илүүг зөвшөөрөхгүй байгаа юм, олон арьс авахлаар ярвайгаад байх юм. 

	— Даргын зөв шүү дээ, илүү өгөхийн хэрэг юу байна? Тугалын арьсаар наймаа хийх гэсэн юм уу? Панзчин болох гээ юү, тийм үү?

	— Чи ойлгооч дээ. Бууны хариуд Тула руу арьс явуулах ёстой, бас Магаданы нэг хүнд амлачихсан юм. Та нар чинь яагаад ийм харамч болцгоочихоо вэ? Би ямар зүгээр авах гэж байгаа биш, арван шил архи авчирсан!.. 

	— Архи ий? хэмээн Долганов мэл гайхан Шумков руу бүлтийтэл харав. Фока Степанович бас цааснаасаа хөндийрөн толгойгоо өргөлөө. 

	— Васька, чи чинь тоглож байна уу, эсвэл нээрэн хэлж байна уу?

	Костя Афоня хоёр сэтгүүлийн хуудсаа шажигнуулахаа больж цөм Шумков руу ширтэцгээв. Гагцхүү Родников л юу ч сонсоогүй дүртэй, бас харь хэл эс ойлгох сурвалжлагч зоотехникч хоёр дор дороо өөрсдийнхөө оролдож байгаа юмыг хийсэн чигээрээ. Сурвалжлагч аппаратынхаа дуранг задлан янзалж, зоотехникч нь Татьяна дийзээ бургасны зоргодсоор арчин, хайрцагт хийж байгааг анхааралтай ажиглаж суусан аж. 

	— Чамд архи байгаа хэрэг үү, эсвэл би буруу дуулав уу? хэмээн Долганов гайхширан дахин асуулаа. 

	— Харин тийм ээ, арьсыг чинь зүгээр авах гээгүй гэж би хэлж байна шүү дээ, арван шил архиар арван арьс авъя. 

	— Үгүй, тэр чинь хаа байгаа юм бэ, тэгээд? хэмээн Долганов бараг хашхирахаа алдаж, яарсандаа суудал дээрээ өндөлзөн, 

	— Шууд аваад ирэхгүй яагаа вэ? Аваад ир! гэснээ Фока Степанович гэнэт санаанд нь орсон мэт түүн рүү эргэн, 

	— Фока, яах вэ? Тугалынхаа арьснаас энэнд өгөх үү, юү гэж бодож байна? гэв. 

	— Өгөх л хэрэгтэй болж байх шиг байна... 

	— Аль вэ, архиа аваад ир, хаана байгаа юм бэ? гэж Долганов яаран шаардлаа. 

	— Чи аяар гэм... хэмээн Шумков сурвалжлагч руу дахин учиртай харснаа Родников руу дургүй нь хүрсэн байртай сэжиглэн хялайж, 

	— Чи чимээгээ аяд! Шуудайтай архи гурилын хажууд тавиастай байгаа, дараа нь авцгаагаарай. Бидний явцгаасан хойно л ууцгаана биз, одоо бол болохгүй, архи авч явж байхыг дарга хориглочихсон! Тийм учраас энэ тухай хэн ч мэдэх ёсгүй, ойлгов уу, аан? гээд Родников руу дахин хялайв. 

	Родников өөдөөс нь шазруун харсан тул Шумков тэр дорхноо хараагаа бурууллаа. 

	— За яах вэ хэмээн бригадын дарга толгой дохисноо малчидтайгаа нүдээрээ ярилцаад, 

	— Бушуухан нисэцгээж үз! гэж хөгжүүн өгүүлэв. 

	«Чи муу ийм албархаг бэртэгчин, панзчин байсан байх нь ээ. Урцнаас гарч, тэр архитай шуудайг нь аваад чулуу руу нэг сайн савчихдаг юм билүү» гэж Родников зэвүү нь хүрэн бодохдоо сэтгүүл рүүгээ улам тонгойжээ. 

	Хэрэв ингэлээ гээд нэмэр болдог сон бол Родников чулуу савах л байсан байх, гэвч ингэснээр гагцхүү нөхдийнхөө үнэн голынх нь дургүйг хүргэхээс цаашгүй гэдгийг тэр бээр гарцаагүй мэдэж байв. Тэгж болохгүй, энэ тухайд өөр л арга зам шаардлагатай. 

	Хэдийн хоёр цаг хэртэй хугацаа өнгөрсөн боловч нисдэг тэрэг бараа ч байдаггүй. Малчид урцнаас байн байн ээлжлэн гарч нисдэг тэрэг гарч ирэх ёстой зүг рүү баахан хараад «Алга, бараагүй л байна» гэцгээнэ. 

	Удалгүй Татьяна дахин цайныхаа ширээг заслаа. Урцны хаяагаар чимээ чагнан цайгаа дуу шуугүй ууцгаав. Шумков гэнэтхэн дийзээ хаях шахан тавиад халааснуудаа тэмтэрч гарав. 

	— Ээ чөтгөр чамайг! Таг мартчихаж. Родников, чамд захиа авчирсан юм сан, золтой л буцаагаад аваад явчихсангүй! Ингээд л яваад өгөх байлаа шүү... Хааш нь хийчихлээ дээ? — Тэр бээр хэнэггүй инээгээд захидлыг хайж байхад Николай дотроо зэвүүцэн, тэсэн ядан хүлээж байв. Тэгж тэгж Шумков энгэрийнхээ халааснаас нэг нугалсан үнгэлдсэн дугтуй гаргаж Николайд өгөхдөө тэнд байсан хүмүүс буруушаан харж буйг ухааран үнэнээсээ санаа нь зовж, 

	— За дүү хүү, битгий уурла, шууд л өгнө гэж бодож байсан чинь энэ муухай данснуудтай будилаад ингэчихлээ... гэв. 

	Ээжийнх нь захиа байв. Дугтуйн дээрх гарын үсэг нь хойд эцгийнх биш танихгүй хүний бичиг ажээ. Родников ээжийнх нь дуудаж өгснийг хөндлөнгийн хүн бичсэн ийм захиа авах дуртай, чухам тийм захиаг гойд хүсэн хүлээж байдаг билээ. 

	«Сайн байна уу, хүү минь!

	Бид чиний захиаг авсан, ажлын газраас чинь гуйвуулж байгаа мөнгийг би бас авч байгаа. Тэр мөнгийг хадгаламжийн дэвтэрт чиний нэр дээр хийж байгаа. Надад мөнгөний хэрэгцээ байхгүй ээ, хүү минь, ээжийнх нь ходоод өвчтэй, хоол бага иднэ. Хөгшин надад олон хувцасны хэрэг байхгүй, байгаа хэд нь болж байна, түүнийгээ духаад байхад болно. Харин хүү минь, чамд мөнгө хэрэг болно, чи залуу хүн, үгүйдээн хуримд чинь ч юм уу, гэр бүлтэй болж амьдралаа эхлэхэд чинь ч юм уу, хэрэгцээ болж магадгүй, бас тэгээд мөнгөтэй бол хаашаа ч явсан дурных. Өвгөн чиний энэ мөнгийг хадгаламжаас авхуулах гэж надаас шалаад салж өгөхгүй, элдвээр зүхэж айлгаж байсан, чиний мөнгийг өөрийн болгож авах гэж л тэр. Согтуудаа агсамнан хэрүүл шуугиан дэгдээж намайг орон байраас минь хөөсөн, ашгүй сайн сэтгэлт хүмүүс түүнийг салгаж, дахиад ингэх юм бол өөрийг нь байраас хөөж гаргана гэж хэлсэн. 

	Миний бие нэг л барагтайхан байх боллоо, хүү минь. Ноднин намайг тэтгэвэрт гаргаж, тахир дутуугийн хоёрдугаар группэд оруулсан. Гэтэл саяхан дахин хамислаад нэгдүгээр группэд оруулчихлаа. Одоо бол би эмнэлэгт хэвтэж ходоодоо эмчлүүлж байна, бас цусны даралт ихэдсэн, заримдаа унаж тусдаг болоод байна. Манайх сайн эмчтэй, сайхан зантай хүн, уул нь цэргийн газар алба хааж, генералуудыг эмчилж байсан, Магаданаас хүртэл хүн эмчлүүлэх гэж манай эмч дээр ирдэг юм. 

	Хүү минь, чи ээжийгээ эргэж ир, эс тэгвэл удахгүй өнгөрч магадгүй, яаж том болсныг чинь үзэж чадахгүй өнгөрч мэдэх нь байна. Би чамайг байсхийгээд л зүүдлэх юм, гэхдээ цагаан толгойтой нялх байсныг чинь л зүүдэлдэг, чиний үс буудайн түрүү шиг хонгор цайвар байсан юм. Хүү минь, ирж үзээрэй. Би чамайг зөндөө саначихжээ. 

	Ингээд баяртай гэе. Салхи савир авчих вий, өөрийгөө мэдэж яваарай. Ирээрэй, хүү минь, ээж нь хүлээж ядан байна. 

	Ээж чинь. 

	Таван сарын 29». 

	Николай захиагаа уншаад эвлэж цөхөн байж захидлаа аятайхан эвхэж халаасандаа хийв. 

	— Коля, яав, муу сонинтой захидал аваа юу, тийм үү? гэж Долганов сэтгэл зовсон янзтай асуув. 

	Родников толгой дохиж хэсэг зуур чимээгүй байснаа, 

	— Ээж маань эмнэлэгт хэвтэж байгаа гэнэ, ирж уулзаач гэжээ. Хойд эцэг архидаж, агсан согтуу тавьдаг гэнэ. Би хэдхэн хоног ч болох нь ээ гэртээ харьж ирэх хэрэгтэй байна. Тийм учраас намайг явуулчих, би энэ нисдэг тэргээр яваад өгье... гэж аяархан боловч эрсхэн хэллээ. 

	— Ишш, яасан шуурхай эр вэ, шууд ингээд л нисчих хэрэг үү гэж Шумков хямсганав. 

	— Василий, чи энд битгий садаа болоод бай! хэмээн Долганов түүний үгийг ууртай тасалж, 

	— Бид чамгүй учраа олж чадна. Одоо ч ажилтай л үе дээ, худлаа яриад байх юм алга, гэхдээ бид нар ажлаа амжуулна гэж би бодож байна. Тийм биз дээ, манайхаан, үгүй юү? Николайгаа явуулъя, тийм үү? гээд бригадын дарга цаадуулыгаа асуусан харцаар харлаа. 

	— Яваг яваг, тэгэлгүй яах вэ! Бид амжуулна, болгоно! Николай минь, явж үз, яриад байх юу байх вэ! хэмээн малчид түүнийг нэгэн дуугаар дэмжицгээв. 

	Тэр ч байтугай сурвалжлагч зоотехникч хоёр хүртэл тэдний бригадын гишүүн юм шиг дэмжин толгой дохиж, Родников эдний шийдвэрийг эсэргүүцэн цааргалж байгаа мэт гэртээ очиж ирэх хэрэгтэй хэмээн дор дороо ятган шаардацгаажээ. Харин Шумковын хэлсэн зүйл нэгэнт өр лүү хатгаж амжсан болохоор одоо биеэс нь сая орсон шинэхэн өргөсийг зугуухан татаж гаргаж байгаа мэт Родниковт санагдсан ажээ. 

	Моторын дуу нүргэлэх сонсогдлоо. Родников номын сангийн номууд, өдрийн тэмдэглэлүүд, зарим нэг дотуур хувцас сэлтээ үүргэвчиндээ түргэн зуур эмхлэн хийж, хамаг хогшлоо янзалчих нь энэ. Малчид тэр хооронд баавгайн мундаг том арьсыг жимбийтэл эвхэн боолоо. 

	Фока Степанович, 

	— Үүнийг аваад яв, чамд өгч байгаа юм. Ээждээ өгөөрэй, шалан дээрээ дэвсэнэ биз, хөлд нь юу шиг дулаан байх вэ дээ, сайхан арьс шүү. Ав, ав, авахгүй гээд үзээрэй! гэж хэлэв. 

	Родников ийм том ачаатай чаргуулдаж явах хүсэл байгаагүй боловч авахгүй байж зүрхэлсэнгүй, арьсыг арга буюу авчээ. 

	Нисдэг тэрэгний жолооч нар их яарч байгаа бололтой, явах хүмүүс орж суудлаа эзлэнгүүт моторын дуу улин дүнгэнэж, онгоц чичирхийлснээ газраас хөндийрөн тасармагц ойн цоорхой дээр зөөлхөн хөөрөн хальж, огцом эргээд өндрөө аван аван тайгын дээгүүр жирэлзүүлэн нислээ. 

	Николай тэртээ дор шавааралдан сундалдсан хадархаг уул толгод, сувдлан мушгирах гол горхи, одоо хэр хүчээ бүрэн аваагүй нялх шилмүүсний ногоовтор гэгээ сүүмийх төдий бараантан буй ой тайга, нүдэнд хүйтэн гялалзан буй хөлдүү тошин, хүрэнтэн нүүгэлтсэн бэл, хаа нэгхэн үзэгдэх жижигхэн нуур цөөрөм энэ тэрийг онгоцны цонхоор шимтэн харж явахад энэ бүхэн цөм танил санагдан явж байсан газар, гарч байсан оргилууд нь танигдаж «Би чинь хэдийдээ энэ бүхнээр явж амжчихсан билээ?» гэж бахархан бодогдоно. 

	Газар тэнгэрийн савсалга руу дугуйран гүдийж одох энэ нутаг дээгүүр нисдэг тэрэг улам цаашлан ниссээр. 

	«Ээ, чөтгөр чамайг! Өөрийнхөө хоёр муу хөлөөр энэ бүхнийг хэрэн бэдэрчихлээ гэж үү дээ? Би уул нь дөнгөж дөрөвхөн жил л болж байгаа, гэтэл ингэж их явчихсан байх гэж! Тэгэхлээр Аханя ямар вэ? Лав л хагас зуун жил явж байгаа шүү дээ!» хэмээн Родников уулсын сэрвийлцсэн орой хяр, цэнхэр униар суунагласан алсын барааг сэтгэл хөдлөн ширтэх зуур гайхширан бодно. 

	Тэр бээр Костягийн булчин нь зангирч, судас шөрмөс нь гүрвийсэн аймаар мундаг хөлийг нэхэн саналаа. Аханягийн цуцсан гунигт нүд, хүнд хүчир ажилтай өдрийн эцэст дэвсгэрдэн суух үес өвгөн бахардан уртаар санаа алддаг энэ тэрийг мөн дурсан саналаа. 

	«Шоргоолж их хөдөлмөрч амьтан гэцгээж, түүгээр бахархдаг, зөгийгөөр бас бахархдаг, гэтэл хүн гэдэг чинь хөдөлмөрч амьтан биш гэж үү? Хүн гэдэг чинь хэдэн арван жил өдөр өнжихгүй ажиллана, хүн бол шоргоолж, шувуу, загас, сохор номины алинтай ч адилхан, хүн бол бүх байгалийг, түүний хамаг сайн муу юмыг өөртөө шингээсэн амьтан». Родников Шумков руу зэвүүрхэн хялайв. 

	Маяканы нуруу тэртээ ард алслан хоцорч, онгоцны доор цайвар ногоон ухаа толгод долгионтон тунарч, урд зүгт Малкачаны тундрийн бараа харагдаж Түдэлгүй тэнгисийн мандал гүдгэр галт шил шиг цийлийн гялалзлаа. 

	Родников тосгоны барааг олж харах гэж яаран хайж байвч сэтгэлээрээ аль хэдийн гэртээ харьчихсан, ээжийнхээ дууг сонсож энгийн хээгүй боловч сэтгэл шимшрэм төрөлх дотно царайг нь тодхон харж явлаа. 

	Николай арван зургаан айлын хоёр давхар ягаан байшингийн зэрэгцээ замын уулзвар дээр зогсож өгөхийг автобусны жолоочоос гуйлаа. Тэр бээр байшин руугаа очиж явахдаа төрөлх цонх руугаа сэтгэл ер бус догдлон харж, ээж нь одоо эмнэлэгт биш гэртээ байдаг сан болоосой гэж үнэн санаанаасаа хүсжээ. 

	Орцын хаалгыг гайхширан харж зогтусав. «Эрэлхэг долоо» гэдэг киноны баатруудыг дуурайж энэ хаалга руу нэг бус удаа нууцгайгаар тонгорог шидэж байсан билээ. Дөрвөн жил өнгөрсөн ч гэсэн хутга зоосны сорви тов тодхон төдийгүй «Тамарка тэнэг!» «Вова+Клава=дурлал» гэсэн хуучин бичээснүүд хэвээрээ байх ажээ. Халтар энэ хаалга дээр эдгээрээс гадна олон шинэ бичээс бий болжээ. 

	«Дөнгөж өчигдөрхөн эндээс явсан юм шиг». 

	Тэр бээр орцынхоо үүдэн дээр ирээд оволзож буй сэтгэлээ тогтоон барьж хоёр минут хэртэй зогсоод таван давхар шинэ байшингууд, Октябрын хөндлөн гудамжны адагт буй хоёр цамхгийн зүг харснаа хүйтэн ус руу шумбах гэж байгаа мэт шуугьтал уртаар санаа алдаад гэрэл муутай балиар орц руу алхан орлоо. 

	Байрны хонгилд Валя Косичкинатай яг таарчихлаа. Тэр нь том нүдтэй жижигхэн биетэй охин байсан юм. Дөрвөн жилийн өмнө аравдугаар анги төгсөж байснаа одоо бие бялдар сууж, харваас хүнтэй суучихсан бололтой. 

	— Сайн байна уу? хэмээн Николай уриалагхан мэндлэхэд бүсгүй, 

	— Сайн байна уу? гэж сунжруулан хариу мэндлэх зуур түүнийг сониучирхан ажиглаж, 

	— Та хэнийд орох нь вэ? гэв. 

	— Би ингээд амралтаараа гэртээ ирж байгаа нь энэ. Та намайг танихгүй байна уу? Би Родников... хэмээн Николай инээв. 

	— Ойё˗ёёй! Нээрэн Николка гэж үү дээ? гээд бүсгүй түүнийг, барьж яваа юмыг нь ээлжлэн итгэж цөхөн харж, 

	— Нээрэн Николка ч юм шиг. Өө, чи чинь ямар болчихоо вэ... гэснээ гэнэтхэн, 

	— Зоя эмээ! Зоя эмээ! Танайд хэн ирж байгааг хараач! Хэмээн сэтгэл догдлон хашхичин хонгилын мухар луу тожиг тожиг алхлав. 

	Николай «Ээж гэртээ байх нь» гэж баярлан бодлоо. 

	— Зоя эмээ, бушуухан гараад ирээрэй! Хүү чинь хүрээд ирж! гээд бүсгүй хаалга онгойлгон Николайг түрүүлж оруулав. 

	Ээж нь өрөөнийхөө мухарт цонхны дэргэдэх ширээний ард юм оёод сууж байлаа. Николай ээжийнхээ өтөлж цөхөрсөн царайнаас харц салгалгүй ширтсээр өрөө рүү ормогц барьж ирсэн юмаа шалан дээр алдаад, гэнэт сөөсөн дуугаар, 

	— Ээжээ, сайн байна уу! гэв. 

	Ээж нь цочин хирдхийж, оёж байсан юмаа унаган байж эргэж харснаа зугуухан босож аяархан дуу алдаад хүү рүүгээ зүглэлээ. Тэгээд хүүгээ сонжиж харалгүй, хүү нь жулдрай банди байснаа чийрэг сайхан залуу болтлоо өсөж танигдамгүй өөрчлөгдсөнд гайхаж эргэлзэлгүй, 

	— Тэнгэр өршөө! Миний муу хүү... Хүү минь хүрээд ирлээ! Хүү минь хүрээд ирлээ! Үр минь... хэмээн уйлагнан үглэж үнсэж гарлаа. 

	Николай ээжийнх нь нүүрт гунигтай гүнзгий атираа сууж, бөгтийн өтөлсний хамт туранхай эцэнхий нь илт буйг үзээд нүдэнд дүүрсэн нулимсаа арайхийн тогтоон барилаа. Тэр бээр ээжийнхээ толгойг цээжиндээ зөөлхөн нааж, эвэршсэн хатуу алгаараа бууралтсан үсийг нь илэв. 

	— За за, ээж минь, боль, битгий уйл. Би амьд, эрүүл саруул явна, танд энэ бэлэг авчирсныг хараач... Битгий уйл, ээжээ, битгий уйл... 

	Дараа нь ээж нь төмс шарахаар нийтийн гал тогоо руу явав. Николай баавгайнхаа арьсыг дэлгэж шалан дээр дэвссэнд уртаашаа өрөөний талыг эзэлж, өргөөшөө багтаагүй тул урд хөлийнх нь годыг дотогш нь нугалахаас өөр аргагүй болжээ. 

	Арьс ээжийнх нь сэтгэлд таарсангүй, тэр бээр эмээсэн янзтай харснаа ойрхон ойрхон залбиран, 

	— Есүс Христос тэнгэр минь! Яасан сахлаг, яасан том эд вэ, тэнгэр минь! Яах гэж биеэ зовоож газрын холоос ийм юм чирнэ вэ, энэ дулаахан арьсан дээрээ өөрөө л унтаж байвал дээр шүү дээ. Майханд чинь аягүй бол хүйтэн байдаг биз? Тэгэхлээр өөрөө л энэ арьсан дээрээ унтаж байхгүй дээ, эсвэл дах хийгээд өмссөн ч болох сон, дээр үед ноёд цөм л баавгайн дахтай, гуравласан морин тэргээр давхицгаадаг байсан юм... гэж үглэв. 

	Баавгайн арьсан дах дэндүү хүнд учраас гүйхэд саад болно, малчин хүн гэдэг чинь гүйж харайлгаж байх албатай, мэргэжил нь тийм юм, малчдын майханд баавгайнхаас дутуугүй дулаахан хэр нь түүнээс хамаагүй хөнгөхөн бугын арьс элбэг байдаг гэж Николай ээждээ тайлбарлаж өгөв. 

	Ээж нь үүнд арайхийн үнэмшиж, 

	— За тэгвэл яая гэх вэ, ингээд л хэвтэж байг дээ хэмээн тайвширчээ. 

	Дараа нь Николайг сайхан шаргалттал нь шарсан төмс амтархан идэж байхад ээж нь өөдөөс нь харж шанаагаа тулан суугаад, эмнэлэгт хэвтсэн тухайгаа, мужийн төвөөс хүртэл өвчтөн ирж үзүүлдэг Сорокомский гэдэг туршлагатай эмчээр эмчлүүлсэн тухайгаа ярилаа. 

	Тэгснээ тосгоныхоо сониноос ярилаа. Дотор талыг нь цагаан хавтангаар пааландсан халуун усны газар туйпуугаар барьсан, шинэ кинотеатр барьж дуусах гэж байгаа, хөдөө аж ахуйн техникумын таван давхар байшин, хоёр давхар их дэлгүүр, тоосгон шинэ эмнэлэг барьж байгаа... 

	Николай хойд эцэг нь ямар байгаа, ээжийг нь гомдоодог эсэх тухай асуумаар санагдавч ээж нь түүний тухай өөрөө ярих байх гэж санасан нь эндүүрсэнгүй. 

	— Өвгөн нөгөө хуучин газраа л ажиллаж байгаа. Байснаасаа улам л бүдүүрсэн. Бас аймаар залхуу болсон, ажлаас ирэнгүүт тийртлээ чихчхээд л бушуухан сонин бариад ор бараадах нь тэр, жаахан уншиж байснаа сониноо унагаад хурхираад явчихна, сэрээхийн арга байхгүй. Арван цагийн орчим сэрээд дахиад ширээ рүү сууна, өлсчхөж гэнэ! Идчихээд дахиад л унтах нь тэр. Тэтгэвэрт гартал бүтэн хагас жил үлдсэн, түүнийгээ хүлээж ядаж байгаа, тэгж байгаад л ханатлаа унтах юм гэнэ! Бригадын бүрэлдэхүүнд орж ажиллаж байсан, гэтэл дэндүү удаан, бусад нь таван туйпуу өрчхөөд байхад мань хүн ганцхантай байдаг гэнэ. Тэгээд цаадуул нь түүнийг бригадаасаа гаргачихсан, одоо дангаараа өрлөг хийж байгаа. Гэтэл согтчихтойгоо зэрэг л «Би залуучуудыг ёстой хаанаа ч дагуулахгүй!» гээд л онгироод байх нь тэр. Шаахайнхаа үдээсийг ч хүн шиг өөрөө уячхаж чадахаа байсан, гэдэс нь тулаад тонгойх арга байдаггүй. Ер нь ч бүдүүрэхгүй яах юм билээ дээ? Унтах идэх хоёроос өөр бодох, санаа зовох юм гэж байхгүй юм чинь. 

	— Таныг гомдоож байна уу? Агсамнаад байсан гэж захиандаа бичсэн байсан. 

	— Агсганана аа, яаж агсганахгүй байх вэ! Шал согтохтойгоо зэрэг л хамаг амьтныг зүхээд, харагдсан болгонтойгоо зодолдох гээд байх нь тэр. Миний чамд бичсэн тэр нэг удаа жигтэйхэн агсганасан! Айлын улс сэргийлэхээр айлгаж байж арайхийж номхруулсан. Одоо, мал болчихоор нь би Неверова эмээгийнх рүү яваад өгдөг юм, тэгээд тэндээ хоночихно гээд ээж нь гэнэтхэн чимээ чагнаснаа, 

	— Сайн хүн санаагаараа гэгчээр одоо айсуй. Нүсэр хөл нь пир пар гээд л шалны банз хүртэл хяхарч нужигнаж байна гэж өгүүлээд хөмсөг зангидан барайсан хүүгээ харж, 

	— За хүү минь, чи битгий хэрэлдээрэй, сайхан зантай золго, тэсэж үз л дээ, цаадхын чинь үнэн мөнийг бурхан олно, чи тэсэж үзээрэй, хүү минь гэв. 

	Үүд нээгдэж, зуурмагийн шавар энд тэндгүй наалдсан ажлын хувцастай намхан пагдгар хойд эцэг шуухитнан амьсгаадсаар өрөө рүү палвилзан орж ирлээ. Тэр бээр ер гайхаж барилгүй, баавгайн арьс руу баярласан харцаар нэг зэрвэсхэн хараад түүнийг эвтэйхэн тойрч, босгон дээрээс шууд Николай руу зүглэж байхыг үзвэл түүний ирснийг хэн нэгнээс хэдийн сонссон бололтой. 

	— Николай хүрээд ирж! Харж ханашгүй хонгор хүү минь! За, сайн явж ирэв үү, хүү минь!

	Хойд эцэг тэр даруй Николайг тэврэх гэсэн боловч цаадах нь тэгэх гэж байгааг нь мэдэнгүүт бушуухан гараа өгч, 

	— Сайн байна уу? гэв. 

	Хойд эцэг гарыг нь талархан барьснаа ямар ч атугай үнсэх гэж зүтгэлсэн учир Николай тэсэхээс өөр аргагүй болжээ. 

	— Яасан том болоо вэ? Ямар том болж вэ! Зоенька, манай хүүг хараач, аргагүй л эр хүн, цээж нь түхийгээд, ёстой эр цэрэг болжээ! Эр цэ˗рэг!

	Хойд эцэг жигтэйхэн дуу алдан баярлаж байх бөгөөд үнэхээр тэгж байгаа бололтой. Балиар гутлаа тайлж, баавгайн арьсан дээр гишгэж үзсэнээ хажууд нь өрөөсөн өвдгөөрөө сөхөрч суугаад богинохон булцгар хуруугаараа өтгөн ширүүн үсийг нь илж, 

	— Үгүй, энэ чинь өд шиг ямар сайхан зөөлхөн үстэй юм бэ, дээр нь унтахад ёстой сайхан байх даа гэж уяран намжирдав. 

	Тэр бээр дараа нь дэлгүүр явж удалгүй нэг шил архи авчирлаа. Ээж нь зэвүүрхэн толгой сэгсэрсэн боловч юу ч хэлэлгүй, давсалсан өргөст хэмхтэй таваг, хиам, талх энэ тэрийг ширээн дээр тавилав. Ширээн дээрх бүх юм бэлэн болмогц хойд эцэг Николайд хандан, 

	— За хүү минь, ширээ рүү суу, хоёулаа уулзсан учралаа тэмдэглэж ууя... гэв. 

	— Би архи уудаггүй. 

	— Уудаггүй гэж юу гэсэн үг вэ?

	— Юусах юу байх вэ? Уудаггүй юм, тэгээд л тэр!

	— Ор уудаггүй гэж үү дээ? гээд хойд эцэг өөрийнхөө шилэн аягыг хүртэл хажуу тийш холдуулан, 

	— Тэр цаатнууд чамайг архи уулгаж сургасангүй гэж үү? Тэд нар чинь ямар ч хүнийг архи, тамхинд сургаж чадна, эсвэл чиний бие муу байна уу? гэж асуув. 

	— Үгүй ээ, миний бие зүгээр! Ер нь цаатнууд энд ямар хамаа байна? Хүн өөрөө л ууя гэхгүй бол ам руу дарс хүчээр цутгах хүн гэж байхгүй. Би дургүй! Үүнд гайхмаар юм юу байна вэ?

	— За˗а, тийм байдаг байж... Энэ ч сайн хэрэг дээ, хүү минь. Зүйтэй! Ер нь битгий уу! Бүү уу! Би л гэхэд жишээ нь насандаа хэчнээн их мөнгөөр архидав даа? Тэр бүх мөнгийг цуглуулах юм бол саятан болчихсон байх сан! гээд хойд эцэг шилэн аягаа авч, сэжиглэн ярвайгаад аягыг заналтай харснаа, 

	— Тэгэхээр уудаггүй байх нь ээ дээ? За˗аа тийм байж... Чиний байсан тэр газар хүртэл толгойг чинь эргүүлж чадсангүй. Чи зөрүүд, лут хүн юм. За яах вэ Харин би бол ууна! хэмээгээд аягатай архиа ус шиг ганцхан хөнтөрчхөөд нусаа татан, тамхинд шарласан шар сахлаа балиартуулан шал шалхийлгэн бушуухан идэж гарав. 

	Ээж нь хүүгээ сайшаан харж сууна. 

	— Үгүйдээн миний хүү уухгүй байгаа нь яамай даа, бурхан минь. Уудаг улсыг дарга нар нь ч нэг их хүндлэхгүй юм, тэгээд ч архи уудаггүй хүмүүсийг харах нь ээ ч нүдэнд дулаахан шүү дээ. Архи уудаггүй нөхөртэй бол эхнэр нь ёстой жаргалтай... 

	— Нээрэн, харж ханашгүй Зоенька минь, манайх ч алт шиг хүүтэй болжээ, эр цэрэг! хэмээн юм зажлангуут хойд эцэг архинаасаа аягалах зуур өгүүлж, 

	— Бид ч азтай улс юм аа. Ийм хүүтэй ямар ч бүсгүй баяртай сууна! Санаа зовох юм олов оо, чи бас... Би ч бас залуудаа тэнхээтэй байсан гэв. Хойд эцэг Николай руу зулгуйдан харах нь, үнэн санаанаасаа яриагүй нь илт. 

	Николай сэжиглэн ярвайж «За, одоо өөрийгөө магтаад эхлэх нь ээ» гэж бодов. 

	— Би заримдаа нударгалалцах юм болно, гэтэл миний өөдөөс хэн ирдэг билээ дээ?! Цөм дуугаа хураачихна. Хэн нэг нь зориглоод гараад ирвэл би бүсдэж аваад дүүгүүрдээд эргүүлчихнэ, эргүүлж эргүүлж дараа нь наагаад өгөх нь тэр дээ... 

	— Чи хүүгийнхээ ирснийг бодоод согттолоо уухгүй байвал зүгээр сэн, эс тэгвэл согтчихоод мунаглаж, зүхэлдэж гарна даа. 

	— Зоенька! Чи санаа зоволтгүй ээ, би харж ханашгүй хүүгээ энэ яваа насандаа нэг ч гомдоохгүй, яагаад гэвэл хэдийгээр миний төрсөн хүү биш ч гэсэн төрсөн хүү шигээ хайртай! Ойлгов уу, Зоенька? — Хойд эцэг халамцаад ирлээ. 

	Хойд эцэг хоёр дахь аягаа уусны дараа уйлж, чанга чанга дуулж эхэлнэ гэдгийг Николай мэдэх билээ. Тэр бээр голдуу хуучин сайхан дуу дуулна. Дуулсаар хоолой нь цуцмагц дарга нарыгаа зүхээд эхэлнэ. 

	Харин энэ удаа Николайн эндүүрэл болжээ. Хойд эцэг нь зуршлаа өөрчилж дуулахын оронд тэр даруй «дээр үеийнхээ амьдралыг» дурсаж эхлэхийн хамт хараал зүхлийн муухайг урсгаж эхэлсэнд эх нь байн байн бурхан тахил руугаа харж, тэрүүхэндээ хэрээслэн залбирна. 

	Николай аягүйрхэн ээжээсээ ичиж, айлд ирсэн зочин шиг санагдаад дураараа дургиж байгаа хойд эцгийгээ номхруулах уу, эсвэл түүний муухай согтуу зүхлийг чимээгүй тэвчиж суух уу гэдгээ сайн мэдэхгүй байлаа. Тэг тэгсээр мань хүн тэсэж чадалгүй ээж рүүгээ хараад, 

	— Ээж минь, би үүнийг номхруулдаг юм бил үү? гэж аяархан асуув. 

	— Хэрэггүй, хүү минь, энэнтэй зууралдахын хэрэггүй, чамайг байхаар агсамнахгүй байж ч магадгүй, унтаад өгч ч мэднэ гэж мөн аяархан өчив. 

	Гэвч хойд эцэг унтах тухай бодох ч дургүй байлаа. Тэр бээр өргөст хэмхтэй тавгийг тохойлдчихоод, зарим нэгэн хүн түүнийг яаж гомдоосныг дурссаар байна. Тийм этгээдүүдийг нэр дараалан санаж байгаа гэнэ. 

	— Би тэднийг улайлгаад өгнө өө, гайгүй! Цөмөөрөө чонон дотортнууд! Намайг мэхэлж чадахгүй ээ! Миний хамаг юмыг мулзлах гэж байгаа юм, мэднэ ээ! Намайг та нар яаж ч чадахгүй ээ, би бууж өгөхгүй хэмээгээд хойд эцэг ширээ шаав. 

	— Оксён Феофанович, чи жаахан дугхийхгүй юү, аа? Хажуулж амар л даа... хэмээн Николай хойд эцгээ тайвшруулах гэж оролдов. 

	— Надад битгий заагаарай! Хэзээ унтахыгаа би өөрөө мэднэ гээд хойд эцэг муухай билэндэн зүхсэнээ, 

	— Чи намайг сургах юу юм бэ? Аавдаа адуу манахыг заадаггүй юм гэж дүрэмдэв. 

	Николай нударгаа зангидан, биеэ хөвчиллөө. Гэвч ээж нь тайван байхыг гуйж нүдээрээ царайчлан байгаа тул төмөр орны цагаан толгойг хуруугаараа ууртай тогшлон, юм хэлэлгүй өнгөрлөө. Гэтэл хойд эцэг гэнэтхэн сандлынхаа аравчийг налж, өлийхөөрөө өлийж байгаад «Хүүхэд байхдаа жууз тэргээр зугаацаж явахад минь хүн болгон намайг өхөөрддөг сөн...» хэмээн аяархан эхэлснээ улам улам чанга дууллаа. Тэр бээр талимаарсан нүдээ нэг аньж, нэг нээж цаанаа л нэг донжтой дуулах бөгөөд Түдэлгүй дуу нь чихэнд хадаж, дууны үг болгон энэ байрны хамгийн мухрын өрөөнд ч тодхон сонстож байгаа байх гэмээр чанга ориллоо. Шалхгар дугариг царай нь хүчилсэндээ хүрэнтэн минчийж, сэрвэгэр ширүүн сахалтай нойтон уруул нь муухай ярвайн мурийж, шүдгүй буйл нь харагдана. 

	Согтуу толгойг нүдээ анихыг нь тааруулж байгаад эх нь дундуурхан архитай шилийг ширээн дээрээс сэмээрхэн авчих гэж оролдсон боловч дуучин маань хоромхон зуур дуугаа тасалж, шүлсээ үсчүүлэн, 

	— Аль вэ, наадахыгаа байранд нь тавь! Хэнд хэлж байна! гэж бархираад муухай хараал тавилаа. 

	Николай энэ хормыг хүртэл хамаг бие нь оргилон булгилаад буцалж байсан болохоор чухам ингэхийг л хүлээж байсан мэт уур тэвчээр нь дэлбэрэн, ухасхийн босож хойд эцэг рүүгээ үсрэн очоод, хоёр суга доороос нь шүүрэн авч, сандал дээрээс нь хөндийрүүлж өргөснөө хар хүчээрээ орон дээр чулуудахад орны пүрш гаслах мэт хяхтналаа. 

	— Аль вэ, ээжээс уучлал гуй! Өөдгүй амьтан! Уучлал гуй гэж чамд хүн хэлж байна! Ална даа! хэмээн Николай хамаг бие нь салгалан, үхэтхийн унасан олзныхоо дэргэд үсрэн дүүлэхээр зогсож байгаа барс шиг ор луу дөхөв. 

	Хойд эцэг хуйларсан хөнжил дээр хоёр хөл нь сөхөрч, толгойгоороо хана налчхаад хачин байдалтай хөшчихсөн мэт хөдөлж чадахгүй, учраа ч олохгүй мэл гайхаж цэл хөхөрсөн харцаар Николайг хөлөөс нь толгой хүртэл айсан харцаар бүлтгэнэн харна. Гэвч хуурай хүүгийнх нь аяархан боловч нухацтай хэлсэн сүүлчийн үг түүнийг арга буюу сэргээжээ. Тэр бээр хөдлөхөөсөө хулчганан, үхтлээ айсан эх рүү нүднийхээ булангаар харж, 

	— Зоенька, намайг өршөө! Би чамайг гомдоолоо гэж үү? Бурхныг бодож өршөөж үз... Наад хүүгээ салгаж аваач, нүдийг нь харж байна уу! Наадах чинь намайг алчихна, нээрэнгээсээ алчихна! Салгаж авч үз... хэмээн гоморхон өгүүлэв. 

	Гэтэл эх гэнэтхэн зориг орж нэгэнтээ хэрээслэн залбираад, 

	— За харж байгаа биз дээ, миний мөргөл уншлага хүрэх газраа хүрчээ. Байдал яажшуухан хувирч байгааг харав уу, Оксён Феофанович! Намайг туж л гомдоож зовоож байсан, одоо өөрийг нь гомдоочхож гэнэ, эвгүй байна уу? Чи намайг зүхлийн муухайгаар зүхэж, гудамжинд хөөж гаргаж байснаа санаж байгаа биз дээ? Бурхан одоо чамайг залхааж, надад өмгөөлөгч ирүүлсэн байна. Бос бос, нүдүүлчихсэн нохой шиг юундаа нэвсийтэл хэвтээд байгаа юм бэ? Тэнгэр бурхан минь, намайгаа өршөө! Харин миний хүү, одоо тайвшир, тайвширч үз. Намайг дахиад гомдоох юм бол өтөлсөн хойноо ганцаараа хоцорно, би бүр яваад өгнө, цамцаа ч угаалгах хүнгүй болно гэдгийг чи наадахдаа үг хэлээрээ тайлбарлаад өг. Хүү минь, наадахдаа тайлбарлаж өг гэж өгүүлэв. 

	Николай гараа савлан тоомжиргүй дохиод ширээ рүү холдлоо. 

	Хойд эцэг хөдлөх аядсанаа орны толгойноос зууран өндийж суугаад Николай руу хулчийсан янзтай хялам хяламхийж гайхширан толгой сэгсрэв. 

	— Чи намайг яана гэнэ ээ... Чи чинь ямар мундаг амьтан бэ, би нэмэх зуугийн хүн шүү дээ! Гэтэл чи нялх хүүхэд шиг өргөөд бас гарыг минь тулгачихлаа. Ямар ч гэм халгүй эцгийгээ ингэж гомдоох гэж байх уу... хэмээн үрчийж, худлаа уйлахад нь Николай ширэв татан үгийг нь тасалж, 

	— За ийм шүү, хүндэт Оксён Феофанович минь. Миний юу хэлэхийг анхааралтай сонсож, сайн тогтоож авахыг хичээ. Ээжтэй минь хүний ёсоор цуг аж төрье гэж бодож байвал бүү согтуурч хөлчүүр, битгий овилгогүйт, битгий доромжил. Тэгвэл би та хоёрт саад болохгүй, харин ч болбоос эд материалын тусламж үзүүлнэ, мөрөөрөө л амьдарцгаа. Харин чамайг дахиад овилгогүйтэж байна гэж ээж захиандаа бичсэн байх юм бол сайхан мэдээрэй, би тэр даруй хүрч ирнэ шүү, чи ямар миний занг мэдэхгүй биш, би хүрээд л ирнэ шүү, мэдэв үү. Ойлгов уу? За ийм байна! Одоо хэвтэж унт, чи хараалын ганц ч болохоо үг хэлэх гээд үзээрэй. Гүйцлээ!

	Хойд эцэг хувцсаа дуулгавартай тайлж, тэр даруй хурхираад өглөө. 

	Тэр бээр өглөөний унд дээр шараа тайлчхаад, зулгуйдан царайчилсан янзтай, 

	— Миний хүү ээ, би өчигдөр орой агсан согтуу тавиагүй биз? Яагаад ч юм бэ, дорхноо согтчихсон байна билээ, юу ч санахгүй байна, хэрвээ овилгогүйтсэн буюу хараал зүхэл тавьсан бол чи битгий уурлаж үзээрэй... гэж өгүүлэв. 

	— Оксён Феофанович, чи өчигдөр агсан согтуу тавьж, хараалын муугаар харааж, ээжийг минь доромжилсон. Миний ярьсан бүх юмыг тогтоож авсан гэж найдаж байна, тийм үү?

	Хойд эцэг харамсаж гэмшсэн дүр гаргаснаа тэр даруй толгой дохин, долдгонон инээмсэглэж, 

	— Харин тийм гэмээ, хүү минь, би ойлголгүй яах вэ Энэ бүхнийг би бүр сайн ойлгож байгаа юм. Хараал идсэн хар уснаас л бүх юм болж байгаа юм. Ээжийг чинь гомдоосон гэв үү? Ээ, тэнгэр минь, гэж! Би яаж байгаад тэгчих вэ?! Манай ээж сайн хүн, эрээд олдохгүй сайн хүн, хүү минь. Ёстой буянтай, хүний үгээр амьтан! Ажил ажил гээд ганц минут ч зүгээр сууж чадахгүй юм, амарч үз, биеэ бод гэж би хэчнээн хэлж байна. Гэтэл хамаг биеэ барчхаад одоо эмнэлэг хэсдэг ажилтай боллоо... хэмээн хойд эцэг ярианы сэдвийг эхийн өвчин рүү овжин шилжүүлснээ, гар хумхилгүй, биеэ гамналгүй ажиллаж байсан гэж бригадаа муу хэлж гарав. Одоо ашгүй тэр бригадаас гарч биеэ даан ажиллаж байгаа, авах цалин бага ч гэсэн биед нь амар жимэр болсон, тэтгэвэр нь тэртээ тэргүй зуун хорьдоо хүрнэ гэнэ. 

	Николай хойд эцгийн яриаг сэжиглэн сонсох зуур эхийнхээ боолынх лугаа адил хүлцэнгүй царайг сэмхэн ажиглаж «Ээж минь яах гэж ийм хүнтэй хамт аж төрнө вэ? Нүглээс айсандаа тэр үү? Гэтэл муу юмыг хүлцэн тэвчиж, түүний боол болж байна гэдэг чинь нүгэл биш гэж үү?» хэмээн харамсан эргэцүүлэв. 

	Хар нүх шиг онгорхой ам руугаа өөхтэй мах хомхойрон чихэж байгаа хойд эцгийгээ Николай тамшаалан харав. Тэр бээр нэг үе чийгийн бам тусаж хамаг шүднийхээ хагасыг гээсэн билээ. Чухам энэ учраас мань хүн идэхдээ чанга чанга шал шалхийлгэн зажилдаг байх. Николай хэзээний үүнд дургүйн дээр одоо бүр ч сэжиг төрнө. 

	Хойд эцэг тостой хуруунуудаа амтархан хөхөн долоож, 

	— Хүү минь, надад битгий уурлаарай, би ээжийг чинь хэнээр ч доромжлуулахгүй, би түүнийг өрөвдөн хайрладаг юм, ажлаас болж биеэ барж, өвчинд нэрвэгдэж гүйцлээ. Тэгтлээ улайж махарч ажиллахын хэрэггүй, дарга нарын ая тэртэй тэргүй олдохгүй, нэг муу тамгатай бичиг л өгнө биз, дал мөр л алгадна биз, гэтэл эрүүл мэнд чинь яах вэ? гэж би хэчнээн үглэж байна. Эрүүл мэндээ алдчихвал хэн ч эргүүлж өгөхгүй шүү дээ. Хоёр хувин зуурмаг дөрвөн давхар өөд зөөнө гэдэг чинь тоглоом уу даа, тэгсээр байгаад л манай ээж биегүй болчихсон юм гэж үглэнэ. 

	Ээж нь хүч тэнхээ, эрүүл мэнд хоёроо хэмжээ дамжаагүй зардгийн тухайд бол хойд эцэг үнэн юм ярьж байгаа хэрэг. Эх нь нүүрс ачих ажилтай байхдаа эрчүүд хүртэл халгаж барьдаггүй хамгийн том хүрзээр шидэлдэг байсныг Николай санаж байгаа билээ. Бас түлшний нойтон бүдүүн моднууд яаж зөөж байсныг санаж байна. Тэр бүдүүн моднуудыг Николай ээжтэйгээ нэг муу мохоо хөрөөгөөр үрж байхад хойд эцэг орон дээрээ сонин уншаад хэвтэж байх буюу амгалан нойрсож байсан билээ. 

	— Хүү минь, би чиний төлөө бас санаа тавьж байна, би чамд төрсөн хүү шигээ хайртай. Надад та хоёроос өөр хэн ч энэ орчлон дээр байхгүй. Жишээ нь ээж чинь саяхан хүүдээ илгэн нэхий дээл авч өгөх хэрэгтэй гэсэн. Мэдээж, авах хэрэгтэй, надад мөнгө хайран гэж үү дээ? Бид ганц хүүтэй, тэр маань бидний хамаг баяр, түших тулах багана минь шүү дээ. Надад чамаас харамлах юм юу ч байхгүй. Харин чи бид нар дээр бүр хүрээд ирвэл дээрсэн. Надад нэг сайн найз бий, бид хоёр нэг нутгийн улс, мужаан хийдэг юм, ёстой даа˗аа мужаан! Их мөнгө олно, авдар захих нь авдар, шүүгээ захих нь шүүгээ гээд захиалга газар газраас ирнэ, чамайг тийм хүнтэй л уулзуулах юм сан, тэгвэл дагалднаар шавь оруулаад авчихна, чи толгой сэргэлэн хүн юм чинь мужааны ажлыг дорхноо сурчихна, тэгээд ууж согтуурдаггүй хүн тийм ажил дээр ч мөн амархан хөлжинө дөө!

	Николай нэг удаа хойд эцгийнхээ шинэхэн хүрмийг өмсөөд мөсөн овоон дээрээс гулгаж байгаад тохойнх нь тэнд санамсаргүй огло татсанаа саналаа. Яльгүй цоорсон байсныг ээж нь эвтэйхэн нөхчихсөн атал хойд эцэг яг тэр өдөр нь мэдчихээд дараа нь сав л хийвэл «Би чамайг хооллож байна, би чамайг ундалж байна, байгаа хүчээ хайрлахгүй үйлдвэрлэл дээр өдөржин, шөнөжин ажиллаж байна. Гэтэл чи муу сураад зогсохгүй хувцсыг минь бас урна гэнэ ээ! Ноднин цоо шинэ малгай хаячихсан, одоо хүрмийг минь сэглэчихлээ, маргааш эцэг эх хоёрыгоо гуйлгачин болгох уу? Одоогийн хүүхдүүд гэдэг энэ дээ» гэж залхам үглэдэг болсон билээ. 

	«Үгүй ээ, санаандгүй л тэгчихээ биз, сургуулийн хүүхэд шүү дээ, нялхаараа байна...» хэмээн ээж нь зориг муутайхан өмөөрдөг сөн. 

	«Өө, чи бас түүнийг өмгөөлж байна уу? За гайгүй, чи түүнийг өөгшүүлж л бай, бид ч үүнээс сайн юм дуулахгүй вий, бэлтрэг шиг харж байгааг нь хараач. Энэ ч биднийг өрлөнө өө, гуйлгачин болгоно, үгүйрүүлж өгнө дөө...»

	Николай энэ гунигт дурсамжаас хагацах гэсэн мэт толгойгоо сэгсрээд хойд эцгийнхээ юу ярьж байгааг дахин чагнав. 

	— Миний найз тэр мужааныд бас хүлэмж бий. Өргөст хэмх тарьдаг юм. Авгай нь тэр өргөст хэмхийг Билибинод аваачна, тэндхийн хүмүүс мөнгө сайтай, хүйтэн цэвдэг газар болохоор идэшний ногоо гэх юм юу ч байхгүй. Мань авгай тийшээ хоёр хайрцаг өргөст хэмхтэй яваад, буцахдаа хоёр хайрцаг мөнгөтэй ирнэ. Дараа нь улаан лооль, сонгино залгана, тэгээд л хамаг юм нь эргэлдээд байх нь тэр дээ, тэднийх хоёр машинтай, мотоциклтой, оюутан хүү нь Хабаровскт дээд сургуульд сурна, түүндээ cap болгон зуун тавин рубль гуйвуулна. Ингэж л амьдрах хэрэгтэй шүү дээ, хүү минь! Тэр мужааныг Евстигней Петрович гэж гуайлцгаана. Тэднийх нэг охинтой, чамтай чацуу, ёстой ганган бүсгүй! Нэг мэдсэн чинь түүнтэй танилцчихсан байхыг хэн байг гэх вэ, тэгээд нэг мэдсэн чинь төрөл болцгоох ч юм билүү... 

	Николай үхширсэн хүмүүстэй юуны ч тухай маргаад ашиггүй гэдгийг аль хэзээний үнэмшин ухаарсан учир хойд эцгийн яриаг таслалгүй өөрийнхөө бодлыг бодож суув. Хойд эцэг цадтал хооллосны эцэст тостой гараараа сахлаа илчхээд ажилдаа яваад өглөө. Эх хүү хоёр санаа амран сүүрс алдав. 

	Амралтын анхны долоо хоног нэг л мэдэхэд өнгөрчихжээ. Николай энэ хугацаанд гэр орны ойр зуурын бүх ажлыг амжуулав. Хутга, хайч, сүх ирлэлээ, саравчны хаалга заслаа, саравчинд банзаар тавиур хийж шалан дээр нь хөглөрч байсан юмыг цэгцэлж хураалаа, түлээ хагалж базаалаа, ээжийнхээ гуйсан ёсоор шуудангаар юм явуулах хоёр хайрцаг хийлээ, ингээд өөр ажил байсангүй. Мань эр уйдаж эхлэв. 

	Ээж нь хүүгийнхээ хийх юмгүй уйдаж байгааг мэдээд, 

	— Хүү минь, явж кино үзэх л дээ. Эсвэл ном унших юм уу гэв. 

	Гэвч сонирхолтой кино байсангүй, бас аятайхан ном ч гар дор алга, тэгээд ч тал талаас элдэв шуугиан тасрахгүй тул юм унших дур эс хүрнэ. Хонгилд байнга хөлийн чимээ гарч хаалга дуугаран, гал тогооноос сав суулга харших, чанга ярилцах, инээд алдах, заримдаа маргалдах чимээ сонстож, гадаа гудамжинд машин дүнгэнэлдээд бодол санаа төвлөрүүлэхийн аргагүй, энэ бүх шуугианд толгой өвдөх тул мань хүн баригдсан араатан модон хайрцаг дотор эргэлдэх мэт жижиг өрөөн дотуур цааш нааш холхино. 

	Тэр бээр байсхийн гадагшаа гарч, барьж байгаа таван давхар байшингуудын дундуур баахан хэснэ. Ажилчид барилга дээр ажлаа хийцгээн нааш цааш сүлжилдэж, явуулын хүмүүс ч зорьсон зорьсондоо яарсан царайтай зүг зүгтээ явцгаана. Засмал замаар ачааны машин, өөрөө буулгагч, суудлын машин, автобус хаа нэгтээ жирэлзэн өнгөрнө. 

	Замын хажууд нэг экскаватор хүчлэн уухилж, аймшигт араатны шүд нь ярзайсан ам шиг нүсэр том шанагаа харжигнуулан газарт улайран зоож харагдана. Өндөр өндөр цамхаг дохио өгөх мэт хяхран чийхарч тавиуртай туйпуу, холоос харахад туг сүрэл шиг санагдах урт урт багц төмөр хоолойг хошуугаараа аажуухан өргөж, буулгаж байна. Зочид буудлын өндөр довжоон дээрээс цаасан тагтаа нисгэж тоглож байгаа хүүхдүүд хүртэл чухал ажил хийж байгаа хүмүүс шиг санагдаж, тэднийг атаархан сонирхож харна. Орчин тойронд ажил, амьдрал ундарч байхад энэ бүхний дунд зүгээр байгаагаа бодохоос Николайд аягүй санагдаж, улам бүр гутрах боллоо. 

	Тэр бээр нэг удаа гадуур зугаалсны дараа гэр лүүгээ буцаж явахдаа урт үстэй хэдэн залуу үл мэдэх олон дууг гитарын аянд сөөнгөтөн хашхирцгааж байхыг анзаарав. Тэр залуус өөр хоорондоо ярьцгаахдаа бүдүүлэг марзан үг, хараал зүхлээр асгаж цутгах мэт бульдах ажээ. Явган хүний замыг энгээр нь эзлэн явцгаах бөгөөд өөдөөс нь явж буй хүмүүс өөрийн эрхгүй тэднийг тойрон гарцгаана. 

	Николай тэднийг сонирхон ажиглах болжээ. Тэд нар тэнгэр саад болохгүй бол бараг орой болгон гарч ирцгээнэ. Голдуу л гудамжны нэг захаас нөгөө захыг хүртэл нэг явчхаад автобусны зогсоолыг эзлэн авч, сандал дээр таран сууцгаагаад ямар ч хөггүй гитараар пар пархийлгэн заримдаа бүр шөнө дөл болтол сөөнгөтөн дуулалдана. 

	Энэ залуусын дунд бөөн будаг шунх болсон хоёр гурван бүсгүй байх нь цөөнгүй тааралдана. Энэ дуучдын сууж байсан газрыг өглөө харахад энд тэндгүй шүлс, тамхины иш заваарч, бараг л алба шиг хэдэн хоосон лонх хөглөрч байна. Николай энэ залуусын зарим нэгтэй нь ажлын тусгай хувцастай явж байхад нь гудамжинд буюу дэлгүүрт тааралдаж байсан бөгөөд ийнхүү ажлын хувцастай яваад нь гайхширан арга барагдана. Тэр бээр яагаад ч юм бэ, ийм марзан этгээдүүд ямар ч улсын дундаас гарч болно, гагцхүү ажилчдын дундаас л гарах ёсгүй гэж боддог байжээ. Ажилчин хүн бол аливаа марзан хоосон юмыг үзэн ядагч гэж төсөөлнө. Тэгээд өөрийнхөө бригадыг улам улам дурсах боллоо. Энэ тоосгон барилгууд, энэ хүмүүсийн үүрэн дотор мань хүн хэнд ч хэрэггүй ганцаардмал амьтан байх шиг санагдана. Ийнхүү гал голомт нь түүнийг хавчих мэт уцаар унтуу хүргэх аж. Ээж нь бурхан тэнгэрийн тухай, хүний, өөрийн өвчний тухай зогсоо чөлөөгүй үглэж, хойд эцэг нь энэ нүгэлт орчлонд ухаантай хүн яаж аж төрөх тухай сургаж айлдаад салахгүй. Түүний сургаалыг чихний хажуугаар өнгөрөөхөд төвөг байхгүй. Гэтэл шөнө болж, хойд эцэг нойрсмогц сая жинхэнэ эрүү шүүлт эхлэх нь тэр. Нийтийн байрны бяцхан өрөө ой тойнд оромгүй чанга хурхираанд автана. Энэ аймшигт дуу чимээ ердийн хүний хоолойноос гарч байна гэж үнэмшихэд зовлонтой. Архирах, шуухитнах, эхэр татах, хахаж цацах, уухилан гийнах энэ бүхэн нийлэн нэгэн ер бусын чимээ болж, унтаж байгаа хүнийг хайр найргүй жанчиж, ясыг нь хугалж хэмхэлж, үе мөчөөр нь салгаж тастаж байна уу гэлтэй. Энэ аймаар зэрлэг дуу чимээг сонсоход чулуун хананд хүртэл тэсэхүйеэ бэрх байх шиг санагдана. 

	Николай буцах тухайгаа бодож эхлэв. 

	Нэг удаа тосгоны төв гудамжинд баахан залуучууд гарч ирцгээлээ. Николай энэ үед шаргал наран уулын цаад руу жаргахыг хараад автобусны буудал дээр зогсож байжээ. Хөвүүд нь бараан костюмтай, охид нь цагаан хормогчтой, сургуулийн хүрэн дүрэмт хувцастай агаад хөгжилдөн инээлдэж, ярилцан шуугилдаж, сайхан дуу дуулцгаана. «Төгсөх ангийнхан...» хэмээн мань хүн таамаглав. 

	Цагаан шөнө дөхжээ. Залуус төв гудамжнаас Олагийн гүүр лүү очих зам руу эргэцгээлээ. Николай дэргэдүүрээ өнгөрч буй өөрөөс нь ганцхан дүү охид хөвүүдийн аз жаргалтай, хөгжүүн царайг шимтэн харав... Бодож санах юмгүй, цэвэр гоё царайнууд! Олон охин, хөвүүн нар гар гараасаа барилцан, зарим нь найзлан явцгаана. За, тэр нэг хос бие биедээ хайр сэтгэлээ өгөлцсөн бололтой! Гэтэл энд нэг хэд нь нэг юмны тухай хөгжилтэй чанга чанга маргаж явна. Замд зөрөх хүмүүс, ялангуяа настайчуул тэднийг нүд алдан харж инээмсэглэн байцгаана. 

	Зол жаргалтай үе тэнгийнхнийгээ харахад Николайд ч бас таатай. Гэхдээ мань хүний сэтгэлийн угт «Би ч гэсэн одоо эд нартай ингээд явж байсан байж болох шүү дээ...» гэх нэгэн горьгүй бодол гуниг төрүүлнэ. 

	Хар костюмтай, цагаан цамцтай, өргөн эрээн зангиатай нэг бужгар хүү хамт яваа охиндоо нэг юм хэлснээ Николай руу ирээд, 

	— Хүүе, ах гуай! Тамхи байхгүй биз? гэв. 

	Николай дэмий л гар алдлан, 

	— Хөвүүн минь, би тамхи татдаггүй нь тоогүй гэж хэлбэл сайх банди, 

	— Муу л байна даа, ах гуай! гэчхээд охиныхоо араас одох нь тэр. 

	— Би ч гэсэн тэр гүүр лүү очвол яасан юм бэ? Би чинь бас л төгсөгч˗амрагч шүү дээ гэж өөртөө хэлээд Николай гүүрний зүг явлаа. 

	Гэтэл гүүр лүү иртэл хашлагыг нь дагасан олон хүн байсан учир мань эр буцъя гэж шийдээд өндөр шороон далангаар уруудан гол руу буулаа. Тэгээд голын эрэг даган хоёр зуугаад метр яваад чулуун далан дээр гарч хавтгай чулуун дээр эвээ олж суув. 

	Эндээс гүүр, улаавтар туяанд мяралзан шуугих гол, голын чанадах бургасны ногоон зурвас, хамтралын талбайн захад байгаа ирмэглэсэн духтай баавгайн толгой шиг хүрэн довцог энэ тэр цөм нүднээ тодхон үзэгдэх агаад түүнээс алсад бараантан байх хар модон ойн дээгүүр цийлгэр ягаан уулс харагдана. Машины зам болон төвийн зүгээс энүүхэнд өтгөн ногоон дотор аалзны шүлсэнд нэг ялаа орчхоод дүнгэнээд байгаа юм шиг бүдэгхэн чимээ хаа нэг сонстоно. 

	Алсын уулын халцгайн цаагуур нар далд орлоо. Яльгүй бараантан биеэ хураан нам гүм болсон мэт газар дээгүүр оройн туяа гийж, улам тэлэн тэлсээр тэнгэрийн хагас намуухан улаан шаргал дөлөнд автах нь тэр. Сая дэгдсэн салхи улиангар дунд шуугьж, саглагар модны дүрс хурц гэрэлтэй тэнгэртэй таширлан тодхон харагдаж, навчис юугаа сэрчигнүүлэн ганхаж дайвалзах нь утаа баагиулсан хар бамбар гэлтэй. Газраас эс харагдах наран доод талаас нь гэрэлтүүлсэн сэмжин үүлс оройн туяан дундуур хурдлан нүүж, нэг шаргалтан, нэг цэнхэртэн ягаарч, нэг улайран ягаарч, нэг хөхрөн ягаарч байх нь тэртээ дээр хүний ой ухаанд оромгүй үлгэрийн шидэт өнгөөр наадсан гайхам сонин чимээгүй тоглоом болж байна уу гэмээр. 

	Николай хараагаа гол руу шилжүүлбээс голын усанд галын туяа бүрхэн наадах мэт улаанаар очрон бутарч, шаргал тэнгэр, өнгө алагласан сэмжин үүлс, дээр нь хүмүүс эгнэсэн гүүр, бараантсан улиангарын төгөл энэ бүхэн цөм уснаа тольдон байх ажээ. Голын харгиа нэгэн хэмээр бүүвэйлэн шуугьж, шаргал туяатай усны ялтсан цалгиа чулуун даланг дуу шуутай яаран алгадан байх нь чулуун эргийг үл мэдэх хязгааргүй алс өөд хамт урсан одохыг урин залах мэт. 

	Тэгтэл ч оройн туяа замхарч, тэнгэр бараантан хөхрөөд, улиангар мод түлэгдэх мэт харлан, голын ус тугалган өнгөөр чилдийж, салхи намдан, харгианы дуу улам содон болоод ирлээ. Тэнгисийн зүгээс гүүрний тэр лүү манан алгуурхан мөлхөнө. Гүүр дорхноо эзгүйрч байна. За тэр, ганц ч хүнгүй боллоо. Сэрүү татаад явчихлаа. Гэвч Николай явахыг яарсангүй, голын далан, эрэг орчмын бут сөөгийг цайвар манан бүчин авч, хавийн газар тийнхүү буданд хучигдан нам тайван нойрсож эхлэхийг харж суув. 

	Тэр бээр шөнө дөл болсон хойно шороон далан дээр гарлаа. Гүүр, манаачийн шовгор энэ тэр мананд далд орж, хашлага дагасан цахилгаан дэнлүүнүүд булингартай усанд буй сувдан зүүлт шиг сүүтийж, дэнлүү болгоныг тойрон солонгон хүрээ үүсжээ. 

	Өөрийнхөө хөлийн битүү чимээг чагнан ор ганцаараа тосгон руу явж байхад энэ нам гүм нойрсож буй газрын дээгүүр манан дунд нисэж яваа ч юм шиг, энэ манан, энэ газар, энэ тэнгэрийн нэгэн эд эс ч юм шиг өөрт нь санагдана. Төвийн гэрэл өмнө нь энд тэнд бүүдийн сүүмийнэ. Тийшээ явмааргүй санагдавч мань хүн явсаар байна. Ингэж явахдаа удахгүй, тун удахгүй Маяканы уулсаа үзнэ, Нюлкали голын болор шиг тунгалаг усанд хөвхөрсөн мөнгөлөг хадрангаа үзнэ, уулсын нүцгэн буурал оргилын дээгүүр мандах нарны алтан туяа, шингэх нарны улаан хүрэн туяагаа үзнэ, шувуудын дуу хуур, горхи булгийн цэнгүүн харгиагаа сонсоно, тэгээд ариухан шинэсэн ойн шилмүүсний тансаг үнэрээр цээж дүүрэн амьсгална, тэр бүхэн түүний дэргэд, түүний бие махбод дотор, түүний эргэн тойронд байх болно! гэж мэдэж байлаа. 

	Тэр бээр гэртээ ирээд гэрлээ асаалгүй хувцсаа тайлаад зөөлхөн цэвэрхэн орондоо орж, бушуухан сэрж шинэ өдөртэй золгох цорын ганц хүслэн зөгнөөд тэр даруй нам унтах гэж оролдов. Гэтэл нойр нь хүрч өгдөггүй. Нэгэн шинэ сэрэл мэдэгдэн байх бөгөөд ямар ч атугай зөв сайхан сэрэл гэдэг нь эргэлзээгүй. Энэ шинэхэн зүйл түүнийг нэгэн зүгт түлхэн дэмжиж, хүч сэлбэн, золбоо хийморийг нь сэргээнэ. Хойд эцгийн нүгэлтэй муухай хурхираан хүртэл одоо дургүйг нь эс хүргэх ажээ. Шүлэг зохион, дуу дуулах хүслэн төрж буйд мань хүн гайхан, ийм сайхан, ийм бадрангуй сэрэл тэмүүлэл чухам хаанаас төрж байгааг ойлгож эс чадан байна. 

	Өглөө хойд эцгийг ажилдаа явсны дараа Николай өнөөдөртөө багтаж Ямск явах санаатай байгаагаа ээждээ хэлэв. 

	— Хүү минь, чи чинь дахиад хоёр долоо хоног амрах ёстой шүү дээ! Хугацаанаасаа өмнө явахын хэрэг юу байна вэ? Эсвэл манайд байх тусгүй байна уу? Үгүйдээн ганц долоо хоно л доо. Би маргаашаас чамд бялуу хийж өгье. Аарцтай банш хийлгэх үү? хэмээн үглэж ээж нь гайхан сандарлаа. 

	— Үгүй ээ, ээжээ, би явна. Та битгий гомдоорой, би яаралтай явалгүй болохгүй, манайханд надгүй хэцүү байгаа... Бас тэгээд зүгээр суухаас бүр залхаж гүйцлээ, танай энд шуугиан ихтэй, бүгчимхэн давчуу оргиод байна. Би энэ бүхнээс бүр төсөөрчихжээ. Битгий уурлаарай. 

	Цаадах чинь гомдоогоод байвал бичээрэй, би таныг Ямск руу аваачна, үнэнийг хэлэхэд тэнд эндхээс хүйтэн, гэхдээ хүмүүс нь сайхан зантай гэж Николай гилбэлзэн өгүүлэв. 

	Ээж нь хүүгээ толгой дохин гунигтай сонсож, аанай л сүүрс алдан байна. 

	— Тэг ээ тэг, хүү минь, одоо яая гэх вэ, хэрэгтэй юм бол явж үз. Даанч олигтой амарч л амжсангүй дээ. Чи Ямск очингуутаа ажилдаа шууд гаралгүй амралтаа гүйцээвэл зүгээр сэн. Ханатлаа ажиллаж амжина даа, хүү минь. Эсвэл наашаа бүр хүрээд ирэх юм уу, аан? Хамтралтайгаа тооцоо хийчхээд хүрээд ир л дээ, тэгэх үү, хүү минь? гэж өгүүлэхэд ээжийнх нь дуунд горьдсон аяс илт. 

	— Үгүй ээ, ээж ээ! хэмээн Николай зөөлөн боловч эрсхэн өгүүлээд, 

	— Би хамтралаас гарахгүй ээ, ажил нь наддаа болж байна, би хувь заяандаа сэтгэл дүүрэн байна гэв. 

	— Тэгвэл яая гэхэв дээ, хүү минь, санаснаараа л амь зуу. Магадгүй, би хожим үнэхээр чам руу очих ч юм билүү. 

	Ээж нь усан нүдэлж, гарынхаа араар нулимсаа арчин, өөрийнх нь бодож байгаагаар замд заавал авч явахгүй бол болохгүй элдэв юмсыг бачимдан хийж нааш цааш миегнэв. 

	Ээжээсээ салж явахад хэцүүхэн байв. 

	Николай өдрийн хоёр цагт хүн битүү чихсэн автобусанд суугаад Магаданыг зорив. Бүгчим халуун, дээр нь бензин ханхална. Ачаа нь ахадсан автобус өгсүүр газар өөд зугуухан мацахдаа бахардан ёнгиноно. Зөрж байгаа машинууд өтгөн шар тоос татуулан, тэр нь автобус руу нэвчин орж, шүдэнд шажигнан, хоолой загатнуулж, зорчигчдын хувцсан дээр дааварлан тогтоно. Николай хажуугаар жирэлзэн өнгөрөх явган ширэнгэ, хаа нэг тааралдах өнчин арзгар хар мод, зам дагасан аньсны талбай, утасны шон энэ тэр лүү автобусны цонхоор урамгүй харж явна. Тэр бүхэн цөм саарал тоосонд дараастай. 

	Захиргааны байшингийн харанхуй шахам хонгилд хүн амьтангүй агаад хаалгыг нь дутуу хаасан санхүүгийн өрөөнөөс бичгийн машины тачигнах дуу хадна. Хамтралын даргын өрөө чимээ ч байдаггүй. 

	Родников «Дэмий ирэх шиг байна. Плечев хөдөө л явж байгаа байх» гэж бодов. Даргын өрөөний хаалга түгжээтэй байгаа гэж бодсон боловч юмыг яаж мэдэх вэ хэмээн таттал хаалга гар даган онгойлоо. Өрөө рүү шагайсанд Шумков даргын ширээний ард суучихсан нэг юм их л улайран бичиж байгааг үзмэгц бүр балмагдаж, ухар тусан явах гэтэл цаадах нь хэдийн харчихсан, 

	— А˗аа, Родников уу! Чи хаачиж явна? Аль вэ, ороод ир! Ор, бүү санаа зов. Дүү хүү, сайн уу! Чи чинь яагаад амрахгүй явж байна? Хэзээ нисэж ирээ вэ, өнөөдөр үү? гэж шалгаав. 

	Николай заасан сандал дээр нь дурамжхан сууж, 

	— Гэртээ зүгээр суухаас залхаж уйдчихлаа. Тэгээд л хүрээд ирлээ гэв. 

	— Ирснийг чинь харж байна аа, дүү хүү. Яагаа вэ, гэртээ байх дэмий байна уу?

	— Яагаад дэмий байх билээ? Гэртээ байх хэзээ ч сайхан, гэр гэдэг чинь гэр, хөлөг онгоцны бол зогсоол гэсэн үг шүү дээ. Яах вэ, гэртээ хэд хонолоо, ээжтэйгээ уулзлаа, тэгээд л болоо шүү дээ, юмны бага нь амттай гэдэг. 

	— За тийм байж, дүү хүү. Бид ч чамайг районы төв рүү бүрмөсөн явчихсан, манай руу буцаж ирэхгүй л гэж бодож байлаа. 

	«Чи ч тэгээсэй л гэж бодож байгаа л даа» хэмээн Николай жуумалзан бодсон боловч, 

	— Надад энд ч аятайхан л байна... гэж хэлэв. 

	— За за, дүү хүү... хэмээн Шумков ойлгомжгүй өгүүлж, 

	— Ямар ч атугай хүрээд ирсэн байх нь. Одоо яахаар бодож байна, амралтаа дуусгах уу, эсвэл суурь руугаа явах уу? гэж асуув. 

	— Өнөө маргаашдаа амарна, тэгээд нөгөөдрөөс сүрэг рүүгээ явсан ч болох л байна. 

	— За тэр ч сайн хэрэг шүү, дүү хүү минь! Энэ зүйтэй! хэмээн Шумков сэргэж, 

	— Хоёр гурван өдрийн дараа бид усны онгоцоор Дресванка руу Слепцовынхны хүнсийг хүргүүлнэ, бас Костя Санниковыг хүргэж өгөх юм. Тэгэхлээр чи тэдэнтэй л Слепцовынх руу яваад өг гэв. 

	Николай «Миний аль суурьт ажилладгийг энэ чинь мартчихсан юм уу, хаашаа юм бэ?» гэж эгдүүцэн бодов. 

	— Слепцовынд очмогц хөллөгөөний цаа барьж яваад хүнснийхээ зүйлийг Дресванкаас Элкандю руу пинд аваачиж хийх хэрэгтэй, эс тэгвэл одоо Дресванкад баавгай шавчхаад байгаа...

	— Василий, би Слепцовынд биш, Долгановынд ажилладаг шүү дээ хэмээн Николай мушилзан Шумковын үгийг тасалж, 

	— Би гуравдугаар суурьт ажилладгийг чи мартчихаа юу? Би тийшээ л явна, өөрийнхөө бригад руу гэж өгүүлэв. 

	Шумков хором зуур түгдэрснээ шал руу шагайж, тун тайван янзын дуугаар, 

	— Надад мартсан юм алга. Чи өчигдөр Долгановынд ажиллаж байсан, өнөөдөр Слепцовынд ажиллах болно гэж өгүүлсэнд тэр биеэ барьж ядаж байгаа нь андашгүй. 

	Николайн дотор тэр аяараа хүйтэн оргиод явчих шиг. Хорон үгнүүд өрсөлдөн толгойд орж ирж байвч мань эр биеэ барьж, аль болох тайван дуугаар, 

	— Нэгдүгээрт, миний хамаг юм гуравдугаар суурьт байгаа, хоёрдугаарт, би гуравдугаар суурьт хэзээний дассан, энэ нь малчин хүнд хэчнээн чухлыг чи өөрөө мэднэ шүү дээ гэв. 

	— Адилхан л дасна шүү дээ, дүү хүү, дасна... 

	
— Гуравдугаарт гэвэл хэмээн Николай Шумковын үгийг огт тоолгүй өөрийнхөө бодлыг үргэлжлүүлэн, 

	— Гуравдугаарт, нөхөр Шумков минь, би бол дуртай зүгт нь санааныхаа зоргоор өшиглөж байдаг хөл бөмбөгний бөмбөг биш. Би өөрийнхөө сүрэг рүү, өөрийнхөө бригад руу л очиж ажиллана гэж тайван хэр нь эрсхэн хэлэв. 

	Шумков бухимдан хавтастай цааснуудаа онгичлоо. 

	— Дүү хүү, чи их номчирхуу болсон байх чинь вэ. Чи хаа ажилладаг хүн бэ? Хамтралд! Тийм учраас хамтрал хаашаа яв гэж байна, тийшээ явж ажиллаж хайрла. Зөрүүдэлж, хойш суугаад байхын хэрэг байхгүй. 

	— Цааны аж ахуйн эрхлэгч гэдэг чинь хамтрал хараахан биш байх, түүнээс гадна би зөрүүдлээ ч үгүй, хойш суугаа ч үгүй, өөрийнхөө бригад руу маргааш ч явсан хамаа алга. Харин хүний суурь руу би явахгүй шүү. 

	Шумков чухам энэ үгийг хүлээж байсан мэт бүр малилзан гэрэлтээд явчхав. 

	— Өө тийм үү? Суурь руу явж ажиллахаас татгалзаж байна уу?

	— Хоёрдугаар суурьт очихоос татгалзаж байна гэж Николай эрсхэн нотлов. 

	— Тэгэхлээр татгалзаж байх шив дээ? хэмээн Шумков Родниковын хэлснийг огт сонсоогүй мэт шазуур зуун өгүүлээд, 

	— За яах вэ, энэ чиний хэрэг л дээ, дүү хүү минь, чиний л хэрэг. Чамайг хүчээр сүрэг рүү явуулах эрх бидэнд байхгүй. Суурьт очих дургүй байгаа бол тэрэгчин хийх болно доо, малын өтөг ногооны газар луу зөөнө! Тэрэгчин хийх дургүй байвал өргөдлөө бич, бид чамайг хамтралаас бүрмөсөн хөөчихнө! хэмээн ялагчийн дүртэй хэлснээ Родников руу хүлгэлзсэн байдалтай харлаа. 

	Николай гомдсондоо болоод юм хэлсэнгүй. 

	Хонгилд хаалга дуугарч, түргэн алхах хөлийн чимээ сонсогдлоо. 

	— За яах болж байна, Родников оо, аан? — Шумковын дууны өнгөнд яарсан, тохуурхсан шинж илэрхий ажээ. 

	Николай босон саравчтай малгайгаа дарж өмсөөд, дургүй нь хүрсэндээ хамаг бие нь салгалан, 

	— Яах ч үгүй дээ, нөхөр Шумков гуай! Би хууль ёсныхоо амралтыг эдэлж байна, танд ойлгомжтой юу?! Амралтаа дуусгасны дараа л тэрэгчний чинь ажлыг хийнэ. Малын өтгийг ногооны газар луу дуртайяа зөөнө, ингэснээрээ та намайг доромжилсон болохгүй ээ! Ер нь, нөхөр Шумков, та надад ёстой өчүүхэн ч падгүй! гэж хашхичив. 

	Тэгээд хаалга руу эрсхэн алхтал яг тэр мөчид Плечев инээмсэглэсээр орж ирэв. Ажлын нь хувцас будаг, шохой болсон харагдана. 

	Николай «Сайн байна уу!» гэж ууртай гүвтнээд даргын хажуугаар өнгөрөх гэтэл Плечев инээмсэглэсэн чигээрээ түүний тохойноос аятайхан барьж, сандал руу ойртуулаад суу гэж дохив. Родников дургүй нь хүрснээсээ болж хамаг нүүр нь халуун оргиж байгааг анзааран дурамжхан суув. 

	— Николай, сайн байна уу? Сайн явж ирэв үү? гээд Плечев даргын суудлаас хэдийн босож өөрийнхөө ширээний ард сууж амжсан Шумков руу эргэж, 

	— Василий Петрович чамайг эргэж ирэхгүй, районыхоо төвд шингэчихнэ гэж өчигдөрхөн надад үнэмшүүлэх гээд байсан юм. Василий Петрович, чи андуурч байж дээ. Харахгүй юү, ирэх ирэхдээ хагас сарын өмнө хүрээд ирлээ. Хотын амьдрал дэмий санагдав уу, тийм үү? Тайга руу сэтгэл чинь дуудаа биз дээ? Чи чинь яагаад ийм уруу царайтай байна, яагаад ингэтлээ уурлачихаа вэ?, Та хоёр юу гэгч болсноо яриач? Чиний ширүүн дориун ярианы сүүлчийг сонссон. Ямар өтөг бууц зөөх болж байна?.. Хэн чамд падгүй гэнэ ээ? Ярь, ярь! гэв. 

	— Игорь Константинович минь, би наад нөхрийг чинь намар болтол хоёрдугаар суурьт түр ажиллаач гэж гуйсан юм, гэтэл наадах чинь ярдаглаж, бүдүүлэг авирлаж байхгүй юү хэмээн Шумков яаран өгүүлэв. 

	— Байзнаарай! хэмээн Плечев түүн рүү гар дохин дуугүй болгож, 

	— Чи гуйгаагүй, тушаасныг чинь би харж байна, энэ залуугийн уурыг бүр шатаачихжээ, одоо хүртэл тайвширч чадахгүй байна. Тэгж ярихдаа хүрвэл энэ залуугаас хүний ёсоор гуйх юм бол хоёрдугаар суурь руу очих битгий хэл Умардын туйл руу ч явган яваад өгнө. Василий Петрович, чи үүнийг одоо хүртэл мэдэхгүй байна гэж үү дээ? гээд дарга шохой, шороо тоос болсон савхин гуталтай хөлөө жийн Родниковын хажууд сууж, Шумков руу зэмлэнгүй харснаа, 

	— Чи юуны учир үүнийг хоёрдугаар суурь руу явуулах гээ вэ? Яах гэсэн болж байна? Энэний хувьд гуравдугаар суурь төрсөн гэр нь гэсэн үг шүү дээ. Хүмүүстэйгээ гар нийлж танил дасал болцгоосон, цааныхаа занг авсан, гэтэл чи шинэ хамт олон, шинэ нөхцөлд дасгах гэж албадаж байна. Ингэх зайлшгүй шаардлага байгаа юм уу? За тэр яах вэ, хоёул энэ тухай дараа жич яримз гэснээ Плечев Родников руу эргэж, 

	— Николай, чи аан гэж бай, чи намар болтол хулд загас агнах ажилд явахгүй юм уу? Далимд нь жаахан мөнгөтэй болохгүй юү, аан? Бид одоо чамайг Маякан руу хүргэж өгөх боломж алга, харин бидэнд загасчид хэрэгтэй байна, энэ жил хулдны их том төлөвлөгөөтэй, загас барих нэмэгдэл бригад эмхэлж байгуулах хэрэг болох нь. Тэгэх үү? гэж асуув. 

	— Тэгэлгүй яах вэ, Игорь Константинович!

	— За, маш сайн байна! хэмээн Плечев нөхөрсгөөр инээмсэглэн босож цонх руу очоод, 

	— Василий Петрович минь, бидэнд ийм Родниковууд олонхон байдаг болоосой, тэгвэл мөн ч янз янзын ажил яралзуулж болох сон гэж бодлогошрон ширүүхэн өгүүлснээ ямар нэгэн хүнд бодолд автан чимээгүй болов. 

	Родников дотроо хулчийсхийн тосгоны эмнэлгийн довжоо руу өгсөн гэрэл муутай урт хонгил руу орлоо. Хонгилын ханыг шалнаас аваад тааз хүртэл нь цайвар ногоон тосон будгаар буджээ. 

	Хонгилын гүнд эмнэлгийн халаадтай, шүүр барьсан ахимаг насны нэг авгай зогсож байв. 

	— Сайн байна уу? хэмээн Родников аяархан мэхийн мэндлээд, 

	— Аханятай яаж уулзаж болохыг хэлж өгч болох сон болов уу? гэж асуулаа. 

	— Ямар Аханя байдаг билээ? хэмээн авгай сэжиглэсэн байртай асуунгаа шүүрээ хана налуулж тавив. 

	— Ямар Аханя байх вэ дээ? Ердийн л Аханя. Энд хоёр Аханя байгаа юм уу? Надад өвгөн Аханя хэрэгтэй. Намхан нуруутай, нэг үрчлээ ихтэй хүн. Цаачин хүн л дээ! гэж Николай балмагдан өгүүлэв. 

	— А˗а, нөгөө... Малчин... Мэднэ, мэднэ. Ходоодыг нь тайрах гэж байгаа юм гэнэ билээ. Нэг эгдүүтэй өвгөн бий. Чи түүний юу нь болж байна? Эргэлт оруулах гээ юү? Хамаатан баймааргүй царайтай юм... 

	— Юу гэж хэлмээр юм бэ дээ... — Николай таарах үг олох гэж түгдрэв. Тэр «эгдүүтэй өвгөн» нь өөрийнх нь хувьд хамгийн дотнын хүн гэдгийг энэ авгайд яаж ойлгуулж тайлбарлах вэ дээ. 

	— Үгүй, хамаатан биш, бид хоёр найз!

	— Тэгээд яах болж байна, чиний тэр найзыг дуудах юм уу, эсвэл чи эргэлтээ зүгээр оруулчих юм уу?

	— Болдог бол уулзвал л зүгээр сэн. 

	— Тэрийгээ шулуухан хэлэхгүй юү! Явж дуудахаас хэмээн авгай үглээд цаашаа хонгилоор хоёр гуравхан алхсанаа гэнэтхэн, 

	— Михайловна! Михайловна! Аханяд эргэлт иржээ, түүнийг гаргачих! гэж хашхираад шүүр лүүгээ буцаж ирмэгц, 

	— Одоо тэр найзыг чинь гаргаад ирнэ гэж итгэлтэй өгүүлэв. 

	Тэгтэл үнэхээр минут ч болоогүй байтал хонгилын нөгөө үзүүрт хаалга нээгдэж, тэртээ талын цонхны дөрвөлжин гэгээнд урт жанчтай нэгэн танихгүй хүний доожгүй дүрс таширлан харагдах нь тэр. Энэ дүрс хатуу улаараа шал тожгонуулан гутлаа чирсээр аажуухан наашлах ажээ. Николай тэр ойртож яваа хүн рүү анхааралтай ширтэн харсан боловч түүний арын цонхноос нар тусаад наран сөргүү байсан тул нүүр царай төдийгүй бүх дүрс нь нүд гялбам цагаан ханан дээр туссан сүүдэр шиг бараантах тул ялган танихын аргагүй байв. 

	«Үгүй, энэ ч Аханя биш». 

	Нөгөө хүн цонхыг төдийгүй хонгилын голыг өөрийнхөө бараагаар халхалсаар улам ойртон ирэв. Тэгээд Родниковоос хоёр алхам хэртэй зайд тээнэгэлзэн зогслоо. Николай тэр хүнд явж өнгөрөх зай тавин хана руугаа болсон боловч цаадах нь хөдөлсөнгүй. 

	— Колья! Окси! Манай чамайг таньсангүй!

	Родников сэрдхийн цочиж, саяын юм хэлсэн хүн рүү ухасхийн ойртож, гараас нь шүүрч аваад нүүрийг нь гэрэл рүү эргүүлэв. 

	— Аханя! Сайн байна уу, та минь! Би таныг ер таньсангүй, ямар хачин болчихоо вэ! хэмээн Николай халаглан толгой сэгсэрч, өвгөний хатангир бие, атираа нь улам гүнзгийрсэн шороон саарал царайг нь сэтгэл шимшрэн сонжин харлаа. 

	Элэгдтэл угааж үнгэгдсэн халаад, томдсон тавхай угласан өвгөний төрх байдал харваас өрөвдөлтэй ажээ. Толгойтой үс нь ч бүр цал буурал болчхож. Нүднийх нь сониуч хурц хараа, овжин цог арилж, шөнийн тэнгэр шиг бараантаж нүдэнд нь өвдсөн, ядарсны шинж огт мэдэгдэхгүй, гагцхүү ухаалаг тайван харагдах нь энэ хоёр нүд бүхнийг үзэж, бүх юмыг мэдэж, юунд ч бэлхэн байгаа нь тэр... 

	Николайн зүрх шимшрээд явчихлаа. Дөнгөж өчигдөрхөн уулын орой дээр чанга гараараа таяг тулан зогсоод, агсран шуурсан тэнгисийн давлагаа шиг өлмий дор нь үелзэн сэрвийлцсэн шовх нүцгэн толгодыг омог бардам харж байсан нөгөө Аханя энэ зогсож байна гэж үү? Яах аргагүй л мөн! Мөн! Эмнэлгийн халаад, хэв муутай тавхай, бунхан шиг гэгээ багатай хонгил, дотор хачин оргим нам гүм байдал, эм, тосон будаг ханхалсан бүгчим агаар. Аханя бөх гэгчийн модон хайрцагт буй үхлүүт шархтсан бүргэд шиг болсноо мэдэж байгаа нь ёс. Зай завсраар нь нарны хурц туяа тусаж, тэр завсар луу шагайн харваас нар, уулс, хязгааргүй уудам цэнхэр тэнгэр илхэн байгаа. Гэвч бүргэд ухаантай шувуу учраас томоогүйтэн самарч шаазгай шиг хайрцгийн хатуу ханан хувь заяагаа мөргөж балбаж хий тийчлэхгүй. 

	Аханя үнэхээр бүхнийг мэдэж байгаа учир өрвийчихсөн байна, гэхдээ Аханя хүн болохоор бүргэдээс ухаантай, бүргэдээс хүчтэй, бүргэдээс дээгүүр бөгөөд маш өндөр өндөрлөг дээрээс өөрийнхөө өнгөрсөн, одоо, ирээдүйг харж байгаа. Мань хүн ирээдүйдээ, сайхан ирээдүйдээ итгэл төгс байна. Тэгээд ч өвгөний нүд хуучин янзаар хөгжүүн гал орж, баяртай сайхан инээмсэглэж, Николай өөрийг нь мартаагүйд сэтгэл хөхөн баясаж, авчирсан бэлгэд нь талархан байна. Аханя малилзан инээмсэглэж, авчирсан гаансыг баяр хөөр болон барьж, эргүүлж тойруулж үзэж байна. Энэ гаансыг газар дороос олборлодог чулуужсан давирхайгаар хийснийг дуулаад толгойгоо сэжин Родников руу гайхширан харах ажээ. 

	— Колья, чамайг будилуулсан байлгүй? Үүнийг чинь яаж тийм давирхайгаар хийж болно оо? Окси! Давирхай хатсан өвс шиг шатна гэж чи мэдэхгүй гэж үү?

	— Аханя, бүү санаа зов! хэмээн Родников инээмсэглээд тэр хуван гаансанд тамхиа дүүргэ гэв. Аханяг гаансандаа тамхи хийж байх зуур мань хүн энэ хув хэмээх чулуужсан давирхай үүсэж байх үед манай гариг дээр олон сая жилийн өмнө байсан лужир том үлэг гүрвэлүүдийн тухай ярьж суув. 

	Өвгөн анхааралтай чагнан толгой дохих боловч гаансныхаа хуван соруулыг нэг л сэжигтэй харна. Тэгээд гаансныхаа толгойд тамхи дүүргэмэгц гараа сунган холдуулж барьж байгаад асаасан чүдэнзээ ойртууллаа. Гаансанд нь гал авалцсангүй тул мань хүн болгоомжтой татаж эхлэв. Тамхины утаа тааз руу суунаглан хөвөхүйд өвгөний царайд баяслын мишээл тодорч, гүнзгий атираанууд нь яльгүй тэнийгээд ирэх шиг болжээ. 

	— Аханя, үүдний довжоо руу очъё, энд тамхи татаж болдоггүй байлгүй. 

	— Тэгье, тэгье хэмээн Аханя бушуухан зөвшөөрч, хонгилын адагт байгаа хаалга руу эмээсхийн харснаа үүд рүү гэтэн цөгцгөнөв. 

	— Битгий хол явчхаарай! гэж сувилагч шүүрээ хувинтай ус руу дүрэх зуур ширүүхэн хэлээд, 

	— Мөд эмчийн эргэлт болно. Дахиад л загнана шүү дээ гэв. 

	— Бид хоёр үүдэнд жаахан сууя гэж Родников царайчлангуй өгүүлээд гутарсан Аханяг хаалга руу зөөлхөн түлхлээ. 

	Тэр хоёр үүдний довжоон дээр гараад дэргэд нь элстэй хөнгөн улаан төмпөн байгаа урт сандал дээр сууцгаалаа. Николай амралтаа яаж өнгөрөөснөө ярив. Аханя хуучны адил машид анхааралтай чагнан, үе үе «Окси!» хэмээн сайшаан уулга алдаж мөнгөн буурал толгойгоо дохин дохин сууна. 

	Ховор дулаахан сайхан өдөр таарчээ. Байшингийн занар дээвэр нүд гялбам гялалзаж, цонхны шил хөгжилтэй гэрэлтэн туяарч, шүүслэг нялх ногоо, тунаран ногоороод тэртээ дээр тэмээн цагаан үүлс сүрлэг нүүгэлтэн, тосгоны цаана гол дагасан бургасан ногоон хажлага дээгүүр цахлай шувуу цасан ширхэг гэлтэй эргэлдэн, тэдний гунигт, сунжруу дуу үе үе сэвшээ салхины аясаар сонстоно. Аханя толгой дохисоор байгаа боловч өөрийнхөө бодлыг бодож байх шиг Родниковт Түдэлгүй санагджээ. Цахлайн чарлалдаан, үүлсийн дүрс, өвс ногоо түүний анхаарлыг илүү татаж, тэр бээр хатангир нүүрээ хурц нар, зөөлөн салхинд таатайяа ээж байв. 

	Родников тэндээс явахдаа Аханяг өдөр болгон эргэж байна гэж чин санаанаасаа амлажээ. Өвгөн бэлэглэсэн боодолтой юмыг нь элгэндээ хавчиж бариад, сэтгэл хөдлөн инээмсэглэн байна. Николай эмнэлгийн байшингийн буланд очоод эргэж харвал Аханя гараа цээжиндээ наачихсан нөгөө л байдлаараа зогсож байлаа. Хачин халаадтай, ор ганцаараа буй энэ жижигхэн өвгөн өтөлж бөгцийсөн эмгэн гэлтэй харагдана. Николай урт сүүрс алдаад өвгөн рүү гараа даллав. Аханя чухам ингэхийг нь хүлээж байсан мэт дороо цөгцгөнөн баярлан толгой дохилоо. 

	Николай маргааш нь эмнэлэг дээр ирээд өвгөнтэй уулзаж чадсангүй, Аханяг яаралтай мэс засал хийхээр Магадан руу аваад явчихсан байжээ. 

	Хүйтний хошуу наашилсаар. Долоо, арав хоногоос нохдоо хөллөсөн ч болох нь. Тэсгэм хүйтнээс болоод сал зангидахын аргагүй болсны гадна мухар тохойнууд хадаалж эхэлжээ. 

	Николай Маякан руу явуулж өг гэж дахин гуйхаар дарга руугаа очлоо. Тэр бээр «Одоо больё, чи минь! Боллоо! Бушуухан нэг хөтөч гаргаад суурь руу хүргэж өгөг, тэгэхгүй юм бол би өөрөө хөтөч олж долоо хоногийн дараа санасан газраа хүргүүлнэ. Дараа нь яавал яана биз» гэж шийджээ. 

	Дарга хүнтэй байв. Шумков, Скребыкин тэр гурав нэг юмны тухай дүнгэнэлдэн ярилцах ажээ. Скребыкин даргын өмнө мөрөндөө л бугуйл углаагүй болохоос яг нүүдлийнхээ хувцастайгаа сууж харагдана. 

	— Семён, сайн байна уу! гэж Николай түүний урт хүйтэн гарыг хоёр гараараа барин мэндэлж, 

	— Чи чинь тундрээс явж байна уу? гэж асуув. 

	Тэгээд Плечев Шумков хоёртой мөн мэндлээд Семёны хажууд сууж, түүний цас нь хайлж норсон хуучин сөөхий, тугалын арьсан малгай, саарал илгэн бээлий энэ тэрийг бараг сэтгэл уяран бахархан харав. Скребыкины шанаархаг царай догдолсон, гоморхсон янзтай байх агаад илгэн бээлийгээ солгой гараараа өвдөг дээрээ базлан нухчиж сууна. Плечев, 

	— За за, Семён, цааш нь ярь ярь, бид сонсож байна гэж өгүүлээд Родниковыг мөн сонс гэж нүдээрээ дохив. 

	Скребыкин Родниковын орж ирсэнд жаахан санаа зовж түрүүчийн омог нь илт дарагдав бололтой үргэлжлүүлэн ярив. 

	— Харин би тэгж л хэлж байна. Манай бригадын шинэ дарга ерөөсөө юм бодохгүй байна, бас хэнтэй ч ярьж зөвлөхгүй юм гээд мань хүн дүй муутай яриагаа сонсож суугаа хүмүүсийн ухамсарт шигтгэн оруулж байгаа мэт гараа даллан, 

	— Яльгүй бороо оров уу, үгүй юү л майханд ороод суучихна, бороонд нэвт цохиулахаас айгаад сүрэг рүү зүглэхгүй юм. Бараашиг исгэж дуртай цагтаа гудрахын хамт бусдыг уруу татна. Би ч балгах дуртай, гэхдээ хаана, хэдийд, хэчнээн уухыгаа ухаардаг байх хэрэгтэй шүү дээ, хэмжээгээ мэдэх хэрэгтэй! Цаагаа тараагаад алдчихгүй, ажил явдал жин тан байх хэрэгтэй! Ахлах малчин Захар Иванович нас барсан, түүнээс хойш цааг өрөвдөх амьтан алга боллоо, одоо ч цаа хэнд ч хэрэггүй болжээ. Сайн малчид нь тараад тараад алга болсон! Одоо хэн манай бригадад үлдэв дээ? Явуулын эрээвэр хураавар хүмүүс! Өнөөдөр нэг хүн, маргааш өөр хүн. Цааны мөрийг хүний гутлын өсгийн мөрөөс ялгаж чадахгүй байна шүү дээ! Цаа явчхаж гэхэд яваа л биз! гэнэ. Түүнийг хайж юугаа хийх юм бэ, энэ өчнөөн олон үлдсэнийг харахгүй юү! гэнэ. Ингэж л ажиллаж байна даа, дарга минь! Бугуйл хийж чадахгүй, чарга хийж чадахгүй, цаа сургаж чадахгүй, нүүж чадахгүй! Буйр сэлгэх гэж удахгүй хамтралаас трактор дуудах хэрэг үү? гээд Скребыкин бээлийгээрээ өвдгөө савснаа, 

	— За дарга аа, би цаашаа ингэж ажиллаж чадахгүй, би ингэж ажиллаж сураагүй хүн. Попов цаагаа өөрөө цуглуулдаг юм байгаа биз, би л лав ийм бригадын даргатай ажиллахгүй. Нэг бол Долганов руу, нэг бол Василий Иванович руу очиж ажиллая. Энэ Николайтай Маякан руу маргааш ч явахад бэлэн байна, харин Шкиперово руу заяа нь явахгүй, тэгсэнд орвол өөр хамтралд орсон нь дээр гэж мань хүн Родников руу хандаж, 

	— Николай, би үнэн ярьж байна уу? Яваад л өгнө, яадаг юм бэ. Тахтоямскт зөндөө л цаа байна... гэж хэллээ. 

	— Семён, чи юу ярьж байна, Тахтоямск руу явж үлийгээ хийх нь вэ? Маякан руу явцгаая! гэж Николай Семёныг юу юугүй уриалан дэмжиж, 

	— Бидэнд ч нэг малчин дутуу байгаа, бас Василий Ивановичид ч хүн дутуу... гэв. 

	Плечев урамгүй үрчийж Скребыкин руу дохиод Шумков руу хандан

	— За энэ дээ, Василий Петрович, харж байгаа биз дээ. Ийм дүнтэй болсон байна шүү дээ. Хоёрдугаар бригадад сахилга муу, хүмүүс нь ажилд хойрго байна гэж би бүр аль өвлөөр ярьж байсан. Слепцовын үед бригад яаж ийгээд болж байсан, одоо бүр нурж, завхарч гүйцжээ! Василий, тийшээ оч, тэдэнтэй нэг хэсэг бай гэж би хэчнээн удаа хэлсэн билээ... Энэ чинь чиний үүрэг шүү дээ! Малчдыг буурь сэлгүүлэх гэж тундр лүү удахгүй үнэхээр трактор явуулах хэрэг болох нь. Бас цаагаа сарниагаад зогсохгүй, өөрснөө ч сарниж эхлэх нь байна... Хоёрдугаар суурь руу нэн даруй оч хэмээн дарга харандаагаар ширээнийхээ шилийг ууртай тогшлоод, 

	— Тэдэнтэй цаа ялган тоолтол хамт бай, цааг нь олж эмхлэхэд туслах хэрэгтэй, далимд нь хэн тэнд үймүүлж хэрэг үүсгээд байгаа, яах ёстой, юу хийх хэрэгтэй байгааг тодруулж учрыг нь ол гээд Плечев ширээгээ алгаараа тогшив. Тэгээд хэсэг зуур бодолхийлснээ дуу нь зөөлрөн, өрвөлзөн буй Скребыкинд хандаж, 

	— Семён Егорович, ингэж түгшүүр зарлаж яваа чинь цаг үеэ олжээ. Танай бригадад сахилга үнэхээр суларч гүйцсэн байна. Гэхдээ цаашид яах болж байна, Семён Егорович, аа? Арга хаа байна? Чи явах нь, Санников явчихна, тэгэхээр хэн үлдэх вэ? Залуучууд уу? Тэд нар чинь юу ч чадахгүй гэж чи өөрөө хэлж байна. Залуучуудыг хэн сургах болж байна? Ахмад та нар чинь бригадын ноён нуруу төдийгүй бүх цааны аж ахуйн ноён нуруу шүү дээ. Та нар дээр бүх юм тогтож байна! Яс нь байдаг юм бол мах ургалгүй яах вэ гэж ярьдаг ч үнэн үг биз дээ. Тэгвэл одоо хамаг найдвар тан дээр л байна, Семён Егорович минь! Чи хамтралдаа туслах ёстой, бид чамд найдаж байна. Чи бидэнд тус болж үз л дээ, тооллого хүртэл байж үз, тэр үед бид Поповоор бригадын дарга хийлгэх эсэхийг хамтралын захиргаагаар ярилцъя. Түүнийг бригадын даргаас чөлөөлөхөөс өөр аргагүй биз. Уул нь бичиг үсэг сайтай боловч тайгын шинжлэх ухааны талаар олигтой дадлагагүй, түүнээс гадна хамгийн гол нь... хэмээн Плечев таарах үг хайн хуруугаа инчдэн, 

	— Гол нь ажлын төлөө санаа зовохгүй хүн юм, хамаг гай энд л байна. Ахмад малчдаас бригадын дарга тавина. Үйлдвэрлэлийнхээ төлөө санаа тавьдаг, шударга, туршлагатай малчнаар бригадын дарга тавих хэрэгтэй гээд балмагдсан малчин руу санаа авхуулах маягтай харж, 

	— За тэгэхлээр, Семён Егорович, чи бид хоёр тохирох шив дээ. Хоёр өдөр амарчхаад, нөгөөдөр Василий Петровичтой хамт яваарай. Одоо нохойн хөсгөөр танай руу оччихож болж байгаа юү? Тэгвэл маш сайн байна! Маш сайн, Семён Егорович. Чамд урьдчилгаа мөнгийг чинь тавьж өг гээд би одоо үүрэг өгчихье гэв. 

	Плечев өөрийнх нь хэлснийг малчин яаж хүлээж авч байгааг сэмхэн ажиглах зуур нэг юманд санааширсан дүртэй ширээн дээрээ юм хайж эхлэв. 

	— Семён Егорович, урьдчилгаа чамд хэдийг цохох вэ?

	Скребыкин хариу хэлж чадахгүй минчийсхийн бээлийгээ базаж сууна. 

	Плечев нэг юм түргэн бичсэнээ Скребыкинд өгч, 

	— Май Семён Егорович, ерөнхий ня-бод өгөөрэй, би тавин рубль цохчихлоо... гэв. 

	Скребыкин тээнэгэлзэсхийн ямар нэг зүйлийг сөргүүлж хэлэх санаатай мунгинан байвч гар нь аль хэдийн нөгөө цаас руу зүглэжээ. Дарга айхавтар амьтан хойно хэдийн түүнийг өөгшүүлэн хөгжилтэй харж байх нь Скребыкин цаасыг авна гэдэгт өчүүхэн төдий ч эргэлзээгүй нь харцнаас нь илт ажээ. 

	— Ерөнхий ня-бо кассад мөнгө байхгүй гэж хэлбэл дэлгүүрээс зээл гэсэн гэж хэлээрэй, дэлгүүр өдийд яг онгойчихсон байгаа хэмээн дарга их л аргадсан дуугаар хэлэхдээ «дэлгүүр» гэдэг үгийг тун нухацтай өгүүлж, 

	— Семён Егорович, яарч үз, ерөнхий ня-бо өнөөдөр Брохово явна гэж байсан шүү гэв. 

	Скребыкин дуулгавартай босож, бээлийгээ сугавчлаад хаалгаа руу бушуухан алхалснаа, ямар нэг юм мартчихсан мэт босгон дээр гэнэтхэн зогссоноо зугуухан эргэж жуумалзаад, 

	— Ээ дарга уу! Зальтай шүү! Уй˗ю˗юй, ямар зальтай вэ! хэмээн хуруугаараа зангав. 

	Плечев сэтгэл хангалуун хөгжилтэй инээд алдав. Скребыкин гарч хаалга хаагдмагц Плечев инээсэн чигээрээ Родников руу эргэж, 

	— За, одоо чиний учрыг олъё. Скребыкиныг ятгачихлаа, одоо чиний ээлж... гэв. 

	— Юу хэлэх гээд байна? хэмээн Николай сэрдхийв. 

	— А˗хаан, бүр айчхав уу! За, чамайг зовоохоо больё. Шууд л хэлчихье! Чи үүргэвчээ боогоод бэлтгэчихсэн, Маякан явах санаатай байгаа, би мэдэхийн цаагуур мэдэж байна. Гэтэл надад өөр санал байна. Тэгэхлээр ийм байна, Николай гээд Плечев хуруугаараа цохоо маажиж, Шумков руу тохиролцсон маягтай сонжин харснаа, 

	— Энэ жил манай хамтралд ангийн үсний том төлөвлөгөө өгчээ. Ноднин бид тайлбар тавьж байгаад аргалж өнгөрөөсөн, гэтэл энэ жил давхар шийтгээд хуучин өгдгөөсөө хоёр дахин их төлөвлөгөө өгсөн. Хоёр хоёр хүнтэй гурван салаа анд гаргахаар шийдээд байна. Өчигдөр Кодарчан надтай уулзсан, анд явах гэж байгаа, чамайг сураглаж байна билээ... гэж өгүүлэв. Плечев дуугүй болж инээмсэглэн хүлээзнэв. Шумков бас яах бол гэсэн байртай харна. Родниковыг хурал дээр үг хэлснээс хойш Шумков түүнээс эмээх болсон билээ. 

	— За яах болж байна, Кодарчантай нийлэх үү, үгүй юү?

	— Явахаас биш дээ хэмээн Николай зориуд харамсаж байгаа дүртэй өгүүлснээ тэсэж чадалгүй баярлан инээмсэглээд, Скребыкиныг дуурайж, 

	— Ээ дарга уу! Уй˗ю˗юй, ямар зальтай вэ! гэж шоолов. 

	— За бас хоёр дахийг нь ятгачихлаа хэмээн Плечев додигор инээд алдаж, хуруугаараа ширээгээ тожгонуулан тогшоод, 

	— Кодарчан дээр оч, анд явахад юу хэрэгтэйгээ сайн ярилцацгаа. За ингээд чамтай ярих юмгүй боллоо. Одоо дахиад дөрвөн анчин олох үлдлээ. Василий Петрович, Христофоровыг чи ойрд харсан уу? Бие нь ямар байгаа бол?.. 

	Николай даргын тэндээс шууд Кодарчаных руу зүглэлээ. Тэднийд үдийн унд хүртэл ярилцаж, анд явахад шаардлагатай юмныхаа жагсаалтыг гаргаад мань хоёр тэр даруй хүнсний зүйлээ худалдаж авах ажилдаа орцгоолоо. 

	Шөнө дунд тэнгэр битүүрэн үүлшиж, өглөөгүүр жинхэнэ өвлийн цас нэвсийтэл шууран орлоо. Нэг хоногийн хооронд эргэн тойрон бүсэлхийгээр татах цас хунгарлажээ. Долгиотон хунгарласан цас гялалзан гялтганасан өвлийн анхны энэ сайхан өдөр хэний сэтгэл эс догдлох билээ? Гэхдээ ийм өдөр хөтөч, анчид нарыг гойд сэргээдэг болой. Хаваржин, намаржин өөрснөө хоолоо олж идэн, дуртай газраараа хэсэн тэнүүчилж явсан нохдоо барьж авахаар хөтөч нар харайцгаалаа. Нохдын дэмий гиюүрсэн, эрх дураараа амьдрал дуусаж, ажилдаа орох цаг нэгэнт болжээ. Гэвч хөтөч хүнд нохдоо цуглуулж хөсөг бүрдүүлнэ гэдэг яггүй ажил. Зарим ухаантай нохой чухам эзнийх нь сэтгэл догдолсон энэ өдөр л гэрийн бараа харахгүй холуур дөлөөд байдаг билээ. Хударгад орж, хөлдүү загас, давсалсан борцоор өлөн зэлмэн хооллож, өвөлжин хүнд чарганд дөнгөлүүлж, ууртай эзний хараал идэж, гөрмөл ташуураар хэзээ тас ороолгохыг хүлээж явахыг ямар нохой хүсэх вэ дээ, тэгсэнд орвол угаадас эргүүлээд эрх зоргоороо явж байсан нь дээр. Гэвч хүнээс нуугдах газар гэж хаа байх билээ? Тэртээ тэргүй л хүн санасандаа хүрнэ, аргадаад чаддаггүй юм гэхэд залилаад, эсвэл тэвчиж байгаад санасандаа хүрнэ, хүний гарт байгаа махны сайхан үнэртэйг хэлэх үү... Тэгтэл ч хүний гар хууртсан нохойн толгойг хэдийн илчихсэн байх бөгөөд алгуурхан цаашлан цаашилсаар нэг мэдэхэд сэрвээн дээрээс тас зуурч аваад, өргөн суран хүзүүвчээ сурмаг гэгч нь углаж авна. Тийнхүү эрх чөлөө дуусах нь тэр!

	Хэдэн зуун танхай нохдоос орой болоход хөсөгт хөллөхийн аргагүй буюу хамгийн ухаантай хэдхэн ноход сул чигээрээ үлдэнэ. Тэдэнд ч гэсэн эрх дураараа удаан зугаалах тавилан байхгүй, өлсөхийн эрхээр эзэд рүүгээ мөдхөн царайчлан ирнэ. Тэгдэггүй нохой бас бий: зарим нэг нохой золбирон угаадас эргүүлсээр саравч, пингийн ямар ч чийрэг хаалгыг хөл, амаараа онгойлгож сурчхаад, тэндээс «эх газраас» ирүүлсэн гахайн өөх, нарийн хуурганд нөөцөлсөн чөрх загас эсвэл хэсэг шар тос энэ тэр гээд юу тааралдсаныг хулгайлж, хэрэвзээ саравчнаас боломжийн юм юу ч олдохгүй бол аяга хөлдөөсөн сүү байсан ч тоохгүй гудрах, эсвэл урам хугарсандаа аль нэг хоосон сав суулгыг үүдэн дээр гаргах юм уу гудамжны дунд аваачиж хаяна. Тийм ноход эрт орой алин боловч цэцэн бууны суманд өртдөг билээ. 

	Өвөл эхэлмэгц тосгон сэргээд явчих шиг болно. Хүмүүс байшингаас байшин руу цасан дундуур жим гарган холхиж, явах хөдлөх нь түргэсээд байх нь энэ бүхний буруутан нь идэрхэн цовоо жавар биз ээ. Тосгоны энтээ тэртээ захад ноход олон янзаар хуцалдан, гинж төмөр харшин хангинаж, хөтөч нар цайлган сэтгэлээр дуу шуу болон хээгүй хараал тавьцгааж, байшингийн дээвэр дээрээс буюу дээврийн хөндийгөөс сураар баглаастай хатаж хагссан чаргануудаа буулгацгаана. Унхиатай хөтчийн чарганд ганц ч төмөр хадаас байхгүй, бүх юмаа модон шаантгаар бэхэлж, хав загасны арьсаар хийсэн бөх сураар дор дор нь багласан байх бөгөөд тэр олон сур нь зуны наранд хатаж суларсан тул тайлж чангалахыг нь чангалах хэрэгтэй, заримыг нь бүр солино. Суртай ноцолдох дургүй зарим нь хэзээний алх тожгонуулан, зэвтэй хадаас шаан балбаж, зарим нь чарганыхаа нарийссан улыг сольж, зарим нь хуу зэвэрсэн төмөр зуухаа засах гэж оролдон, зарим нь хээгтсэн цаан хөнжлөө сэгсрэхгүйг хичээн, салхинд тавихаар аятайхан өлгөж байна. Хөнжил юмны арьсыг гадаа сэгсэрчих юм бол заавал тэнгэр задрааж шуурга тавиулна, гэтэл энэ баяртай сайхан өдөр шуурга хэнд хэрэгтэй билээ? Хөтөч нар өвлийн алсын аянд бэлтгэцгээж байгаа нь энэ!

	Анчид хоёр хоногт багтаан шаардлагатай ангийн хэрэгслээ хүлээн авч, шуудайд хийж баглаж боочхоод одоо хөтөч нар бэлэн болохыг хүлээж байгаа ажээ. Ачаа юмаа эхлээд дөрвөн чарганд тарааж тэнцүүлэхээр бодож байтал Плечев Түдэлгүй нэг хөсгийг нь авчихлаа. 

	— Та нарт гурван чарга болно, илүүг битгий аваарай, орхино шүү. 

	— Бид нар дөнгөж зайлшгүй шаардлагатай юмаа авсан юм сан! гэж Родников зөрөх гэж үзсэн боловч дарга сонсохыг ч хүсэхгүй, 

	— Хуримд явцгааж байгаа биш, та нарт гурав нь болоо гэж өөрийнхөөрөө зүтгэв. 

	— Чухамхүү хуримд явж байгаа биш учраас л тэр! Хуримд ганц чаргатай ч явж болно, бид нар чинь дөрвөн cap ажил хийхээр явж байна шүү дээ!

	— Надад та хоёроос өөр хүн байхгүй юм уу?! хэмээн Плечев уурлаж, 

	— Христофоровыг явуулах хэрэгтэй юу? Хэрэгтэй! Шумков бас хоёр чарга авчихсан, түүнээс гадна агнуурынхныг Иреть рүү хүргэж өгнө. Болоо! Гүйцээ! Болоо! Нүглээс зайлцгааж үз, дахиад нэг чаргыг чинь авчхаагүй дээр явцгаа гэв. 

	Даргатай тохирсон дагуу хөтөч нар анчдыг Маяканд, Василий Ивановичийнд хүргэж өгөх ёстой. Анчид тэндээсээ хөллөгөөний арван дөрвөн цаа, таван чаргатай авч өөрсдийнхөө явдлаар цаашаа нүүх ёстой. 

	Хөтөч нар дараагийн өдөр буюу ням гарагт замдаа гарахаар амлажээ. Родников «Тэр бас сайн байна! Тэгэхлээр Стеша маргааш өдөржингөө гэртээ байна гэсэн үг, би хэзээ ч дайраад гарсан болох нь. Хэрэв даваа гарагт явсан бол ажил руу нь очих байлаа, тэгэх юм бол хүүхнүүд нүдээ хужирлаж, дараа нь янз бүрийн яриа хөөрөө гарна, миний хувьд ховч эмс ямар ч падгүй, гэтэл Стеша тэдэнтэй хамт ажиллах юм чинь» хэмээн сэтгэл хангалуун бодов. 

	Бүтэн сайн өдөр! Жавартай, тунгалаг өглөө. Сэтгэл баясах, түгших хосолно. Алс нүүхийн өмнө түүний сэтгэл дандаа ингэдэг билээ. 

	Кодарчан олон охин нойтон хүүхэдтэйгээ хэнэггүйхэн салах ёс гүйцэтгээд, ачааныхаа татлагыг бодон санан шалгаж, гасалж цовхчин буй нохдыг хэдийн чаргандаа суугаад шилбүүрээрээ саатуулан буй хөтөч Поповын асуултад нэг юм хэлж байна. Нэг хөсөг нь цас хагалан зам гаргахаар хэдийн давхиж одсон аж. Тэгтэл ч Попов суу хэмээн гараараа дохилоо. Кодарчан чаргандаа суумагц Родников руу толгой дохив. Попов чарганы банзанд хөшсөн шилбүүрээ суга татахуйд чарга огцом хөдлөөд тундр лүү жирэлзүүлэн гулслаа. 

	Николай Дарья Степановнагийн даалгавраар Стеша Фроловаг дайрч нэг юм дамжуулах ёстой... хэмээн бүр өглөөгүүр Табаковт урьдчилан захисан ажээ. Табаков нохдоо тогтоосхийн, малилзтал инээмсэглэн Родников руу яаравчлан харж, 

	— За яаж байна, Николай, даалгавраа мартаагүй биз? Аль вэ, бушуулж үзээрэй, эс тэгвэл нэг мэдэхэд чинь хөрш бүсгүйг чинь аваад арилсан байх вий, одоогийн багачууд сэргэлэн шүү, алмайрч болохгүй! гэж өгүүлэв. 

	Нохой дахтай, нохой лоовуузтай, өвдөг давсан урт түрийтэй сөөхийтэй Табаковыг үлгэр домгийн хүн царайтай баавгай гэлтэй. 

	Стеша гэртээ байж байв. Аяны маягаар хувцасласан Николайг үүдэнд орж ирэхийг үзмэгц бүсгүй гал тогооныхоо өрөөгөөр сандран миегнэж, сандлаа нааш цааш тавилан, зуухаа дөнгөж сая галлаад данх цэв хүйтэн байгаа ч гэсэн халуун цай уу гэж урилаа. 

	Гадаа цонхны тус газар хөллөсөн ноход зогсож ядан чанга чанга хуцалдав. 

	— Стеша, миний явах цаг болчихлоо гээд Николай хаалганы бариулыг атгаж, 

	— Би шүргээд гарах гэж л орсон юм. Кодарчан аль хэдийн яваад өгсөн... гэв. 

	Стеша нүүрээ түүний өөдөөс эгцлэн, нүд рүү нь ширтэн харваас цаадах нь хараа буруулсангүйд бүсгүй ичих шиг болж доошоо тонгойв. Гэхдээ царайд нь баяр жаргал гэрэлтээд ирлээ... 

	— Гурван сарын таванд миний төрсөн өдөр болно. Чадвал хүрээд ирээрэй, би чамайг харна шүү хэмээн Стеша аяархан өгүүлэв. 

	— За Стеша, баярлалаа, би ирэхийг бодно... би заавал ирнэ гэж хэлчхээд гэнэтхэн бүсгүй рүү очиж, тэвэрч аваад уруул дээр нь чанга гэгч озмоор санагдав. — Стеша, баяртай, би заавал ирнэ гээд хаалгыг мөрөөрөө түлхэн, үүдний довжоон дээр ухасхийн гарч ирэв. 

	— Явцгаая! Хэй˗хэй! Нухад минь, урагшаа! Урагшаа! хэмээн Табаков хөгжүүн хашхирч, ямар ч шаардлагагүй байхад шилбүүрээ даллан эргүүлсэнд ноход нь боорлон хуцалдаад, өргөн цагаан гудамжаар хар эрчээрээ давхицгаалаа. 

	Николай найдаагүй ч гэсэн горьдсондоо болоод сэтгэлээ хуурах санаатай санамсаргүй мэт эргэж харвал Стеша тун сая чарга эргэсэн булан дээр гараа даллан зогсож байв. 

	«Бас ч гэж гараад ирж шүү... энэ хар хүйтний байж байгааг, үгүйдээн хувцсаа өмсөх л дөө». Нэг бүлээхэн юм яг зүрх рүү нь тулж очоод зүрхийг нь зугуухан шахаад байх шиг санагдаад явчихлаа. 

	Табаков бас эргэж, бүсгүйг олж хараад түүн рүү шилбүүрээрээ далласнаа ичингүйрсэн нөхрөө тохойгоороо нударч, 

	— Сайхан хонгор шүү, тийм үү? Сайн эр минь, мэдээтэй л байгаарай, чамайг долоон уулсын цаана, газрын мухарт байж байх хооронд ямар нэг эр сүвээнд нь шигдчихсэн байх вий дээ гээд тас тас хөхрөв. Гэтэл яг энэ үеэр чарга нь овосхийн донсолж хазайлаа. — Тах˗тах! Тах˗тах! Поть˗поть!.. Ээ, Николай минь, чи ч одоо тайгад очоод олзоо тоолохын оронд өдөр хоног тоолох болж байх шив... Поть˗поть! Поть˗поть! Нухад минь! Нухад минь! Урагшаа! Нээрэн, чи ч өдөр тоолоод салахгүй ээ, тэр лав шүү!

	Родниковт өөрийгөө зөвтгөх буюу Табаковтой зөрөх дур байсангүй тул юу ч хэлсэнгүй. Тохиолдох ёстой юмыг тойрч гарахын арга байхгүй, хэнэггүй дүрээр буглан нуугдахын хэрэггүй, сэтгэлийн зоргоор, зүрхний дуудлагаар эрх дураараа аж төрвөл болох нь тэр, алдаж эндэх юм гарна, гэхдээ алдаа гэдэг чинь юу сан билээ? Энэ бол чарга донсолдог замын энхэл донхол, хунгарласан цас, гол нь шилбүүрээ алдахгүй, чаргаа хөмөрчихгүй, зам чигээ алдахгүй байх л чухал, энэ л гол нь, бусад нь донсолгоо төдий... Гэтэл амьдрал гэдэг чинь энэ энгүй уудам цагаан тундр шиг аварга том эд. Түүний дундуур салхийг нь сөрөөд л явах хэрэгтэй, хайр сэтгэл ирсэн бол хайрла, гай зовлон таарсан бол гашууд, хэрэвзээ амьдралд чинь донсолгоо ч байхгүй, хайр дурлал, баяр цэнгэл ч байхгүй бол энэ ямархан амьдрал байх вэ дээ?

	— Поть˗поть! Нухад минь! Поть˗поть! Анчид бага гарын винтовын сум хэр олныг олсон бэ?

	— Хоёр хоёр мянгатай. 

	— О˗о! Харин хавхаа мартаагүй биз?

	— Хавхаа ч базааж авсан. 

	— Ном яасан?

	— Ваня ах минь, юуны түрүүн номоо л авсан, хагас шуудай номтой!

	— О˗о! За тэгвэл болжээ, үйлс бүтнэ! Поть˗поть! Потьпоть! Нухад минь! Хэй˗хэй! Поповынхыг гүйцээрэй, гүйцээрэй! — Шилбүүрээр нэгэнтээ даллахад ноход дахиад жирэлзтэл давхилдаж, хөндөл модны завсраар цасан тоос хуйлран манарч, чарга хөсөг тундрийн зүг жийгүүлэв. Тундр гэдэг ч уудам даа уудам, ажлынхаа амтанд хараахан ороогүй ноход удахгүй, тун удахгүй хурдаа хасаж хатирч эхэлнэ, тэгснээ улаан хэлээ унжуулаад шогшиж гарна, тэгээд орой болохын үес хөтчийн хашхирах, шилбүүрээ даллах битгий хэл гөрмөл сураар халуун оргитол тас ороолгохыг хүртэл эс тоон, хоолой нь сөөнгөтөн бахардаж, явуут дундаа цас үмхлэн чичирхийлсэн алхаагаар мөөжгөнүүлэн зүтгэх вий. 

	Тундр уудам, ёстой уудам даа!.. 

	Арван нэгдүгээр сарын хуучаар эрс дулааран тэнгэр тунаран цэнхэртэж цасан дээр, хаанаас гарч ирснийг бүү мэд, аалз үзэгдэх болов. Аалзнууд шүлс шигээ нарийхан урт хөлөө зөөж ядан аль нэг зүгт зугуухан бэдэрнэ. 

	Родников явган суугаад санаанд нь орсон асуултууддаа хариу олж цөхөн нэг аалзыг гайхширан ажиглав. Аалзнууд цасан дороос яаж гарч чадав? Яах гэж гарч, хаашаа мөлхөж байна? Энэ үед эд нар юм иддэг болов уу, иддэг бол энэ хувхай хоосон хүйтэн цасан дээрээс юу олох билээ? Гайхалтай сонин үзэгдэл. Ямар ч байсан учиртай л байгаа, гэвч Родников шилээ маажихаас өөр арга байсангүй. Харин нэг зүйлийг тэр мэднэ. Энэ үзэгдэл бол атмосферын даралттай холбоотой, аалзнууд цасан дээр гараад ирсэн байвал тэнгэр муухайрна гэсэн үг. 

	Кодарчан орой нь майхандаа хүрч ирэхдээ, 

	— Шуурга тавих нь дээ гэж хэлэв. 

	— Түлшээ арвихан шиг базааж авъя гэсэн санаа юу? хэмээн Родников таалаа. 

	— Мод ихээхэн хөрөөдөж авахгүй бол болохгүй гэж Кодарчан толгой дохив. 

	Харанхуйд модоо хөрөөдөж хагалан, майхны амны ойролцоо зэрэглэн хураалаа. Яндангийн утаа нүд хорсгон саад болохын зэрэгцээ газар луу мөлхөөд байхыг үзэхүл бас л агаарын даралт бага байгааг гэрчилж буй хэрэг. 

	Родников нойрноос бүрэн сайн сэрж гүйцээгүй байхдаа л цас орж эхэлснийг мэдрэв. Тэр бээр уутан хөнжилдөө шургаад гагцхүү хамар нь ил хэвтэж байгаа билээ. 

	Хөнжлөө толгой дээрээсээ хуулалгүй нүдээ нээгээд түнэр харанхуйд чимээ чагнавал ер бусын нам гүм байлаа. 

	Үд дунд цас улам ширүүслээ. Хоёр анчин майхныхаа үүдийг ярчхаад аагтай халуун цай уух зуур гадаа болж байгаа юмыг гайхан харж сууцгаав. Николай тийм том ширхэгтэй цас одоо хүртэл үзээгүй байх. Цасны ширхгийг сэмлэсэн хөвөнгийн тасархай гэлтэй, ширхэг нэг бүр нь наадмын өмсгөлтэй бүжгэн жүжгийн гоолиг бүсгүй шиг уян налархай, намбалаг тайван доошилсоор цасны гадаргыг хүрмэгц сая санаа амрах мэт хөнгөн сүүрс алдахуйд дэргэд нь дараа дараачийн ширхэг цасан сая живаагаараа ханьсан буух авай. 

	Николай «Спидолаа» асаасанд Вьетнамыг зэрлэг хэрцгий бөмбөгдөж байгаа тухай нэвтрүүлэгч ярьж байлаа. 

	«Уруудахад буруудах гэгчээр хэмээн Родников харамсан бодолхийлэв. — Би энд цасны тухай эргэцүүлэн байхад орчлонгийн нэг газар өөр зовлонд нэрвэгдэж, хүн амьтныг шатдаг бөмбөгөөр галдаж байдаг байна... Ийм л байдаг байна шүү дээ, гэтэл бид хоёр энд цай уусан шиг сууж байдаг». Николай Кодарчан руу нүднийхээ булангаар харвал цаадах нь завилан сууж өтгөн сөрвөгөр хөмсгөө цохон дээрээ нийлүүлэн зангидаад нэвтрүүлэгчийн дууг анхааралтай чагнаж суух ажээ. 

	— Кодарчан, вьетнамчууд америкийн цэргийг нутгаасаа хөөж гаргаж чадах болов уу, үгүй болов уу, чи юу гэж бодож байна?

	Кодарчан цочин оцосхийснээ хоёр хөмсөг нь духан дээрээ гарч, 

	— Чи миний санааг мэдчихлээ. Би яг энэ тухай бодож байсан юм... гэв. 

	— Тэгээд яана гэж бодож байна?

	— Би ч ингэж л бодож байна. Америк үнэг шиг том, Вьетнам оготно шиг бүр жижигхэн. Гэхдээ дэлхийн бөмбөрцгийн бүх улс Вьетнамыг өмөөрч дэмжих юм бол Вьетнам баавгай шиг том болно! Үнэг баавгай зогсож байгааг хармагц хулхи нь буугаад зугтчихна шүү дээ!

	— Кодарчан, чи санаагаа их ойлгомжтой, тодорхой тайлбарлаж өглөө! хэмээн Родников түүнийг магтаад, 

	— Ер нь чи дайны тухай юу гэж боддог вэ? Энэ юунд хэрэгтэй вэ? Яагаад дайн байдаг юм бэ? гэж асуув. 

	— Үүнийг би мэдэхгүй ээ гэж анчин толгой сэгсрээд, 

	— Би бодоод бодоод юу ч бодож олж чадаагүй! Ойлгохгүй юм! Ерөөсөө ойлгохгүй юм! Шал тэнэг хүн байдаг юм болов уу, аан? Яах гэж хүүхэд шуухдыг ална вэ? Яах гэж бөмбөг хаялж, тайгыг шатааж байна вэ? Шал тэнэг хүн байдаг юм болов уу, аан? Хүмүүс солиорч галзуураа юу? Чи юу гэж бодож байна? хэмээн угийн гудиггүй Кодарчан маань одоо бүр жигтэйхэн догдолж нударга зангидан хилэгнэж Родниковоос хариу шаардав. 

	Николай Кодарчаны ийм байхыг хэзээ ч үзээгүй болохоор бүр балмагдаж орхив. «Би ч загатнасан газар нь маажчихжээ» хэмээн Родников гайхан бодлоо. Тэр бээр энэхэн мөчийг хүртэл яагаад юм бэ, Кодарчанд иймэрхүү асуудлууд огт падгүй гэж итгэж байсан, тэгээд ч ингэтлээ сүйд болно гэж саналгүй зүгээр л асуусан билээ. Умардын бөглүү тайгад үнсэнд хаясан шалз шиг өөрийгөө яая гэж яваа анчин хүнд зүс барааг нь ч харж яваагүй алс холын вьетнамчуудын явдал ямар хамаа байх билээ гэж санагдмаар сан, гэтэл тиймгүй байхыг бодоход нэг хүн, хүмүүн төрөлхтөн хоёрын хооронд нүднээ эс үзэгдэх улаан голын холбоо байгаа хэрэг! Тэгээд бодохоор ийм олон гол байдаг хэрэг, хэдийгээр хоорондоо орооцолдож, энд тэнд бишгүй тасарсан ч гэсэн ямар ч атугай байгаа хэрэг, байхгүй байхын учиргүй!

	Кодарчан хариу хүлээсээр бөгөөд Родников юу гэж хариулахаа эс мэдэх тул Дарья Степановнагийн үгээр будаа идэж, 

	— Кодарчан, миний бодлоор бол дайн өдөөж байгаа бүх хүнийг хуу цуглуулаад шоронд хийчих хэрэгтэй, тэгээд л дайн байхгүй болох биш үү гэж хэлчхээд ийм гэнэн юм хэлсэндээ хямсайн жуумалзав. Гэтэл энэ санаа Кодарчаны сэтгэлд үнэхээр нийцэж, мань хүн толгой дохин тэр даруй тайвшраад аягатай хөрсөн цайгаа бушуухан ууж гарлаа. Харин Николай сайны гэгээ, муугийн хор гэж юу болох тухай бодож хэвтэв. Сайн муу хоёр бие биедээ бууж өгнө гэж хэзээ ч байхгүй. Муу юмыг өөгшүүлдэг төдийгүй, хараагүй царай гаргадаг, эсвэл дундыг баримтлахыг оролддог аливаа хүн муу юм идэвхжин газар авахад тус хүргэнэ. Хоосон цэцэрхэгч хүмүүс сайн муу хоёрын завсраас эвлэрэл олох гэж хайж байх хооронд муу юм энэрэл үгүй гараараа гай түйтгэрийн аюулт үрийг газар дэлхийгээр тарин түгээж байдаг учир сайны талд орсон ч гэсэн үл тэмцэгч аливаа этгээдийг тэр бээр муу юмыг үржүүлэгч, өөгшүүлэгч гэж тооцдог билээ. Муу сайн хоёрын зааг хаанаас эхлэх вэ? гэж түүнээс асуух юм бол мэдэхгүй, хэн ч мэдэхгүй гэж хариулна. Яагаад гэвэл тэр заагийг хэн ч алдаа мадаггүй, тов тодорхой ялгаж салгаж чадахгүй, тэгэх эрх ч байхгүй, гэхдээ уй гашуу, уйлаан майлаан байгаа газарт, хүн үнэнийг хэлнэ гэж айгаад амыг нь таглаж байдаг газарт, бусдын зовлонг хэнэггүй харж байдаг, хүний нэр төрийг гишгэлэн гутааж, хүнийг боолчилж байдаг газарт, хүнийг ядуу, дорой хэмээн алж байдаг газарт муу юмны үүр бий гэдэг нь гарцаагүй мэдэгдэж байгаа зүйл гэж хариулна. 

	Шөнөжин тайгын дээгүүр салхи шуугьж, майхны брезент рүү цас зөөлөн шавхуурдаж хонолоо. Үүрээр салхи намдав. 

	Николай Кодарчаныг сэрээхгүйг хичээн зуухандаа сэмээрхэн галлаад майхнаас гарав. Гадаа жавартай нам гүм ажээ. Хөлийн дор цас бүдэгхэн гялалзаж, ой тайга хүрээлэн цийлийнэ. Дорно зүгт гэгээ хаяарсан тэнгэрийн мандалд ягаан сэжүүртэй орог хөх үүлс өмнийг зорин нүүх нь тэртээ хурмастад нүсэр том памбагар хөшиг ярагдан нээгдэх лүгээ агаад тэр л хөшигний цаанаас одоо хэр бараалан буй эх газрын зулай дээгүүр агуу их ид шидийн гайхамшиг бүрэлдэх ёстой, тийнхүү бүрэлдэхээр зэхэн байгаа нь шинэ өдөр мэндлэх гэж буй нь тэр болой. 

	Николай энэ өглөө мунгинаж байгаад Кодарчанаас хожуу гадагшаа гарав. Үүр хэдийн цайжээ. Сүүлийн хэд хоног яггүй хүйтэн байсан, өнөөдөр бүр ч гойд жаварлаж байв. Тэр бээр хамраа хөлдөөхөөс болгоомжилж, нүүрээ байн байн нударгаараа таглаж явах тул үүнээс болж хөмсөг, малгайнх нь саравч дорхноо цантчихлаа. Цанын бэхэлгээний сур чихэнд чийртэй хяхарч, хөлдүү нуранги цас цанын уланд бүрсгэр цаас шиг шажигнана. Ангал хавцлын ам, бэлчрээр нэг энд, нэг тэнд тошингийн мөс пид падхийн битүү цуурайтан хагар тусаж ойн дотор жаварт цохиулсан мод галд хийсэн мөчир лүгээ адил тас нясхийж, голын дээгүүр, өрх цоорхой хар харзны дээгүүр битүү цагаан манан хөшиглөн хөвсийнө. 

	Тэр бээр дөчөөд минут шуурхайлан явсны эцэст хэрмийн өчигдөр оройн мөртэй тааралдав. Тэр мөр дунд хэрд нь дугуй хурил харагдах нэг хар мод руу очсон байх аж. Мод руу дөхөж очоод таягаараа тогшсонд тэр даруй ар араасаа гурван хэрэм ухасхийн гарч ирлээ. Гурван сумаар бүгдийг азтай унагаж аваад өдөр ийнхүү олзтой эхэлж буйд баярлаж, энэтээ талаасаа шигүү ойтой голын нөгөө тал руу гарахаар шийдэв. 

	Голын эрэг тэр хавьдаа нэлээд эгц байсан боловч мань хүн зоригтой таягдан, ташууг даган жирийлгэсээр нэг нигүүрсийн бутыг золтой л дайрчихсангүй. Арай ядан биеэ тэнцүүлж тогтоод мөс рүү гулган ортол тэрхэн хоромд дор нь тасхийх чимээ сонстон жигтэйхэн цул хүйтэн юм руу палхийгээд орчих нь тэр. Нүдний өмнө давирхай шиг тунарсан хар ус, бутарсан цагаан цас, мөсний хурц ирмэг энэ тэр жирэлзэн үзэгдэх шиг. Хоромхон зуур тэр хурц ирмэгээс барьж аваад нэгэнтээ ухасхийж, хүчлэн зүтгээд доороос нь хөндийрч буй хэсэг мөсөн дээр цээжээрээ тэгнэн, бургилсан эргүүлэг рүү чангааж байгаа цэвдэг хар хүчийг эсэргүүцэн солгой гараа урагш сарвайж, эцсийн мөчид нигүүрсийн бутны угаас лавтай гэгч шүүрч авч амжлаа. Гэвч нэгэн аймшигт муухай хүч түүнийг хайр найргүй доош нь чангааж, тун сая цээжээрээ тэгнэж авсан нөгөө мөс муу ёрлон хажигнаад ус руу далд орж, баруун гар нь усан дотор тулгуур хайн хий тэмтэчнэ... Нигүүрсийн бут чичгэнэн тахийж гар нь алгуурхан сулран хэдийн цээжээр татсан ус хоолой руу ахин шуугин бургилна... 

	«Ингээд дууслаа гэж үү?» Мань эр тусламж хайн бархирах гэсэн боловч хэн ч, үнэхээр хэн ч түүнийг сонсохгүй учраас тэвчин амаа барилаа. Хор шар нь буцлан улайран хүчилсэнд хоолой хүжигнэв. «Ингээд төгсдөг байжээ! Яасан олхиогүй...»

	Толгойд олон тасархай дүрс зураг ер бусын түргэн тов тодхон жирэлзэн өнгөрснөө гэнэтхэн бүх юм зогсож ээжийнх нь харамссан үрчгэр царай тодорсноо, тэр нь ч бас хөвөн одож, цоргисон хар нүд харагдлаа. Сарны туяа туссан тэр нүд «Би чамайг төрсөн өдрөөрөө урьж байна... Би чамайг урьж байна, чамайг урьж байна...» хэмээн дуудах ажээ. 

	Нигүүрсийн бут таталдан чичгэнэж, хүйтэн ус хоолой шахаж эрүү рүү нь бургилна. Николай толгойгоо гэдийхээрээ гэдийж, шүдээ зуун ер бусын их хүч гарган тугалган гулууз шиг даагдахгүй байгаа баруун гараа уснаас гаргаж толгой дээрээ өргөөд бут руу ойртуулснаа бээлийтэй гар нь тэр чигээрээ мөстсөнийг үзэж, эцсийнхээ зоригийг шавхан байж мөчрийн завсраар бээлийгээ шургуулж байгаад салгаж хаясны дараа л сая нэг юм, бараг шувтарчхаж байгаа зүүн гарынхаа доогуурх мөчрөөс баруун гараараа тас зуурч авлаа. 

	«Худлаа! Яасан ч, яасан ч балрахгүй!..»

	Одоо хүч нь барагдаж гар нь хөшчихөөгүй байгаа дээр эцсийн удаа нэгэнтээ улайран зүтгэх хэрэгтэй, гэхдээ ингэхийн өмнө цанаасаа салах хэрэгтэй, усны урсгал энэ хоёр цаныг онгоцны дарвуул шиг алгадаж, бургилсан хар эргүүлэг рүү доош нь чангаагаад байгаа байх нь. Тэр бээр баруун хөлөө бэхэлгээнээс нь аятайхан эргүүллээ. 

	«Зүйтэй, сайн байна, дахиад жаахан, яг зүйтэй, тайван тайван...»

	Мултарсан цана тэр дороо хөвөн гарч ирснээ мөсөн доогуур урсан арилав. Шууд хөнгөрөөд явчихлаа. Баруун гарын хуруу мэдээ алдан хүч нь суларч байх тул түүнд дэм үзүүлэх гэж зүүн гарынхаа бээлийг бушуухан салгаж хаяад тийнхүү хоёр гар лавтай барьцтай болов. Зүүн хөлийнх нь цана эргэчихсэн байсан боловч баруун хөлөөрөө элбэж яаж ийж байгаад мөн түүнээс салж амжлаа. Одоо дээшилнэ! Тэр бээр хөлдөө тулгуур хайн усан дотуур нааш цааш тэмтэрч үзсэн боловч тулах юм юу ч байсангүй, гагцхүү гарынхаа хүчинд найдахаас өөр аргагүй болов. «Энэ бут л тэсээсэй, битгий л хугарчхаасай билээ...»

	Тэр бээр гараараа алгуурхан татаж бут руу дээшилсэнд бут гулзайсан боловч хугарсангүй. Өвдгөөрөө мөсний ирмэг дээр тулахын тулд биеэ уснаас одоо мухар сөөм хэртэй л дээш нь гаргах үлджээ. «Битгий л хугарчхаасай билээ!» Болгоомжтойхон дахиад чангаан өндийлөө. Бутны үндсээр нэг юм шажигнав... «Дахиад өчүүхэн төдий шүү! Битгий л хугарчхаасай билээ! Бурхан өршөө!»

	За одоо ч мөсний ирмэг дээр хөлөө тавьж болох нь шиг байна. Баруун хөлөө аятайхан өргөж, өвдгөө мөсний ирмэг дээр гаргаад, хэр зэрэг бөхийг нь шалгаж дарж үзвэл мөс тэсэж байна. Одоо эцсийн удаа хамаг хүчээ хурааж байгаад ганцхан зүтгэж гараа хагас метр хэртэй сунгаад дараачийн бутны угаас зуурч авах хэрэгтэй. Бушуухан бушуухан!.. Одоохондоо хуруугаа атгаж тэнийлгэн чадаж байна... 

	Хүчээ хурааж байгаад дараачийн бут руу ганцхан ухасхийн зүтгэж түүнээс барьж аваад нойтон биеэ эргийн цас руу гарган хөнтөрч жижигхэн довцог руу мөлхлөө. Дээр нь гарч ирээд хөл дээрээ босож бургилан буй усны өрх рүү хэсэг зуур илбэдүүлсэн мэт харж зогсохдоо юу болох байсныг бодвоос хожимдсон айдас эзэмдэн авав... 

	Гэвч энэ бодол хоромхон төдий үргэлжилсэн бөгөөд жаварт гарынх нь хуруу часхийн хатгаж өвдмөгц мань хүн овосхийн цочоод аюул өнгөрөх нь битгий хэл гол тэмцэл хүлээж байгааг ойлгов. Дахиад нэгэн хором хэртэй урхинд орсон амьтан шиг самгардан цөхөрч зогссоноо хуруу нь дахин часхийн хатгамагц сая сэргэж, одоо чухам яах ёстой учраа оллоо. Үүрч явсан бага гарын винтовоо мулталж хаяад цасан дээр унаж нааш цааш холбирон, чарганы ноход шиг ар талаараа хөрвөөж гарав. Хөндлөнгөөс харвал солиорсон хүн шиг санагдаж болохоор авч ингэхээс өөр аргагүй. Хувцас нь шал нойтон тул цас түүний хагас чийгийг шингээж авахын гадна одоо маш чухал хэрэгтэй хамгаалалтын мөсөн бүрхүүл хувцсанд тогтоно. 

	Тэр бээр цасанд хөрвөөснийхөө дараа хөлдчихөө шахсан улаан гараа цасаар түргэн түргэн улайтал үрж, сая халуун оргин өвдөж эхэлмэгц үрэхээ больж, арай бүрэн нэвт нороогүй хүзүүнийхээ ороолтыг тайлж аваад баруун гарынхаа бугуйг бушуухан боосонд болхидуухан бээлийрхүү юм болов. Зүүн гарынх нь бээлий бутны дэргэд хэвтэнэ. Түүнийг бууныхаа голоор болгоомжтой татаж авлаа. «Одоо гүйх хэрэгтэй. Гүйх!»

	Тэгээд мань хүн гүйж эхэллээ. Гэхдээ байдаг хүчээрээ түргэн харайлгасангүй, хүчээ гамнан тооцож холын зайн тамирчин гүйдлээ эхэлж байгаа мэт зугуухан шогшуулав. Харин холын зайн тамирчин тэмцээнээс гарч болдгийн гадна замдаа халуун какао ханатал ууж болно, бас хөлөрсөн биеэ цэвэрхэн хуурай алчуураар арчиж болно... Гэтэл энд бол хөлдүү хувцсанд таг баригдсан бие хүйтэнд алгуурхан хөшиж байх тул энд тэмцээнээс гарч болохгүй, хэрхэвч болохгүй. Энэ замын нөгөө үзүүрт түүнийг хоёр эмэгтэй хүлээж байгаа. Атираатай хөгшин ээж, нөгөө гоё залуухан Стеша хоёр. Бүсгүй түүнийг хүлээн хүлээн суугаа... 

	Энэ зам, энэ хараал идсэн цас хоёрын аль алинд нь эцэс төгсгөл байхгүй. Гэхдээ мань хүн амьд байх болно, аж төрөх болно! Гагцхүү ойчихгүй л юм сан! Цанынхаа энэ мөрөөс л төөрчихгүй юм сан, төөрчих л юм бол хэн ч түүнийг хүлээгээгүй хоосон хүйтэн цагаан орчлонгоос өөр газар очихгүй. Үүрдийн амгалан байдал л хүлээж байгаа... Амсхийх юм сан, амсхийх... Нүд нь аль хэдийн суузнаад амсхийчих газар хайж байна. Бие нь амрахыг шаардан, гүйхийн арга алга, амрах хэрэгтэй... «Амарч хэрхэвч болохгүй! Урагшаа! Зогсвол — үхэл! Чи амьдрах болно!»

	Өөрт нь эхнийх шигээ гүйсээр яваа мэт санагдавч мань хүн аль хэдийн тэнгисийн гүнд яваа усчин шиг чичгэнэн ухас ухасхийн дайвлах төдий яваа билээ. Хөлдсөн хувцас хөдөлгөөнийг нь барьчхаад байгааг ойлгомогц зогсосхийн, хуйндаа наалдаж хөлдсөн хутгаа арайхийн сугалаад, хөвөнтэй хүрмийнхээ хоёр суга, тохойгоор хэсэг газар ярж, дараа нь өвдгөн тус газраа өмдөө хоёр газар ярж эсгэв. Явахад амар болсон ч улам даарч эхэллээ. Хайрсан жавар хамаг биеийг нь улам улам чангалан атгаж, тоо томшгүй олон хурц өргөс нэг энд, нэг тэнд арьс руу хатгах мэт. Тэр бээр биеэ чагнан «Энэ сайн хэрэг. Өвдөхөө мэдэрч байна, энэ сайн хэрэг» хэмээн баярлан бодно. 

	Өвдөхөө мэдэж байна, төмөр шиг болчихсон хувцасны хатуу хүйтэн нугачааг бүх арьсаараа мэдэрч байна, урдах цанынхаа мөр, ой мод, голын дээрх хүйтэн манан, уулсын цагаан тэргүүн дээрх улаан нар энэ тэрийг тодхон харж байна. Гэвч алхаа нь дэндүү удаашран хүч нь шавхагдаж зүрхний нь цохилт өөрт сонстон уруулаас нь хөлсний давс амтагдана. 

	— Амьдрах л болно! Заавал! хэмээн тэр бээр хэн нэгэнтэй маргах мэт өөртөө шазуур зуун үглэж, сэтгэлгүй цэвдэг орчлон руу биеэ чангаан зүтгэсээр. Тэг тэгсээр хоёр хөл нь ширмэн дөнгө шиг даагдахаа больж, хөлөө зөөж тавих хүчгүй боллоо. Мань хүн үүнээс айхдаа газар унаж дөрвөн хөллөөд, үлдэн хөөж буй нэгэн аюулт амьтнаас зугтан зайлах гэсэн мэт яарч сандран мөлхлөө. 

	— Үгүй ээ, би хүрнэ, үгүй, хүр˗нэ˗ээ хэмээн цөхрөн шивнэж, цанын мөрөөр араатан шиг дөрвөн хөллөн зүтгэнэ. 

	Эцэст нь дөрвөн хөллөөд ч явж чадахаа болимогц царцсан цас руу байн байн нүүрээрээ мөргөн, цанын энэ өргөн цагаан мөрөөс өөр юу ч үзэхгүй хэвлээрээ мөлхөж гарав. 

	— Үгүй ээ, хүрнэ, хүр˗нэ˗ээ... хэмээн дахин дахин шазуур зууна. 

	Цанын мөр цааны мөрөн дээгүүр хөндлөн гарсан тааралдахад мань хүн майхан энүүхэнд байгааг ойлгож толгой бараг даагдахгүй байгаа учир хүчээ гамнан тонгойсон чигээрээ урагшлан мөлхөв. Кодарчан майхны яс мод хийх сургааг цавчиж байсан, тэгээд энэ зам дээр хар модны мөчрийн хугархайнууд, шилмүүс, сүхээр цавчсан холтос энэ тэр байна. Үнсний үнэр бас улайсгасан төмрийн үнэр хан хийгээд явчихлаа. «Хүрнэ, хүрнэ...»

	За тэр дээ, цасан дээр өнгө алагласан хударга, чарганы ул, хэлхээтэй хэдэн хавх энэ тэр хэвтэж байна, тэрүүхэн өмнө нь баахан зомгол шаргалтан, хажууд нь хагалсан түлээ, дутуу хөрөөдөөд сүх зоогоод орхичихсон хар модны тайрдас харагдана, түүнээс майхны ам хүртэл гуравхан алхам газар байгаа. «Хүрнэ˗ээ˗ээ...»

	Гэтэл майхны үүдийг бин битүүлж уячхаад, хормойгоор нь том хагадсаар даруулжээ. Майхны үүдээ нээх чадалгүй байв. Тэр бээр хагадсыг арайхийн зайлуулж майхны хормойг сөхөсхийн толгойгоо шургуулаад дотогшоо мөлхлөө. Авралт майхан, авралт зуух руу ийнхүү мөлхөх нь тэр. Зуухыг бушуухан галлах... гагцхүү гал л аварна... 

	Зуухны өмнө нэг үзүүрийг нь арзайлган зорсон «тураки будул», нарийхан цуулсан зомгол, жиргэсэн түлээ энэ тэр хув хуурай сайхан зэрэглээтэй, дээр нь чүдэнз тавиастай байна. Зуухны дэргэд галлах хуурай мод бэлтгэж орхидог нь анчдын заншил билээ. Родников ч бусад анчин, малчны адил ингэж орхидог болсон. Өнөөдөр өглөө мөн тураки будул хийсэн, гэхдээ алба өнгөрөөх буюу заншил дагаж л ингэсэн ажээ... 

	Гар боосон ороолтоо шүдээрээ урж тастаж салгаад, тармуурын шүд шиг эвлэхээ байсан хуруугаараа хайрцагтай чүдэнзийг авч хажуу тийш нь тавиад хэвтээ чигээрээ зуухандаа эхлээд бүдүүвтэр хагалсан хоёр түлээ дүй муутай түлхэн хийж, хоорондуур нь цавчдас зулах маягтай хийж, дээр нь нарийхан цуулдаснууд тавьж, түүнийхээ дээрээс хагалсан түлээ зэрэглэв. Болох нь тэр! Одоо ингээд асааж болно. Гэтэл хөшчихсөн хуруугаар чүдэнзний хайрцаг онгойлгоно гэдэг бэлэнгүй хэрэг. Чухам энэ чүдэнзэнд л түүний хамаг амьдрал даатгаатай гэсэн үг, хэрэв чүдэнзээ асааж чадахгүй бол бүх юм үүгээр дуусаж мэднэ... 

	Шүдтэйгээ элбэж байгаад хайрцгийг түлхсэнд чүдэнз бутран унав. Гэхдээ ингэлээ гээд муу юм байхгүй. Нөгөө чүдэнзнүүд чинь энэ нүдний өмнө хэвтэж байна. Тэр бээр хэсэг чүдэнзийг арайхийн бөөнөөр нь хавчиж барьж авахчаа болов. Заримынх нь толгой нөгөө тийшээ харсан байна, гэхдээ энэ бол бага хэрэг, одоо гол нь ганцхан ч болох нь ээ чүдэнз л авалцаасай билээ. Нөгөө багц чүдэнзээ хавируул дээр алгуурхан зурав. Чүдэнз асах битгий хэл хоёр нь ойччихлоо. Үлдсэн хэдийг нь чангахан хавчиж байгаад дахин зурав. Түлэгдсэн хүхрийн амь аврах үнэр ханхийн хамар цоргих нь тэр. Энэ чичгэнэсэн галыг цуулдас руу бушуухан хүргэх минь! Тэр бээр голгонож чичгэнэсэн хөөрхий дөлийг цуулдас руу болгоомжтой ойртуулан хүргэсэнд хоромхон зуур дүрсхийн аслаа. «Ээх, ямар сайхан юм бэ!» Хэн ингэж ярьдаг сан билээ дээ? Өө тийм, Акулина эмээ л ингэж ярьдаг шүү дээ, энэ чинь түүний үг, яруу сайхан үг, ид шидтэй, аз хийморьтой үг!

	Гал хөгжин тас нясхийн авалцаж байна! Одоо заяа нь унтрахгүй... 

	Тэр бээр амыг нь таглаад, одоо хэр хүйтэн байгаа зуухан дээр гараа тавилаа. Гэвч гөлмөн төмрөөр хийснийг хэлэх үү, түлээ нь илчтэй хуурай хар модыг ч хэлэх үү, зуух дорхноо халчихна. Үнэхээр ч юу юугүй халж, уур савсаад, улайссан төмөр ханхлан халуун дүүгээд ирлээ. Гарын алга хайрагдах нь мэдэгдэж өвдөж байна. Энэ сайн хэрэг, маш сайн хэрэг! Гараа улайсаж буй төмрөөс салгаад нэлээд зайдуухнаас ээж, аятайхан үрж гарлаа. Түдэлгүй хуруунууд нь гэсэж мэдээ орсон боловч хуруу болгоны хумсан доогуур зүү шаачихсан мэт жигтэйхэн час часхийн яая даа гэмээр янгинан өвдөж байна. Гэвч мань хүн инээх гэж оролдож үзлээ. 

	«Зүгээр, зүгээр, энэ сайн хэрэг, маш сайн хэрэг хэмээн баярлаж бодов. — Гар бүтэн байна, хөл маань яасан бол? Байгаа нь мэдэгдэж байна, тэгэхлээр бушуухан тайчаад үрэх хэрэгтэй». 

	Тэр бээр хөрвөөж гэдрэгээ хараад, хутгаа суга татан, энгэрийнхээ мөсийг товчоо дагуулан цохиж унагаахаар оролдлоо. Мөсийг нь унагаасны дараа товчнуудаа огтолж хаяад хөлдүү хүрмээсээ салав. Түүнийгээ түлхэж зайлуулаад, мөс шажигнан буй хөлдүү ноосон цамцаа мэдээтэй огтлон ярж, нойтон дотуур цамцаа тайлж хаясны дараа өмд, гутлынхаа шагайд хөлдсөн мөсийг хагалсан түлээгээр цохилж гарав. 

	Майханд дулаан орж буйг мань хүн хүрмийн мөс хайлж байгааг хараад мэдсэн боловч бие нь одоохондоо дулааныг мэдрэхгүй, тун сая хага ташсан хүйтэн уснаас гарч ирсэн мэт дагжин байна. Гутлынхаа шагайн мөсийг цохиж унагаагаад оосрыг нь тас тас огтолж, модон хуйнаас гарах мэт өмднөөсөө сугарч гарлаа. Тэр юмнуудаа майхны үүд рүү түлхчхээд нойтон шуудгаа хүртэл тайлж хаяад хөлөө сонжиж харсанд цав цайчихсан байх бөгөөд хуруугаа хөдөлгөж үзвэл хөдлөх төдийтэй байсанд мань эр даруй тайвшрав. Хүзүүнийхээ ороолтыг шүүрч аваад, хоёр хөлөө ээлжлэн байдгаараа үрж гарав. Дараа нь үнэртэй ус гэнэтхэн санаанд нь орж, аажимдаа мэдээ орж буй хөлөө үнэртэй усаар үрлээ. 

	Ийнхүү үрэх нь ер бусын хэцүү ажээ. Нүүрээс нь хөлс асгарах хэр нь хамаг бие нь дагжин чичирч агаар дутагдан бахардлаа. Тэгтэл ч зүүн хөл нь яльгүй бүлээцэн өвчин орж мэдээ орох янзтай болмогц түүнийгээ орхизнов. Гэтэл баруун нь мэдээгүй хэвээрээ. Мань эр үе үе үнэртэй ус асган улам шазуур зуун байдаг хүчээрээ үрлээ. Тэг тэгсээр улаан туяа сууж, хуруунууд нь чимчигнэн жирэлзээд тэгтэл ч хоёр хөл рүү өч төчнөөн зүү шивсэн мэт тэсэхүйеэ бэрх янгинан өвдлөө! Ээ дээ, хөөрхийс минь, амилаад ирлээ шүү, амилаад ирлээ!

	Үлдсэн үнэртэй усаа мөр хэнхдэг рүүгээ асгаж, гар хүрэх газар бүхнээ чадах чинээгээрээ үрээд, уутан хөнжилдөө шурган орж, гар хөл нь шээс алдам янгинан буйг чимээгүй чагнан хэвтэхдээ бие нь тамын зовлон эдлэн байвч сэтгэл нь магнай хагарам баяраар бялхаж байжээ!

	Кодарчан орой болж байхад ирэв. Майхнаас хагас километр хэртэй газар Родниковын мөлхөж эхэлсэн мөртэй тааралдаж муу юмны сэжиг аваад тэр даруй майхан руугаа яаравчлан гүйжээ. Яндангаас утаа гарахгүй байсан учир бүр ч сандарчихсан аж. «Гай! Гай тохиолджээ!» Майхандаа орж лаагаа асаагаад, туйлын аймаар юм үзнэ хэмээн бодсоор хөнжлийг нээвэл Родников нам унтаж байв. Сая санаа амран сүүрс алдаад зуухаа галлаж, цай чаначхаад Родниковт хуурай хувцас авчирч жаврыг нь гаргахаар тарааж өлгөөд, хагас литрийн шилтэй галууны тос мөн авчирч галаас зайдуухан тавиад унтаж байгаа нөхрөө аятайхан сэрээж эхлэв. 

	Кодарчан маргааш нь явж харз руу хатгаад хөлдчихсөн өрөөсөн цаныг нь олж ирэв. Мөн бага гарын буу, хэсэг мөс хоёр авчирсанд тэр мөс нь гэсээд дотроос нь бээлий гарчээ. Гурван хэрмийг нь ч бас олж иржээ. Тийнхүү тэр өдрийн гарз гагцхүү өрөөсөн цана болов. 

	Кодарчан үд дунд гол руу яваад хоёр цаг орчмын дараа тэндээс цана хийх зорилгоор улиангарын том цуулдас авчирчээ. Николай, 

	— Биеэ зүгээр болохоор би өөрөө хийчихнэ, чи цагаа дэмий үрээд яах вэ, баригдаж байгаа дээр нь булгаа барь гэж цана хийхийг болиулах гэж оролдов. 

	Гэтэл ярьдаг юм биш! Кодарчан үнэн санаанаасаа уурлажээ. 

	Николай хөнжлөөсөө гаралгүй, хүрмийнхээ товчийг хадаж, ноосон цамц, дотуур цамцаа оёж аваад ном унших гэж оролдсон боловч хоёр хөлийн нь арьс далбайтал хуурч жигтэйхэн өвдөх тул номоо орхив. 

	Нэгдүгээр сарын 20. 

	Ээ, чөтгөр чамайг! Би уржигдар живчхээгүй маань хэчнээн сайхан хэрэг вэ! Нэгдүгээрт, амьдрал гэдэг ёстой гоё зүйл юм. Хоёрдугаарт, үхсэн бол хөндлөнгийн хүмүүст баахан төвөг удах байлаа. Кодарчаны ангийн ажлыг бүр баллах байсан, мань эр хүн амьтан руу яаралтай явах ёстой, дараа нь хэрэг болсон газар засгийн төлөөлөгч ямар нэгэн хүнийг авчрах ёстой болох шүү дээ. Тэгээд намайг мөсөн доогуураас хайх байсан. Олсон хойноо чарганд ачаад буцааж тээх байсан. Тайга, тундр дундуур талийгаачийн хөлдүү цогцос тээнэ гэдэг тийм ч аятай ажил биш! За, түүний дараа мөрдлөг эхэлнэ. Юу болсон, яасан, ангийн үснээс болоод Кодарчан живүүлчихсэн юм биш биз гэхчлэн олон асуулт гарна. Гэтэл өөр нэг хэдэн хүн надад оршуулах газар ухна, газар одоо тас хөлдүү байгаа, тэгээд ч оршуулахад хүйтэн гэж учиргүй байх болно. Ингээд бодоход живчихсэн бол хэчнээн ажил тарих байв даа! Ээжийн уй гашуугийн тухай бол ярих ч юм алга. Гэвч энэ бүхэн зөвхөн гүн ухаан юм даа, мэдээж. 

	Маргааш голоо уруудан, Дулакан булгийн адаг хүртэл нүүж, тэндээс хандгай авлана, тэгэхгүй бол арваад хоног махгүй амь зууцгааж байна, ганц гамбираар ч хол явахгүй дэг ээ. 

	Тайга түгшүүртэй хүүгж, гоморхон гасалж, хүчирхэг модос бургасны бут шиг найган ганхаад хоёр дахь өдрөө нүүр нүдгүй шуурга тавьж байна. 

	Родников бохирч суугаад үүргэвчиндээ хэрэм, булганы арьсаа яаравчлан чихнэ. Үүргэвчээ ангийн үсээр дүүртэл чихэж амыг нь даруулж оломлоод, цааны арьсан дэвсгэр дээр сууж, баяр ёслолоор өмсөхөөр гамнаж байсан өнгө өнгийн өлбөн хээлэн шигтгэсэн шинэхэн сөөхий гутлаа хөнжлийнхөө дороос гарган гутлаа солих юм болов. 

	Салхины аясаар майхан үе үе чичгэнэн, бөөгийн хэц шиг даржигнана. 

	Кодарчан зэмлэнгүй толгой сэгсрэн, 

	— Ай˗ай˗яй! Ингэхэд яасан хүчтэй шуурга вэ! Чи хаашаа явах юм бэ! Max байна, түлээ байна, майханд дулаахан байна. Цайгаа ууцгаая, махаа идэцгээе, жаахан жаахан унтацгаая, тэгж байтал шуурга намдана, тэгэхлээр л явах биз гэв. 

	— Үгүй, Кодарчан, би хүлээж чадахгүй, өнөөдөр төвд байх ёстой. Заавал байх ёстой. Ойлгож байна уу?

	Кодарчан түүнийг эс ойлгох тул буруушаан толгой сэгсэрсэн хэвээр. 

	— Ийм шуурганаар тундр лүү явж болохгүй, маш муу! Тундр одоо жигтэйхэн өтгөн манан л гэсэн үг. Хаашаа явахыгаа чи ерөөсөө ойлгохгүй, эргэн тойрон цас, эргэн тойрон хоосон зай байгаа, түлээ мод байхгүй учраас гал түлэх аргагүй, хүч чинь барагдвал цасан дээр ойчоод л хөлдчихнө шүү дээ хэмээн Кодарчан энгийн бөгөөд итгэлтэй өгүүлсэнд Родников өөрийн эрхгүй агзганан, цээж рүү нь хүйтэн оргижээ. 

	Гэвч хүчирхэг том гараа Кодарчаны турьгүй мөрөн дээр дотночлон тавиад, 

	— Кодарчан, чиний хэлдэг зүйтэй, ухаангүй зүтгэвэл муу хэрэг, гэхдээ би бол үхэх гээгүй байна. Та нартай цуг байсан хэдэн жилд та нар надад юухан хээхэн сургасан шүү. Шуурга хүчтэй шуурч байна, гэхдээ төв орж болно. Ямар зуун километр газар биш, дөнгөж дөчхөн юм чинь... хэмээн эрсхэн өгүүлж гараа мөрөн дээрээс нь авснаа, 

	— Би төвд байх ёстой юм. Заавал байх ёстой! гэж зөрүүдлэв. 

	Кодарчан хүрэл духаа үрчлээтүүлэн сахлаг сэрвэгэр хөмсгөө цохон дээрээ овооруулан бодолхийлж, саяынхаа сонссоныг ойлгох гэж оролдсон боловч хараахан юу ч ойлгож чадсангүй бололтой, 

	— Николай, чи талийгаач болно. Чамайг би яаж тогтоох вэ? гэж эргэлзэх юмгүй харамсан өгүүлэв. 

	— Кодарчан, бүү санаа зов. Талийгаач болох хүн гарахгүй. Намайг амьдаар минь хүлээж байгаа!

	Тэр бээр үүргэвчээ чирэн майхнаас яаравчлан гарлаа. Цэвдэг хүйтэн салхи нүүр тас ороолгох шиг хайрав. Тайга хясаан эргээ алгадсан тэнгисийн шуурга шиг шуугина. Николай Зузааны даваа руу эгцлэн харваас харанхуй цасан дундуур түүний бүдэгхэн бараа бүрэлзэн үзэгдсэнд баярлаад явчхав. Одоо хэр цорын ганц баримжаа энэ. Мань эр нэг удаа хаврын нүүдлээр тасарсан цааг мөшгөж явахдаа Зузаан уулын дуулга хэлбэртэй хадархаг орой дээр авиран гарч тэндээс Малкачаны тундр болон алсад гялалзаж байсан тэнгис рүү дурандаж суусан билээ. Тэгээд суунаг цэнхэр манан дотроос тосгоны барааг олж харж, уулнаас тийшээ хандах зүгийг сайн тогтоож авсан аж. Одоо «Даваа руу зөв талаараа харж зогсвол яг тэр харсан зүгт тосгон байх ёстой» хэмээн бодолхийлжээ. 

	Тэр бээр даваа руу баруун гар талаа харуулан эргэж, малгайгаа дух руугаа дарж өмсөөд, салхины зүгийг анзаарч үзвэл яг зүүн шанаа руу нь салхилж байв. Зүүн гар талд мөс түрсэн тэнгис, баруунтай хязгааргүй уудам тундр байгаа бөгөөд яг чив чигээрээ гучин таван километр явж, Нүхт гол тэнгисийн тохойд цутгадаг бэлчирт хүрвэл тэнд гол дагасан нарийвтар зурвас ой, тэнгис тундр хоёрын завсраар үргэлжилж түүний цаахна нь бяцхан суурин бээрсэн мэт хоргодож байгаа билээ. 

	Майхнаас Кодарчан гарч ирэв. Тэр бээр нүүрээ салхинаас буруулан байж, 

	— Маш их шуурга байна! Николай, битгий яв! Сайхан цайлцгаая! гэж хашхирав. 

	Родников тас зөрөн толгой сэгсэрлээ. 

	Кодарчан хэсэг зуур түүнийг сонжсон янзтай харж, зэмлэнгүй толгой сэгсрээд, 

	— Чи муухай зөрүүд амьтан юм! Харж бай, төв тэр зүгт байгаа шүү хэмээн Родниковын хэдийн товлосон зүг рүү гараа занган дохиод, 

	— Зүүн тал нь тэнгис, баруун тал нь их тундр. Хаашаа ч мужсан талийгаач болно гэж мэд. Салхийг тун сайн анхаарч яваарай, зүгээ л өөрчилбөл чамайг мэхэлчихнэ шүү. Салхийг сайн анзаарч яв! Чив чигээрээ яв. Элдэв муу бодол байвал гаргаж хая. Чи тэнхээтэй эр, тэгэхлээр хүрчих байх гэв. 

	— Кодарчан, баяртай. Гурав хоногийн дараа боов чихэртэй ирнэ гээд хүлээж байгаарай. 

	— За, за хэмээн толгой дохиод Кодарчан битүү цасан манан дотор уусах мэт алга болов. 

	Цана нь цасанд бараг шигдэхгүй, явахад хөнгөн шингэн ажээ. Тэр бээр зүгээ алдчихгүйн тулд модон дундуур аль болохоор мушгирч тохойрохгүйг хичээн даваа руу байн байн харна. Давааны бараа үл мэдэгхэн ч гэсэн ялгарахтайгаа болжээ. Түдэлгүй ой мэдэгдэхүйц шингэрээд ирлээ. Тэгтэл ч хамгийн сүүлчийн агчгар хар мод жирэлзэн өнгөрч ар талд хоцрох нь тэр. Николай зориг шулуудан тундр лүү яралзтал гулгуулснаа хэдхэн алхаад зогсож эргэн харвал ой үзэгдсэнгүйд дотор палхийгээд явчхав. Доор, дээр, баруунтай, зүүнтэй, аль ч талд цэвдэг хүйтэн цас. Нэвт сэнгэнэсэн салхи хажуу тал руу дүүгтэл үлээж, авч хаячих гээд болж өгөхгүйн гадна тавлах инээд, цөхрөх уйлаан, шимшрэм гунигт улиан гэлтэй элдэв авиаг соргог сонорт авчирна. Гэхдээ энэ чанга чанга авиа бүхнийг хучин бүрхсэн нэгэн зөөлхөн чимээнд уусан замрах ажээ. Тэр бээр чих тавин чагнавч энэ үл ойлгогдох шуугиан хаанаас гарч буйг ерөөсөө ойлгосонгүй. Аяархан хэр нь хайлж буй мөсний ширгээ шиг цаанаа л нэг муу ёрын шуугиан гэлтэй. Гэтэл энэ нь цасны тоо томшгүй олон элсэнцэр ширхэг дагтаршсан хунгар дээгүүр салхинд хөөгдөн ийнхүү шуугьж буйг мань хүн эцсийн бүлэгт ойлгожээ. 

	Родников яах ч учраа олохгүй тээнэгэлзэн нэлээд удаан зогсов. Кодарчаны «Хаа л бол цас, хаа л бол хоосон зай... Талийгаач болно... Та˗лий˗гаач... у˗у˗у˗у!» хэмээх дуу чихэнд хадаад байх шиг. 

	Шуурга аймшигтай ульж тавлан хөхөрч нүүр лүү элс шиг хатуу ширхэгтэй цасаар тас ороолгож байна. «Буц, буц... Талийгаач болно, та˗лий˗гаач, у˗у˗у...»

	— Буцахгүй ээ! 

	Хөлийнх нь тэнд хунгар дороос цухуйсан шар өвсний шилбэ байдгаараа савлан, налан бөхийвч хараахан хугарч унахгүй аж. Өөр бас нэг тийм зоригтой өвс тэр байна. Дахиад бас нэг, бас нэг. Цанаараа энэ хуурай шар өвснүүдийг гишгэлэн хэрхэн явж эхэлснээ өөрөө ч анзаарсангүй. 

	... Тэр бээр зогсоо чөлөөгүй долоон цаг явж байна. Долоон цаг нүднийх нь өмнө цанынх нь хошуу шоролзож, одой хусны туниагүй бут хаа нэгхэн жирэлзэн өнгөрсөөр. Хүйтэн цагаан үүлэн дотор цөхрөнгөө баран тийчгэнэж, тэр үүл өөрийг нь зах хязгааргүй, хоосон зай руу өчүүхэн тоосонцор лугаа адил аван одож байх шиг зарим үес санагдана. Нэг мэдэхээ салхины зүг мэдэгдэлгүй өөрчлөгдчихөөд, мань хүн аль хэзээний явах зүгээ алдаж, хэрэгтэй чигээсээ бүр зүүнтээгүүр яваад байх шиг санагджээ. Тэр бээр зогтусаад эргэн тойрныг удаан харсан боловч хоосон цагаан орчлонгоос өөр юу ч үзсэнгүй. Тэгмэгц өвсний эрэлд гарч тэр дорхноо нэг өвстэй тааралдсанд тэр нь нумран дугуйраад үзүүр нь хунгартай авцалдан хөлдөж, тийнхүү луужингийн зүү шиг чичгэнэн тогтсон байв. Энэ хоёр хоногт салхи туж тэнгисийн зүгээс салхилж байгааг мань хүн мэдэх агаад өвсийг нахийлгаад хажууд нь шинэхэн хунгар хошууруулан шуурсан байгааг харав. Тэнгисийн зүг рүү буюу салхины эсрэг налсан шинэхэн хунгар энд хэчнээн олон байна даа! Энэ шуурсан хунгарууд, энэ налсан өвснүүдийг хөндлөн гатлаад, зүүн шанаа руу салхилж байхаар бодож явах хэрэгтэй. 

	Цагаа харлаа. «Оо˗ёо˗ёо! Долоон цаг гаруй явж байхад ойн бараа ч байдаггүй. Үнэхээр салхи дагаж байгаад зүгээ алдчихлаа гэж үү? Хориод минут ингэж явж байгаад жаахан зүүн тийшлэх янзтай явъя гэж бодсоноо гэнэтхэн Кодарчаны «Чигээрээ яваарай» гэснийг санав. — Нээрэн Кодарчаны зөв, эцсээ хүртэл нэг л чигийг барих хэрэгтэй, хуучин явсан зүгтээ, чигээрээ л явдаг хэрэг». 

	Хагас цагийн дараа өндөр овгор цасан дээр сульдан суун туслаа. Бүрий болж байна. Цээж нь хөндий хүйтэн оргиж, хөл нь халуун тугалга цутгачихсан гэлтэй. Юу ч хийхгүй, хаашаа ч тэмүүлэхгүй, ингээд үүрд суугаад баймаар санагдана. Шуурга хуучин янзаараа улин шуурч, элсэрхэг цасан ширхэг нүүр ороолгосоор байвч мань хүн энэ мэтийг аль хэдийн тоохоо больжээ. 

	«Би ч төөрчихжээ хэмээн хэнэггүй бодов. — Кодарчаны зөв байсан шүү, ийм шуурганаар явах хэрэггүй байж. Үгүй, би чинь юундаа ингэж шалдаа бууж байна? Босох хэрэгтэй!»

	Тэр бээр аажуухан лазагнаж босоод цааш гэлдрэв. «Унатлаа явна даа. Тэгээд цасан овоохой хийж дотор нь ороод тэр жил Хабаровтой тэгсэн шигээ шуурга намдахыг хүлээнэ...» Үгүй, энэ чинь юу вэ? Харанхуй шуурган дунд нэг бараан юм үзэгдээд алга болчхов. Хаанаас хүч нэмэгдсэнийг бүү мэд, мань хүн ухасхийн тэр зүг гүйв... Тэр нь мод байжээ, золтой л очоод мөргөчихсөнгүй. Хар модны мурчгар голыг тэвэрч цантсан хацраа наалдуулан баярлан инээмсэглэж, өөрөөрөө яльгүй бахархан нэг хэсэгтээ тийнхүү зогслоо. 

	Мань эр Түдэлгүй хуучин Харламовын харгиа руу, гол дээр хүрч ирлээ. Голын дээгүүр амь аврах ой жигдхэн бөгөөд хүчтэй шуугьж байна. 

	... Тосгон мөхсөн юм уу гэлтэй. Цорын ганц гудамжных нь дагуу хунгарласан өндөр цасан дээгүүр шуурга хуйлран тоосорч, төмөр утас гунигтай ёнгинон, шонгийн оройн бүүдгэр чийдэнгүүд ёлтойн дайвалзана. 

	Табаков ч юм уу, үгүйдээн Андреев ч хамаагүй, аль нэг танил нь хараасай гэж Николай чин санаанаасаа хүснэ. Цаадуул нь зоригтойг нь гайхширан шагших юм гэхэд мань хүн тоомжиргүйхэн «Энэ юу шалих вэ, үүнээс дор юм байна шүү дээ...» хэмээн хариулахгүй гэж үү. Гэвч хэн ч тааралдсангүй. 

	Дарья Степановна үүд онгойлгож өгөөд айн ухар туссанаа түүнийг танимагц хоёр гараа алдлан дэлгэж, 

	— Э˗эцэг чинь! Ээ, тэнгэр минь! Николка˗а... Ээ, хөөрхий гэж, үгүй чи чинь юу гээд зогсчхов?! Бушуухан тайчиж үз! Яасан зовлонтой юм бэ! Ээ, бурхан минь гэж! Ээ, бурхан минь! хэмээн үглэв. 

	Бээлий, малгай, нуруун тус хөлдсөн хүрэм энэ тэр шалан дээр тог тогхийн унав. 

	Түүнийг гутлаа тайлж, гар нүүрээ угаах хооронд Дарья Степановна тогоо шанага хангинуулан өрөвчхөн дуугаар үглэнэ. 

	— Ээ, тэнгэр минь! Ээ, тэнгэр минь! Аягүй бол голдоо хүйтэн ортол даарчихаа байлгүй? Тэнгэр ийм муухай байхад тундрээр дөчин километр балбана гэдэг тоглоом байх уу даа? Ай˗ай˗яй! Мөн томоогүй хэрэг шүү! Чамайг хүн албадаа юу? Эсвэл өөрөө бодож олоо юу? Цаад тундр чинь тонилох нь таарсан там! Тэнгэр намайг өршөөх болтугай. Өнгөрсөн сард манай нэг тракторын жолооч хөлдөж үхсэн. Киев хавийн нутгаас өвлийн эхээр манай энд ирсэн юм. Хамтралд элсэж орсон, хавраас авгай хүүхдүүдээ авчрах санаатай байсан юм... Гэтэл оршуулгадаа дуудаж авчрах нь тэр... Архи дарс уудаггүй, аюулын сайн хүн байсан юм. 

	— Ан хийж яваад хөлдчихөө юү?

	— Чи юу ярина вэ! Нөгөө намар түймэр гарсан, бүр хол байдаг мод бэлтгэлийн газраас трактороор түлээ зөөж явсан юм. Одоо тэнд чинь дулаахан вагон тавьчихсан, мод хийж байгаа улс түүн дотор аж төрж, түймэрт түлэгдсэн модыг түлшинд бэлтгэж байгаа. Тэд нар тракторчид «Явахаа азна, манай энд хоночих, шуурга тавих янзтай байгааг харахгүй юү» гэж хэлж л дээ. Гэтэл цаадах нь ойрд халуун усанд ороогүй, өнөөдөр ормоор байна хэмээн ер тоогоогүй гэнэ. Тэгээд тундрийн дунд явж байхад нь шуурга тавьчихаж. Нисдэг тэргээр эрж байж долоо хоногийн дараа тракторыг нь овоорсон цасан дотроос олсон. Хөөрхий амьтан өөрөө трактор дотроо сууж байсан гэнэ билээ, яг суугаа чигээрээ хөлдчихсөн юм байж... 

	Родников нүүр гараа угаачхаад нөгөө өрөөнд орж хувцсаа солив. Шинэхэн дотуур хувцас, торгон цамц биед аятайхан сэрүү татуулна. Толь руу дөхөж зангиа зүүсэн боловч цамцных нь зах хоолойг нь боогоод байсан учир дотроо харамсан байж зангиагаа орхилоо. Дарья Степановна тосгоны сонин сайхныг дараа дараагаар нь урсгаж байвч мань эр хальт мөлт сонсож байв. Тэр бээр хөнхөр бор нүдтэй харшсан гонзгой царайгаа толинд нэлээд удаан гоочлон харж, холцруутсан хамраа голон дарж үзэж, уруулаа зууж, тавьж хэсэг болсны эцэст би ч илт царай дортой эр юм гэж санаашран дүгнээд гэхдээ хүч тамир, тэвчээр сайн, бас сайхан сэтгэлтэй гэж хүмүүс ярьдаг. Энэ бол эр хүний хувьд гол зүйл гэж бодов. 

	— Дарья Степановна! Намайг бүр намар анд явахын өмнө насны ойд урьсан юм, тийм учраас би одоо яваад нэлээн оройтож ирнэ. Та битгий санаа зовоорой, за юу?

	Дарья Степановна нүүр гарын алчуур, таваг барьсаар өрөө рүү орж ирснээ Николай руу зэмлэнгүй харав. 

	— Чи чинь иймхэн юмны төлөө амь насаараа дэнчин тавьж явсан хэрэг үү?

	— Дэнчин тавьсан юм биш ээ, Дарья Степановна минь, би тундрээр зүв зүгээр л яваад ирлээ... 

	— Тундрээр зүгээр явсан гэнэ үү? Ингэж мунхаглахыг хэн чамд албадаа вэ?!

	— Зүрх минь албадсан юм, Дарья Степановна, зүрх... гээд Николай малилзтал инээмсэглэн нүдээ жоготой харж, хоёр гараараа зүүн цээж рүүгээ дарлаа. 

	Гэвч авгай ер тоглоом хийх царай алга. 

	— Юуны чинь зүрх байх вэ дээ? Энэ бол чиний томоогүйнх! Томоогүйнх! Эрүүл саруул зүрх хүнийг үхэл рүү түлхэнэ гэж байх уу? Чи хэлээд аль, тийм юм байж болох уу, аа?

	— Болно оо, Дарья Степановна, болно... 

	— Дүүрчихсэн толгой байна даа! Үгүй ер, яасан мундаг эр гарч ирэх нь энэ вэ! Хэрвээ замаа алдаад хөлдчихсөн бол яах вэ? Наашаа явж байхдаа чи муу ээжийнхээ тухай бодсон уу? Яасан лайтай амьтан бэ! За тэгээд, одоо ч юу ярих вэ дээ... Үгүйдээн халуун цай ууж, биеэ дулаацуул, аягүй бол цаадуул чинь цай өгөхгүй ч байж магадгүй... Хэн урьсныг надад хэлэх л дээ, чи? Хэнийг ингэж хүндэлж дээдэлж байна?

	— Стеша урьсан юм, Дарья Степановна... 

	— Хэн гэнэ ээ?.. хэмээн Дарья Степановна гайхширан хөшиж, 

	— Стешка!.. Үгүй... та хоёр чинь муудалцсан шүү дээ! гэснээ ямар нэг юмны учрыг тунгаан олох гэсэн мэт хэсэг зуур зогссоноо гэнэтхэн гал тогоо руугаа эргэж, нүүр гарынхаа алчуураар нүдээ таглаж, баярлаж догдолсон дуугаар, 

	— Нээрэн, бас хачин улс шүү! Дандаа нүгэл удахаас өөр юм байхгүй! Тэгээд яачихаа вэ? Яваач, одоохон яв, цаадах чинь хүлээж байгаа байлгүй?.. Өнөөдөр ганцаараа байгаа, ээж нь хорин дөрөв суухаар явчихсан... Зовлонтой улс шүү гэж үглэв. 

	Тэр бээр энэ шөнийг Стешагийнд өнгөрөөв. Тэр хоёрын хувьд энэ шөнө хамгийн урт, хамгийн аз жаргалтай шөнө байлаа. 

	Николай өглөө нь захиргаа орох замдаа Табаковтой тааралдаж, түүнээс аймаар мэдээ сонсов. Аханя мужийн эмнэлгийн хавдар судлалын тасагт улаан хоолойн өмөн үүтэй гэсэн оноштой хэвтэж байгаа гэнэ... Родниковын энэ өдөр хийсэн ямар ч юм нь түүний хувьд ямар нэгэн утга учир байсангүй. Тэр ч байтугай өдөр яаж өнгөрснийг ч анзаарсангүй. Ийм гай зовлон учирсан тухай орой нь Стешад хэлэв. Тэгээд нойр хулжиж сэтгэл түгшсэн, өчигдрийнхөөс шал өөр нэгэн шөнө боллоо. Цонхны цаана ноход яг чоно шиг гунигтай муухай улин хуцна. Номын тавиур дээр байгаа сэрүүлгийн дуу муу ёрлох мэт жигтэйхэн чанга чаг чаг хийнэ. Николай эмнэлгийн тасалгааг дотроо төсөөлөн бодлоо. Хоёр эгнээ ортой, тасалгааны булангийн шүүгээн дээр шөнийн чийдэн асаатай, шөнө дөл болчихсон, өвчтөнүүд нойрон дундаа аяархан ёолон, эргэж хөрвөн унтацгаана. Эмийн үнэр хамар цоргино. Аханя угаасан цэмбэн хөнжил дээрээ шөрмөс нь гүрвийсэн хөх арьстай гараа тавиад шинэхэн цас шиг цав цагаан адар луу ширтэн бодол болж хэвтэнэ... Тэр юун тухай бодно вэ? Мэдээжийн хэрэг, залуу насаа дурсаж байгаа. Цагаан тундр лүү харах мэт байшингийн адар луу тэмүүлсэн харцных нь урдуур цаан сүрэг хуй салхи мэт хуйлран давхилдаж алтан шар өмсгөлтэй шинэс, баавгайн арьс шиг хүрэн тундрийн дээр энгүй цэнхэр тэнгэр, бас мэдээжийн хэрэг, өнчин ганц модон дээр байгаа бүргэдийн үүр, нүцгэн цармын дээгүүр омог бардам элэн халин буй бүргэдүүд харагдаж байгаа... 

	Тэр бээр эдгэшгүй өвчин туссанаа мэдээжийн хэрэг, мэдэж байгаа, тэгэхлээр зүгээр байж сураагүй гараа сангийн хөнжил дээр тавьчхаад төмөр орон дээр хэвтэж байхад түүнд одоо үнэхээр муухай байх ёстой! Энэ цагаан хана, цагаан тааз яаж түүнийг хавчиж, эмнэлгийн бүдэгхэн гэрэлтэй тасалгаанд ямар тохь муутай, ямар аймаар байгаа гэж санана!

	Аханягийн нойр энэ шөнө үнэхээр мөд хүрч өгсөнгүй. Байдал ч бараг л бүх юм Родниковын төсөөлөн бодсонтой төстэй байлаа. Тасалгааны нэг буланд ширээн дээр бүдгэвтэр гэрэл асаатай, өвчтөнүүд нойрон дундаа аяархан ёолон яраглацгааж, гадаа шөнийн хот залхсан янзтай шивнэн үглэж, нүднийх нь өмнө эмнэлгийн өрөөний тааз харуй бүрий буусан өвлийн тундр шиг сүүмийгээд энэ зузаан өрмөл ханын дунд, эмийн үнэр танар ханхалсан муу ёрын чимээгүйн дунд хяхтнасан төмөр орон дээр сангийн нимгэхэн хөнжил нөмрөөд хэвтэж байхад Аханяд үнэхээр харамсалтай, аймаар байлаа. Аханя эмчилгээгүй хүнд өвчин туссанаа ч мэднэ, хоногийнх тоо гүйцэж байгаагаа ч мэднэ, гэхдээ энэ тухай огтхон ч эс бодно. Нүднийх нь өмнө Малкачаны шатаж байгаа ой, түймэрт хуйхлагдсан ёдрын хар модод, хулгайч ухсан пин, машинаа шинэсний зулзаган ширэнгэ рүү хээвнэг зүтгүүлж буй бартаат замын машины жолоочийн царай... энэ тэр үзэгдэнэ. Тэр бээр бас бүргэд шувуудын тухай бодно. Чингэхдээ сэтгэл түгшин, зүрх шимширч «Газар дэлхий дээр тайван бус болжээ, нэг л тайван бус. Омог бардам хүчирхэг шувууд төрөлх үүрэндээ эсэн мэнд нисэн хүрч чаддаг болов уу, хүмүүс тэдэнд хор хүргэчихгүй байгаа?..» хэмээн гунина. Мөн төмөр нударгандаа газрын хөрс, хаг хөвдийг хайр найргүй сэглэн сийчиж, нялх эмзэгхэн зулзаган мод, олон үеийн бүдүүн модны аль алийг хугалж сүйтгэж яваа трактор, бартаат замын машины зэрлэг сүргийг хэрхэн тогтоох тухай бодно. Энэ бүх муу юм учир мэдэхгүйн харгайгаар хийгдэж байх шиг түүнд санагдах агаад хүмүүс үйлдэж буй хэрэг явдлынхаа хор уршгийг зүгээр л хүүхэд шиг мэдэхгүй байгаа, хэрвээ энэ бүх учрыг тайлбарлаад өгөх юм бол тэд тэр даруй чингэхээ больж, муу юм тасрах мэт бодогдоно. Мянжиг алчихсан нөгөө хайгуулын ангийн ажилчин чухам ингэсэн хэрэг бус уу? Хайгуулын дарга үйлдсэн муу явдлыг нь мэдмэгц тэр ажилчныг дор нь шийтгэсэн. Одоо ч гэсэн ингэх ёстой бус уу? Ой тайгад хорт явдал үйлдэж байгаа энэ бүх хүнд чинь хамгийн мундаг, хамгийн том дарга гэж байгаа шүү дээ. Трактор, бартаат замын машинууд ямар ч шаардлагагүйгээр ой модыг хугалан сүйтгэж байгааг тэр дарга мэдээжийн хэрэг, мэдэхгүй байгаа. Тийм учраас тэр том даргыг олж, сэтгэлд бугласан энэ бүх юмыг түүнд мэдэгдэх хэрэгтэй. Аханя ерөөсөө ингэнэ, үүний тул том даргатай уулзаж чухал юм ярихаар хот орохоор яг маргааш л эмчээс чөлөө гуйна. Аханя үүнийг заавал хийх ёстой, хийх ч болно!

	Аханя өглөө нь эмчид хүсэлтээ будилуухан тайлбарласан учир эмч юу ч ойлгоогүй боловч түүний сэтгэл ихэд догдолж буйг мэдээд чөлөө өгсөн төдийгүй өвгөнийг хотын төвд байгаа байшин руу эмнэлгийн машинаар хүргэж өгөхийг даалгажээ. 

	Аханя зэс тоногтой нүсэр хаалгыг хулчийсхийн онгойлгоод, зөөлхөн туузан хивсэн дээр бүр айж байж гишгэв. Аханя ойрд ингэж догдолсноо эс санана. 

	Цагаан зурвастай гоёмсог улаан хивсэнцэр байшингийн гүн рүү зурайн одож, сийлмэл гантиг хашлагатай өргөн шат өөд огцомхон өгсжээ. Шат гурвын нэг хэртэй яваад тавцан болж, тэр тавцангаас дээш хоёр салаалжээ. Тавцангийн дээд талд ханан дээр дотно инээмсэглэн буй Лениний хөрөг байгааг үзмэгц Аханя тэр даруй тайвширч, шат руу болгоомжтойхон өөриймсөг зүглэв. 

	— Нөхөөр, танд хэн хэрэгтэй вэ?! гэх дургүйцсэн хяхар дуунд зогтусав. Аханя овосхийн цочиж, эргэн харвал хаалганы зөв гар талд хар хувцастай ахимаг авгай ширээ тулан зогсоод мань өвгөнийг ууртай ширвэж байв. — Танд хэн хэрэгтэй вэ? гэж дахин ширүүлэв. 

	Аханя жолоодогчийн зураг руу гэмшин эргэж хараад, ширүүн авгай руу санаа зовсон байртай бээцгэнэж очоод эвен, муухан орос хэл хоёрыг холилдуулан ирсэн шалтгаанаа тайлбарлаж гарлаа. 

	Авгай өвгөнийг сонсох зуур халцархай тугалан малгайтай толгойгоо тонгойн ширээ рүү нь хэт ойртуулах тоолон сэжиглэн ярвайна. 

	Авгай өөрийг нь ойлгохгүй байгааг үзээд Аханя нударга зангидан цээж рүүгээ түншиж, 

	— Танай таг дүлий, тийм үү? Манай хамгийн том даргатай ярьсан хэрэгтэй! Тэр яагаад муу улсыг тайга руу явуулж байна?! Яагаад тэд нар модыг шал хэрэггүй хугалж байна?! гэж цухалдан хашхичив. 

	— Иргэн гуай, ингэж ярихад, та чинь чухам ямар хэргээр ийшээ ирсэн хүн бэ? Ер нь энд юу гэж хашхичаад байна? Дэг журам алдуулаад! Танд үнэмлэх бичиг байна уу? Аль вэ, үзүүл!

	Аханяд үнэмлэх байсангүй, тэр бээр өмгөөл эрсэн мэт ийш тийшээ самгардан харснаа өршөөл олсонгүйд гараа цээжиндээ наманчлан наагаад, ойн түймрийн тухай, пин ухаж цөлмөдөг, «трахтураар» мод хугалдаг муу хүмүүсийн тухай дахин эгдүүцэн ярьж гарав. Авгай толгойгоо донжтой дохиж, хуйсганан хямсганана. Байшингийн хонгилын тэндээс эвэр хүрээтэй шилтэй намхан халзан эр гарч ирээгүй бол энэ бүхэн юугаар дуусах байсныг бүү мэд. Сайх эр авгай руу дөхөж ирээд ёозгүй үрчийн, 

	— Эмма Борисовна, танай энд чинь юун шуугиан болоод байна? гэж асуухад жижүүр авгай Аханя руу тоомжиргүй дохиж, 

	— Харин тийм ээ, Павел Васильевич, энэ нэг эвен өвгөн ерөнхий даргыг шаардаж, тайгын түймэр ч гэх шиг хачин юм гүвтнээд байна, хэн болохыг нь нотлох үнэмлэх бичиг байхгүй юм. Муухай юм гударчихсан согтуу бололтой, эм тан хангинаад жигтэйхэн... Яах вэ, Павел Васильевич аа, машин дуудчих уу?.. гэв. 

	— Дубинина, хаанаас даа, хаанаас! хэмээн нүдний шилтэй эр гараа сэгсрэн дохиж, авгай руу буруушаасан янзтай хараад бүрмөсөн балмагдаж гүйцсэн Аханяг өөрийнхөө тасалгаа руу боловсон урив. 

	Аханя үүнийг сонсмогц нүдний шилтэй энэ халзан хүн хамгийн том дарга биш биз? хэмээн бодож юу юугүй сэргээд ирэв. Энэ хэдэр үглээ авгай хүртэл энэ хүний өмнө үг хэлж ч чадахгүй номхорч байхыг үзвээс нэг учиртай. 

	Саяын хүн Аханяг оруулсан тасалгаанд гойд чамин зүйлгүй ажээ. Цонхны тэнд баахан ном, хуйлсан ухуулах хуудас овоолсон ердийн нэг ширээ байна, ханан дээр хэд хэдэн сүржин чухал хүний зураг байна, тасалгааны нэг буланд яг хамтралын даргынх шиг нүсэр том төмөр шүүгээ байх бөгөөд дээр нь дэлхийн бөмбөрцгийн том өнгөт зураг байна. Аханя энэ зургийг хармагц нөгөө уулзах гэж мөрөөдөж явсан хамгийн том дарга нь энэ хүн гэдэгт бүрэн төгс итгэв. 

	Тасалгааны эзэн өвгөнийг урьж суулгаад хаанахын хэн гэгч, ямар зорилгоор ирснийг нь ялдамхан асуув. 

	Аханя энэ том дарга өөрийг нь ойлгохгүй байх вий гэж болгоомжлохдоо аль төвөгтэй орос үгнүүдийг хичээнгүйлэн тод хэлж аажуухан ярихыг мэрийлээ. 

	Нүдний шилтэй эр өвгөний яриаг дуустал сонсоод ихэд харамссан байртай санаа алдан толгой сэгсэрч, хүний урмыг бодож хэдэн огт хамаагүй асуулт асуугаад, түүнийг хонгил руу эелдэгхэн гаргаж, нөгөө гантиг чулуун өргөн шатны хажуугаар, утсаар хэн нэгнийг ихэд хүндэтгэн ярьж буй нөгөө сүржин авгайн дэргэдүүр дагуулж явсаар үүдний довжоон дээр дагуулан гарч, гарыг нь үлбэгэрхэн атгаад, яг бололцоо гарангуут хамгийн том дарга Григорий Михайловичид саяын ярьсан бүх юмыг илтгэнэ гэж амлав. Сайх эр ингэж хэлчхээд мөрөө дагжин чичирсхийж, булингартай ус руу живж арилах мэт хаалганы цаана орж алга болов. Аханя зэс тоногтой нүсэр хаалга руу гайхширан харж, энэ хаалганы цаана өөрт нь сая чухам юу гээч тохиолдсоныг ойлгохыг оролдон, ой ухаанаа хөвчлөн дайчилсны эцэст учрыг олмогц тэргүүнээ гудайлган эмнэлгийн машины зүг гутран гэлдэрчээ. Дорой давжаа, хөөрхийлөлтэй энэ өвгөний эргэн тойронд, түүний дээр хүмүүсийн чулуун орон байр сүндэрлэж, цонхнууд нь нүдийг нь ухчихсан ухархай шиг хүйтэн гялалзаад, давчуухан ичээнд сандраасан баавгай шиг хот тэр чигээрээ битүү заналхийлэн архирч байх шиг... Аханя тэр баавгайн өөдөөс гар мухар явж байна. 

	Родников дөнгөж гуравдугаар сарын хуучаар бригаддаа очиж, бараг нэг жилийн өмнө Магаданд худалдаж авсан нөгөө бэлэг сэлтээ нөхдөдөө сая л нэг юм гардуулжээ. 

	Бригадынхан Аханягийн аюулт өвчний тухай хөтөч нараас хэдийн сонсож мэдсэн боловч сайжрах магад хэмээн горьдохын хамт гай зовлон ёрлосон болох вий гэж айсан мэт энэ тухай аль болохоор бага ярихыг хичээцгээнэ. 

	Николай «Би чинь хэрээ шиг юундаа гуаглаад байна вэ? Юу гээд муу ёр ёрлоод байгаа билээ? Өмөн үү огт биш ч юм бил үү? Энэ бүхэн чинь шал худлаа цуурхал байж болох шүү дээ, аль тийм байхыг хэлж барах вэ!» хэмээн бодож сүүлчийн энэ горьдлоготой санаагаа сэтгэлдээ хоногшуулан уяхыг оролдовч тэр нь тухай бүр сарнин арилж, улам муухай юм бодогдоод ер болох биш. 

	Родников Маякан руу явахынхаа өмнө Аханяд бүх бригадынхаа өмнөөс захиа бичжээ. Тэр бээр ийнхүү дураараа загналаа гэж бригадынхан нь гомдохгүй гэдэгт бүрэн итгэж байсан бөгөөд нөгөө талаас ийм захидал хүлээж авахад Аханяд хэчнээн сайхан байх вэ дээ! Николай мөн тэр өдрөө хар нарийн ноосон даавуун өмд, саарал цамц, цэнхэр ноосон цамц, хоёр ноосон оймс нийлүүлж илгээмж болгоод Аханяд явуулсан ажээ. 

	Аханягийн нэрийг өдөрт хэд хэдэн удаа дурсана. Тэгэхээс өөр аргагүй. Бригадын бараг бүх чухал ажил явдал түүнтэй шууд буюу шууд бус холбоотой байх бөгөөд хүмүүс энэ нэрийг өвгөн цаачин яг энд нь сууж байгаа мэт хүндлэн нэрлэнэ. Аханягийн уналга, хөллөгөөнд сургасан цаанууд сүргийн дунд давхилдаж яваа. Аханягийн гараар хийгдсэн чарганууд майхны хажуугаар байцгааж байна, чарга дээр түүний тоног, түүний бугуйл, түүний цана гээд хүмүүст хэрэг болсоор байгаа эд хэрэглэлүүд нь байна, түүнээс гадна хамгийн гол нь хамт ажиллаж байсан, туршлагаа хуваалцаж байсан, аливаа сайн сайхан бодол сэрэл, ариун цагаан сэтгэл юугаан харамгүй хүртээж ирсэн хүмүүс нь амьд сэрүүн байцгааж байна. 

	Родников ирсэнд Долганов ихэд баярлажээ. Цас ихтэй өвөл болсон учир сүргээ арга буюу уулын царам өөд бэлчээдэг болсон, бас цаа хөнгөлөх ажлаа өвлийн саруудад гүйцээж чадаагүй тул одоо өдөр бур уул өөд мацаж, сүргээ майхан руугаа тууж ирэх хэрэгтэй байгаа. Түүнээс гадна цаа төллүүлэх газар луугаа нүүх хаврынхаа нүүдэлд яаралтай бэлтгэх хэрэгтэй байлаа. 

	Дөрөвдүгээр сарын эхний хагас шуургатай болж цасыг улам нэмчихлээ. Турсан цаанууд хоолны мөр хөөн уулын халцгай өөд улам улам дээшлэн авирна. Родников цавчим уул хадаар явахаас хэдийн төсөө болчихсон байсан тул эхлээд жигтэйхэн ядарч, хэвгий газраар түүртсэн шинжгүй гүйж харайлгаж яваа Костя Афоня хоёрыг атаархан хардаг байснаа Түдэлгүй энэ ажлынхаа аясанд татагдан орж нөхдөөсөө юугаар ч дутахгүй, аль ч юмыг эв дүйтэй аятайхан хийчихдэг боллоо. 

	Бригадын дарга байн байн магтах бөгөөд энэ нь түүнд аятайхан санагддаг байснаа, Түдэлгүй бригадын дарга дэндүү ойрхон, дэндүү чанга магтаад байгаа, энэ магтаал нь чин сэтгэлээсээ биш зориуд ингээд байгааг нь анзаарчээ. Тэгээд өөрийгөө хөндлөнгөөс ажиглаж байгаа мэт сонжин харах болж, тэгснээр ноднингийнхоосоо шал өөр хүн болчихсоныгоо Түдэлгүй мэдэрчээ. Тэр бээр байн байн бодлогоширч мартаж санах нь олшрон, инээх баясах нь ховордсон байв. Долганов үүнийг нь анзаарч санаа зовохдоо тийм аргаар залуу малчныг хөдөлгөж, магтаал сайшаалаараа түүний цог хийморийг сэргээх гэсэн юм байжээ. Долганов Родниковын Стешад сайн болсныг ч бас мэдэж байсан байх. 

	Чухамхүү үүний учир бригадын дарга түүнийг элдэв муу бодлоос ангижруулах гэж хамгийн хэцүү, хамгийн төвөгтэй даалгавруудыг өгдөг байсан байж ч магадгүй. Николай тэдгээр даалгаврыг дуртайяа биелүүлж өдрийн хувьд үнэхээр түүндээ саатан элдвийг умартдаг боловч орой үдшийн цагаар дахиад уйтгар гуниг шаналаана. 

	Долганов оройн цагаар ч гэсэн үүнд бас анхаарал халамж тавихыг хичээнэ. Тэр бээр гэнэтхэн элдвийг сонирхох болж, байн байн санаандгүй асуулт тавина. Яагаад дэлхий бөөрөнхий байгаа, яагаад нарнаас уяатай юм шиг түүнийг тойрон эргэж байгаа, яагаад эр хүнд сахал ургадаг, эм хүнд ургадаггүй вэ? Энэтхэгт хурц хадаасан дээр унтдаг хүмүүс байдаг гэж үнэн үү? Голын ус жаврыг эс харгалзан өвөл ч урссан чигээрээ байдаг, цас байхгүй, хайлах юм юу ч байхгүй байгааг эс харгалзан зун ч урссан чигээрээ байдгийн учир юу вэ?

	Родников нарны аймгийн гарал үүслийг Долгановт буурьтай тайлбарлаж өгнө. Энэтхэгийн иогуудын тухай, гадаад далайн тухай бас ярьж өгнө. Харин эрэгтэй хүнд яагаад сахал байдаг, эмэгтэй хүнд байдаггүйг л гагцхүү тайлбарлаж чадаагүй. 

	— Михаил, би үүнийг мэдэхгүй юм, үүнд нэг л учир байгаа даа. Манай хүний нийгмийг бодвол байгальд чинь учир утгагүй юм гэж байхгүй. За, жишээ нь эмэгтэй хүнийг сахалтай байна гэж саная, бүсэлхийгээ хүрсэн сахалтай, хамаг цээж нь үстэй байя гэж саная, тэгвэл тэр хүүхэн яаж хүүхдээ хөхүүлэх вэ? Сахлаа нэг тийш нь хумих хэрэгтэй, гэтэл хүүхэд нь нөгөө үстэй нь ороолдчихно, нэг үгээр хэлбэл тун эв дүйгүй байна аа даа! Эсвэл хүй нэгдлийн омгийн хүүхнүүд амьдралынхаа ихэнх хугацааг өвс ургамалгүй харанхуй агуйд өнгөрөөж байснаас ч болсон байж мэднэ. Тэгэх тусмаа тэд нар чинь галын дэргэд сууж, арьс элдэж, юм хумаа оёж, хоол хүнсээ хийдэг болохоор тэдэнд сахалгүй ч гэсэн халуун байсан байх ёстой, харин эрчүүл нь олз омог хайж өдөржин гадаа хүйтэн нойтонд тэнүүчилж явдаг учраас тэдэнд сахал ургачихсан хэрэг. 

	— Ээ, чи юу ярина вэ? хэмээн Долганов зөрнө, 

	— Чи ингэхэд ер нь шал буруу ярьж байна. Харанхуй агуйд гал бөхөж, цөм унтахаар хэвтсэн хойно хүй нэгдлийн үеийн эр, эмийгээ шууд тэмтрээд олдог байхын тулд л эмэгтэй хүний биед үс сахал байхгүй байгаа гэж би бодож байна, эс тэгвэл будилж, эм хүний оронд эрийг чангаана шүү дээ. Харин ялгаатай болохоор ер зовлон байхгүй, харанхуйд гараа явуулаад л барьж үзэхэд сахал тааралдвал эр хүн гэсэн үг, түүнээс холхон байх хэрэгтэй, дахиад нэг барьж үзэхэд цээжинд нь үс алга, сахал бас алга, тэгэхлээр эм гэдэг тов тодорхой, түүн рүү ойртоод наалдаад авдаг хэрэг... 

	— Михаилын зохиож байгааг! Ёстой зохионо шүү! хэмээн малчид инээд алдацгаахад Родников ч инээнэ. Дараа нь, 

	— Харин агуйд чинь галаа унтраадаггүй байсан, дэргэд нь өдөржин шөнөжин манаач жижүүрлэж, агуйн баавгайг үргээж зайлуулдаг байсан... гэж зүйтэй зүйл хэлнэ. Бригадын дарга залуу малчнаа гунигт бодлоос нь ангижруулж үнэндээ эс чадах ажээ. 

	Дөрөвдүгээр сарын хорин наймны оройн арван нэгэн цагт огт санаандгүй байтал нохой шуугин нэгэн хөсөг майхан дээр давхиж ирлээ. Долганов Афанасий хоёр хөнжилдөө орох санаатай гутлынхаа оосрыг тайлцгааж, Татьяна цайныхаа аяга савыг хайрцагт эмхлэн хийж байжээ. Родников өнгөрч буй өдрийн сэтгэгдлээ бичихээр өдрийн тэмдэглэлээ нээжээ. 

	Малчид майхнаас гүйж гарвал нэг өндөр хөтөч хөсгөө модноос уяж харагдана. Нэг хүн чарга дээр бөгтгөнөн байна. 

	— Табаков ирлээ! хэмээн Долганов хөтчийг хамгийн түрүүнд таньж, 

	— Скребыкиныг авчирч. Манайд цаа хариулах нь юм болов уу? Тэгвэл мөн сайн сан! гэв. 

	— Нээрэн, Скребыкин байна гэж Родников ч ирсэн хүнийг таниад тэр даруй Скребыкин дарга хоёрын яриа санаанд нь орж «Тэгэхлээр Семён ямар ч байсан хоёрдугаар суурьт ажиллая гэсэнгүй» гэж бодов. 

	Табаков хөсгөө уячхаад малчид руу алхахад үдшийн бүрийд царай нь бүрэлзэн байвч ам мэдэн инээмсэглэж байгаа нь ямар ч атугай харагдаж байв. 

	— А˗ха˗ан! Босон харайцгаагаа шив дээ! Би та нарыг айлгачхав уу? Мөн догь шүү! Өө, Родников энэ байна, бригадын дарга байж байна, номхон Афоня бас энэ байна, бусад нь хаачаа вэ? Жижүүрлэж байгаа юм уу? Тэд нарын задгай гал тэнд анивалзаж байх нь ээ? За яах вэ, өөрсдөдөө гэмшицгээнэ биз. За сайн байцгаана уу? хэмээн Табаков сэтгэл хөдөлсөн нь илт, малчдын гарыг ээлж дараалан атгаж чанга чанга мэндэлж, 

	— За, та нарт Семёныг авчирлаа, оронд нь танайхны нэг малчныг зөрүүлж авчраарай гэж тушаасан... гээд Родников руу тун донжтой харав. 

	— Михаил, гүйцээ! Танай нэг залуу малчныг аваад явна даа, албанаас нуугдаад байгаа юм гэнэ, олж барьж ир гэж тушаасан. Зарлан дуудах бичиг ирсэн, таван сарын дөрвөнд Олад цэргийн хэлтэст оч гэжээ гээд мэл гайхсан Родников руу харж, 

	— За, Николай, оторлож гүйцэх нь энэ, Эх орны алба хааж, армийн амтыг үзэх цаг болсон байна. Тэгэхлээр ингэе. Яарч сандралгүй юмаа эмхэл, хэрэггүй зүйлээ эд нартаа бэлэглэчих. Гурван цаг хэртэй ноход маань амраг, тэгээд хоёулаа царцуу цасаар дуугаа дуулаад давхичихна! Өдөр явахад жигтэйхэн муухай, явахын аргагүй ус шалбааг! Явахаасаа сэлэх нь илүүтэй гэлтэй, хамаг ноход живчих гээд. Шөнийн цагаар явж, өдөр нь наранд зүүрмэглэнэ, тэрүүн шиг сайхан юм хаа байна! За залуу минь, биднийг архи ууж байх хооронд ингээд юм хумаа эмхэлж үз хэмээв. 

	Скребыкин шуудайтай юм чирсээр дөхөж ирэв. Мань эр бас Табаков шиг сэтгэл догдлон хүн болгонтой мэндэлж, юм хум ярьж байвч Николай орчин тойронд нь юу болж, юу ярьж байгааг олигтой тусгахгүй болчихсон байлаа. Толгойд нь янз бүрийн бодол сэрэл зөрчилдөн, бие биетэйгээ өрсөлдөнө. Нэг бодоход гунигтай, нөгөө бодоход баяртай ч юм шиг, эсвэл түгшүүртэй ч юм шиг, эсвэл зүгээр ч юм шиг, нөхдөөсөө, ой тайгаасаа салахад харамсалтай боловч бас үзээгүй юмыг үзэх сэн, өөр амьдралаас амсаж үзэх сэн гэх хүсэл төрнө. Гэтэл Стеша яах бол, өөрт нь улам ойртох болов уу, эсвэл хөндийрчих болов уу? Тэр бээр номын сангийн ном, өдрийн тэмдэглэл болон дэл сул юмаа үүргэвчинд аажуухан эмхлэн хийв. Дуран, хоёр хутга, бага гарын винтов, цана, бугуйл, амины арваад цаа болон бусад олигтой гэх бүх юмаа бригаддаа бэлэглэжээ. 

	Родниковын юмаа эмхэлж буйг Афанасий атаархан харж буйг Табаков анзаараад түүн рүү хөгжилтэй ирмэж, 

	— Яагаа вэ, Афонька, бас армид явмаар байна уу? Чамайг яагаад ч юм бэ, авахгүй л байна. Гэхдээ санаа зовохын хэрэггүй, чиний ээлж нэг л мэдэхэд ирнэ ээ! гээд инээд алдан, халамцаж эхэлсэн Долганов руу хандаж, 

	— За бригадын дарга, малчнаа явуулах хайран байна уу? Өсгөж өндийлгөсөн хойно нь ингээд буцаагаад авчхаж байна... Зүгээр, гутрах хэрэггүй... Аль вэ, дахиад нэг нэг татчихъя, би тэгээд болно, одоо болох нь тэр, ноход амсхийчихлээ, цас сайхан царцчихсан, ингээд гэлдрүүлээд байдаг хэрэг... Өө тийм, би та нарт нэг муу сонин дуулгах ёстой, би гэдэг хүн элдэв сонин дуулгаж байх албатай хойно яая гэх вэ гээд Табаков аягатай архиа тавьж тамхиа гаргаж асаагаад, 

	— Танай Аханяг саяхан Магаданаас хүргэж ирсэн... түүний явдал тун базаахгүй байдалтай байгаа, сүүлчийн хэд хоногоо нартад өнгөрөөж байна... бүр юу ч идэж чадахаа больсон... Би уулзсан. Өвгөн ямар ч байсан Ямскт үхэхгүй гэж зүтгэж, Маяканы энд амьсгалаа хураана гээд байгаа. 

	Маяканы адагт ээжийгээ оршуулсан өндөр эрэг дээр зэрэгцүүлж оршуулаарай гэж гуйдаг гэнэ. Тосгоны зөвлөлийн дарга, хүн төвдөө өнгөрөх ёстой, оршуулгын газар оршуулна, бүх юмыг хууль номоор хийнэ гээд хөдөө гаргахыг хориглох гэж оролдсон гээд Табаков мушилзан, тамхиа солгой гартаа шилжүүлж, аягатай архиа авч хөнтөрчхөөд муухай ярвайн ханцуйгаараа амаа арчсанаа, 

	— Гэтэл өвгөн даргыг ялаан чинээ ч бодохгүй «Төрсөн газраа л очиж үхнэ! Хууль гэдэг чинь ердөө л энэ дээ!» гэсэн. Товчоор хэлэхэд Осип Федотов маргааш нөгөөдөргүй түүнийг танай энд авчирна. Иймэрхүү байдалтай байна... За, Николай, юу болж байна, эмхэлчихсэн үү? За тэгвэл, үүргэвчээ авч, эдэнтэйгээ салах ёс гүйцэтгэ, одоо ингээд явцгаая гэв. 

	Малчид ам өрсөн ярилцсаар Родниковыг чарга дээр хүргэж өглөө. 

	— Чи армиас бидэнд захиа бичнэ шүү! Алба хаа хаах нь вэ, ямар хот вэ, тэр хотод юу байна, ер нь бүх юмаа бичээрэй, юу л үзсэнээ... за юу? гэж тулган гуйв. 

	— Нээрэн тэгнэ шүү, Николай, бидэнд захиа бичээрэй хэмээн Долганов урам муутайхан өгүүлж, 

	— Биднийгээ битгий мартаарай. Албаа хааж гүйцмэгц шууд л манай руу давхиад цаагаа маллахаар хүрээд ирээрэй. Чи хотод юу хийх юм бэ? Тэнд чинь хэрэг байхгүй! Хотод битгий суугаарай, наашаа л хүрээд ир, манай энд сайхан шүү дээ! Афонька ч бас яг л тэгж хэлнэ дээ. Тийм үү, Афонька? Энүүнд манай энд сайхан гэдгийг хэл л дээ, үнэн биз дээ? гэв. 

	— Мэдээж, сайхан байлгүй яах вэ! Хэн муухай гэж хэлж байна вэ? хэмээн Афонька балмагдан өгүүлээд Николайд дахин хандаж, 

	— За Николай, чи ямар газар алба хаах нь вэ, ямар цэрэгт орох нь вэ, тэр бүхнийгээ бичихээ мартаж болохгүй шүү, зургаа заавал ирүүлээрэй, за юу? гэж шалгаана. 

	— Нээрэн тийм, зургаа заавал ирүүлээрэй гэж Долганов ярианы дундуур орж, 

	— Тэгээд дараа нь хүрч ирнэ шүү, бид чамайг гэрлүүлнэ! Чи бригадын дарга болно. Хэний ч үгэнд битгий ороорой, наашаа л ирээрэй... гэж өгүүлэв. 

	Табаков шилбүүрээрээ газар хатган, боорлон хуцаж зүтгэлэн буй нохдыг арай ядан тогтоож байв. Родников эхлээд Татьянатай, дараа нь Скребыкинтой гар барьж, Афанасий Долганов хоёрыг тэвэрч, жижүүрт явсан Костя Фока Степанович хоёрт сайн сайхныг ерөөхийг захиад чарга дээр харайн гармагц чарга чухам үүнийг хүлээж байсан мэт тэр даруй ухасхийж, тэртээ доош гулсан давхихад төмрөөр улласан чарга царцуу цасан дээгүүр зүлгүүрт хутга нийлэх мэт шужигнан жирийлгэнэ. 

	— Хуг! Хуг! Ху˗уг! Угольчан! Бүү залхуур! Чамайг даа... 

	Хоёр талаар хар мод жирэлзэн өнгөрч, чарганы ард хоцормогц хоорондоо гүйн нийлж, ирээр нь дээш нь харуулчихсан хөрөөг санагдуулам нэгэн хар зурвас болох бөгөөд чарга донслон ийш тийшээ хазайж яваа учир тэр хөрөө нь баруун, зүүн тийшээ хөдөлж өөрийг нь Маяканы нурууны хөхөмдөг оргилоос, зүүн талаараа яльгүй ягаан хаяатай энэ үнсэн саарал тэнгэрээс, одоо энэ хөрөөний цаад талд хоцорсон ойр дотно хүмүүсээс, энэ хэдэн жилд амьдрал болгож, сэтгэл дүүрэн явсан бүх юмнаас үүрд салган хөрөөдөж байх шиг Родниковт санагдахуйд энэ бүхнийгээ орхино гэхээс нулимс асгарам дотор шимширвээс энэ хөрөөний цаад талд одоо хэр чухам юу гэж нэрлэхийг эс мэдэвч ямар ч атугай тун чухал зүйл үлдэн хоцорсныг мань хүн гэнэтхэн ойлгож, энэхэн чухаг зүйл нь өдрийн бодол, шөнийн зүүдэнд залран ирж, сэтгэл санааг гижигдэн гижигдэн байх бололтой хэмээн ухаарсан авай... 

	— Поть˗поть! Нухад минь! Поть˗поть! Николай, яагаад гуньхарчхав? Битгий гутар, залуу минь! Битгий гутар, ямар ч юм болж байсан цөм сайжрахын учир болж байгаа нь тэр! Хөлөө мэдээтэй яваарай, эс тэгвэл цэрэгт авахгүй шүү. Үгүй ер, эд нарын давхицгааж байгааг! Гэрээ орох замаа мэднэ гээч. Угольчан! Чамайг уу, би... Хүүе Николай, Аханятай уулзмаар байна уу?

	— Ваня ах минь, ёстой уулзахын түүс болж байна!

	— За тэгвэл маргааш зам жаахан мурийя. Аханя уржигдар надаас чиний тухай сураглаж, чамайг аль замаар авч явахыг асууж, Бэбэ, Зузааны даваа хоёрын алинаар явах вэ? гэж байсан. Би Бэбэгээр явна, тэр нь дээр гэж хэлсэн чинь мань өвгөн амаа барьж, би бол Зузааны даваанд заавал очих ёстой, тэгэхлээр чи Николкаг өөр газраар аваад явчих юм байна. Гэхдээ чи ингээрэй. Николкагаас Аханятай уулзмаар байна уу, үгүй юү гэж асуугаарай. Хэрвээ «уулзмаар байна» гэж хэлбэл Бэбэгээр явахад үнэндээ амар ч гэсэн чи түүгээр битгий яваарай, Зузааны даваагаар яваарай, би тэнд Николкаг хүлээж байя, замдаа сайн явахын ерөөл тавьж, надад захисан юм. Би тэгээд л чамд хэлж байгаа нь энэ. Тэгэхлээр одоо Зузааны даваагаар явах шив дээ?

	Родниковын хоолой зангираад хариу юу ч хэлсэнгүй. Табаков ч түүн рүү нэг хяламхийн харснаа чимээгүй болов. 

	Маяканы хөхөмдөг уулс улам улам алслан хоцорно... 

	Өглөөний арван нэгэн цагийн орчим Зузааны даваанаас бууж явахдаа Родников Табаков хоёр нэгэн зэрэг утааны үнэр авлаа. Хөр цас хагаран, чарга байн байн цөмөрч, цасны өнгөн давхарга чарганы уланд наалдаад байх болов. Ноход урт хэлээ унжуулан даавуу шиг савчуулж, ядарсан, халсан хоёртоо бахардан уухилж, чарга араас нь нойтон элсэн дээгүүр чирч байгаа гуалин шиг зуунги залхам чангаана. Ноход утааны үнэрийг ч ер тоосонгүй, толгойгоо унжуулсан чигээрээ зүтгэлж явснаа сүхний чимээ сонсмогц цөм нэгэн зэрэг хэлээ амандаа хийцгээж, хударгаа чивчрүүлэн чимээ гарсан зүг рүү дуу шуугүй шогшуулцгаав. 

	Түдэлгүй сийрэгхэн хар моддын дунд майхны бараа бүрэлзэж, дээр нь саарал утаа мушгиран суунаглах нь харагдав. Майхнаас холгүй улаар нь эргүүлсэн чарга наранд сэвэрч байх бөгөөд түүний ойролцоохон цасан дээр гармань (чарга дээр дэлгэж юмаа ачаад захаар нь буцааж юмаа хучдаг брезент), богц, шуудайнууд хэвтэнэ. Ногоон ноосон цамцтай, нарны шилтэй, толгой нүцгэн нэг хүн нохдынхоо ойролцоо сүхээр нэг юм цавчаад зогсож байна. Хүнээ тойроод хэвтэцгээж байсан ноход, хөсөг ирж явааг мэдмэгц босон хуцацгаахад эзэн нь тэднийг зандарлаа. 

	Табаков Родников руу эргэн, 

	— Осип байна! За ингээд уулзах нь энэ! Тэгэхлээр эндээ өдөр өнгөрөөнө өө гэв. 

	Майхнаас гоёлынхоо эвен өмсгөлийг өмссөн Улита гарч ирэв. Тэр бээр гараа саравчлан майхан руу айсуй яваа улсыг ширтэн харна. 

	Родников Аханяг гарч ирнэ гэж харсаар байвч өвгөн байдаггүй. «Өвгөн үнэхээр муу байгаа юм байна» гэж харамсан бодов. 

	Осип сүхээ тайрдас руу шигтгээд зогсож буй хөсөг рүү түргэн явж очив. Бараг тал нь том толин шилэнд халхлагдсан түүний нүүр тэмээлзгэнийн толгойтой төстэй ажээ. 

	Тэр бээр Табаковтой гар барих зуур, 

	— За та нар хүрээд ирсэн нь сайн байна, бидний замыг бага ч гэсэн зөөллөөд өглөө, одоо бид шуурхай явах болно. Сайн уу, Родников, сайн биз дээ! Чи чинь яагаад гар ингэж чанга атгаж байна вэ! Няцалчихна шүү! Хүчээ мэддэггүй юм уу, явж цай уу, Иван бид хоёр өөрсдөө янзалчихна. Өвгөн чамайг тэнд хүлээж байгаа... гэв. 

	Николай майхан руу явлаа. Улита түүнийг хүлээзнэх зуур эелдэгхэн толгой дохино. Тэр бээр энэ ганц жилийн хооронд мэдэгдэхүйц өтөлж, одоо сайхан зантай инээмсэглэж байгаа ч гэсэн нүдэнд нь гуниг хурсан нь илэрхий ажээ. 

	— Улита, сайн байна уу! хэмээн Родников зориуд цовоо дуугаар хүүхэнтэй мэндлэв. 

	— Мэнд ээ, мэнд, Микулай! Хүрээд ирэв үү?

	— Тийм ээ, Улита, ингээд цэрэгт татагдаж байна... 

	— Э˗э! Хокан ай! Хокан ай! Орж цай уу... гээд Улита майхны хормойг сөхөж зочноо түрүүлж оруулав. 

	Родников сэтгэлийнхээ хөдөлгөөнийг дарж ядан, майхан дотор аюулт өвчинд тарчлан үхлээ хүлээж буй хүнийг харна гэж бодсоор бөхийхөөрөө бөхийгөөд дотогшоо орлоо. 

	Аханя цайны явган ширээний ард нэрж байгаа хуван гаанстай тамхиа бариад, баяртай сайхан инээмсэглээд завилан сууж байна. 

	Николай «Амьд байна! Эрүүл байна!» гэж бодон хормын төдийд мэгдэн сандарлаа. Гэвч дараагийн хором гэхэд л мань хүн өвгөний дэндүү том алгатай хатангир нарийхан гар, туранхай цонхигор цагаан царай, харц нь дотогшоо шингэсэн юм уу гэлтэй ер бусын тайван том нүд энэ тэрийг нь харлаа. Өвгөний харцнаас үзвэл тэр бээр аль хэзээний төрөл арилжаад, амьдралын гадна буюу амьдралын толгой дээр байна уу ч гэлтэй, эсвэл бүр ердийн хүмүүс очих зам байхгүй амьдралын яг голт зүрхэнд, яг ариунаас ариун хэвлийд нь байгаа байх, тэгээд тэр дотроос нь амьдралыг, Родников буюу тэр мэтийн тунгалаг толигор мөрөн дээгүүр гулгах мэт амьдрал дундуур гулгаж байгаа хүмүүсээс шал өөрөөр мэдэрч байгаа байх ёстой. Бодвол тэр байгаа бүх бие сэтгэлээрээ, эд эс, сэрэл мэдрэл нэг бүрээрээ, тархиныхаа нугачаа нэг бүрээр амьдралыг мэдэрч байгаа байх. Тэр бээр ангаж үхэх гэж байгаа хүн булгийн цэнгэг уснаас яаж уудаг шиг амьдралыг өөртөө шингээн авч байгаа... 

	Аханя гаансаа тавиад зочин руугаа хоёр гараа сунган царайд нь баярын мишээл гэрэлтэж, 

	— Колья! Сайн байна уу, Колья! Хүрээд ирээ юү, тийм үү? Окси! хэмээн мэндлэв. 

	Өвгөний гар зөөлхөн, хүний эрхээр ажээ. Николай түүнийг аятайхан атгаж, 

	— Сайн байна уу, Аханя! Сайн байна уу, хүндэт ах минь! Намайг ингээд цэрэгт татаж байна. Тантай уулзаж байгаа маань сайн юм боллоо гэж ялдамхан өгүүлэв. 

	Аханягаас эмнэлгийн үнэр ханхална. Николай түүний нүд рүү эгцлэн харахаас эмээн, чанга ярих уу, аяархан ярих уу, хөгжилтэй ярих уу, гунигтай ярих уу гэдгээ мэдэхгүйн гадна түүнийг гомдоох вий гэж айх учир ярих өнгөө олж ядан санаа зовно. Гэтэл Аханя өөрөө ярианы өнгийг заагаад өглөө. Николайд дэргэдээ байгаа цааны арьсыг зааж баяр хөөр болон, 

	— Окси! Чи яасан том болсон, ёстой жинхэнэ нюча! Энд суусан, цай уусан хэрэгтэй, булга яаж барьснаа ярь, манай Магаданд танай захиа авч их баярласан. Хувцсаа тайлсан хэрэгтэй, чамд халуун байгаа, одоо явахад тун муухай байгаа, цас царцахыг хүлээцгээе гэж өгүүлэв. 

	Николай малгай, хүрмээ тайлж майхны хаяа руу хаяв. Улита цайныхаа аяга савыг ширээн дээр гарган тавилж, шаазан данханд шинэ цай хандлах зуураа Родников руу байн байн сониучирхан харна. 

	Аханя гаансаа дахин авч нэлээд удаан сорж асаасны эцэст нэг их чухал том ажил хийсэн мэт сэтгэл хангалуун инээмсэглэв. 

	— Кодарчан надад ярьсан, чи зөндөө олон булга барьж, тун сайн анчин болсон гэсэн. Тэр хэлсэн, чи голд ойчсон уу, аан? Золтой л хөлдчихөөгүй, тэглээ ч гэсэн мөлхсөөр байгаад майхандаа орж, зуухандаа гал түлсэн гэсэн, тийм үү? Окси! Маш сайн байна! Зүйтэй, яг тэгэх хэрэгтэй! Чи яаж тооллогын хашаа барьснаа ярь? Яаж булга барьсан бэ? Манай чамайг зөндөө сонсмоор байна!

	Өвгөн арьсан дээрээ суудлаа засаж суугаад Родников руу толгой дохиж сонсохоор завдтал хүний хөлийн чимээ гарч Табаков орж ирэв. 

	— Сайн байна уу, Аханя! Сайн байна уу, Улита! За, цай байх шив, шинэ цай — маш сайн байна! хэмээн тэр хоёртой мэндлээд тэр даруй хувцсаа тайчсанаа малчидтай уулзсан тухай, Родников юмаа малчдад бэлэглэсэн тухай, тооллогын газрын хажуугаар өнгөрч яваад залуу баавгай сочоож, ноход нь яаж түүний хойноос зүтгэлж, чаргыг нь золтой л хожуул мөргүүлээгүй тухай энэ тэр бачимдан ярьж гарлаа. 

	Осип шил архитай хүрч ирэв. Улита цайгаа аягалж хараахан амжаагүй байтал тэр аягануудад нь хэдийн архи хийчихсэн байлаа. Родников өөртөө цай хийхийг Улитагаас гуйв. 

	Аханя өөрийнхөө хувийг сэжиглэж тээнэгэлзсэн байртай харж байснаа гэнэтхэн яавал яаг гэсэн янзтай гараа сэгсрээд Николай руу гэмшингүй харж, аягатай юмаа аваад уруулдаа хүргэснээ нүдээ аньж толгойгоо гэдийж байгаад архийг нэгмөсөн хөнтөрчхөөд дорхноо ярвайн шуухитнаж нүдээ нээлгүй зүүн гараараа урдуураа тэмтэчлээ. Улита учрыг мэдэж аягатай ус бушуухан бариулав. Өвгөн усыг уусан боловч энэ нь олигтой тус болсонгүй бололтой, нүдээ хагас нээсэнд царайд нь зовсон байдал хэвээрээ байна. 

	— Зүгээр, Аханя, ингэсхийгээд зүгээр болно хэмээн Табаков өрөвсөн өгүүлээд, 

	— Май, үүгээр даруулж ид гээд өвгөнд хэрчим түүхий элэг сарвайсанд Улита бачимдан, 

	— Энэ хэрэггүй! Наадах чинь тийм юм идэж чадахгүй! Ганцхан шингэн юм л чадна, өөр юу ч чадахгүй гэв. 

	Гэтэл өвгөн тэр элгийг бушуухан аваад зажилж гарав. Сайтар зажилсны дараа амсхийснээ шүд зуун хүчлээд залгичихлаа... Хэдэн хором хэртэй дотор нь юу болж байгааг чагнасхийн байснаа гэнэтхэн хажуу тийш ондгосхийж дэвссэн модны мөчрийг зайчлан яраад татваганан чичирч хамаг идсэн уусан юмаа бүгдийг нь бөөлжчихөв. Тэгээд цааны арьсан дээр налан хэвтэж, зөөлхөн ёолохын хамт татваганасан хэвээрээ цээжээ зөөлхөн илж байна. Аханя Николайн сарын өмнө худалдаж авч эмнэлэг рүү өгүүлсэн өмд, цамцыг өмссөн байсныг мань хүн тун сая л санамсаргүй анзаарчээ. «Ээ, эрхэм хүндэт Аханя минь, Аханя минь...» хэмээн бодоод Николай санаа зовж гайхширан Улита руу харж, 

	— Ямар нэг эм өгөх юм уу, тэгвэл гайгүй болох биш биз? гэж асуув. 

	— Үгүй чиш, ямар ч эм хэрэггүй хэмээн Улита харамсалтай толгой сэгсэрч, 

	— Ядрахтайгаа зэрэг л дандаа ингэдэг юм. Хөнжил дэвсгэрийг нь засах хэрэгтэй гээд майхны хаяа руу очиж хөнжлийг нь зэхээд, 

	— Жаахан унтаг, тэр нь хэрэгтэй, амрах хэрэгтэй, тэгвэл дахиад сууж жаахан ярьж чадна гэв. Улита санаа алдаад өвгөн рүү ойртож, мөрнөөс нь дэмнэн, хэвтэж хажуул гэж ятгалаа. 

	Николай туслалцахаар ухасхийн босож, тийнхүү хоёулаа хамжин Аханяг дэлгэсэн хөнжил дээр аятайхан хэвтүүлээд эрээн даавуугаар өнгөлсөн хөнгөхөн туулайн арьсан хөнжлөөр дээрээс нь хучив. Аханя энэ зуур нүдээ нээхгүй туж гийнан ёолсоор байсан бөгөөд цонхигор царай нь бурзайтал хөлөрчээ. Тэр бээр Улитад нэг юм аяархан хэлсэнд цаадах нь мөн нэг юм аяархан хариулснаа тэр даруй явган ширээ рүү очиж цай аягаллаа. Эрэгтэйчүүд чимээгүй дүнсийцгээнэ. Тэгтэл ч Аханя ёолохоо больж, амьсгаа нь жигдрээд ирлээ. Унтчихав уу, эсвэл зүгээр болчхов бололтой. 

	— Уу, уу, Микулай! Юу гэнэ ээ? Цай хөрчхөв үү? гэж Улита чанга өгүүлээд Родников руу аягатай цай дөхүүлснээ, 

	— Одоо их унтана, зөндөө ядарчихсан. Чи ч гэсэн бас унтах хэрэгтэй. Цөмөөрөө унтах хэрэгтэй. Шөнө явцгаах юм чинь хэзээ унтах вэ дээ? гэв. 

	— Тэр зүйтэй шүү хэмээн Табаков тосон авч, 

	— Дугхийчихвэл ч зүгээр л хэрэг. Энэ шөнөөр хөр цасан дундуур явна гэдэг чинь ял эдлэхээс дор ажил, тундрт бол дажгүй л дээ, гэтэл тайгаар явахад нэг бол чарга мод мөргүүлж бяцалчих гээд, нэг бол хөл гараа няцалчих гээд яггүй шүү гэв. 

	— Харин тийм ээ, би хэзээний няцалчхаад байна гээд Осип зүүн өвдөг рүүгээ хуруугаараа зааж, 

	— Тасхийгээд явчихсан! Нүднээс гал манасхийх шиг л болсон... Хөр цас хэр зэрэг удаан тогтох бол, Иван, чи юу гэж бодож байна? Би дөрөв хоногт амжиж буцаж ирэх болов уу? гэж асуулаа. 

	— Амжилгүй дээ! Хоосон чаргатай хүн ус шалбааг таарсан ч гялалзуулаад л хүрчихнэ. Цагийн байдлаар бодоход царцуу цас дахиад арваад хоногтоо байж л байх ёстой, харин тэнгэр л битгий муухайраасай, тэнгэр муудвал ч цас шалчийгаад явчихна шүү дээ. 

	Хөтөч нар цайгаа гүйцээж уугаад хөнжлөө майханд оруулж унтахаар хэвтэцгээв. Улита цайныхаа сав суулгыг хайрцагт нь хийж, ширээгээ зайчлаад мөн хэвтээд өгөв. Майханд нам гүм болж, гагцхүү Осип хөнжил дотроо зөөлөн хурхирч, зууханд шатаж байгаа мод шад падхийнэ. Родников Аханягийн амьсгааг байн байн сэтгэл түгшин чагнаж элдвийг бодно. 

	«Аюулт өвчинд нэрвэгдсэн хүн зовлонгоо эдэлж дэргэд ингээд бөхөж байхад бид хажууд нь юм идэж, цаг агаарын тухай ярьж, инээлдэж, хэзээ ямагт хийж байдаг юмаа хийцгээж, үхэж байгаа хүн өөрөө бас энэ бүхнийг хийж байгаа нь мөн хачин шүү. Амьдрал гэдэг гайхалтай зүйл юм. Налуу газар луу явж байгаа галт тэрэг шиг өөрийнхөө хүчинд хурдаа аван аван, төмөр зам дуустал буюу дугуй нь замаасаа мултрах хүртэл тийнхүү хурдлан давхих юм. Тэгээд ч амьдрал барьцтай юм! — Тэр бээр хад чулуу, нүцгэн халцгайд байдаг өнгө өнгийн хагийг дурслаа. — Үнэхээр барьцтай! Гэлээ ч гэсэн чиний амьдрал хэзээ ч дахиж ирэхгүй гэдгийг мэдсээр байгаад үхнэ гэдэг хэцүү агаад харамсалтай байдаг байх... Бодох юм биш. Чи гэдэг хүн үхээд энэ орчлонгийн ахуйгаас үүрд алга болно... Газар дээр моддын навчис сэрчигнэсээр, цэнхэр хөх огторгуйд нар хурц гэрэлтсээр, ногоон нугад хамба шарилж цэцэглэсээр байх болно. Тэгээд хэн нэгэн хүн тэр хамба шарилжийг түүж, баглаа цэцэг болгоод цэнгүүн хөгжилтэй инээж явах болно. Гэтэл чи... чи алга болчихсон байна. Хэзээ ч, хэзээ ч, хэзээ ч дахиад бий болохгүй! Хэзээ ч...»

	Николай бодолдоо дарагдан, зуухан дээр байгаа том гуулин данх руу гөлөрчээ. Данхны цоргоноос уур гожгодон савсана. Тэр бээр Аханяг сэрж, яриагаа үргэлжлүүлнэ гэж хүлээсээр байвч өвгөн эс сэрэх ажээ. 

	Сэтгэл түшсэн элдэв юм бодож хоёр цаг хэртэй эргэж хөрвөөсний эцэст алжаалдаа автан нам унтсан байв. Нэг сэрсэн хэдийн орой болчихсон байв. Шинэхэн цайны ааг, махны шөлний үнэр ханхална. Улита сав дотроос цааны мах халбагадан гаргаж модон цард хийж байна. Хөтөч нар алга, тэр хоёр загасны борц сүхээр тогшиж байгаа чимээ сонстохыг бодвол нохдоо хооллож, хөллөхөөр явсан бололтой. Аханя түрүүчийнхээ байранд суугаад түүний сэрэхийг хүлээн хайрын нүдээр харж байжээ. 

	— Ичсэн баавгай шиг нам унтчихжээ, намайг сэрээх хэрэгтэй байсан юм хэмээн Николай гэмшингүй өгүүлж, хөнжлөөсөө бушуухан сугарлаа. 

	— Окси! Баавгай гэв үү? Чи буруу ярьж байна, залуу баавгай аль хэдийн энэ толгодоор явж байгаа. Чи бодвол жирх шиг унтсан байх, тийм үү? Ээ, одоо ч жирх ёстой бөх нойрссон байсан! Чи жирх шиг! хэмээгээд Аханя хөгжилтэй инээхэд үнэхээр чин сэтгэлээсээ цэвэрхэн инээж буйг үзээд Родников тэсэж чадалгүй өөрөө бас инээмсэглэв. 

	Аханя гоёлынхоо хувцсыг өмсчихжээ. Цэнхэр ноосон цамц өмсөж, өнгө өнгийн өлбөн шигтгээстэй халиун тоногтой, шагайгаар нь улаан оосроор чангахан уясан бараан цааны арьсаар хийсэн шинэхэн гутал жийжээ. Буурал халимгаа арагш нь гөлчийтөл самнасан нь мөн л тоо томшгүй олон мөнгөн утас хөгжилтэй гялалзан байх шиг. Өвчинд шаналсан цонхигор царай нь хүртэл үрчлээ бүрээсээ цог заль, өгөөмөр сэтгэл бадрааж зовлон зүдүүр, уйтгар гунигийн сүүдэрт өчүүхэн төдий ч сэвтээгүй, тэнгэрийн орой шиг яруу тунгалаг байх агаад түүний хүнийх гэмээргүй гоёмсог, ухаалаг дөлгөөн нүд нь тэр л тэнгэрийн өндөрлөгөөс Родниковын сэтгэлийг нэвтлэх мэт харж бүхийд энэ харцыг өөрийн эрхгүй Мона Лизагийн нүдтэй зүйрлэмээр санагдсан болой. «Би яаж яваад урьд нь үүнийг анзаардаггүй байв аа? Өөрөө мэргэн даяанчтай төстэй, нүд нь сайхан ялдам талимуун юм байна...»

	— Микулай, нүүрээ түргэн угаах хэрэгтэй! Юм идэцгээе. Табаков явах гэж яараад байсан, та нар түрүүлж явна, бид нар цас хатуурахыг жаахан хүлээнэ, манайх дэндүү их ачаатай! гэж Улита хэлэхэд Аханя инээмсэглэн, 

	— Тэгж үз, жирх минь нүүр гараа угаасан хэрэгтэй! гэж толгой дохив. 

	Николай майхнаас гарч нойрмог нүүр, хүзүү, гарынхаа шууг нойтон цасаар арчаад, бүрмөсөн сэрэхийн тулд хоёр атга цас авч цамцныхаа дотуур ар өвөр хоёр руугаа хийв. Тийнхүү сэргээд ирлээ. 

	Цаг оройтсон боловч нар хараахан жаргаагүй, өдрийнх шигээ ээх илчгүй ч туяа хурц хэвээрээ байна. Родников хурц нар, цасны туяанаас гялбан анивчсаар Табаковыг харвал чарганыхаа урд талыг баглаж байлаа. 

	— Ваня ах аа, элбэлцэх үү?

	— А˗а, сэрээ юү. Үгүй ээ, хэрэггүй, энд туслаад байх юу байх вэ? Би одоо очно, цай ууцгаачхаад замдаа гараад өгье. Хоёр километр ой дундуур зам муутай газраар яаж ийж байгаад явж тундр хүрнэ, тэр хүрчихвэл цасны нягт засмал зам л гэсэн үг, чарга цөмрөөд байхгүй, тэгээд аягүй бол шөнө дунд гэхэд гэртээ хүрээд очиж ч магадгүй... 

	«Аханятай ч олигтой ярьж амжсангүй, унтаж байгаад өнгөрлөө, тэнэг толгой чинь!» хэмээн Николай харамсан өөрийгөө зүхсээр майхан руу түргэхэн буцаж ирэв. 

	Улита түүнд цэвэрхэн алчуур өгөв. Николай нүүр гараа арччихаад Аханягийн өөдөөс харж суулаа. 

	— За Колья, тэгэхлээр чи чинь ихээс их нүүдэлд явах нь, тийм үү, аан?

	— Юун нүүдэл вэ, Аханя? Үгүй шүү, би нүүдгээ нүүчихсэн, намайг одоо цэрэгт татаж байна. Хот руу, Магадан руу явна, тэндээс магадгүй Украины нэг газар луу, эсвэл Камьчатка руу аваад явж болзошгүй. Ингээд гүйцээ, би нэгэнт нүүдгээ нүүчихжээ, Аханя. 

	— Би жөв ярьсан хэмээн өвгөн нигүүлсэнгүй инээмсэглээд, 

	— Манай ингэж бодсон: чи Магадан хот руу явна, дараа нь бүр холын хол явна, гурван жил цэрэг алба хаасан болно, дараа нь орчлонгоор ийшээ тийшээ явсан, янз янзын гоё хот үзсэн, янз янзын хүнтэй ярилцсан болно, тэгж зөндөө удаан нүүсэн! Энэ бол их нүүдэл л гэсэн үг! гэснээ Аханя үгээ сонгон хайж чимээгүй болсноо гэнэтхэн, 

	— Харин манай Маякан руу нүүж байна, миний их нүүдэл тэндээс эхэлсэн, тэндээ л тэгж дууссан болно... Бүрмөсөн дууссан... хэмээн гэмшингүй гунигтай өгүүлээд тэргүүнээ гудайлган бодолд автаж чимээгүй болов. 

	Родников Улитагийн тавьсан махыг өөрөөсөө холдуулав. 

	— Улита, баярлалаа, би юу ч идмээргүй байна, харин цай хийгээд аль, жаахан цай уучихъя. 

	— Яагаад идэхгүй байна? Ид, Колья ид! гэж Аханя сая санаа авч өгүүлэв. 

	— Аханя, би үнэхээр юм идмээргүй байна. Харин цай бол дуртайяа уух байна. 

	— За тэгвэл яах вэ, яах вэ хэмээн өвгөн толгой дохиж, 

	— Яах вэ, дараа иднэ биз, чи залуу байна... Колья, манай чамд тун хайртай шүү! Манай хүү байхгүй, чи надад хүү л гэсэн үг, за юү, тийм үү? гэв. 

	— Тийм ээ, Аханя, тийм! Би ч гэсэн таныг их хүндэлдэг, та бол миний хувьд эцгээс минь илүү... 

	— За, тийм байна, тэгэхлээр ийм... хэмээн өвгөний сэтгэл догдлон нүдээ анивчиж, 

	— Манай удахгүй үхнэ, чи миний хүү аж төрсөөр байх болно, нүүдэллэсээр байх болно, чи бол маш сайн хүн, чамд зовох сэтгэл бий, сайхан сэтгэл бий... Колья, манай зөндөө их бодсон! Манай сэтгэл их зовсон! гээд хатангир гараа цээжиндээ нааж, бие бодийн юм уу, сэтгэл санааны юм уу, аль нэгний нь зовуурийг тэвчин, шаналгаатай ярвайгаад, 

	— Манай сэтгэл их өвдөж байна, Колья! Манай бүх насаараа тайгаар нүүсэн. Урьд тайгаар хүн ховорхон явдаг байсан, тун ховорхон! Гэхдээ тайгаар явсан хүмүүс бүхнийг ойлгодог байсан, муу юм хийдэггүй, араатан амьтныг хий үргээдэггүй байсан! Одоо шал өөр болжээ, тайгад хаа л бол хүн явж бузарлаж байна! Пинд байсан хүнс авсан, тайгыг түймэрдсэн, трахтураар зөндөө мод сүйтгэсэн, хүний буга буудсан — хүмүүс дэндүү муу болжээ! Яах гэж ийм хүмүүс байдаг байна? Ингэж бузарлаад байвал бүх тайга дуусна! Тайга баларсан бол хүмүүс бас баларсан, бүрмөсөн баларсан болно!.. — Аханя чимээгүй болж ядарсан байртай нүдээ аньснаа гэнэтхэн сэргэж тэргүүнээ өргөөд, 

	— Манай ингэж бодсон, Колья. Муу хүмүүсийг тайга руу оруулах ердөө хэрэггүй юм. Зөв үү, Колья, тийм үү? гэв. 

	— Зүйтэй, Аханя, би ч бас тэгж бодож байна. 

	— За тэр! Чи бас тэгж бодсон, би тэгнэ гэж мэдсэн! хэмээн Аханя баярлаж, царайд нь дахин хийморь сэргэн гэрэлтэж, 

	— Колья, чамд зовох сэтгэл байна, манай чамаас нэг том юм гуйх гэсэн юм. Чи удахгүй хот явсан, чи номтой хүн. Колья, чи том даргыг олох хэрэгтэй, хамгийн том, хамгийн гол даргыг. Тэгээд яагаад олон муу хүнийг тайгад явуулж байна? гэж асуу. Яагаад трахтураар тайгыг сүйтгэж байна? Яагаад пингээс хүнс хамж авсан бэ? Яах гэж тайгыг түймэрдсэн бэ? Ерөөсөө нүд байхгүй юм уу? Хаашаа харж байсан бэ? гэж асуу. Өвгөн Аханя өөд болох гэж байхдаа ихэд уурлаж, сэтгэл нь их шаналсан гэж хэл! Колья, чи түүнд тэгж хэлнэ биз, тийм үү? Хэлнэ биз дээ? гэж асуулаа. 

	— Хэлнэ хэлнэ, заавал хэлнэ, Аханя! Би амлаж байна. 

	— За зүйтэй, зүйтэй, хокан ай! хэмээн Аханя санаа амран сүүрс алдаж, духандаа дааварласан хөлсийг ханцуйгаараа арчаад, 

	— Одоо манай жаахан амарсан болно гэснээ нүдээ аньж, алгаараа цээжээ үрэн, эгц чигээрээ биеэ барин суув. 

	Улита явган ширээний булан дээр аягатай ус тавьж, 

	— Холли му! (ус уу) гэв

	Өвгөн толгой сэгсрэн тээртэй инээвхийлснээ Родников руу харж, 

	— Ид, Колья, ид гэж халамжтай өгүүллээ. 

	Табаков орж ирэв. Родников тавагтай махаа үг дуугүй түүн рүү хандууллаа. Табаковыг идэж, ууж байх хооронд Родников Аханятай салахын цагт хэлэх ёстой ер бусын үг хайн духаа үрчийлгэн түүн рүү харж суув. Гэвч тийм үг олддоггүй, бодол нь хоорондоо холилдон хутгалдаж, толгой нь хий дүнгэнэн байх бөгөөд харин сэтгэл нь харуусан гуньхарч, гөлөлзөн шимширлээ. Салах мөч улам улам ойртон байна, дахиад хэзээ ч, бүр хэзээ ч Аханятай уулзахгүй... «Ээх, Аханя, Аханя, эрхэмлэн дээдлэх хүн минь, яах гэж энэ аюулт өвчинд автав даа, яах гэж үхэх гэж байна вэ? Яахаараа ингэж заавал сайн хүмүүс цагаасаа өрсөн үхдэг байна вэ, тийм хүмүүс үеэ бартал орчлон дээр аж төрөөд л сайн сайхан үйлсээ бүтээгээд л явж байх сан даа. Нөгөө библи судрын шударга бурхан, сайн бүхнийг өмгөөлөгч маань яахаараа ингэж сайхан сэтгэлт хүмүүсийг цаг нь болоогүй байхад алж, тэгснээрээ сайн үйлийг тас цохиж байна вэ? Энэ шударга зүйл гэж үү дээ?». 

	Тэгтэл Табаков цай ханатал уугаад, тамхиа татчихлаа. Родниковын хөнжлийг жимбийтэл хуйлж олсоор боогоод майхны үүд рүү хаячихлаа. Лоовуузаа өмсөж хөвөнтэй хүрмээ товчиллоо. Тэгснээ, 

	— За Аханя, бидний явах болчихлоо гээд өвгөн рүү гар сунгав. 

	Өвгөн хоёр гараараа гар барьж мэхийгээд, 

	— Иван, үүрд баяртай! Манай чамайг аль нэг цагт санаандгүй гомдоож байсан бол надад уурласан хэрэггүй... гэв. 

	— Хаанаас даа, Аханя, хаанаас!.. Юунд тийм юм ярина вэ? Харин би л хэдэрлэж таныг гомдоосон байж магадгүй, тийм учраас та л намайг өршөөгөөрэй. Та бол зөв сайн өвгөн. Ер нь Аханя, та аан гэж бай. Та элдэв муу юм бүү бод... толгойдоо бүү хавьтуул, эмч нарт ч гэсэн тэр болгон үнэмших албагүй, заримдаа цаадуул чинь ёстой хачин юм ярьдаг улс... Эмч нар нэгийг хэлж байхад хэрэг дээрээ шал өөр байж л байдаг. Тийм явдлыг алийг хэлж барах вэ... гэж хэлж байвч Табаков худлаа ярьж байгаадаа бантан өвгөний харцнаас нүдээ буруулан, 

	— Хүмүүс нэг эдгэхээ хүрэхээр яаж эдгэдэг билээ дээ! Таны тухайд бол та тайга руу явж байна, тэнд агаар цэвэрхэн, анир чимээ байхгүй, бие чинь амрахлаар аяндаа тэнхрээд ирнэ... гэж өгүүлэв. Өвгөн Табаковын ярихыг анхааралтай сонсож, өрөвдсөн янзтай инээмсэглэн сууна. Хөтөч үүнийг анзаармагц гэнэтхэн санаа авч Улита руу бушуухан гар сунган, 

	— Улита, баяртай... Зүгээр, ер санаа зоволтгүй... Би гарч Николайн хөнжлийг чарга руу аваачиж байя... гээд майхнаас гарлаа. 

	Николай Аханя хоёр нэг хэсэг доошоо харж чимээгүй сууцгаав. Улита ч бас чимээ байдаггүй. Тэгтэл ноход гаслан хуцалдлаа. Табаков шилбүүрээрээ чарганыхаа суудал руу тогших сонстов. 

	Николай цочисхийж гэмшсэн царайтай, 

	— За Аханя, ингээд миний ч явах боллоо... гэв. 

	Өвгөн толгойгоо гудайв. Аханяг одоо харахад ямар ч өмөг түшиггүй, өрөвдмөөр бяцхан амьтан мэт санагдаж Родниковын зүрх базлаад явчихлаа. Хоолой дээр нь бөөн юм овоорон зангирсан боловч мань хүн биеэ тайвшруулж, өвгөний мөрөн дээр гараа зөөлхөн тавьж, аргадах мэт илбээд, 

	— Аханя, аан гэж бай! Би сая сууж байхдаа танд жигтэйхэн сайхан, ер бусын юм юу хэлдэг юм билээ гэж баахан бодлоо. Гэвч юу ч бодож олж чадсангүй, тийм үг байхгүй юм байна... Тийм учраас би танд зүгээр л хэдэн үг хэлье. Аханя... Аханя минь, би таныг энэ яваа насандаа байнга санан дурсаж явна, бас саяын хэлснийг бүгдийг нь биелүүлнэ, би хамгийн том даргыг олж таны тухай, бүх юмны тухай ярьж өгнө, тэгээд тэр хүн тайгыг дахин түймэрдэхгүй, модыг трактороор няцалж сүйтгэхгүй, цаа бугыг буудахгүй, хүний пингээс хүнс хоолыг нь хулгай хийлгэхгүй болгоно. Муу хүнээс сайн хүн хавьгүй олон, сайн хүмүүс муу явдлыг газар авхуулахгүй байж чадна, Аханя... Миний явах боллоо, Аханя. Би таныг заяа нь мартахгүй... Мэдэв үү? Бүх юм яг таны хүсэж байгаагаар л болно. Баяртай, Аханя, баяртай. Эрхэм хүндэт хүн минь, би мартахгүй... Мэдэв үү... гээд Родников өөр юу ч хэлж чадсангүй. Тэр бээр Аханяг огцомхон татаж тэвэрчхээд эргэж ч харалгүй майхнаас ухасхийн гарлаа... 

	Дахиад л хуучин шигээ хаврын нойтон цас чарганы улан дор шажигнаж, дахиад л хөтөч эр нохдоо зандран, хажуугаар газар тэмүүлсэн агчгар хар модос эцэс төгсгөлгүй мэт жирэлзэн өнгөрсөөр... Тэг тэгсээр чарга нь салхинд хунгарлаж хөрлөсөн хатуу цасан дээр гарч ирлээ. Тэртээд газар тэнгэрийн савслага хүртэл хараа хүрэх газарт Малкачаны тундрийн цагаан хөндий цэлийжээ. 

	— Үүрд баяртай, Аханя, үүрд баяртай... 

	Родников тавдугаар сарын гурванд хамтралын захиргаан дээр очив. Даргын суудал дээр Шумков ихэмсэг дүртэй заларч харагдана. Тэр бээр ширээний ойролцоох сандал дээр даруухан ирмэгдэн суусан, Родниковын эс таних нэгэн залуутай ярьж байх ажээ. Тэр залуу хүрэн өнгийн дугуй малгайгаа хоёр гараараа базлан суух агаад урт халиун үс нь дух руу нь дуулгаваргүй нөмрөн буужээ. Халаас нь цахилгаан товчтой хар хөх тансран хилэн хүрмийн дотроос нь хурц өнгөтэй, маяг хийцтэй цамц цухуйж, индүүдлэг сайтай цагаан саарал өмдний нь шуумаг өвдөгнөөсөө доош хонх шиг цорвойн өргөсөж, шал шүргэн байна. 

	«Мөнгө олох гэсэн зураач ирсэн бололтой». 

	— А˗а, Родников хүрээд ирж! За сайн уу, дүү хүү, сайн байна уу? хэмээн Шумков дутуу босож гар бариад, 

	— За дүү хүү, эрх дураараа байх цаг чинь гүйцэв үү? Алба хаах цаг ч болсоон болсон, май зарлан дуудах чинь энэ байна, чи маргааш Олад цэргийн хэлтэс дээр байх ёстой гэж малилзав. 

	— Игорь Константинович хаачаа вэ?

	— Плечев томилолтоор явчихсан, би оронд нь байгаа. Тэгэхлээр ингэе. Одоо бүх тооцоо, тодорхойлолт, бусад юмаа чи авна. Тооцоог чинь бодож амжаагүй мөнгө байвал алба хааж байгаа газар луу чинь гуйвуулчихна. Өөр юу байдаг билээ? Өө тийм, би одоо онгоцны буудал руу утасдаад чамд билет үлдээ гээд хэлчихье. Цэргийн хэлтсийн зарлан дуудахтай хүн оочиргүй явах ёстой, өнөөдөр тэнд хүн олон байгаа. 

	Шумков тун урамтай, жигтэйхэн сайхан зантай байх бөгөөд үг болгоноо амтлан хүлхэх мэт дэвэрсэн сэтгэлээр ярьж байв. «Намайг явж байгаад баярлаж байна. За, чи гайгүй ээ, одоохондоо баярлазнаж л бай, гэхдээ амар заяа үзнэ гэж бүү горьд, бүү найд» хэмээн Родников гомдох, дургүйцэх хослон бодлоо. 

	— За ингээд гүйцээ, дүү хүү! Цэрэгт очоод бидэнд захиа бичээрэй, биднийгээ мартав даа. 

	«Хабаровын шарил дээр очиж түүнтэй салах ёс хийхээ мартах вий хэмээн санаад нөгөө залууг дахин сониучирхаж харснаа, 

	— Үгүй ээ, энэ ч зураачтай төсгүй юм, дэндүү хулчгар царайлж байна, бас тэгээд охид шиг нүдээ буруулаад. Зураачийн нүд хурц гярхай байдаг...» гэж бодов. 

	— Энэ бол манай шинэ малчин хэмээн Шумков санаандгүй өгүүлж тэгж хэлэнгүүт иччихсэн залуу руу зааж дохиод, 

	— Зургаан сарын тусгай курс төгссөн... малын эмч, радио холбоочин, цаачин хүн, бидэнд үүнийг ингээд ирүүлсэн байна, хамтад нь хоёр радио холбоо явуулжээ. Нэгийг нь эндээ байрлуулна гээд өрөөний булан руу зааж, 

	— Нөгөөг нь хоёрдугаар суурь руу аваачна, Вячеслав ч тийшээ очих юм, тэнд цаа маллаж, эмнэхийг нь эмнэж, хоногт нэг удаа хамтралын захиргаатай холбоо барьж байна. Сайхан байгаа биз, дүү хүү ээ, тийм үү? гэв. 

	— Яриад яах вэ! Аль хэзээний л ингэж баймаар даа! гээд Родников залуу руу бахархан харж, 

	— Ёстой гойд байна, хэлэх юм алга! Маш сайн байна!.. Харин яагаад үүнийг заавал хоёрдугаар суурь руу явуулж байгаа юм бэ? Энэ чинь хамгийн ойрхон суурь, тийшээ хэзээ ч хүрээд очиж болно. Холбоог юуны өмнө хамгийн хол байгаа бригадад, жишээ нь манайд, Маякан руу, эсвэл Василий Ивановичид өгөх хэрэгтэй шүү дээ, гэтэл энэ чинь юу болж байна вэ?.. гэж асуулаа. 

	— Үгүй тийм биш ээ, дүү хүү. Үүнийг бид одоохондоо тийш нь явуулж чадахгүй... Харин намар тийшээ дахиад хоёр холбоо өгөхөөр амлаж байгаа, тэгэхлээр тэр үед л явуулна, одоо хоёрдугаар суурьт малчин дутуу байгаа... хэмээн Шумков дургүйцэн ярвайв. 

	— Харин тийм, Василий Петрович, яг тийм шүү дээ! Тэнд чинь хамгийн найдваргүй бригад байгаа. Скребыкин хүртэл тэнд эвээ олоогүй байтал та нар энэ хүүг тийш нь шургуулж байх юм... Энэ чинь тэнд юу ч сурахгүй шүү дээ! Шал дэмий, хэн ч биш болгочихно. Тэгснээс сайн бригадад, Долганов руу юм, Василий Иванович руу явуулчих. 

	— За яамай яамай, дүү хүү, наад үг чинь дэндүү олдож байна, чи дандаа л шуугиан тарьж байх юм, армид очсон хойно чинь чамайг ингэж нэг их шуугиулахгүй байх аа, тэнд чамайг сайхан хөлслөөд өгнө... Эхэлж юмны учрыг олж байгаад дараа нь шуугих хэрэгтэй. Хоёрдугаар суурь руу Кодарчан бригадын даргаар очно. Бас хүүгээ дагуулж явна, тэр нь мөн цаа маллана, тэгээд энэ Вячеслав тэдэнтэй нийлнэ. 

	— Кодарчан хоёрдугаар суурь руу бригадын даргаар очно oo? Тэднийх чинь арван ам бүлтэй өнөр айл! Тэр яаж зөвшөөрөө вэ? гэж Родников мэл гайхав. 

	— Зөвшөөрсөн л юм даа, ятгасан юм гэж Шумков сандлынхаа түшлэгийг налж бардам өгүүлэв. 

	«Ямар ч байсан чи лав ятгаагүй дээ. Плечев ятгаж л дээ, бас мань хүн л бригадыг яаж ийж эмхлэх санаатай холбоог холбоочинтой нь тийш явуулахаар шийдсэн байх нь» гэж Николай бодсон боловч Шумковоос урьдаар хүүд голчлон хандаж, 

	— Кодарчан ёстой сайн хүн, тийм бригадын даргатай ажиллаж болно, түүний ажил урагштай явах болно. Харин холбоог ямар ч байсан алсын бригадад л явуулах хэрэгтэй байж дээ. За тэр ч яах вэ, би санхүү рүү очиж мөнгөө авлаа гээд нөгөө залуу руу урамшуулан толгой дохиод хаалга руу зүглэв. 

	— Зогсоорой, Родников! Байзнаарай! хэмээн Шумков дух руугаа алгадан уулга алдаж, 

	— Энэ ухаан санааны байж байгааг! Плечев явахдаа чамд мэнд уламжилж, албаа сайн хаах болон бусад элдэв сайхныг ерөөгөөрэй гэсэн, түүнээс гадна хамтралын захиргааны нэрийн өмнөөс бид чамд жижигхэн дурсгалын зүйл болгож сахлын цахилгаан машин бэлэглэж байна гээд Родниковт арьсан гэртэй «Бердск» хэмээх сахлын цахилгаан машин өгч, 

	— Армид алба хааж сахлаа хусахдаа биднийг дурсах болно гэж өгүүлэн жуумалзан инээдээ барьж ядан байж ёсорхон гар барилаа. Родников, 

	— Баярлалаа гэж товчхон хэлээд гарлаа. 

	Санхүү түүнийг удаан саатуулсангүй. Мөнгөө авч санхүүгийнхэнтэй салах ёс гүйцэтгээд дэлгүүрт амжиж орох санаатай үүдний довжоон дээр гарч иртэл тэнд нөгөө ирээдүйн малчин, холбоочин, малын эмч болох тансран хүрэмтэй залуу түүнийг хүлээгээд зогсож байв. Тэр бээр, 

	— Би нэг түргэхээн тантай уулзчих гэсэн юм! гэж зориг муутайхан өгүүллээ. 

	Родников толгой дохиод залуу руу гар сунгаж, 

	— Аль вэ, эхлээд танилцъя, миний нэр Николай, би буруу дуулаагүй бол чамайг Вячеслав гэсэн байх аа? Түүнээс гадна Шумков худлаа залж ч мэдэх хүн... гэв. 

	— Би таны тухай зөндөө сонссон. Кодарчан таны тухай ярьсан бас өөр хүмүүс ч ярьсан гээд залуу ичингүйрэн түгдрэв. 

	— Вячеслав, тэгэхээр ийм байна, бодвол чи бид хоёр чацуутнууд байх, намайг «чи» гээд ярь л даа, бас зоригтойхон бай, аль вэ, юу хэлэх гэснээ хэлээд орхи. 

	— Би тундрт ямар юм авч явах тухай л зөвлөж ярих гэсэн юм, тэгээд ч та эвенүүдийн дунд удаан байсан, цаа малласан болохоор надад ямар нэг зөвлөгөө өгөхгүй сэн болов уу? гээд Родников руу горьдсон байдалтай харав. 

	— Вячеслав, чи тундр луу цаа маллахаар явахаа өөрөө шийдсэн үү, эсвэл хэн нэгэн хүн чамайг уруу татсан уу? гэж Родников нөхөрсгөөр асуулаа. 

	— Өөрөө!

	— За тэгвэл чи нэг оноо аваад орхилоо. Одоо худлаа хэлсэн байвал хэлээ хамартаа хүргэнэ гэж амлаж байгаад нэг асуултад хариу: чи ой тайга, ер нь байгаль, бас бэрхшээл, элдэв адал явдалд дуртай юу, эсвэл энэ ажил авах хэдэн юмныхаа талаас л чиний сонирхлыг татаж байна уу? Үгүй бол чи маяг хөөцөлдөж тундр лүү явж байна уу? Одоо ч байгалийн тухай их ярьцгаах болжээ. 

	— Хаанаас даа, би маяг хөөцөлдсөндөө ингэж яваа биш. Миний эцэг Өвөр Байгалд орон тооны анчин, би түүнийг дагаж жаахан анчилсан. Манай тэндхийн байгаль шал өөр. Гэтэл Умард нутаг руу явмаар санагдаад болдоггүй, тэгэхлээр нь тундрийг харахаар шийдэж Анадырьт ирсэн, тэгтэл ч курсийн тухай олж мэдсэн гэж залуу санаа зовсон байдалтай өгүүлэв. 

	— За, тэгвэл болох нь тэр гээд Родников санаа амрах мэт сүүрс алдаж, 

	— Чиний очих бригадын нутаг ёстой сайхан, харин бригад нь нурчхаад байгаа юм, түрүүчийн бригадын дарга нь гэж үлбэгэр хар архичин хамаг ажлыг нь унагачихсан. Гэхдээ чи бүү ай. Кодарчан ажлын аяыг олно, түүнтэй ойр дотно байгаарай, цаадах чинь дуу цөөтэй ч гэсэн ёстой сайн хүн, түүнд туслаад, үнэн санаанаасаа ажиллаад байгаарай, тэр чамайг их юманд сургах вий. Тундрт юу авч явахын тухайд Кодарчан чамд бас тов тодорхой хэлж өгнө, миний талаас гэвэл ном ахиухан аваарай л гэж нэмж захих байна. Нэг үгээр хэлбэл өөрт байгаа хамаг сайн сайхан юмаа тайга руу авч яв, муу юмаа орхи. Бас хулчийх хэрэггүй! Бусад юмны учрыг чи өөрөө аяндаа олно. Би чамтай зөндөө юм ярьж болох сон, даанч цаг хугацаа хавчаад байна, уучлаарай, би ингээд гүйхээс биш гээд Николай шууд сэргэсэн залуугийн гарыг чанга атгаж нүд ирмээд дэлгүүр лүү яаравчлан алхлаа. 

	Тэр бээр «Сайн залуу байна, харин хувцас нь марзан юм. Гэвч энэ бол гадуурх хальс, гол нь нүүр улайхыг мартаагүй байна. Кодарчан энэ хоёр гар нийлнэ дээ, энэ бол гарцаагүй» хэмээн боджээ. 

	Родников дэлгүүрээс нэг шил архи авч, өмднийхөө тэлээнд хавчуулаад, өөр энд тэнд сааталгүй оршуулгын газар луу алхлав. Тэнд очоод Николай Хабаровын булшийг төвөггүй оллоо. Оршуулгын овгор шороон доорх цас хэдийн хайлж, чулуурхаг шороо нүхнийхээ дотогш суун хонхойжээ. Түлж бичсэн бичигтэй жижигхэн банзан хаягтай нүсэр загалмай цагийн эрхшээлд харлан хазайжээ. Родников загалмайг тэгшлэх гэж оролдсон боловч шороо нь доохноо хөлдүү хэвээрээ бөгөөд загалмай хазайсан чигээрээ тас бариатай тул мань хүн бүх хүчээ гаргаж хараахан зүрхэлсэнгүй. Гэмшингүй сүүрс алдаж малгайгаа аван, толгойгоо гудайлгаад, арчилж тордоогүй энэ булшны гүнд буй эзэнд аяархан ингэж өгүүлрүүн, 

	— Чам руу эрт ирж чадаагүйг минь уучлаарай, их анд минь. Николай, би их нүүдэл хийхээр явж байна гээд тэлээнийхээ цаанаас шил архиа сугалж загалмайн ишийн ёроол тус газар булшин дээр тавьж, 

	— Чиний гуйсан ёсоор энэ нэг шил архийг авчирлаа. За, чамд би өөр юу хэлэх билээ? Чи тэртэй тэргүй намайг сонсохгүй, миний энд зогсож байгааг ч мэдэхгүй. Их анд минь, чиний дээр гүн цэнхэр огторгуй, нүд гялбам нар байна. Эргэн тойрон цагаан тундр гялалзаж гялтганаж байна. Болжмор аль хэдийн ирчихсэн, одоо нэг нь чи бид хоёрын дээр шулганан жиргэж байна. Гэвч чи түүнийг сонсохгүй байгаа. Эргэн тойронд хавар болжээ, гэтэл чи цэвдэг газар хэвтэж байна... Бас Аханя бүрмөсөн явах гээд байгаа... Та нар юунд намайг ганцаарыг минь орхино вэ? Та наргүй ганцаараа байхад надад хэцүү байх болно! Би ийм найз нар олох болов уу?.. За Николай, үүрд баяртай, миний явах болчихлоо. 

	Тэр бээр малгай өмсөж, аажуухан эргээд хэдэнтээ алхсанаа гэнэтхэн огцомхон эргэж ирээд булшин дээр орхисон шил архиа шүүрэн авч далайхаараа далайгаад хөлийнхөө хажууд тас байлгав. Шил нь пярхийн бут үсэрч, бутархай чулуун дээр нэлээд том нойтон толбо үүсэв. 

	Мань эр тосгон руу гүйх шахам хурдаллаа. Ард нь бяцхан болжмор толгой эргэм өндөрт жиргэж, мөнгөн хонх мэт жингэнэн бүхийд шувуухайн энэ хаврын үер шиг эрх дураараа, гайхам хүчтэй дуу хуур одоо хэр алаг тарлан цастай, хүйтэн нойтон буй тундрийн дээгүүр нар, амьдрал, гоо үзэсгэлэнгийн магтуу, цэнгүүн баяр хөөрийн сүлд дуулал болон эгшиглэх авай. 

	Николай байрандаа ирмэгц хувцсаа бушуухан сольж, хэрэгтэй юмаа чемодандаа хийгээд тэр даруй онгоцны буудал руу явлаа. Дарья Степановнаг өглөө ажилд явахад нь салах ёс хийчихсэн билээ. Стеша ажил дээрээсээ шууд онгоцны буудал руу нисэхээс нь өмнө гүйж ирнэ гэж амласан. 

	Хүлээлгийн танхимын бага шиг нарийвтар өрөө боодолтой юм, чемодан, үүргэвчээр дүүрчээ. Зорчигчид ханын дагуух урт сандал дээр суух нь сууж, кассын урдуур яаралгүй холхих нь холхино. Бүр Майн баярын өмнө Ямскт ирсэн сайн дурын уран сайханчид Магадан руу буцацгааж байна. Броховын загасны комбинатын хэдэн хүн байх бөгөөд Ямскаас хоёрхон хүн байлаа. Николай тэр хоёртой мэндлээд чемоданаа үүдний хавьд тавьж кассад оочирлов. 

	Касс одоо хэр хаалттай ажээ. 

	«За энэ хэд ч аанай анчид бололтой» гэж бодоод Николай араараа хана түшин зогсож, яг анчдын ёсоор хувцасласан дөрвөн эрийг сониучирхан ажиглаж эхлэв. Тэр хэд тэртээ буланд хоолны ширээ орлуулж ёроолыг нь дээш нь харуулсан хайрцгийг тойрон баглаастай юм, үүргэвч энэ тэр дээрээ сууцгаажээ. Тэд хэнийг ч анзаарахгүй архи ууцгаан юм идэж, ямар нэг юмны тухай шуугилдан маргацгаана. Николай шуугиант хэд рүү жаахан дөхөөд өөрийн эрхгүй яриаг нь чагнав. 

	Родников руу ууцаараа сууж байгаа нэг анчин, 

	— Тэр биднийг дөрвүүлийг нь аваачаад хаячихна гэж би чамд хэлж байна шүү дээ гэж улайран мэтгэв. Хөвөнтэй ногоон хүрэм нь шонд өлгөсөн мэт хүлхийж, хүрмээс үрчлээтэй урт хүзүү доёийн, тэр нь буурал цацсан овгор хар үсээр төгсвөр болжээ. 

	Брезентэн хүрэмтэй, хиймэл хүрэн савхин бүрх малгайтай, сахлаа хусаагүй зузаан эр, 

	— Нохойн хөсөг ийм их ачааг даана гэж үү, тэр чинь ямар трактор биш дээ? хэмээн итгэл муутайхан зөрлөө. 

	— Даана гэж чамд хэлж байна шүү дээ! Чи тэдний нохдыг үзсэн үү, тэр чинь ноход биш, бяруу гэсэн үг! Ямар гэж санана! хэмээн хар үст анчин гараараа шалнаас дээш бярууны өндрийн дайтай зааж өгүүлээд, 

	— Тэр ноход юу ч байсан чирээд л явчихна! гэв. 

	— Матвей, чи эдэнд юугаа нотлоод байгаа юм бэ? хэмээн нэхий хантаазаа дайзтай сумаар бүсэлсэн шөнтгөр хамартай хамиалхан өвгөн гуншгинан өгүүлж, 

	— Эд нар чинь нохойн чарга ч үзээгүй амьтад шүү дээ, Матвей... гэв. 

	— Демьяныч, чи нэг юмыг ойлго хэмээн хар үст өөр лүү нь налан тэмүүлж буй өвгөнийг эс тоон, өөрийнхөөрөө зүтгэж, 

	— Чи нэг юмыг ойлго: энэ хөтөч нарт чинь спирт өгөх юм бол хааш нь ч, бүр Венецид ч хамаагүй хүргэнэ. Би тэдний хамаг нарийн юмыг нь хэдийн судалчихсан... 

	— Тэгвэл, Матвей, тэр тухайд санаа зоволтгүй, хөвүүн бид хоёр энэ галт уснаас чинь бүтэн канистр нөөцөлсөн гээд тэр бээр дөрөв дэх анчин руугаа эргэж харахад нүд нь бөлцийсөн, улаан хацартай хөвүүн өөдөөс нь толгой дохиод гэртэй буунууд хураасан буланд байгаа аянчны том үүргэвч рүү бүлтгэнэн харахыг үзвэл тэнд, тэр үүргэвч дотор нь нөгөө хүслэнт канистр нь байгаа бололтой. 

	— Хүүхдүүд ээ! Биднүүс энд таван өдөр хүлээж хоосон ярьцгааж байна хэмээн нөгөө гуншаа өвгөн ярианд дахин оролцож, 

	— Гэтэл та нар аан гээч, чиний тэр хөтөч чинь биднийг нөгөө Гонхон уул руу чинь аваад очтол тэнд хамаг газар нь эзэнтэй болчихсон байвал яана, тэгвэл яах вэ? Нөөцийн ямар арга байна? гэв. 

	— Хөгшин, чи юу гээд байна? гэж хар үст өвгөн рүү уцаарлан эргэж асуухад дургүйцсэндээ болоод хүзүүнийх нь үрчгэр арьс хүртэл минчийн улайж, 

	— Зөнөг толгой минь, буудлын даргаас энэ тухай аль хэдийн лавласан гэж би хэчнээн үглэж байна! Анчид нисэж ирээгүй, ерөөсөө ирээгүй, бид нар түрүүчийнх нь. Бид анхных! Ойлгов уу, үгүй юу? гэж бухимдав. 

	— Матвей, чи юундаа улалзаа вэ? хэмээн өвгөн гоморхож, 

	— Би ч бас хэрэгтэй л юм ярьж байна шүү дээ. Тэр хөтчөө шавдуулж үз. Ер нь ямар ч ажил дээр, хаашаа ч явсан заавал нөөц аргатай байх шаардлагатай. Чи бодоод үз л дээ: нэгдүгээрт, анчид ноднингийнх шигээ тийшээ шууд нисдэг тэргээр оччихож болно, хоёрдугаарт, яг энэ мөчид энэ нислэгээр чи бид нар шиг юм уу биднээс ч дор бөөн амьтад лав ирнэ дээ, тэгээд тэд нар хөтөч нарыг дор нь урхидаж, хамтад нь чинийхийг ч хоёр канистр юмаар татаад авчихна. Тэгэхээр чи ёстой мундаг ан хийнэ дээ, хоёрхон галуутай л гэртээ буцна... Би чамд хэрэгтэй юм ярьж байхад чи хэдэрлээд байна! Нөөц аргатай байх хэрэгтэй... гэв. 

	— За, тэгвэл ноднингийнхоо газар очицгооё, эрээн нугасны арлын нөгөө талд буудаллая. Тэнд бас муугүй л газар гэж хар үст яльгүй номхров. 

	Родников үүнийг сонсмогц хирдхийн цочиж «Үгүй, бүр тийшээ хүрчхэж шүү...» хэмээн харамсан бодлоо. 

	— Матвей Аркадьевич! Та эрээн нугасны арал гэж хэлэв үү, тийм үү? хэмээн залуу анчин юу юугүй сэргэж хар үстээс асуув. 

	— Тийм, Витёк минь, жинхэнэ эрээн нугасны арал. 

	— Юу гэсэн үг вэ, тэнд чинь эрээн нугас нисэж байдаг юм уу, нүдээрээ харж болох хэрэг үү?

	— Ниснэ, Витёк, ниснэ, нэг их олон биш нь мэдээж, гэхдээ жаахан явж суух юм бол нэг хоёрыг унагачхаж болно. 

	— Та бүр арал дээр нь очсон уу? Тэнд чинь эрээн нугасны өд байдаг юм биш биз? Би эрээн нугасны өдөөр өөртөө уутан хөнжил хийж авах гэж аль эртнээс мөрөөдөж яваа хүн. Дулаахан, хөнгөхөн гэдэг нь ёстой ванлий гэлцдэг юм. 

	— Байхгүй ээ, хонгор минь, чи тэндээс өд олох нь өнгөрсөн хэмээн өвгөн тамшаалж, 

	— Ноднин Матвей бид хоёр тийшээ сунадаг завиар очсон, цахлайн өндөг зуу шахууг түүсэн, гэтэл эрээн нугасны өд ширхэг ч байгаагүй шүү! Биднээс өрсөөд бүр газар шороотой нь хамчихсан байна билээ... гэж өчив. 

	— Хүүш, Матвей! Эсвэл нөгөө бүргэдийн үүртэй мод байсан газар луугаа дахиад хамчих уу, аан? Үнэхээр гойд сайхан газар шүү, галуу нөгөө хөндийгөөр нэг хөшиглөөд байсныг санаж байгаа биз дээ? Майхнаа хуучин буурин дээрээ барьчихна, бүргэдийн үүр байсан модноос хагас cap түлэх түлээ тэнд хоцорсон байгаа. Хамчих уу, Матвей, аан? гэж өвгөн хар үст рүү дахин царайчлангуй харав. 

	Өвгөнд хар үст юу гэж хариулсныг Родников сонссонгүй, тэр бээр дүйртэл дэлсүүлсэн мэт хана налан зогсохдоо, долигонон инээмсэглэж байгаа муу явдлын буг болсон тэр өчүүхэн хүний оронцгийг нударгаа зангидан хорсолтойёо харлаа... 

	— Тэгэхээр яах вэ, Матвей Аркадьевич аа? Бүргэдийн үүрний тухай энэ үнэн юм ярьж байна уу? хэмээн, залуу анчин өвгөн рүү дохиж, 

	— Эсвэл бүргэдийн үүр биш байсан юм уу? гэж асуув. 

	— Үнэн шүү, үнэн юм ярьж байна, Витёк хэмээн хар үст толгой дохилоо. — Ноднин бид нар тэр модыг ниргэчихсэн юм. Шонд өлгөчихсөн малгай шиг нэг овгор дээр ганц мод байсан, эргэн тойрон нүцгэн тундр, ганцхан мөчир, ганцхан саваа ч хүний урамд байхгүй, ёстой сонин газар шүү! Гал түлчих л юм байхгүй байгаа юм даа! Тэгээд л бид нар тэр модыг үүртэй нь хамт унагачихсан юм. Бүргэдүүд нь эсэргүүцэх гэж нэг үзсээн гээд хар үст өвгөн рүү дохиж, 

	— Мань Сидорюк ашгүй нэгэнд нь үрлэн сумны амт үзүүлж сүүл рүү нь онотол цөмөөрөө буйд газар хайгаад нисэж арилсан. Бүргэд чинь заавал илүү үүртэй байдаг юм, ёс˗ёстой ад мөрийн шувуу, Витёк минь! Би нэг удаа бүргэд хав загасны гөлөг шүүрэхийг нь үзсэн, махчин шүү дээ... гэв. 

	— О˗о, зүгээр ч үгүй ямар махчин гээч! Хумс нь гэж төмөр дэгээ л гэсэн үг, нэг зуурчихвал салгана гэсэн номгүй... хэмээн өвгөн ам дагуулав. 

	Родников «Та нар өөрснөө араатнаас дор! Өөрсдөө махчид!» гэж анчдад хашхирмаар санагдсан боловч ямар нэг юмнаас болоод тэгж чадсангүй. Магадгүй, газар дэлхий дээр тохиолдсон ийм аливаа явдалд өөрөө ч холбогдолтой мэт санагдсан байж болох юм. Тэгээд ч энэ өдрөөс, энэ мөчөөс эхлээд мань хүний сэтгэл амар заяа үзэхгүй, энэ өдрөөс эхлэн бүх насанд нь нүднийх өмнө цусаа гоожуулсан хав загас үзэгдэж, түүний дээр үүргүй болсон бүргэд эргэлдэж байх нь, тийм учраас бүргэд хэн ч, хэзээ ч халдашгүй шинэ газар очсон байхыг дахин харах ёстой гэдгийг гэнэтхэн ухаарчээ. Тэр бээр «Хүний гарт өртөн хоосрон нурсан үүрийг Аханя үзээгүй нь юун сайн билээ» гэж бас бодлоо. 

	Чанга яригч торхийгээд онгоцны буудлын дарга Магаданаас ирж байгаа гучин есдүгээр тоот нислэгийн билетийг худалдаж эхлэх гэж байгааг зарлав. Зорчигчид касс руу ухасхийцгээлээ. 

	Николай билетээ худалдан авч чемодан руугаа очоод хаалга руу санаа зовсон байдалтай харж зогсов. 

	Стеша амьсгаадсаар танхимд ухасхийн орж ирлээ. Тэр бээр дөрвөлжилсөн ногоон хээтэй хавар намрын пальто, гөлчгөр хүрэн савхин гутал өмсөж, хурц ягаан цэцэгтэй хар алчуур зангидсан нь өөрт нь сайхан зохижээ. — Нөхөд зорчигчид оо, нислэгийн талбай руу гарцгаана уу!

	Талбай дээр Николай Стешаг бөөн улсаас жаахан хөндийрүүлэв. Онгоцноос үүргэвч, буу, боодолтой юм, хайрцаг, хөнгөн цагаан сэлүүр энэ тэрийг одоо хэр буулгасаар байх бөгөөд усны гуталтай хүмүүс энэ бүхнийг нийлүүлэн овоолж, тэр овоо нь улам улам томорсоор байна. 

	— За Стеша, ингэсхийгээд удахгүй онгоцонд суулгана гэж Николай гунигтайхан өгүүлэв. 

	— Нээрэн, удахгүй суулгана гээд Стеша онгоц руу эргэж харснаа, 

	— Буулгасаар л байна... Яасан олон анчин ирээ вэ, ийм олон байхыг ерөөсөө үзээгүй... Чи Олад очиж, комиссоор оронгуутаа л надад захиа бичээрэй. Аягүй бол чамайг буцаачих ч юм билүү... гэв. 

	— Стеша, чи арай өөр юм хэлэх гээд байгааг чинь би харж байна. 

	— Тийм ээ, Коля, би шал өөр юм хэлэх гэсэн юм гээд тэр бээр онгоц руу дахин эргэж хараад хүмүүс сууж эхэлж буйд, 

	— Коля, чи бид хоёр өчигдөр юмаа гүйцээж яриагүй. Урьд шөнө би шөнөжингөө цурам хийсэнгүй, бидний харьцааны тухай бодлоо, ер нь өнөөдөр зөндөө юм эргэцүүлэн бодлоо... Чи надад хайртай, би чамд итгэж байна. Тийм ч учраас би чамд уурлахгүй байна, чи энэ тухай бодохын хэрэггүй, тэгэхэд бид хоёр хэн хэн нь буруутай байсан. Тийм биз дээ? Би баяр жаргалтай байна... Чи надад аль болохоор ойрхон бичиж байгаарай, за юу? Би чамайг хүлээнэ гээд бүсгүй цөхөрсөн байртай эргэн харснаа гэнэтхэн түүнийг хүзүүгээр нь тэвэрч аваад уруул дээр нь чанга гэгч нь шимэн озлоо. 

	— За гүйчих, Коля... хоцорно шүү... бичээрэй... 

	Николай онгоцон дотор сая л сэхээ авав. Мотор нь хүчлэн сүртэй нүргэлж, онгоц хаврын цэнхэр тэнгэр өөд улам улам дээшлэн цойлж, тэртээ доор хараахан гэсэж амжаагүй энгүй цагаан газар бараа нь алслан тэлж байна. Тэр бээр онгоцны цонх руу наалдаж тэнгэрийн хаяанаас Маяканы цэнхэр уулсыг олж харахуйд борхон зүрх нь догдлон түгшлээ. 

	«За ингээд миний их нүүдэл эхэллээ. Эгнэгт баяртай, Аханя! Сайхан сэтгэлт багш минь, үүрд баяртай. Таны сэтгэлийн зовлонг би өөртөө авсан, хүмүүст тэр тухай би ярьж өгнө, тэд ойлгох ёстой... Би үүнд итгэж байна... Итгэж байна!

	 

	Төгсөв.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

